
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОЁРДУГААР БҮЛЭГ

	
1

	Мөнгөн цагаан өвөл ид дундаа мэлтийсэн арван хоёр дугаар сарын хууч үе билээ. Мөчир шивээ нь гялалзсан залуухан гацуур модыг сууцны өрөөнд оруулан сацал чимгээр гоёж цахилгаан гэрлийн хуруун чинээ шилийг унжуулан асаах нь лааны гэрэл мэт ёлтгонон үзэгдэх ажгуу.

	Хурал номын уншлага хотоос хотод дамжин сүм хийдийн хонх хангинана. Томанын сүмийн дуучид цагаан сарын битүүний оройг хуучны заншил ёсоор угтаж эртний дуу 

	 

	«Нам тайван шөнө минь, 

	ачит энэрэлт шөнө минь, 

	аяа чи баяр жавхаатайяа, 

	аяа чамайг хүсэн мөрөөдмөөр өө» 

	 

	гэж уянгалан дуулах ажээ.

	Энэ жилийн цагаан сарын баяр, битүүн, шинийн нэгнээс гадна ням гарагтай залгах болохоор ашгүй урт баяр болно. Ийнхүү завшаан тохиолдсонд герман орон даяар, бүхэл жилийн хугацаанд санаагүйгээ гэнэт сая санаж ах дүү садан төрлөө мөрөөдөн айлчлан хэсэхийн хүслэн айл өрх бүрд төрнө.

	Хуучин он Шконагийн барилга дээр ч гэсэн төгсгөлөө хүлээж барилгачин, чулуучин, мужаан нар нэг нэгээрээ гэр гэрийн зүг явж одсоор байв.

	Вернер Ростокийн зүг хурдлан яваа галт тэргэнд суун цонхоор эх нутгийнхаа үзэмжит байгалийг сонирхон энэ тэрийг ажин явтал хажууд нь суусан ширвээ сахал тавьж, цагаан хүрээ бүхий шил зүүсэн ахимаг насны боловч жавхаалаг эр яриа эхэлж:

	— Иймэрхүү баяр ёслолын үед улам ч их уйтгар төрөх юм даа, миний гэр бүл, төрөл төрөгсдийг дайн үнсэн товрог болгон шатаасан юм. Бусад хүмүүс бол одоо ингэж гоёж чимэглэсэн ногоон гацуурын дэргэд бэлэг сэлтээн дэлгэн хуваана. Харин намайг бол ханхай хүйтэн байшин угтана... таны хувьд гэвэл та нас залуу цус шингэн байна. Та өөрийнхөө хүссэн амьдралыг зохиоход авгай хүүхдээс эхлээд юм бүхэн бололцоотой байна даа хэмээн уртаар санаа алдсанаа шийдмэгээр хоёр хөмсгөө солбиулж:

	— Та замдаа битгий уйтгарлаарай хэмээн Вернертэй салах ёс гүйцэтгээд галт тэрэгнээс бууж одов. Вернер түүний хойноос ширтэн дотроо, хүн хүссэн амьдралаа зохиож болно гэнэ ээ? Эхнийхээ амьдралыг ч тийм байж гэхэд сүүлийнхээ амьдралыг яах бил ээ? гэж бодож галт тэрэгний цонхны хүйтэн шилэнд духаа наан зогсоно. Яагаад сайх эр Вернерийг гэрлээгүй хэмээн бодох болов оо? Гэр бүлтэй хүн бол өнөөдрийн энэ битүүний орой гэртээ тухалж гоё чимгээ зүүсэн үзэмжит гацуурын орой дээр лаа асааж байх сан хэмээн тэр лав бодсон биз.

	Мужийн намын хорооны нарийн бичгийн дарга Херман өнөөдөр ширүүн байсан гэдэг нь аргагүй, барилгын намын үүрийн дарга нарыг цуглуулж үдээс хойших ихэнх цагийг авч битүүний орой гэртээ бараг очиж чадахгүй шахам болсноо Вернер бодно.

	Гэвч Вернерийн бодолд сайх эр орж юунд өөрийг нь гэр бүлгүй хүн хэмээн бод оо вэ? гэдэг асуултыг өөртөө тавив. Вернерийн авч явсан хүүхдийн тоглоом, дээлийн торго хийсэн том цүнхийг ажигласангүй гэж үү? Аль эсвэл зөвхөн түүний бөгжгүй цулгайн баруун гарыг үзлээ гэж үү? Вернер энэхэн бодлыг санамагц сандран мэгдэж түрийвчээ гаргаж гэрлэлтийнхээ бөгжийг авч хуруундаа хийв.

	Мариане ядахдаа, нөхрийнхөө хэрэглэж буй өчүүхэн энэ ганц зүйлийг шаардах сан байгаа даа, өөр их зүйлийг шаардах ч үгүй биз... энэ хоёр ертөнцийн гүн жаргалд шумбаж Мариане хүүхэд олсноос хойш найман жил өнгөрчээ. Тэртээ найман жилийн өмнө Мариане насаар одоогийн Катрин шиг агсан агаад уулын согоо шиг цэвэрхэн цагаан хүүхэн байж билээ. Тэд уул тал, ой модоор зугаалж явахдаа мөн ч дурлалцсан байж билээ, мөн ч зол жаргалтай байж билээ.

	Гэтэл одоо Вернер түүнтэй цагаан сарын баяр хөөрийг өнгөрүүлэхээс зүрх түгшиж явна. Тэрээр дотроо Мариане таньдаг найз нараа олноор урьсан байгаасай. Олны дүйвээнд өнгөрөх нь ганцаар түүнийг эгцлэн харах гэхгүй надад хялбар байх сан хэмээн бодно. Галт тэрэг хурдалсаар, тосгоны хажуугаар өнгөрөхөд жижиг дүнзэн байшингийн цонхоор гацуур модон дээр асаасан лааны гэрэл гялалзан харагдана.

	 

	 

	Ханнес үдшийн бүрийгээр гэртээ ирж ойр байсан гацуур модноос томоохон мөчрийг огтлон авч эргүүлж тойруулж үзсэнээ Элберсийн хамт давирхай үнэртсэн шинэхэн гацуураа дамнан сууцны өрөөнд оруулж тавилаа.

	Элберсийн ганц эгч нь амралтад явсан тул шинэ оны баярыг тэмдэглэх байр үгүй байсанд Ханнес түүнийг эцгийн гэрт баяр өнгөрүүлэхийг урив. Тэднийг орж ирэхэд аав, ээж хоёр нь битүүний орой сүмд очдог заншил ёсоороо явчихсан байлаа.

	— Чи зөвхөн түүний тулд тэглээ гэж үү? гэж Элберс яриаг үргэлжлүүлэн: — Харин би бодоход бол эндэх асуудлыгаа шийдсэн биз гэж бодож байсан юм гэхэд нь Ханнес:

	— Зөвхөн л түүний тулд билээ. Миний бодсоноос өөрөөр шийдэх гэсэн бол би эсэргүүцэх байсан юм. Би дотроо за, одоо чамайг өнхөртөл алгадъя даа... гэж бодсон. Тэр гэдэг чинь ширээний өмнө хөндөлсөөд л байна билээ гэхэд Элберс:

	— Чи тэгээд шантарсангүй юу?

	— Яалаа гэж дээ? Үгүй ээ. Бидний хооронд зөрчил гарсангүй. Харин бусад хүмүүс шөнийн ээлжээс их л бэрхшээж байна билээ.

	— Тэгээд Вернер яаж байх юм бэ?

	— Яасан ч үгүй, харин тэр чинь сүүлд надад талархаж гар барихыгаа хүсэж байна билээ.

	— Чи бас тэгээд тал өгөв үү?

	— За даа, тал өгөлгүй яах вэ дээ... 

	— Заримдаа ч тэр яггүй юм шиг байдаг юм. Ер нь тэгээд тэр чинь нөгөөх л намынхаа төлөө л үзэлцэж яваа хүн шүү. Хувьд нь ноогдох юм ердөө ч байхгүй. Хүн бүхэн өнөөдрийнх шиг түүний эсрэг байх юм. Тэгэвч цаадах чинь ухарна буцна гэж санахгүй хүн. Энэ нь харин надад таалагдах юм. Тэгэхдээ миний нөхөр болно гэж битгий итгэ. Тэгж яривал эсрэг тэсрэг ойлгоц хэрэгтэй болно. Бас өөр нэг юм бий... гэхэд Элберс:

	— Юү бил ээ? хэмээн сонирхоход Ханнес үл дуугаран сүлд модны мөнгөлөг уран чимэглэлийг хайрцгаас нь гаргаж арчиж модны мөчрөөс уях бөгөөд Элберс цасан ширхэг шаламгайлан хийж өвгөн, хөгшин хоёрыг ирэхэд модоо чимэглэсэн байхыг хичээх ажээ.

	— Арван наймтай охинтой зүйрлэмээр чамин мод бослоо доо гэж Элберсийн шагшин магтахад Ханнес холдон явж ажиглан бодолхийлснээ Катрин бүсгүй, намын үүрийн даргын тухай бодлыг таягдан хаяхаар зориглов.

	Тэрээр Элберсийн дөлгөөн тайван харцтай тулгарахад сэтгэл хөдөлсөн байртайгаар,

	— Заримдаа хүүхэдтэй байх сан гэж бодох юм. Шинэ оныг үр хүүхэдгүй угтана гэдэг ч эхнэргүй хурим хийхтэй адил юм шив гэнэ.

	Элберс ёжтойгоор инээмсэглэж чимэглэл авч өгөхөд Ханнес сандал дээр гаран хармаанаасаа хутгаа авч гацуурын өргөсийг хусан чимэглэлийг зүүнэ.

	— Надад хүүхэд төрүүлж өгсөн эмэгтэй хүнд насан туршдаа үнэнч байна. Тэр ч байтугай... гэж Ханнесыг ярьж байхад Элберс онц их юм бодсон шинжгүйгээр ширээний буланд шигдэж тамхи татаж сууна. Тэрээр:

	— Чамд нэг юм би аль хэдийний хэлэх гэсэн юм гэж хэсэг дуугүй байснаа үргэлжлүүлж, — Чи ер нь ингэхэд чухам өөрийнхөө амьдрах эх орноо шилж олон талаар юм бодсон уу? Чиний яриаг сонсож байхад чи ер нь мөнгө нь ус шиг элбэг газар л их дуртай хүн шиг санагддаг... гэхэд Ханнес сүлд мод чимэглэж байсан сандал дээрээсээ бууж:

	— Ийм асуултыг чамаас, ялангуяа чамаас би их хүлээж байсан юм... гэснээ сэтгэл дутуу маягаар: — Шинэ оны баяр болж байдаг. Хэдэн лаа, хайрсан боовны үнэр, ердөө л энэ шив дээ? Харин бид ууж чадна аа гэж шилтэй шүүгээг нээж шил архийг хоёр хундаганы хамт авчирч хундагалаад:

	— Май ав гэхэд нь Элберс авч хөнтөрч орхиод цааш үргэлжлүүлж:

	— Хоёул үнэнээсээ ярилцъя, чи битгий марзгана! Ер нь тэгээд чи хүүхдийн тухай асуудлыг эхэлсэн биз дээ гэснээ тэрээр хуучин явдлаа дурсаж: — Би загалмай зүүсэн нисгэгч байсан гэдгийг чи мэдэж байгаа шүү дээ. Заримдаа би сонин сэтгүүл уншиж байгаад баруун германд очмоор санагдах юм. Тэд ч намайг ахмад тушаал өгөөд дуртай л тосон авна шүү дээ. Тэгээд асар удалгүй онгоц бариад нисэж ч магадгүй шүү дээ. Тийм биз? гэвэл Ханнес:

	— Тэгээд чи тэр хүслээрээ болохгүй яагаа вэ? гэхэд, Элберс:

	— Үүнийг харин би чамаас асуух гэсэн юм. Чамайг усан цэрэг байх үеийн адмирал чинь одоо баруун талд дээгүүр суурьтай байгаа гэнэ билээ. Чи бид хоёрт асар их ялгаа байхгүй. Чи усан дээр явж байсан байхад би агаараар нисэж байсан биз. Энэ бол асар их ялгаа биш.

	Хэрэв дайн цааш хоёр жил үргэлжилсэн бол чи бас миний энэ загалмайн ижлийг хүзүүндээ зүүх л байсан... гэвэл Ханнес эрс эсэргүүцэж:

	— Хүзүүнд загалмай байтугай толгойд титэм өмсгөсөн ч түүнээс би хол явъя хэмээхэд Элберс шаардангуй:

	— Тэгвэл чи барилгачнаар очихгүй юу?! Цаадуул чинь чиний гарыг үнсэн угтаж авах болно, чам шиг ийм чадвартай мэргэжилтнийг гэхэд Ханнес лааны суурийг цэвэрлэх зуур:

	— Бүр эртнээс ялангуяа Росток хотод байх үедээ тэр талаар би нэлээд боддог байсан юм. Тэр цагт заавал нэг юм болохгүй болж санасан санаа минь талаар өнгөрдөг байв. Энэ барилгын ажил хүртэл саад болсон юм.

	— Чи санаж байж ч магадгүй, бид Фюрстенбергээс явах үед би шууд Бремен орчихоор байсан шүү дээ. Гэтэл сувгийн ажил намайг татаж би тэнд ажилласан. Хэрэв эзэн хаан Ваймер, Гитлерээс эхлээд хэн нь ч тэр суваг татахыг санаагүй бөгөөд харин энэ төрийн үед тэр сувгийг татлаа.

	Баруун Берлин, Ханзафиртелд очих гэтэл уурхайд очих дур хүрч тэнд бөмбөгөнд сүйдэж үнсэн товрог болсон хотыг сэргээн босгосон, харин энд бид байгалиас заяасан ой шугуйг цэвэрлэж оронд нь цоо шинэ хотыг газрын хөрсөн дороос төрүүлж байна даа. Ингэж л баруун талд аятай таатай юм уу гэтэл энд түүнээс дутахааргүй зүйл төрөн гарч байна. Тэгээд би тийшээ одоо хүртэл очиж чадаагүй юм даа. Харин одоо бол би эндээс хэзээ ч явахгүй гэж шийдсэн. Би баруун тийшээ явахыг хүсэхгүй байна, ойлгож байна уу чи, харин үүнийг чи надаас асуусан болохоор ганц чамд хэлж байна. Миний тогтон суурьшиж эх орон, гэр бүл, үр хүүхэдтэй амьдрах цаг нэгэнт болжээ. Би эндхийн шороон дээр төрж өссөн болохоор мөн л эндээ... гэв.

	Элберс өмнөө байсан хундагатай архиа хөнтөрч гар нь үл ялиг салганан:

	— Чамайг би ийм бодолтой байгаа гэж ер бодсонгүй гээд Ханнесыг цоолчих шахам ширтсэнээ хэсэг дуугүй сууж үргэлжлүүлэн, — Эх орон надад ашигтай, эх орон эрнэ. Би чамаас арван насаар ах, хувийн ашиг хонжоо эрэх ёсоор хүмүүжигдсэн хүн. Тийм болохоор хувийн тэр аз жаргал баруун талд байх шиг заримдаа бодогдох юм. Гэвч би тийшээ хэзээ ч зүглэхгүй, учир нь тэнд дахин доромжлуулахаас айж байна. Тэр үед түймрийн галыг зуухны галаас эхлэн тавьсан юм. Тэр бол миний эх орон биш. Энд ч гэсэн би эх орондоо байна хэмээн бодож амьдрах боломж алга. Учир нь би дайны загалмайг зүүж явсан болохоор дайн дэгдээгчийн үүргийг гүйцэтгэж байгаа мэт хүмүүс сэтгэх болно. Түүнийг би хүзүүнээсээ тастаж аваад америкчуудыг худалдаж авъя гэхэд нь өгөлгүй газарт булсан билээ. Би ингэтлээ жигшсэн хүн бөгөөд үзэн яддаг болсон юм даа түүнийг, үүнээс хойш би нэг зүйлийг хүлээсээр байна. Гэтэл чухамхүү юу хүлээснээ би өөрөө ч мэдэхээ байсан гэвэл чи лав элгээ хөштөл инээх байсан биз. Ийнхүү биеэрээ өөрийнхөө гол зорилго чигийг мэдэхгүй байгаа минь харамсалтай байна даа. Тэр үед дайтаж байхдаа бууг онилох бүрийдээ «Герман эх орон минь» гэж боддог байсан юм.

	Харин би өнөөдөр нэгэн хадаас шаахдаа идэх талхан дээр түрхэх шар тосны төлөө гэдгээ бодож байна. Энэ бол миний бодоход тун ч хомсхон бодол юм. Ойлгож байгаа биз? Тэгэхдээ би барилгачин байгаадаа өөрийгөө ичиж байна гэсэн үг биш. Хэдийгээр надад анхны үед бэрхшээлтэй байсан боловч би тэгж бодоогүй юм. Харин би одоо Герман эх орон... гэж бодож чадахгүй болсондоо ичиж байна гэхэд нь Ханнес дургүйцсэн байртай давхийн босож:

	— Дэмий юм боддог нөхөр юм даа хэмээн гацуур модны мөчир дээр суулгасан лааг асаан үзэж дор нь унтрааж Элберсийн ярианд эрэмшиж тэрээр: — Герман эх орон, эх орон гэдэг чинь юү вэ? Ульбрихт аль эсвэл Аденуар, Германы нэгдсэн социалист нам аль эсвэл барууны хэнээрхэгчид, үзэл, санааны ятгалга аль эсвэл дарлал мөлжил гэсэн үг. Хэрвээ хүн намайг тэр хоёрын аль сайныг сонгооч гэвэл би алиныг нь ч үгүй гэхэд нь Элберс:

	— Би тэр талаар арчаагаа алджээ гэвэл Ханнес:

	— Би үгүй ээ, би амьдрах итгэлтэй. Намайг хэн ч албадаж шахахгүй, надад амьдралын хаалга нээлттэй гэхэд Элберс:

	— Хэдий хугацаагаар вэ, Ханнес, чухам хэдий хугацаагаар вэ? хэмээхэд Элберсийн асуудал аргагүйг үнэний хувьтайг Ханнес бодож:

	— Хүмүүс бие биесийн эсрэг бууны амыг чиглүүлэхгүй болох үе хүртэл хэмээн тэрээр дахин нэгэн лаа асаан эргүүлж унтраагаад: — Харин одоо нөхөр минь хоёулаа барууныхны ёсоор цонхон дээр хүж хэдийг асааж тавья, үүгээр бидний хооронд эв нэгдэл бэхжиг! гэж хэлэв.

	 

	 

	Клеегийх энэ удаа яг л хуучных шигээ бөгөөд Катрины өрөө болон сууцныхаа өрөөг цэцгээр бус харин гацуур модны мөчрийг ваарт суулган чимэглэжээ. Клее балар эртний ёс жамыг нарийн дагахыг үл хүсэх бөгөөд «Шашин бол ард түмнийг мунхруулагч хар тамхи» юм хэмээн хэлдэг билээ.

	Харин Беттин ёсорхог гэдэг нь аргагүй битүүний өдрийн үдээс хойш, тэр болгон гаргадаггүй сайн бүтээлэг гаргаж ширээгээ нямбайлан бүтээх агаад тэр үед нь түүний дэргэд хэн ч байж тусалж болохгүй. Учир нь тэрээр энд тэндээ нууж хавчиж байсан бэлгээ өвгөн, охин хоёртоо гэнэт харуулахаар бэлтгэн ширээн дээр дэлгэж юмаар бүтээх бөлгөө. Бэлгээ бэлэн болгосны эцэст түшлэгтэй сандал дээр суугаад гараа өвдөг дээрээ тавьж өвгөн, охин хоёроо дуудаж хэнийх нь сэтгэл, ялангуяа Кати охиныхоо хэр зэрэг баяссан сэтгэлийн хөдөлгөөнтэй байгааг ширтэн сууна. Бусдын баярлах нь эхийн хамгийн дээд зэргийн баяр болох тул тэднийг хэр зэрэг баярлах бол хэмээн сэтгэл түгшин хүлээнэ. Ээж нь энэ жил охиндоо нэлээд ер бусын бэлэг авчээ. Тэр нь Дрезден хотын уран зургийн үзэсгэлэнгийн зураач эмэгтэйн сийлмэл дүрс бүхий бичгийн цүнх байв.

	Катрин орж ирмэгцээ бэлэг бүтээсэн бүтээлгийг ярж зөөлнөөр дуу алдаад эжийгээ тэвэрснээ ялимгүй ичингүйрэх ажээ. Үүний дараагаар эцэг Клее өрөөнд ганцаараа үлдэн бэлгээ бэлтгэв. Эх охин хоёр тасалгаанаас гарч хүлээх зуур ээж нь бэлгээ хүлээж ядан яарах нь балчир хүүхэд лугаа адил бөгөөд охиндоо: 

	— Аав чинь бид хоёрт юу бэлтгээ бол доо, Кати минь... гэж цоожны нүхээр шагайвч ширээн дээр чухам юу бүтээлэгтэй байгааг эс үзэх бөгөөд Катигийн харцаа буруулан мэгшиж буйг анзаарсангүй. Клее дуудахад эх охин хоёр орж очмогцоо ээж нь бэлгийг бэлтгэсэн ширээн зүг яаран очив.

	Эцэг Клее инээмсэглэн сэтгэл хангалуун суух ажээ. Ээж уулаас их зүйлд эс шунах боловч ялимгүй бага бэлэгт хязгааргүй их баярлах билээ. Нусны хэдэн алчуур, торго лугаа зөөлөн арьсан цүнх нэгийг бэлэглэсэнд магнай хагартлаа баярлана.

	Эцэг нь охиндоо гялалзсан өнгөтэй гоё сайхан алтан цаг нэгийг бэлэглэв. Катрин аавдаа баярласнаа илтгэж цагийг хайрцгаас нь авахыг ч зүрхэлсэнгүй зогсохуйд эцэг нь:

	— Миний охин гаргаад зүүгээч, зохиж байгаа эсэхийг нь үзье гэхэд ээж нь хажуугаас нь шагшин магтаж:

	— Аяа яасан гоё эд вэ?! Би чиний насанд байхдаа, Кати минь ийм цагийг зүүдэлж ч яваагүй юм. Санахын ч хэрэггүй байлаа. Миний эцэг эх ядуу хоосон байсан учир ийм үнэт бэлэг худалдаж авах чадалгүй байсан юм гэв. Катрин цагийг бугуйдаа зүүж үг дуу ч үгүй дүмбийн зогсоно. Одоо түүний ээлж болжээ. Ээж нь аавыг нь татан гарах гэтэл Катрин шивнэх шахам,

	— Та нар байгаач, битгий яваач би гуйя гэхэд хаалганд тулж оччихсон байсан ээж нь огцом эргээд, аав нь уртаар санаа алдах нь тодоос тод сонстоно.

	Катигийн нүүрнээс түүний уйтгарыг унших шиг ээж нь:

	— Хүү минь, чи яагаа вэ? хэмээхэд, Кати,

	— Би юу ч үгүй ирсэн, дараа нь ирэхдээ заавал авчирна. Үүнийг би амлая гэв. Ээж нь хаалга хааж тасалгааны голд ирэв.

	Ийнхүү Кати гэрийн доторх баяр хөөрийг үгүй болгов. Үүнийгээ Кати ч өөрөө мэдэж сэтгэл гүнээ зовно.

	 

	 

	Энх төвшнийг зөгнөн уянгалах сүмийн дуучдын хоолой тунгалагхан агаад сэтгэлд таатай ажгуу, Ханнес, Элберс хоёр нуршиж агсан яриагаа өвгөн, хөгшин хоёрыг сүмийн уншлагаас ирэхэд дууссан боловч дотор сэтгэхүйдээ хадгалсаар ажээ.

	Элберс сурсан зангаараа дааж шингээхийн хэрээр хатуухан архийг балгаж сууна. Ханнес хашааны модон хаалга чахран нээгдэх чимээгээр босон харайж сүлд модны мөчир дээр тогтоосон лаануудыг бушуухан гэгч нь асаав.

	Радиогоор эх орноо магтан дуулах уулынхны дуу цуурайтаж ер баяр ёслолын байдал гэрт гадаагүй цуурайтна. Ээж нь гаднаас орж ирмэгцээ унтлагын өрөөнд орж хувцсаа яаруу гэгч сольж саалийн хормогчоо зүүж алчуур бүчлээд эргэж ирэхэд Балла өвгөн амандаа үглэн:

	— Яльгүй жаахан амраач! Чамд тэр саравч руу яарах хэрэг огт байхгүй гэвэл эмгэн:

	— Чи энэ үнээнүүдийн мөөрөхийг сонсохгүй байна гэж үү? Тэжээлийг нь тавьж, саахгүй бол ердөө болохгүй. Тэгэхгүйгээр миний сэтгэл амрахгүй гэв.

	Ханнес эцэгтээ хундага тавин архи дүүргэх завсар:

	— Цолленцолийн хэдэн мяланг бодохоос уур хүрэх юм. Энэ үхрийг саравчиндаа авчрах үед та ер нь юу бодсон бол гэдгийг мэдэхийг хүсэх юм. Түүний тулд би шинэ саравч барьж өгсөн байх нь ээ дээ... гэхэд Балла өвгөн хүүгээ ширэв татан харснаа хөгшиндөө хандаж:

	— Хөгшин минь юуны урьд энэ үзэмт боовоо хэрчээч, гадаад далайд яваад ирснээс ч илүү их өлсөж байна гэвэл хөгшин хоолойгоо алчуураар боож:

	— А тэр боов гэж бас нэг завхарсан юм болсон хэмээн цухалдангуйгаар зэмлээд: — Тэд намайг ёстой дөнгөлөө, үүгээр шинэ оны миний баярын сүлд устлаа, намайг тосыг нь ихдүүллээ гэж боовчин хэлэх юм. Харин миний бодоход миний захиалсан боовыг бага галтай зууханд хэт удаан шарсан гэлтэй. Элберс гуай намайг боов хийж чаддаггүй юм байна гэж бодох байгаа даа, тэр боовчин л хайран гурилыг минь гарзадсан шүү, та надад итгээрэй гэхэд Элберс тал засаж:

	— Зүгээр, зүгээр зовох хэрэггүй! боовны яриаг өөрчлөн өөр ярианд орж: — За тэгээд сүмд ямар байв даа? гэхэд Балла өвгөн: 

	— Бурхны аврал хэрэг болох цаг хэзээ ч алга. Би түүний орой ч гэсэн тус болох юм алга хэмээн хошигнож: — Нөгөөх л хэдэн үхэрт өвсөө тавьж, сүүг нь сааж, борви бохис гэхгүй ажилласаар л байна гэхэд ээж нь тэдний ярианд орж:

	— Хүү минь нөгөөх Цолленцол, уншлага дуусмагц бидэн рүү сэмбэгэнэн ирж үхрийнхээ тухай асууж байна билээ. Тэгээд бас үхрээ үзэхээр маргааш ч ирж магадгүй юм байх аа хэмээвээс Ханнесын дургүй нь хүрч:

	— Энэ хэдэн мялан таныг өвдгөөр чинь мөлхүүлэх нь байна шүү. Танд хэзээ ч амар заяа үзүүлэхгүй юм байна. Жилд ганц тохиолддог битүүний орой ч танд амсхийх нөхцөл алга... гэхэд Балла өвгөн:

	— Бид юугаан хийх нь бидний хэрэг. Чи гэнэт өнөөдөр л бидний насандаа дарагдсаныг мэд ээ юү?! хэмээн нөгөөх л хэрүүлийн үг эхэлж Элберсийн санаачилга талаар болов.

	 

	 

	Вернер шөнө дундын үед гэртээ ирэв. Ширүүн усан бороо эрчээ намдасхийж зөвхөн нарийн усан ширхэг намуухан сацарна. Хотын хойд захад орших Вернерийн шинэ сууцны орчим очихуйд тас харанхуй тул хязгааргүй их далайн дунд төөрөгдсөн мэт бодогдоно. Вернер хаалгаа нэлээд удаан тогшсоны сүүлд Мариане нүдээ анилдуулан нойрмогоор гарч ирж:

	— Чамайг унталгүй хүлээе гэж хичээгээд чадсангүй, үүрэглэжээ хэмээн баяртай инээмсэглэж нөхрөө хөтөлж оруулав.

	Мариане ягаавтар өнгийн цамцан дээр час улаан ноосон цамц нөмөрсөн нь үүдний хурц гэрэлтэй харшиж түүний царайг ерийнхөөс нь улам ч цагаан харагдуулна. Хүүхний зөөлөн хонгор үс эвтэйхэн хөвсийж дэрлэж хэвтсэн талын үс ялимгүй дарагшиж хэвтсэн үзэгдэнэ. Мариане нөхрийнхөө гартаа барьсан хоёр боодолтой бэлгийг авч ороход Вернер гэргийнхээ араас дагаж түүний өргөн бэлхүүс махлаг гуя нь хавчгар нарийн цээжтэй нь цохилдоогүй болохыг ажсанаа итгэлт төвшин ханиа ийнхүү шинжсэндээ сэтгэл нь зовох шиг болов. Гэлээ ч түүний санаанд Катя хадаастай бөгөөд Катя бол ийм час улаан цамцаар гоёхгүй дээ, үүнийг зүүдлэх ч үгүй, Катя бол ядахдаа үсээ самначихсан гарч ирэх байсан юм... хэмээн бодсоор билээ. Санаанаас гарахгүй байгаа тэр бүсгүйг зайлуулан хөөхийг Вернер хичээж энэ гэрт, авааль гэргий минь дэргэд Катя зогсох ёсгүй хэмээн гүнээ бодовч Катя бол миний ирэхийг хүлээн унтахгүй сууж байх байсан хэмээн хоёр хүүхнийг зөвхөн дотоод сэтгэлээр нь харьцуулах төдийгүй царайлаг залуу инженерийн сэтгэл татам цэвэрхэн цогцсыг хүүхэд төрүүлж бэлхүүс бүдүүрсэн Марианегийн биетэй зүйрлэж бодно. Тэрээр сэтгэлд тодрох хоёр эмэгтэйн дүрийг үгүйсгэж үл чадан зөвхөн гадаад байдлыг бус зан төлөвийг нь хүртэл жишиж бодох болов. Авааль гэргий, дурлалт бүсгүй хоёрын хэн нь хэрүүлч вэ? гэвэл хэн нь ч хэрүүлч биш. Катя бол хүн загнахаасаа өөрөө загнуулахыг хүснэ. Мариане, хүн уурлаж аашилбал ёжтойгоор инээмсэглэж, цаадах хүн инээхээс өөр аргагүй үг хэлэх билээ.

	Түүнийг яамнаас шийтгүүлэхэд нэг нь мартагдаж өнгөрсөн залуу үеийн зугаа цэнгэлийг нь сэргээсэн бөгөөд нөгөө нэг нь өөрт нь тохиолдсон хүнд бэрхшээлийг биедээ татан авч хуваалцахыг хүссэн юм. Кати сэтгэлийн гутралд орж завдан агсан Вернерт өөрийн бүх итгэл найдвараа өгөхдөө зовж ичих явдалд саатаагүй юм. Ийнхүү эхнэрээ дагаж яваа Вернерийн алхам бүрд Кати өмнө нь хөндөлдөх бөлгөө. Гэвч Вернер гэргий Марианегийн өмнө түмэнтээ буруутай болохыг бодож өөрийг зэмлэх бөлгөө.

	Давлагаат тэнгисийн цэнхэр мандал дээр зугаалан агсан тэр нэг өдөр Вернер өөрийн шийтгүүлсэн учрыг илчилсэн бол Мариане нэгийг шийдэх байсан биз. Гэтэл Вернер юү ч дуугараагүй болохоор Мариане юу гэхсэн билээ. Түүний зөв. Харин Вернер тэр учрыг нэгд нэггүй мэдэж байсан гэргий Марианегийн хязгааргүй зоримог шулуун шударга шинжид нь биширсэн билээ. Тэр өдрийн зугаалгыг Мариане завь захиалахаасаа эхлээд Вернертэй зөвлөлгүй санаачилсан тул Вернер эсэргүүцэлгүй аясыг нь дагасан юм. Катя ч бас Вернерийн төлөө сэтгэл зовон «Та одоо яах гэж байна аа? Та чухам яах гэж байна вэ?» хэмээн Вернерээс үе үе зугаагүй шалсан билээ.

	Кати хэдийгээр Вернерт хэмжээлшгүй үнэнч дурлалаа өгч сохроор тэмүүлэвч авааль гэргийгээсээ салж холдохыг ганц ч болов удаа дурсаагүй юм аа. Мариане энэ бүх үйл явдлыг мэдсэн сэн бол яах байсан бол? Залуу үеийн хайр дурлал нь галын дөл лугаа адил дүрэлзэж байсан цагт Мариане: Вернер минь хожим хойно хэрэг явдал өөрөөр эргэхэд хүрвэл бид өөрсдийгөө хуурч мэхлэхгүй шүү, тэр л хамгийн бузар явдал гэхэд нь Вернер: «Дэмий юм битгий ярь, бидний хайр дурлал хэзээ ч өөрөөр хувирахгүй гэвэл Мариане тоглоомоор «Би чамаас ах гэдгийг битгий мартаарай» гэж учиртайхан харахад нь Вернер хайрт гэргийгээ тэвэрч үг хэлүүлэхгүй гэж аман дээр нь гараа тавьж байснаа Вернер одоо түүний араас ширтэж явахдаа нэгд нэггүй санах ажээ. Вернер сууцны өрөөнд орж Марианегийн уншиж агсан номыг харж гарчгийг ажиглавал «Хүүхдийг сурган хүмүүжүүлэх ухаан» гэсэн ном ажээ.

	Мариане нөхөртөө хандаж:

	— Би унших гэсэн юм. Шалгалт улам л ойртоод байдаг. Ашгүй харин энэ шинэ жилийн баярын амралт таарч гялайж байна. 3ав чөлөө ч овоо л байна гэхэд нь Вернер галт тэргэнд бодож явснаа мэдэхийн тулд болгоомжтойхон:

	— Чи чинь тэгээд ганц ч зочин уриагүй юм уу? гэвэл Мариане:

	— Яалаа гэж дээ, чи минь?! Чамтайгаа хоёулхнаа тавтайхан амрах завшаан тохиолдсонд хэчнээн их баярлаж байна гээч гэж нөмөрсөн улаан цамцаа тайлахад дотуур нь өмссөн ягаан цамц арай дээр зохимжтой харагдана. Вернер дотроо намайг үнсэх вий дээ, одоо үнсэж ердөө болохгүй би түүнийг яаж үнсэхээ мэдэхгүй байна, хэмээн бодож авчирсан боодолтой бэлэг дээр тонгойж тайлах завсар, одоо учрыг нь гаргаж хэлье... учир явдлыг Мариане сонсох цаг болсон... одоохон хэлье... аль эсвэл маргааш. Ер нь нөгөөдөр гэхэд заавал хэлье... хэмээн бодно.

	 

	 

	Катрины ээж Беттина угаас хов жив хэрүүл шуугианд дургүй билээ. Залуухан бүсгүй байх үед нь хөрш айлын авгайн шивнэсэн муу хэлэлт хулгайн харцыг одоо хүртэл тов тодхон санах ажээ.

	Беттина залуу насаа нөхрөөс салангид өнгөрөөж зовлон үзсэн болохоор бусдын зовлонт амьдралыг сонсохдоо сэтгэл нь арга буюу уярна. Тэрээр салж, холдсон хүмүүсийн тухай хүнээс дуулж түүнийгээ нөхөртөө бодлоо уяраан өгүүлэхэд нөхөр Клее нь уцаарлаж:

	— Бетти минь битгий, дэмий юм ярьж ажилд саад болооч! Би ажилтай байна гэнэ. Харин Кати бол зөвхөн намын ажлаас илүү гарч үл чадах сайх эрийг бодвол амьдралын энэ тэрийг сонирхогч залуу халуун насан дээрээ билээ. Тэдний гудамжны хүмүүс Катиг багаас нь эхлэн андахгүй тул өөрийн үйлдсэн гэр бүлийн будилаант түүхийг мэдэх вий гэхээс түүний зүрх лугших ажээ.

	Беттинагийн яриа ямагт тогтворгүй гэр бүлийн тухай чиглэх бөгөөд энэ өглөө урьд урьдынхаас улам ч их яриа дэлгэж:

	— Тэгээд нөгөө муу намхан Шулц чинь хүүхэдтэйгээ хоёулхнаа үлдэх нь тэр. Анх тэдний хайр дурлалын галтай цогтой байсныг нь яана. Машинаар ийшээ тийшээ давхиад л, байшингийн булан тойров уу үгүй юу, тэврэлдэж түшилдээд л байлаа. Тэгтэл түүний авгай нь нэгэн өдөр мөрдөж ирэв ээ. Тэгсэн чинь баталгаатай гэр бүлтэй, хоёр хүүхэдтэй байсан хүн байжээ. Тэр эхнэрээс сална гэдгийг санахын ч хэрэггүй байжээ. Тэгээд хөөрхий энэ охин сэтгэлийн зовлонд шаналан энгэрээ нэвтэртэл усан нулимс гоожуулж заримдаа Элб гол руу гүйж явсныг нь хүн авчирсан байдаг юм. Тийм л гүн гашуун зовлонд ордог байна шүү дээ. Ээ бүү үзэгд, энэ эрэгтэйчүүдийн дотор ямар өөдгүй амьтад байдаг гэж санана... гэхэд Катрины нүүр халуун оргиж шатах шиг болохуйд тэрээр дотроо, больё доо, би энд байж ер чадахгүй нь, бушуухан шиг холдъё. Өчигдөр үдээс хойш ийм яриа үргэлжлэв. Аяа мөн аймшигтайяа, ээж минь, миний юү хийж байгааг мэдвэл?! Аль эсвэл мэдсэн ч байж болох юм. Тэгээд намайг далдуур зэмлэж надад санамж өгч байгаа биз? Нээрэн мэдэж байгаа гэж үү? Хэрэв тийм бол яадаг бил ээ? хэмээн бодон үймснээ гарч угаалгын өрөөнд ороод толинд харвал өөрт нь гоц гойд шинж алга ажээ.

	 

	 

	Вернер хэдийгээр дайны талбарыг нүдээр үзээгүй боловч дайны хүнд хүчир зүйл болохыг төсөөлөн бодно. Тэрээр дайн дуусахад дөнгөж арван дөрөвхөн настан байсан билээ. Түүний тариачин эцэг нь дайнд амь үрэгдэж, ээж нь өлсгөлөнгийн үед нас баржээ. Төрсөн ганц ах нь Австралид очиж тохилог сайхан амьдарч байгаа ажээ. Тэрээр Вернерт хааяа нэг захидал бичихдээ Герман орны өрөвдөлт амьдрал, дайны талбарын тухай, одоо ч мөн тэр хэвээрээ мэтээр бодож байгаагаа санаа зоволгүйгээр бичих бөгөөд ер нь гадаадын хүний төсөөллөөр бичих ажээ.

	Захидал бичих бүрдээ янз бүрийн машиныг түшиж зогссон өөрийн зургийг илгээнэ. Тэрээр нэгэн удаа бичихдээ «Эндхийн хүн бүхэн герман шиг тэнэг гэж ярих юм. Үүний учрыг ойлгох нь зүйтэй байна. Хүмүүс ярихдаа тэднийг хоёр дахин буудсан нь бас л хангалттай биш байна. Тэд одоо өөрсөд дундаа хагарчээ. Ханбургийнхэн Лейпцегийнхныг үзэж чадахаа больж, Магдбургийнхэн Мюнхеныхныг нулимах болжээ гэх юм. Вернер минь чи ухаантай сан, наашаа ирээч, замын зардлыг чинь би төлье. Чи дараачийн дайнаас өмнө Австралид заавал ир!» гэжээ. Учрыг үл ойлгож буй ахдаа Вернер сэнхрэхүйцээр хариу өгч «Мэнд хүргэсэн явдалд тань баярлалаа. Харин Австралийн талаар намайг битгий шахаж шаардаач. Би эх орондоо жаргалтай амьдарч байна. Эндээс холдоно гэж санахгүй бол сэтгэл төвшин байх сан» гэж бичжээ. Энэ явдлаа сая Вернер дайны талбараас амралтад гэсэн үгийг бодох зуур дахин санав. Марианетайгаа хамт өнгөрөөсөн энэ амралт бол Вернерийн хувьд заншил дасал болсон жинхэнэ амьдралыг бүтээн босгох их хөдөлмөрийн түр зуурын завсарлага боллоо. Төлөвлөгөөг хугацаанд нь биелүүлэхийн тулд цагийн зүүтэй амьсгаадан уралдаж эдийн засгийн талаар гоц хэмнэлттэй ажиллах Шкона хотынхны бэрхшээлийг алс холын Ростокт суугаа Мариане хэдийгээр яв цав мэдэхгүй боловч нөхөртөө тавтай сайхан амрах бололцоо бүрэн бэлтгэжээ.

	Ийнхүү өдөр хоног өнгөрөхүйд Вернерийн уйтгар төрж хойшоогоо мөрөөдөх болж тал биеэ тастуулж үлдээсэн мэт санахуйд тэрээр яахыгаа ч эс мэдэх бөлгөө.

	Охин Муммелыгээ хүртэл авчирч өгсөн тоглоомоор нь тоглоё гэж гуйхад тогловч санаа хоёрдон сэтгэл үл тайвшрах ажээ. Учир нь түүний хувьд амьдралд өөрчлөлт орж сэтгэлийн хямралыг үүсгэснээс амьсгалахад нь хүртэл бэрхтэй хүнд болжээ. 

	Муммел ч тэгэхээс тэгэх гэсэн шиг аавдаа улам наалдаж сурлагынхаа хүснэгтийг үзүүлж магтуулахыг хичээн:

	— Ээж хэлэхдээ та хүртэл сургуульд байхдаа ийм олон онц авч байгаагүй, үүнийг үзээд лав их баярлана гэсэн гэж хамраа шантайлган өөрийн хэлсэн үгний хариуг хэлүүлж өвөр дээр нь аргагүй ягжийн сууна.

	Вернер чиггүй царайлан:

	— Сурлагын тэр үеийн дүн бол ямар багш, юү зааж байснаас гол шалтгаалж байсан юм. Харин одоо бол би их шамдамгай оролдлоготой суралцана... харин тоон дээр чиний сайн дүн авсан чинь надад ердөө ч таалагдахгүй байна гэхэд Муммел эцгийн дүгнэлтийн эсрэг үнэн санаанаасаа сонирхсон байртай хэд хэдэн асуултаар яриагаа эхэлж:

	— Ямар багш нар байсан юм бэ? Тэд нар тийм их муу, тэгээд бас дайн хүсдэг байсан уу? хэмээх нь бяцхан охин сайн муу хоёрын хоорондох завсрын шатыг ойлгодоггүй байсныг илчлэх ажээ. Вернер учрыг гаргаж:

	— Тэд бүгдээр тийм биш ээ, зөвхөн тийм юм сурга гэсэн тушаалын дагуу ажиллаж байсан юм. Зарим нь ч мэдлэг чадвараар дорой байжээ гэхэд Муммел ийнхүү тодорхой бус хариултын эсрэг юү гэхээ агшин зуур бодсоноо ийн асууруун:

	— Аав аа, та надад хэлэхдээ багш, эцэг эхчүүд бол насанд хүрсэн улсууд хүүхдүүдээс илүү ихийг мэддэг, тийм болохоор хүүхдүүд томчуудын сургаалыг дагах ёстой гэдэг биш бил үү? хэмээн сайх өгүүлбэрийн утга санааг зөвөөр гаргахын тул нэлээд мэрийсэн бололтой нухацтай амьсгаадна. 

	Вернер: 

	— Тэр үнэн. Гэвч бүр дээр үеийн зарим ахмад багш нар өөр бодолтой байсан юм. Тэдэнд хааны болон Гитлерийн сургаал шингэсэн байжээ гэвэл Муммелийн дотор хамгийн аймшигтай ойлгоц болон тогтсон Гитлер гэдэг нэр сонсогдохуйд бяцхан охины толгойтой үс арзасхийх шиг болж улам цааш лавшруулан:

	— Тэгэхээр хуучны багш нар гитлерийн хэлсэн бүхнийг ёсоор нь гүйцэтгэж байсан байх нь ээ? гэхэд Вернер:

	— Тийм ээ, албаар, биелүүлэх ёстой байв.

	— Тэр үеийн багш нар одоо хэдий настай байх бол? гэхэд нь Вернер чухам юуны учир ийм асуулт тавьсныг үл ойшоон нарийн тооцоолон бодсоноо:

	— За даа, жар ч юм уу, далтай аль эсвэл нас барж дууссан ч байж магадгүй гэв. 

	Муммел их л цочиж:

	— Юу гэнэ ээ, аав аа? Жар гэнэ ээ? Манай Кнуст багш одоо жаран гуравтай шүү дээ... гэхэд Вернер охиндоо буруу санаа ойлгуулсандаа гэмшин эргүүлж засах үг олохыг хичээн:

	— За чи анхаарч бай! гээд охиныгоо өөр лүүгээ татаж мяндсан хонгор сэвлэгийг нь энхрийлэн илж ийн өгүүлрүүн: — Танай Кнуст багш бол ухаантай сайн хүн байгаа юм, тийм биз? Яагаад вэ гэхээр танай багш чинь хүүхдүүд та нарт хайртай биз дээ? Аль эсвэл үгүй юу? гэхэд Муммел тэвдсэн байртай зөвшөөрөн толгой дохиж сэтгэлийн хямрал нь хэвээр агсанд Вернер цааш нь: — Миний охин анхаарч бай! Дээр үеийн багш нар бол хүүхдийг, нүдэж занчдаг байсан юм. Тэр нь бас тэгээд яльгүй юмны төлөө шүү. Жишээлэхэд л хэрвээ хүүхэд хоорондоо ярих, шуугилдах, гараа зөв нугалж суухгүй бол занчиж гарна... гэтэл Муммел эцгийн хажуугаас үсрэн холдож үгийг нь тасалж:

	— Аав аа, та намайг занчсан шүү дээ. Та тэгээд өөрөө фашист гэж үү? гэхэд Вернер тэсвэр алдаж:

	— Занчих гэнэ ээ! Занчих ий?! хэмээн учир зүггүй хашхиран:

	— Чамайг би ганц удаа зөөлөн алгадсан. Тэр нь аль хэдийнийх билээ хэмээн гэргий рүүгээ харж тусламж горилон ширтэнэ. 

	Дуугүй суусаар агсан Мариане нөхрийнхөө ялагдсанд инээд нь хүрч ёжтойгоор инээмсэглэж:

	— Ийм л байгаа юм. Охиныхоо төлөө жаахан анхаарах хэрэгтэй байх аа. Тэгэхгүй бол юү гэж ч магадгүй шүү гэвэл Вернер өөрийгөө зөвтгөсөнгүйд дургүйцэж хүйтнээр

	— Харин л дээ. Чиний сайн хүмүүжүүлж байгаа чинь аль вэ? Чамд хүүхдийн сурган хүмүүжүүлэх гэдэг зузаан номоос өөр юү ч алга. Тэр ч байтугай чи улаан ягаан хоёр өнгө эмэгтэй хүний хувцсанд тохирдоггүйг мэдэхгүй байна шүү... гэж, муучлахад Мариане учиргүй гайхан түүнийг ширтэх бөлгөө.

	Вернер тэрхүү хурц харцыг ажмагц саяын багтаж ядсан уур хилэн нь савангийн хөөс лугаа адил замхарч, ичих шиг болохуйд цонх тийш дөхөн очиж баригдаж буй барилгын дээгүүр алсын тэнгэрийн хаяаг ширтэнэ. Тэрээр дотроо удаан дуугарахгүй байж болохгүй хэмээн сэтгэнэ. 

	Орой болж Муммелийг унтсаны сүүлд Вернер:

	— Бид хоёр биеэ хуурахгүй гэж амлацгаасан биш бил үү? Бид биедээ дурлахаа больсон бол түүн шиг гутамшиг байхгүй. Хэрэв бид бие биесээ хайрлахгүй юм бол ёстой шившиг тэр болох сон. Харилцан биесийг тэгж гутаая гэж чи бодоод байна гэж үү? гэхэд Марианегийн талбиун инээд дахин тодорч:

	— Чи ч лав сайхан ярьж чаддаг хүн юм даа хэмээн далайд амарч байхдаа анх хэлсэн үгээ болгоомжтойхон өгүүлэв. Тэрээр Вернерийг үдээс хойших уурласандаа уучлалт гуйж байна хэмээн бодоод баярлах шиг болж:

	— Хэрэв миний ягаан цамцан дээр улаан ноосон цамц нөмөрснөөс өөр онц их зүйл чиний дургүйг хүргээгүй бол... чамд гомдох үндэс надад алга гэв. Вернер түүнийг ажвал авгайн санаанд сүүдэртэй тал огт үгүй агаад ялдамхан мишээлт нь тун эвлэг, аятайхан ажээ. Мариане нөхөртөө ариун хайр сэтгэлээ нэгмөсөн бэлэглэсний учир Вернерийн гэрийн ажлаас хөндий байдгийг нь өөлж бодох байтугай харин өөрөө ганцаар сар дараалан суухдаа хийх ажил ихтэй уйдахгүй зүгээр аятай таатай зүйл хэмээн бодно. Энэхүү сайхан сэтгэлийг ойлгосон Вернер өөрийн үйлдсэн бүтэлгүй явдлыг үнэнээр тоочиж сэтгэлийн шаналгаанд унагахыг үл зүрхлэх бөлгөө. Мариане түүнд ийнхүү үнэтэй найдварыг бэлэглэсэн авч Вернер түүнийг хадгалах чадалгүй ажээ. Хэрэв журмын бүсгүй энэ бодлыг мэдвээс түүний хувьд дэлхий ертөнц тэр аяараа сүйрэлд учрах шиг болох биз ээ.

	Хоёр залуу анх удаа учран бүжиглэсэн тэр үед Мариане дөнгөж хорин нэгэн нас шүргэж байж билээ. Вернер ч төдийлөн таарсан бүхэндээ шалиглаж яваагүй үе байлаа. Тэрээр уурхайд байхдаа хамт ажиллагч нөхөдтэйгөө уушны газар үе үе оровч уурхайчдын хатуу архи, хөзөр хоёроос өөр зүйлийг төдийлөн сонирхдоггүй байлаа. Бага залуу Мариане ичиж зовомтгой агаад бүжгийн танхимаас яагаа ч үгүй эрт байхад гарч одно. Вернер түүнийг олонтоо харж ажигласны эцэст урьд өмнө нь сонссон шалиг завхай хүүхнүүдийн төрх байдлаас огт өөр шинжтэй шиг санагдсанд ойртож танилцахыг хүсэвч бүсгүй ер нүүр өгсөнгүй. Тэр ч байтугай бүжгийн танхимаас гэрт нь хүргэхийг гуйвч эс зөвшөөрөх ажээ. Тэгэх тутам бүсгүйтэй ойртох Вернерийн хүслэн хязгаараа алдаж юунд ч үл хаагдах уулын голын урсгал мэт боллоо. Вернерийн сурагласнаар Мариане өөрийн нь суудаг газраас нэлээд хэдэн километр зайтай орших нэгэн хотод идэш уушны дэлгүүрт худалдагчаар ажилладаг болохыг тэр дор нь мэдээд авав. Ийнхүү Вернер өдөр бүр зайдуу орших тэр дэлгүүрийг явганаар зорьж тос, хиам, талх төдийхөн худалдаж авдаг боллоо.

	Асар удалгүй, Мариане бөс барааны дэлгүүрийн худалдагчаар ажиллах болсныг Вернер бас л хэзээний мэдчихсэн хэдэн мөнгөө нусны алчуур оймсхоноос үрдэг боллоо. Хямдхан үнэтэй бараа олонтоо авч Марианег тэр тоогоор үзэж харах хүслэн тэмүүлэх болов. Вернер цөхрөлтгүй хөөцөлдсөний хүчинд Марианетай уулзахаар цаг болзлоо. Мариане үнэн сэтгэлийн угаас төв төвшнөөр:

	— Таны ийм олон алчуур оймс авдаг учрыг хэн ч ойлгохгүй биз. Танд ганц дотуур цамц ч гэсэн худалдан авах шаардлагатай байж болно шүү дээ гэхэд Вернерт хэлэх ч үг олдоогүй билээ. Мариане гэнэн хонгор насандаа хууртагдан сүрхий харьцаатай тулгарсан ер нь хайр дурлал бол цаг ямагт тийм байх шиг бодож явдгаа Вернерт үнэн санаанаас ярьж сэтгэл уужрах шиг болов. Энэхүү байдлыг сонссон Вернерийн сэтгэл уяран хэрэв Мариане надад хайр дурлалаа өгвөөс би түүнийг гомдоож хуучин сорвийг нь дахин яасан ч маажихгүй юм гэж дотроо чиг шулуудан бодож билээ. Ингээд хоёр залуугийн харьцаа ойртон ойртсоор ханилан суух хурим ёслолыг их баяр хөгжөөнтэй гүйцэтгэв. Удалгүй Мариане хайрт нөхөртөө Муммел охиноо бэлэглэж зол жаргалтай эх хүний ёсоор сэтгэл түвшин амьдрах болж билээ. Тэд өөрсдийн үнэнч хайр дурлал, үр хүүхэдтэй болсондоо баясах бөлгөө.

	Гэр бүлийн амар төвшин байдал нь тэдэнд дутуу дулимаг зүйлээ гүйцээн, цааш дэгжих боломж олгосны учир Вернер германы чөлөөт залуучуудын эвлэлийн сургууль, намын сургуульд суралцан төгсгөж, Мариане цэцэрлэгийн хүмүүжүүлэгчийн боловсролыг олж цааш боловсрох нь зүй гэсэн нөхрийн зөвлөгөөг дуртайяа хүлээн авчээ. Вернер ажлын шаардлагаас болоод нэг хотоос нөгөө хотод шилжин суух ерийн хэрэг болсон бөгөөд Мариане хэдийгээр нөхрийн хойноос нүүж очивч тэр хороонд залуу хосод бие биеэ мөрөөдөн хүлээх явдал ямагт тохиолдсоор байж билээ. Саланги байх тэрхүү урт хугацаа залуу амрагуудын хайр дурлалыг улам шатааж оргилуулж байдаг бол түүндээ хүрч байсан биз ээ. Түүнийг Вернер шалиг явдлаар унтрааж яахан болох билээ... Ийнхүү элдвийг сэтгэн буй Вернер унтсан байдал үзүүлэн хэвтэх агаад хажууд нь хэвтэж буй Мариане сурсан зангаараа хөнжлийнхөө торгон гадрыг илж түүний сэрүүн байгааг мэдэв.

	— Чи унтаагүй байна аа даа? Чиний амьсгаа чинь мэдэгдэж байна хэмээн туяхан нарийн хуруугаараа Вернерийг аяар чичин Мариане шивнэв.

	Энэхэн зуур юу дуугарахаа мэдэхгүй сандарсан Вернер дотроо, Мариане маань болсон үйл явдлыг юунд үл анзаарнам вэ? Хэрэв чи мэдвээс миний санаа амрах сан гэж бодтол Мариане өөрт нь наалдаж: — Чи юу бодож байна вэ? Юу бодож байгаагаа хэлээч гэж асуух нь түүний ерийн сурсан зан бөгөөд нөхрөөсөө юм л бол ингэж шалдаг билээ. Ийнхүү гэргийн сэжиггүй цагаан сэтгэл нь Вернерийн бүх бие махбодыг улам сандраан түгшээжээ.

	 

	 

	Катрин ээждээ шинэ жилийн бэлэг авчраагүйдээ ихэд гэмших бөлгөө. Нэг үе мартсанаа гэнэт нөгөө л бэлгийн тухай бодол харван орж толгойтой үс нь арзасхийх шиг болно. Тэрээр чухам яагаад төрсөн эжийдээ шинэ оны бэлэг мартсаныг бодоод эс олно. Гагцхүү өөрийн сохор дурлал бүхнээс дээр суурь эзэлж байгааг өөрөө ойлгох ажээ. Катрин анх өөртөө Вернерийн таалагдаж буйг тохиолдол хэмээн бодож байсан нь эндүүрэл болжээ. Тэр нь зөвхөн тохиолдол бус харин түүний сэтгэлийн гүнд шингэж дотроос нь халууцуулан цоргих болов.

	Заримдаа тэрээр буруу хэрэг үйлдсэнээ гэмшин гашуудах бөлгөө. Чухам яагаад, юунаас болсон нь үл мэдэгдэх сэтгэлийн гүн хямрал Катриныг зовооно. Төсөөлж байсан ирээдүйн сайн сайхан бодол нь нэг үе алга болж урьдын адил гон бие гозон толгой үлдэж байгаа мэт бодогдоно. Шинэ жилийн баярын хоёр дахь өдөр Катрин ээжээсээ: 

	— Хэрэв та тийм охинтой сон бол түүнийг уучлах уу? хэмээн асууваас ээж нь учрыг үл олж гайхсан байртай хоёр гараа шулуунаар нь доош унжуулан зогсож хэсэг бодолхийлснээ шийдмэгээр:

	— Аа чи нөгөөх намхан Шулцийн явдлыг ярьж байна уу? Яалаа гэж дээ Кати минь, хэрвээ чи тэгж намайг зовоох юм бол ээж чинь хэрхэвч тэсвэрлэхгүй... гээд эргэсэн нь Катрины биеийг ямар нэгэнд хүнд зүйлээр нэвширтэл цохих шиг болов. Катрин эндээс түргэхэн шиг холдож чив чимээгүй газар чөлөөтэй сэтгэн бодохоор гарч одов.

	 

	 

	Хүмүүсийн ярилцах шуугианаар Ханнес нойрноос сэрэн ажвал хурц наран цонхны шилийг нэвт тусаж аль хэдийний өглөө болсны шинж бөлгөө.

	Чих тавин чагнаваас хүмүүсийн түрүүчийн яриа чухам юу ярьж буй нь сайн мэдэгдэхгүй боловч нэлээд ойр сонсогдоно. Нөгөөх агсарсан, тушаасан дуу гарч түүний дараа тэвдэж мэгдсэн чичирхийлсэн үг сонсогдохуйд удалгүй хор шарыг нь маажсан байртай ёжтой дуу гарах ажээ.

	Гэтэл үнээ мөөрөх дуун нийлж хашаанд их л хөлтэй байгаа сонсогдохуйяа Ханнес орноос үсрэн босож шалмагхан хувцаслаад цонхоор цээжээ цухуйлган ажвал халзан толгойтой баян тариачин Цолленцол ихэмсгээр 

	— Үхэр бол хоол тун их голомтгой амьтан юм шүү, авгай минь. За тэгээд эмзэг гэдэг нь нярай, нялх хүүхэд гэсэн үг. Түүнээс гадна миний гар дээр байхдаа зэгсэн юм хүртэж байсан болохоор мөн л тэр чинээний юм шаардах болно шүү, наад хэдэн үнээ чинь... хэмээн богино оройтой эсгий бүрх малгайгаа духдуулан тавиад овортой нь аргагүй харагдана. Түүний хажууд аав нь нэлээд сандарсан байдалтай хоёр хөлөө ээлжлэн амрааж гал нь унтарсан гансаа байн байн сорох бөгөөд ээж нь шинэ барьсан саравчны дэргэд ээж аавдаа зодуулсан хүүхэд лугаа адил урвайн зогсоно. Ээж нь гомдолтойгоор бараг уйлагнах шахам:

	— Та бас л нөгөөх яриагаа эхэллээ. Цолленцол гуай минь, таны хэлдэг хэтэрхий хилс байна. Үнэнийг хэлэхэд үүнээс илүү сайнаар би тэжээж чадахгүй нь... гэхэд Балла өвгөн хажуугаас нь орж:

	— Энэ эмс дандаа ингэж байдаг юм. Юмыг бодож санах гэж ердөө ч байхгүй. Гэвч эдний ярих хамаагүй, өвгөн минь ойлгож байна уу... гэхэд Цолленцол шаардангуйгаар:

	— Ердөө л лууван, өвс хоёроос өөр тэжээлийг өгөхгүй гэдэг чинь хүнээр бол махгүй шөл уух гэсэн үг. Хэрэв та нарт бололцоогүй бол би сүүлд нэг тэрэг тэжээл явууламз гэв.

	Ханнес сая л Элберсийг олж харвал тэрээр онгоцонд ус их шаламгайлан хийж байв. Ажвал тэрээр баян тариачны дээрэнгүй аашинд дургүйцсэн бололтой аж.

	Ханнес урагш зүтгэлэн:

	— Хүүе, хэрэв та үхрээ өлсөхөөс айгаад байгаа бол аваад явсан нь дээр юм биш үү? гэвэл хашаанд зогсогсдын бүх нүд түүн дээр ярсхийн тусав. 

	Ээж нь сурсан зангаараа айж сэтгэл хөдлөхдөө уруул амаа хуруугаараа тогшино.

	Цолленцол ууртай догшноор хялбалзана. Ханнесын эгдүү хүрч цонхыг тасхийтэл хаамагцаа гарахаар шат уруудан гүйв. Тэрээр ээжийнхээ тийнхүү өрөвдөлтэй зогсохуйд сэтгэл нь хөдөлж энэ хашааны эзэн нь хэн болохыг үзүүлэхийг хүссэн ажээ. Ер нь энэ хэдэн үхрийн асуудал Ханнесын дургүйг аль хэдийний хүргэсэн бөгөөд баян Цолленцолын ашиг тусын тулд ч тэр шинэ саравчийг барьж өгөөгүйгээ мэдэх бөлгөө.

	Түүнийг хашааны босго алхмагц баян тариачин учрыг мэдэж чиггүй маягаар:

	— За ингэхлээр, юуны урьд та минь тэжээлийн зөв найрлагыг анхаараарай хэмээн захиас захиж бушуухан шиг явж одов. Ханнес шанаагаа гүрэлзүүлэн шүдээ зууж хорсолтойгоор:

	— Харин та дуу шуу ч үгүй зогсож байдаг?! Тэр таныг алгадах болбол та ч толгойгоо улам тонгойж өгөх хүн шив дээ?! Мөн ч таарч дээ хэмээвэл эцэг нь:

	— Чи ч одоо буун сум шиг шунгинаж хүрч ирдэг байж. Тэгээд юү ч мэдэхгүй байдаг. Нэг л биш байна даа. Үнэнийг хэлэхэд Цолленцол сайн малчин хүн болох тул түүнээс их юм сурч болно гээд эмгэн рүүгээ очиж барьж байсан бичигтэй цаасыг шүүрэн авч хүүдээ үзүүлж: — За энэ жорыг үз. Энэ чинь их сүү саах нууц түлхүүр байгаа юм. Ийм чухал юмаа харамгүй зөвлөсөнд нь түүнд баярлах хэрэгтэй биш үү гэхэд нь Ханнес бичгийг авч бүдүүхэн балтай хорон харандаан бичиг нарнаа гялбалзуулан уншвал түүн дээр бичсэн нь:

	 

	Шимт тэжээлийн найрлага:

	Овьёос 10%

	Буурцаг 7%

	Соёо 5%

	Ургамлын тос 5%

	Гурил 5%

	Улаан буудай 5%

	Хөх тариа 12% 

	Нунтаг шохой 1 % орно 

	 

	гэжээ.

	Балла өвгөн сүржин маягаар:

	— Энэ бол зөвхөн түүний зургаан үнээний тэжээл юм, тэнэг толгой минь. Би яльгүй нэмэр нэмчхээд муу алагч үнээндээ тэжээл илүүчлээдэхнэ. Тэгэхийн үед сүү, цөцгий гэдэг чинь хөндий дүүртэл урсах болно хэмээн хөгжилтэйеэ алгаа үрж маасганана. 

	Ханнесын ээж бас л хажуугаар нь нэмэр өгч:

	— Намайг үнээ сааж суухад тэр чинь шулуун ороод ирсэн юм. Миний ард нэг хүн ирэхэд нь би өвгөнийг ирэв гэж бодлоо. Эргээд харсан чинь харин Цолленцол байдаг байгаа даа. Тэгээд тэжээлийн онгоц руу тонгойж үзээд өөр шимтэй тэжээлтэй эсэхийг лавлахад нь би байхгүй гэсэн юм гэв. 

	Ханнес омогдон заналтайгаар:

	— Дахиад тэр муугаас ийм үг би сонсвоос хэдэн үнээг нь хашаанаас хөөж гаргах вий. Тэр дор нь хөөж гаргах юм шүү. Ээжийгээ би хэнээр ч доромжлуулахгүй гэдгийг тэр муу мэдвэл зохино гэв. Элберс шилэн хүзүүгээ зөөлөн том алчуураар арчсаар ирж тал засан инээмсэглээд,

	— Өглөөнийхөө зуушинд орцгоовол яах сан бол? хэмээхэд Балла өвгөн яаруу сандруугаар бүдчин алхалсаар гэрт оров.

	Ханнес, Элберстэй хэдэн хундага хатуу архи тулгасны эцэст:

	— Ийм л байна, герман эх орон чинь. Төрсөн эцгийн гэрт л төвшин тайван байж чадсангүй шүү дээ, өнөөдөр. Гэхдээ дэлхий ертөнцтэй зүйрлэвэл юу ч биш ээ. Хааяагүй л биесийн үсийг зулгааж байгаа болов уу гэхээс дахиад л тэнүүчилчихмээр санагдах юм. Ер нь юү ч болсон ээжийгээ л хүнд доромжлуулахгүй. Тэр ярвагар баяны хэдэн үнээ ээжийг минь чадлаас хэтэрч байна. Үүнээс салгавал миний буруутах огтхон ч хамаа алга хэмээн ширээн дээр тавьсан сэнжтэй аягатай пивыг хуруугаар гогодож авав.

	Бага үдийн үед, санамсаргүй байтал Бюхнер, Ник хоёр орж ирэв. Хөгшин залуу тэр хоёрыг харсан хүнд эцэг хүү хоёр болов уу гэж бодогдмоор ажээ. Ник орж ирмэгцээ Ханнесыг хараад инээтэл Бюхнер хажуугаас нь ёврон ёсорхгоор:

	— Та нарыг яаж байгаа бол хэмээн бид үзэхийг хүссэн юм. Бид ч баярыг нийтийн байранд өнгөрөөлөө. Ер нь та нарт гэхэд нөхөдтэйгөө наргиж цэнгэхгүй баяр бол баяр биш юм байна шүү гэснээ Ханнест хандаж:

	— Танай өвгөн биднийг та нар луу орууллаа. Тийм ч их сайхан зантай биш байна гэх зуур цөм агшнаа нам гүм болов. 

	Энэхүү чимээгүй байдлыг эвдэж Бюхнер:

	— За тэгээд сонин юү байна даа? Гурван ээлжийн ажилд орж өдөр шөнөгүйг зав чөлөөгөөр гачигдах үе хүртэл нэг сайн наргиад авах юм биш үү гэхэд Ханнес ухасхийн босож:

	— За алив, тэгье гэв.

	 

	 

	Сүмийн хонх хэмжээт хугацаандаа уйтгартайяа хангинахуйд Хесселбартын уцаарлах нь нэн ч их ээ. Хэдийгээр баяр боловч инженер заваар бага учир бараг албан тасалгаа болчихсон сууцны хавчиг өрөөнд дотор талаас нь түгжиж суугаад барилгын элдэв зураг төсөл дэлгэн үзнэ. Инженер зураг төслийн дагуу ажил нэг бүрийн явцыг тооцоолж химийн үйлдвэрийн барилгыг хэсэглэн хуваан үзэж түүнд орох мод, цемент, төмөр зэрэг материалыг тооцоолно. Урт удаан хугацаа зарцуулсны хүчинд ч урьдчилан тооцоололт амжилттай дууслаа. Ямар ч болов хамт олны даалгасан найдвар биелж эдийн засагч, ашигтай боломжийг олов. Ийнхүү Хесселбарт инженерийн шамдан суух шалтгаан нь Ханнесаас эхэлсэн билээ. Юмны түрүүнд гараа далайдаг баатар Ханнесын гурван ээлжийн ажилд идэвхтэй байсан нь инженерийг урамшуулжээ. Гэвч Ханнесын ширүүн догшин араншин ажлын нь амжилт дээгүүр хальж харлуулах бөлгөө.

	Хесселбарт ажлынхаа бүтэмжтэйд сэтгэл хангалуун агаад үлдсэн хэсэг ажилдаа шамдан суутал цус хурсан мэт улаан хамарт үйлчлэгч хаалганы завсраар цухуйн:

	— Хоол бэлэн боллоо. Хүү минь, чи чинь юү болоод хонхны дохио ч дуулахаа болчихоо вэ? гэвэл бодож агсан бодлоос салахгүйг хичээсэн Хесселбарт:

	— Би өлсөөгүй байна аа, гэхэд,

	— Ядахдаа нааш болооч хэмээн гуйхад Хесселбарт дэлгээстэй зураг сэлтээ хумхиж:

	— За, за би одоохон очъё, сүүлийн удаа ч болж байгаа байх... гэвэл ах нь учрыг үл олон гайхаж:

	— Юү гэнэ ээ хүүхээ? Наад үгээ тодорхойхон тайлбарлаач гэж тулган шаардахуйд Хесселбарт:

	— Би ажил руу очихоос болохгүй нь гэж өөр тодорхой юм хэлсэнгүй. Хамба лам гараа түүний мөрөн дээр тавин өөр лүүгээ татан нөхөрсгөөр:

	— Бид аль хэдийнээс эвтэй найртай амьдарч ирсэн билээ. Тэр маань бурхны л ач шүү дээ. Тэр учраас бурхан шүтээндээ баярлахаас гадна түүний эсрэг ажил үйлдэхийг болих юм биш үү гэхэд Хесселбарт үлдэх болов.

	 

	 

	Баярын өдрүүд шувтарч барилгынхан ажлын ирмүүн хүчтэй болжээ. Нэгдүгээр сарын арван нэгэн дуусан цахилгаан станцын дэргэдэх химийн үйлдвэрийн барилгыг үйлдвэрлэлийн иж бүрэн аргаар барьж эхлэх ёстой байв. Энэ өдрийг хамт олноос тогтоож нэлээд хэдэн өдрийн өмнө зарлах хуудсаар дамжуулан ойр хавийн газар тараажээ. Тэдний дунд Хесселбарт инженер гол ажлыг эрхлэх агаад нүдний хор гаргах төдийгөөр амрахыг хязгаарлаж зузаан хөвөнтэй хүрэм нөмрөн сууна.

	Мөн ч уул ажилд онц их хамаарахгүй албан тушаалтнууд энүүгээр тэрүүгээр гүйлдэнэ.

	Катрин Вернертэй зөвхөн ажлын талбар дээр уулзах агаад Вернерийн ажил нь дийлдэхгүй болсон учраас хэдэн өдрөөр хувцсаа солилгүй яваа ажээ. Катрин бодит цалингийн системийг богино хугацаанд тогтоох үүрэг авч тэр өдрийг хүн бүхэн мэдэн хүлээж намын удирдлага ч тогтоосон хугацааг хатуу барихыг хичээсэн нь мэдээж хэрэг. Харин агаар тэнгэр хүмүүсийн санаанаас тэс хөндлөн зөрөх мэт усан бороо цутгаж барилгын суурийн шуудууг усаар дүүргэхүйд хүмүүс борооны усыг хөөргөөр соруулж гадагш урсгавч удалгүй цас бороо холилдон орсноос ажил эхлэх хугацааг арга буюу хойшлуулж захиргааны хүмүүс ээлжлэн жижүүрлэж инженерүүд зохиосон төслөө дахин дахин шалган шамдан ажиллана. Катрин инженер цалин хөлсний журам боловсруулах гэж нөхдийн адил шамдах бөлгөө. Ханнес бригадынхандаа хандаж:

	— Хэрэв Катрин хүүхэн бидний цалингийн системийг бэлэн болгохгүй бол түүнийг эндээс бүрмөсөн туух юм шүү. Энэ бол тодорхой асуудал. Үүнийг ширүүхэн шиг хөөцөлдөхгүй бол нөгөөх хуучны замбараагүй түүх эхлэх болно хэмээн шийдмэг маягаар хөмсөг зангидах ажээ. Бригадынхны хэн нь ч түүнийг эсэргүүцэхийг зориглосонгүй. Учир нь анх Ханнес үйлдвэрлэлийн зөвлөгөөнөөс шөнийн ээлжийн тухай мөн тэр ээлжийн ажлыг хийхийг өөрөө зөвшөөрсөн тухайгаа бригадынхандаа ирж ярихад бригадын ууган гишүүд Болбиг, Галонский хоёр учиргүй дургүйцэж: «Шөнийн ээлж ий?! Галзуураа юу чи?! Барилга дээр шөнө хэзээ ч ажиллаж байгаагүй» хэмээн давшлахад Ханнес ууртайгаар: 

	— Бидэн шиг амьтад ч барилга дээр хэзээ ч ажиллаж байгаагүй. Бидний ихэнх маань ажлын дэргэд нийтийн сууцанд сууж байна. Тийм болохоор хэдийд ч ажиллаж байсан бидэнд юуны ялгаа байх билээ. Хэрвээ та нарын дунд шөнийн ээлжийн ажил таалагдахгүй хүн байвал эртхэн тонилбол таарна. Одоогоор бидэнд цаг байна шүү хэмээснээс хойш ахлагчийн өөдөөс эсэргүүцэх хүнгүй болжээ. Болбиг, Галонский хоёр ч чимээгүйхэн ажиллах болов. Тавны өдөр Рихард Вернер лүү хүрч ирлээ. Түүнийг Вернерийн намч, зарчимч хатуу шаардлага ялангуяа сүүлийн үед онцгойлон ихээр шахах тул Рихард сэтгэл цухалдангуйгаар явах ажээ.

	Тэрээр хэдийгээр шаардлагаас шантарч дургүйцэвч ажлын тогтоосон хугацаа хожимдох болохуйд арга буюу ирж байгаа нь энэ ээ. Хэдхэн минутын өмнө уулын усны гүнзгийг ч андахгүй мэддэг ерөнхий инженер Бертрам Рихардтай уулзаж:

	— Энэ ямар ч ашиг алга. Тэнгэрийн байдлыг хармаар байна. Энэ цас бороо холилдсон нойтон зудаас хүйтэн жавар хамаагүй дээр. Ус болж нороогүй нүх сүв ч алга, газар ч гэж бамбалзуур л болжээ. Өргөгч цамхаг юм өргөх нь байтугай өөрийнх нь жин хүнддэж газарт шигдэж... гэж үргэлжлүүлэн нурштал Рихард үгийг нь тасалж:

	— За тэгээд юү гэх гэсэн юм бэ? Танаас чухал л санаа гарах гээд байгаа шиг санагдаад байна гэхэд Бертрам:

	— Бид Вернерт дуулгах хэрэгтэй байна. Намын үүрийн товчоо гаргасан шийдвэрээ хянаж үзэх нь зүйтэй байна... гэхэд Рихард хэсэг бодолхийлснээ шийдсэн маягаар:

	— Та миний конторт хүлээж бай, би одоохон түүнтэй ярилцаад ирье. Нээрээ ч асуудлыг нэг тийш болгох нь зүйтэй байна хэмээн явсан нь энэ билээ. Гэвч тэрээр өөрийн тийнхүү зорилгодоо үл итгэн тээнэгэлзсэн санаагаа хэнд ч анзаарагдахаас болгоомжлон нуух агаад царайны өнгийг аль болохоор төв төвшин байлгахыг хичээх бөлгөө.

	Вернер, Рихардыг орж ирмэгц түүний зүдэрч үрчийсэн царайны цаана сэтгэл зовсон нэгэн асуудал нуугдан буйг ажиж урьдын хэлдгээ давтан:

	— Та сайн амарч сувилуулах хэрэгтэй болжээ. Энэ байдлаар удаан ажиллахыг хэн ч үл зөвшөөрнө гэхэд Рихард:

	— Бид ажлаа түр хойшлуулах нь зүйтэй байна... гэж Бертрамын зөвлөснийг өөрийн үг болгон өгүүлэхэд Вернер биеийг хүчлэн барьж даргын үгийг сайтар чагнаж сууснаа:

	— Нөхөр Рихард! Та тогтоосон хугацаат ажлаас ухарч болохгүй гэдгийг миний нэгэн адил мэдэж байгаа шүү дээ. Бидний уриа, тогтоосон хугацаа хоёрыг нийтээрээ мэдэж байна. Өвлийн дунд сард ажиллаж байх бололцоотой гэж үзэж байгаа бол зуны эхэн сард харин ч илүү тааламжтай байх ёстой. Хэрэв бид ялимгүй ухарвал нэвтрүүлэх гэж байгаа ажлын шинэ аргад хүмүүс дургүйцэж эхлэх болно. Тэр шинэ арга техникийн төлөө хүн санаа тавихгүй, хэн ч үгүй. Харин түүний оронд хүн бүхэн «За цаадуулыгаа харав уу, цаадуулын чинь худал санаа нь илэрч байна...» гэж биднийг шоглох болно. Үгүй, үгүй, таны санаа тун ч өөдгүй байна. Намд итгэх ард түмний итгэл холбирох нь газар дэлхий холбирохоос аюултай юм шүү... Та ойлгож үзээч! гэв. Рихардын санал үл биелэн албан тасалгаандаа эгэн ирж учир байдлыг ерөнхий технологид тоочвоос тэрээр зөөлөн сандлаасаа ухасхийн босож:

	— Би түүнтэй өөрөө ярина гээд гарч одохуйд Рихард түүний хойноос харсаар хоцров. 

	Бертрам Вернерийн өрөөнд ормогцоо:

	— Вернер минь, бодоод үзээч, бид нарийн сайн хэмжиж шинэ суулгасан ханыг ганц цагийн дараа үзэхэд хагас градус хазайсан байх юм. Бодвол асар удахгүй унах биз. Хойшлуулах л хэрэгтэй байна гэвэл Вернер хэдийгээр арга барагдсан бололтой үзэгдэвч: 

	— Шигдэж байгаа газраа бөхөл. Дор нь жижиг хайрга, чулуу дэвс гэхэд Бертрам уртаар санаа алдаж,

	— Тэгж бололгүй яах вэ, тэглээ гэхэд арван нэгнийг хүртэл амжих нөхцөлгүй гэхэд Вернер хариуд нь:

	— Амжуулах бололцоотой болсон үедээ надад хүрч ирээрэй гэж хэлэв.

	Тавны өдрийн үдээс хойш Хесселбарт, инженерийг өөр лүүгээ ирж явааг цонхоороо хараад юү хэлэх гэж явааг таамагласан Рихард түүнийг орж ирүүтээ асуудлаа танилцуулахаас өмнө хариулахаар шийдэж ийн өгүүлрүүн:

	— Хесселбарт танд сонин сайхан мэдээ барих саналтай байна. Харин муу муухай зүйлээ та энэ удаа тэвчиж хайрла. Танаас ирсэн тийм зүйл энд бас ч хангалттай байна. Намын үүрийн даргаас манай ерөнхий технологичид юү гэж хэлснийг нь та сонсооч, тэр «Амжуулах бололцоотой болсон үедээ надад хүрч ирээрэй» гэсэн байна. Иймэрхүү байдлаар Вернерийн амнаас гарсан үгс нийтийн дунд тархаж байна гэхэд. Хесселбарт инженер учиргүй гайхаж дарга нь чухамхүү үнэн санаанаас уу, аль эсвэл худал даажигнаж байна уу гэдгийн учрыг үл олох ажээ. Ерийн хүний тоглоом наргианыг тэрээр олныг үзэж мөн ч өөрөө түүн дотор хутгалдан явав ч өөрийн даргыг тийнхүү төрх үзүүлнэ гэж огтхон ч итгэсэнгүй ажээ. Тэрээр юү ч бодож санасан зүйлгүй зөвхөн амаа хөдөлгөн хавчганаж:

	— За тийм байдаг байж... хэрэв асуудал тийм болсон хойно... хэмээн өнгөрөөх гэсэнд Рихард түүнийг инженерийн хувьд сонсох нь зүйтэй гэж ятган зоригжуулан:

	— Аа тийм, үгүй ээ та чинь нөгөөх гэрэл гэгээний ажлаа дуусгасан уу? гэвэл Хесселбарт: 

	— Өнгөрсөн шөнө гэрлийн хүчийг нэмэгдүүллээ. Химийн үйлдвэрээс ирсэн хэдэн мэргэжилтэн их сайн нөхөрсгөөр туслалаа. Миний хүрнэ гэж бодож сэтгэл тайван байсан чийдэнгийн гэрлийн хүч ердөө хүрэхгүй байна. Дахиад, тав, зургаан том гэрэл авчирч тавих хэрэгтэй... гэхэд дарга Трутман жишим ч үгүй янзаар яриагаа үргэлжлүүлэх нь олон шаардлагад чих нь дөжирч залхсан байртай ажгуу. Рихард түүнийг эгцлээ харснаа:

	— Та энэ асуудлыг одоо тавьж байдаг! Арай эртхэн энэ бодол таны санаанд даанч орсонгүй юу? Бид хамт олноороо хуралдаад, арван гэрэлтүүлэгч гэж тохиролцоход та мөн байлцсан биз дээ?Түүгээр ч барахгүй таны санал нийлж байсан тийм, биз дээ? Өнөөдөр болсон хойно бид ямар арга хэмжээ авах бил ээ? Та бид хоёр хамт олон дээгүүр хальж ердөө ч болохгүй. Юу ч атугай одоогоор энэ байгаа арван гэрлээрээ туршиж үзье. Ер нь тэгээд та зургааг нэмлээ гээд асар их зөрөө харагдаа ч билүү дээ... гэхэд Хесселбарт инженерийн тавьсан санал биелэгдээгүйд инженер бас л урамгүй буцав. Зургааны өдөр гэхэд Хесселбарт инженер буулгасан банз хангалттай эсэхийг бригадын ахлагч Ханнесаас асууж чадахуйцаар бэлтгэжээ. Ажилчид эргэн тойрон хүрээлсэн банзан дотор эргэлдэж хөрөөдөхийг нь хөрөөдөж харуулдахыг нь харуулдахад модны жижиг үртэс агаарт дэгдэж намар цагийн тэнүүн сайхан мэндийг өвлийн хүйтний түрүүчид хүргэх мэт ээ. Хесселбарт инженер Ханнесын нэгэн адил барилгын ажилд гурван ээлжийн ажлыг зохиох гэдгийг бишрэн хүлээжээ. Ханнесын тийнхүү идэвхтэй хандлага нь инженерийн найдварыг хүлээж өдөр хоног өнгөрөх тутам итгэл хүлээлгэх боллоо. Ханнесын бригадынхантай ажилладаг харьцаа нь нийт барилгачин олны мөрдвөл зохих арга барил мөн инженерт бодогдоно. Санасан санаа, зорьсон зорилгодоо шантралгүй зүтгэгч Ханнесын төрх нь Хесселбартад таалагдахуйяа тэрээр, өөрийн бодож сэтгэж буй банзан ханыг өөр хиймэл зүйлээр орлуулж болох эсэхийг Ханнестай зөвлөвөөс Ханнес толгой сэгсрэн инженерийн санааг бүрэн ойлгосон бололтой:

	— Тэр чинь хэзээ ч бүтэхгүй гээд чихнийхээ гэдсийг имэрснээ тавьж ширвэн үл зөвшөөрөх дохио өгч гуяа алгадсанаа, — Та хүүхдийн тоглоом шиг юм ярьж байна. Өөр юманд санаа тавьж биеийг зовоох хүсэл надад алга. Би бетон зуурмаг түүний хажуугаар банзаа харуулдаж дуусгахыг л хүсэж байна. Үүнийг биелүүлж амжваас миний баяр тэр болно. Харин тэр шинэ санааг туршина, сорино гээд байдаг цагаа гарздаж хармаа хоосон буцахыг хүсэхгүй. Тэгэхээр юү гэсэн үг вэ гэхээр огт материалгүй болоод зүгээр суух цаг ирэхээс нааш огт хийхгүй гэсэн үг. Ер нь үнэнийг хэлэхэд тэр их сул зогсолтын хөлсийг хэн бидэнд олгох бил ээ? Танд гэхэд үнэтэйхэн бөгөөд материал элбэгтэй ямар ч ажлын талаар надтай ярихыг би хэзээ ч зөвшөөрнө гээд цагаан манан татсан ажлын байранд орж, дугуй хөрөөний хажууд очмогцоо цахилгаан хөрөөг ажиллуулж нарийн урт банз туялзан хөвүүлж чахарсан хатуу дуу чихнээ хадах үес нэгэн хүн Ханнесаас:

	— Цаадах чинь юү гээ вэ? гэвэл Ханнес,

	— Ашиг олз олох эсэхийг мэдэхгүй нэгэн завхарсан ажил нэрлэж байна гэхэд бас нэг нь хажуугаас: 

	— Тэгнэ ээ тэр лав, ирэхийг нь хараад би мэдсэн юм. Бидний хармаанд сохор улаан мөнгө ч үгүй байдаг гэж үглэхүйд Ханнес түүнийг хориглож:

	— Чи дуугүй л байж үз, би ажлаа тодорхой бичиж зөв бодуулна. Энэ асуудалд чамаас ч тэр, цаадхаас чинь ч тэр туслалцаа авахгүй гэв.

	Хүссэн хүсэл үл биелэгдэхэд гоморхдог зангаараа Хесселбарт инженер энэ удаа бас л их урам муутай буцлаа. Бригадын ахлагч бүр цалин хөлсний ашигтай эсэхийг чухалчлах нь мэдээж тул Хесселбартын санаачилгыг турших найдвар муухан боллоо. 

	Наймны өдөр болоход Катрин үүрэгт ажлаа дуусгахад дахин нэлээд хугацаа шаардлагатай тул тогтоосон хугацаанд гүйцээж чадахгүй болсноо цалингийн системийн талаар сурагласан Ханнест хэлэхэд Ханнес, уурлаж уцаарласангүйгээр барахгүй нөхөрсөг төлөв байдлаар

	— За даа тусгүй юм болж байгаа байж дээ. Хэрэв тэр чинь бүтэхгүй бол бид ажил эхлэхгүй. Хүн ер нь дотор нь байгаа юмыг мэдэлгүй битүү шуудайтай зүйлийг худалдаж авдаггүйн адил мөнгө цалин бүтэх эсэхийг нь мэдэхгүй байж, яалаа ч гэж ажиллах билээ дээ. Тэгэхлээр хийснээр олгох цалингийн норм бэлэн болох эсэхийг мэдмээр сэн гэхээс өөр гашуун нясуун үг хэлсэнгүй ээ. 

	Тэрээр инженер бүсгүйтэй уулзах бүрдээ түүнийг шахан шаардаж сэтгэлийг хөндөх байтугай түүний нүднээ тэр нэгэн оройны Вернертэй хоёул манан дунд орж алга болсон дүр яг хэвээрээ тусгагдаж хатуу сэтгэл уярч ирэх бөлгөө. Ханнес бүсгүйн ажилч хичээнгүй, тэсвэр хатуужлыг бишрэн бахдаж Хесселбарттай зүйрлээд өдөр шөнө шиг хоёр оо гэж дүгнэнэ. Ханнес түүнд өр зүрхнээсээ дурлавч тэр нэгэн оройны улмаас өөрт нь хэзээ ч илчлэхээргүй болжээ. 

	Түгшсэн сэтгэлээ барьж ядсан Кати онц их үндэсгүй хэдий авч мэгшин уйлж:

	— Намайг битгий зовоогооч хэмээн гуйхад уулаас эмэгтэй хүнийг уйлахад хайлсан тугалга лугаа адил зөөлөрдөг залуу Ханнес бас уярч тэндээс шууд гарч Хесселбарт руу очоод шаардангуйгаар:

	— Энэ эмэгтэйн ажилд туслах хэрэгтэй байна. Энэ талаар арга хэмжээ авах юм биш үү? гэвэл Хесселбарт барилгын даргадаа уламжилсанд дарга Рихард дотроо, Вернер тогтоосон өдөртөө заавал эхэлнэ гэж зүтгээд байгаа юм, зохион байгуулж байгаа боловч ажил хэрэг өөрөөр хандаж байгааг ойлгог хэмээн бодоод намын үүрийн дарга Вернерт уул мэдээг дамжуулав. Вернер сайх мэдээг сонсмогц дугуй дээрээ үсрэн мордож химийн үйлдвэрийг чиглэн одоход Хесселбарт инженер учрыг үл олж гайхсан янзтай толгой сэгсрэн харж зогсоно.

	Вернерийг хаалгаар орж ирмэгц Кати чухам ямар хэргээр явааг түүний ам нээхээс өмнө ойлгож мэдэв. Тэд шинэ жилийн баярын амралтаас хойш ердөө хоёр удаа уулзсан билээ. Хуучин оноо үдэж шинэ оноо угтах ёслолыг тэр хоёр хамт тэмдэглэв. Харанхуй шөнийн нам гүмд тэд хоёул цонхоо нээж алсад анивалзагч оддыг ширтэн зогссоноо Катиг даарахад Вернер орны зөөлөн бүтээлэг авчран нөмрүүлж зогстол Кати хоёр хүрэн нүдээ тас аньж Вернерийг налж зөөлөн дуугаар:

	— Вернер минь, хайрт минь... хоёул эндээс холдъё. Биднийг таньж мэдэхгүй хотод очъё... чи минь шийдэж замын билет авчраач гээд Вернерийн юү ч дуугаралгүй уртаар санаа алдан толгой дохихыг ажиглан ширтэж билээ.

	Кати түүнд үл итгэх бөгөөд сэтгэлд хадгалагдан буй нууцаа түүнд илчлэхийг хүссэнгүй. Магадгүй харин тэд зэлүүд өтгөн ойн дунд чөлөө завтай зугаалсан бол Кати тийнхүү удаанаар тэвчин дуугүй байж чадахгүй ч байсан байж... заримдаа Кати, Вернер өөрийг нь орхиод гэргий рүүгээ бүрмөсөн явчих болов уу гэж бодон сэтгэл түгшинэ. Ер нь Вернер гэргийгээсээ бүрмөсөн салах сан болов уу? Тэрээр саяын амралтыг гэртээ хэрхэн өнгөрүүлсэн тухай Вернерээс асууж ч зүрхэлсэнгүй. Кати нэгэн удаа Вернерийн хажуугаас огло үсрэн босож явж одсон нь сэтгэл уймарч дургүй хүрсний илрэл байсан биз. Түүний дотор муухай оргиж духны нь хөлс дааварлах байдал үе үе тохиолдох болов.

	Нэгэн удаа Вернер түүнтэй уулзмагцаа их л санааширсан байртай:

	— Чи яагаа вэ, Кати минь? Царай чинь яасан цонхигор байх юм бэ? Бие чинь зүгээр үү? гэхэд Кати толгой сэгсрэн:

	— Зүгээр зүгээр хэмээн үл мэдэг инээмсэглэв. Харин тэгээд гарах гэж хаалга руу дөхөх зуураа, Вернер уул нь мэдэх хэрэгтэй юм шүү дээ, хэлдэг ч байж уу гэж бодож билээ. Катрин түүнээс за юу, аль эсвэл үгүй юү? гэдэг хоёр хариултын нэгийг хүсэвч зүрх дутан хараа далдирна.

	Кати хэдийгээр ажилдаа бүх анхаарал бодлоо тавьж хайр дурлалын бэрх зовлонг мартахыг хичээвч үл бүтэх бөлгөө. Харин одоо бол Вернер өөрт нь албан тасалгаанд яаруухан орж ирсний учрыг олох гэж эрмэлзэнэ. Хэрэв бидний дэргэд өөр хүн байгаагүй сэн бол Вернер: «Хайрт минь, чамайг би гайхалд учруулахыг хүсэхгүй ч арга буюу ажлын шаардлагаар...» гээд л ярих сан байх даа гэж Катрин бодно. 

	Харин тэгтэл Вернер ерийн харьцаагаараа:

	— Дам сонсвол, нөхөр Катрин гуай та цалингийн системийг бэлэн болгоогүй байгаа дуулдлаа. Яагаад бэлэн болгоогүй вэ? Ямар ч байсан заавал бэлэн болгох хэрэгтэй шүү! гэж ягштал тулгав.

	Кати тунгалагхан цагаан царайгаа саран мэт мэлтийлгэж Вернерт давхраат хүрэн нүднийхээ зөөлөн харцыг тусган нам дуугаар:

	— Би чадахгүй нь ээ гэснээ дотроо хэрвээ чи минь намайг гуйлгалгүй Кати минь гэсэн сэн бол би уул ажлыг дуусгах байсан байж ч магадгүй сэн... гэж бодлоо.

	Вернер гуйж учирлахыг хүсэвч Хесселбартын дэргэд яахан болох билээ. Катрин сандлын түшлэгийг налан гэдрэг сууж «Оройн цагаар суу» гэдгийг давтан бодоод 

	— Би хичээе дээ гэв.

	Есний өдөр гэрлээ туршин асаатал том гэрэлтүүлэгчийн хоёр нь шатав. Үүний дараа Рихард даргад Хесселбарт очиж гэрлийн талаар анхаарал тавихыг зөвлөхөд Рихард:

	— Та энэ талаар намын үүрийн даргатай ярь. Тэр шийд өгнө байх гэвэл Хесселбарт дургүйцэж:

	— Намд ямар хамаатай билээ. Би инженер хүн. Та дарга хүн, тантай би ажил зөвлөж байна. Барилгын дарга та болохоос Вернер биш... гэж хэлчхээд ийнхүү зүрх зориг гаргасандаа өөрөө ч гайхаж билээ. Рихард түүний омгийг дарж үйлдвэрээс туслах бололцоо эрэв. Аравны өдөр ням гараг байсан боловч Рихард гэртээ төдийлөн тухалж чадсангүй. Барилгын ажлын талбайн гэрэлтүүлэг бүрэн хангагдаагүй нь Рихардтай холбоотой тул сэтгэл зовох ажээ. Тэрээр цахилгаан мэргэжилтэнтэй бямба гарагт ярихад ажилчид аль хэдийний гэртээ харьсан тул даваа гараг хүртэл хүлээхээс өөр аргагүй болсныг тайлбарлаж билээ. Энэ учрыг Вернер мэдэж шөнийн ээлжийг хагас дулимаг гэрэлтэй ажиллуулах эсэхийг шийдэх хэрэгтэй байв. Ийнхүү Рихард үдээс хойш машинд сууж намын үүрийн даргатай уулзахаар явлаа. Тэр эхлээд Вернерийн гэрт нь очвол тэнд байсангүй. Тэгэхээр нь ажил дээр ирвэл тэнд яг тулгарлаа. Рихард даргыг учирлахаас өмнө Вернер урьтаж:

	— Сайн байна, тантай уулздаг маань золгүй нөхцөл дунд зол заяатай учрах шиг боллоо. Мэдээжийн таны сэтгэл тайван бус байгаа биз, тийм байх аа? хэмээн дурамжхан инээмсэглээд: — Та бодоод үзээч, гэрэл шатсан гэдгийг би дөнгөж сая сонслоо. Гэвч энэ гэрлийн талаар аль эртнээс саналаа хэлж байсан байх юм. Уул нь ухаан сүвэгчлэх хугацаа ч мундахгүй л байсан шиг сонсогдох юм гэхэд Рихард хирдхийн цочих шиг болж Вернерийн царайнаас ажвал өөрт нь гэрлийн талаар Хесселбартын олонтоо зөвлөж байсныг мэдсэн юм шиг бодогдов. Вернер тэр талаар бүгдийг мэджээ. Тэгээд юунд өнөөдрийг хүртэл дуугүй явсан юм бол? Яагаад урьдын адил, "— Та намын өмнө хариуцлага хүлээх болно шүү, нөхөр намын гишүүн..!" гэж тулгаагүй юм бол? 

	Вернер хэсэг бодолхийлснээ:

	— Таны тэрэгний бензиний сав дүүрэн үү? гэвэл Рихард толгой дохив. 

	Вернер учрыг гарган:

	— Та бид хоёр тосгон дамжсаар Халле хот орох хэрэгтэй боллоо. Инженерийг хоёр цахилгаанчны хамт авчрах хэрэгтэй байна. Өнөөдөр, заавал өнөөдрийн дотор энэ гэрлийг бэлэн болгох хэрэгтэй болоод байна. Ерөнхий инженерийг би нэлээд түрүүн дуудуулсан. Хаяг нь харин надад байсан юм. Тэд гайхах л биз. Одоо яая гэхэв дээ, учрыг нь ойлгох биз... хэмээн залуу хүний золбоолог янзаар мишээн Рихардын тэргэнд шууд ороод суув. Рихард арга буюу тэргээ асаан хөдлөхөд машины толинд барилгын талбар холдон жижгэрсээр бөгөөд Вернерийн тийнхүү өөрийг нь зориудаар авч гарсанд дургүйцэвч ямар ч эсэргүүцлийг үзүүлж үл чадна. Тэд хоорондоо юү ч үл ярих бөгөөд хааяа нэг зам дугуйран эргэхэд тохой мөр нь тулж налалдах бөлгөө. Рихард хажуудаа суусан Вернерийн царайг сэмхэн ажвал цаадах нь ямар нэг сэтгэл хөдлөм юм болоогүй мэт хоёр нүдээ анин хэнэггүйхэн явна. Түүний гадна төрхийг ажвал нам гэдэг асар их хүч чадлаар зэвсэглэсэн юунд ч үл дийлэгдэх аварга хүчит араатны шинжийг илтгэх мэт ээ. Хэрвээ Рихард Вернерийн залуу насыг зээлж ахуй амьдралд хандвал мөн иймэрхүү бардам сайхан байж чадах сан болов уу? Ямар ч болов Вернерийн оролцоогүйгээр өнгөрөх ажлын шижим үгүй бөгөөд түүний эсрэг тэмцэх санааны гарз ажээ. Тэд явсаар хөврөлдөн зурайх дардан хар замын хажуугаар жигдрэн ногоорох тарианы өргөн талбай бүхий зэлүүд сайхан газар түр зогсож Рихард машины жолоог тохойлдон уртаар санаа алдахуйд Вернер учрыг олох гэсэн байртайгаар цоортол ширтэж:

	— Яагаад зогсов? гэхэд алсад зурайх замын үзүүрийг гөлрөн ширтсэн Рихард нам дуугаар ийн өгүүлрүүн:

	— Вернер, чамайг би эрж явсан юм. Тэр гэрлийн асуудлаар би, чамайг аль дээр үед мэдсэн гэж бодсон. Тэгээд бүгд хийгдэж бэлэн болсон биз ч гэж бодлоо. Цахилгааны үйлдвэрийнхэн намайг ердөө хавируулаагүй юм шүү. Тэгээд урьд нь тийм ч тайван чөлөөтэй байгаагүй. Хэчнээн хөөцөлдөвч амжилт ердөө ч ололгүй хүлээх хэрэгтэй байлаа. Ингээд л цаг тулчихлаа. Үүний оронд чи хөөцөлдсөн бол ямар нэг аргаар бүтээчих л юм. Учир нь хаана байдгийг би мэдэхгүй байна, чи залуу сэргэлэн ухаантайгаас шалтгаалж байж ч магадгүй, үнэнийг хэлэхэд хэдхэн цагийн өмнө хүртэл ажил эхлэх тогтоосон хугацаа хүчин төгөлдөр байна гэж ердөө ч итгээгүй. Өнөөдрийг хүртэл ямар нэгэн болохгүй бүтэхгүй явдал үргэлжилсээр л байлаа шүү дээ. Барилгын шинэ аргын нэрийг ярилцсан өдрөөс эхлээд л ямар нэг бэрхшээл тулгарсаар л байна гэхэд Вернер түүний гэнэтийн энэ учралыг сонсож үнэн санаанаас эсэхийг нь эргэцүүлэн бодтол Рихард:

	— Ер нь тэгээд энэ хэдэн чийдэн ч биш. Энэ бол зөвхөн зах сэжүүр нь байгаа юм. Би хоосон амлаж байжээ. Үүнийгээ л чамд хэлэх гэсэн юм. Алдаагаа мэдэх цаг нэгэнт болсон байна хэмээвэл Вернерийн баярын магнай тэнийх шиг болж:

	— Би аль хэдийний мэдсэн юм аа, тэр гэрлийн асуудлыг чамайг өөрөө хүрч ирэх болов уу гэж найдсан юм. Энэ талаар би эндүүрээгүй байх гэвэл Рихард дургүйцэх шиг болж агшнаа бодолхийлснээ шулуухнаар:

	— Өөрийн хийсэн алдааны улмаас намын өмнө хариуцлага хүлээхэд би бэлэн байна аа гэхэд нь Вернер:

	— Чиний бодож байгаагаар болог! Бид хоёул холбогдолтой хэмээн Рихардтай гар барихаар өндийв. 

	 

	 

	Арван нэгний өдөр гэхэд Янсны Херман гуайд хүссэн цахилгаан ирж түүнд өгүүлсэн нь: «Энэ өдрийн арван дөрвөн цагаас эхлэн Шкона хотод химийн үйлдвэрийн барилгын хэсэг дээр гурван ээлжийн ажил зохиогдов. Энэ бол социалист хамтын хөдөлмөрийн үр дүн мөн. Анхны төлөвлөснөөр уул барилгыг хоёр жилийн дотор гүйцээх ёстой байсан бол хамт олны зохиосон технологийн дагуу хоёр зуун өдөрт багтаан гүйцээхээр болов. Бүх ээлж иж бүрэн бригад болж ажиллана. Үүнд: 

	а) социалист уралдаанаар, 

	б) хийснээр олгох бодит цалингаар, 

	в) өдөр тутмын төлөвлөгөөг гүйцээн дүгнэж байх болно. 

	Өвөл цагт тохиолдох бэрхшээлийг харгалзаж хуучин ажлын арга барилыг өөрчилж тэргүүний туршлагатай социалист үйлдвэрлэлийн ажлын мөрөөр ажиллаж орчин үеийн дэвшилтэт техникийн хүчин чадлыг бүрэн ашиглан хөдөлмөрийн бүтээмжийг онцгой дээшлүүлэх болно.

	 

	Шкона хотын химийн үйлдвэрийн барилга байгууламжийн хамт олныг төлөөлж:

	Намын үүрийн нарийн бичгийн дарга Вернер: 

	Барилгын дарга Рихард

	Үйлдвэрчний хорооны дарга Заломан»

	Барилгачид ажлаа шуурхайлан эхэлж бетон цутгах нь цутгаж суурь нүх цэгцлэгдэн ухагдаж шороо ухагч машин сүртэйеэ хүнгэнэх нь газар сайгүй сонстоно. Барилгын суурь цутгаж ханыг тавьж эхлэв. Урьд нь бэлтгэгдсэн тавцангийн суурь, харуулдаж зассан банз барилгын дэргэд ярайтал өржээ. Нэгдүгээр сар хэдийгээр хүйтэн жихүүн авч эрэлхэг барилгачид зогсоол шат модыг хадаж бригадын ахлагч тэгшлүүр барин барилгын суурийг хэмжиж явна. Хүйтэн жавар улам даамжирч зуурмаг цемент хөлдөх болсон тул ус халаан зуурсан зуурмагаа хөлдөөхгүй хадгалах шаардлагатай болов. Барилгын туурга аажмаар дээшилсээр бригадын ахлагч халуун зууханд гараа ч ээх завгүйгээр цементэн чигжээ завсар зайгүй суулгахын төлөө ажиллана. Ханнес шатан дээр ганцаар зогсож доош тонгойн бетон руу ширтэнэ. Тэрхэн хэсэгт хоёр том гэрэлтүүлэгч хурцаар тусаж цементэн зуурмагаас халуун уур савсаж Ханнесын нүүрэн дээр хүйтэн, нойтон дусал дусна. Шөнө дунд аль хэдийнээ өнгөрч хүйтэн гэдэг нь ч учиргүй тул тэртэй тэнд ёлтойх дугариг саран хүртэл хэсэгхэн цагаан цаас алсын газар дэрвэлзэх мэт ээ. Ханнес амандаа зуусан янжуурын үлдэгдлийг нулиман хаяж шат уруудан буув.

	Бетон цутгамал нэлээд бэхэжсэнийг үзэж дараачийнх нь даруйхан ирэхийн чухлыг бодох бөлгөө. Хорин нэгэн хүн нэг ээлжид ажиллахаар бригадуудыг хувааж зургаан мужаан, дөрвөн шаварчин, гурван төмөрчин, дөрвөн туслах ажилчин, дөрвөн зуурмаг бэлтгэх машинч эдгээр дөрвийн нэг механикчийн үүргийг гүйцэтгэхээр тохируулав. Технологийн шаардлагын дагуу мужаанууд бригадын дотор олонхыг эзлэх тул мужаан Освальдыг ээлжийн ахлагчаар томилов. Освальдад урьд нь намын үүрийн товчооноос ажилд нэвтрүүлж буй шинэ туршлагын талаар сайтар ойлгуулж билээ. Нэг ээлжид дөрвөн мужаан ажиллах ёстой болсноор өвгөн Бюхнер өөр ээлжид очихдоо бригадын ахлагчаас салсандаа урамгүйхэн байх ажээ.

	Гэвч Ханнес түүнийг дуудаж:

	— Танай ээлж биднээс халаа авахаар тааруулах нь зүйтэй. Тэгвэл би ч бас хийсэн зүйлийг маань нураачих болов уу гэж зоволтгүй сэтгэл амар байх сан гэхэд Бюхнер зөвшөөрч Клаймертыг авч өөртөө туслуулахын тулд:

	— Надад мэргэжилтэй бөгөөд зориг шийдэмгий хүн хэрэгтэй байна гэв.

	Ханнест өөрийн ээлжийн төлөө тавих санаа мундахгүй их ажээ. Тэдний ээлжийн ажилчдын дотор чулуучдын бригадын ахлагч, дунд зэргийн насны сэргэлэн эр Хоннигмунд оржээ. Залуу эр угаас сэргэлэн ухаалаг агаад аль нэг талаар Ханнесаас дор ойчихгүйг хичээх боловч түүнээ үл цухуйлгах билээ. Анх тэрээр нэгэн ээлжийг ахлах болов уу хэмээн бодож байсан боловч тэр нь бүтэмжгүй болохуйд сэтгэл дутуу явах ажээ. Энэ байдал нь түүний үргэлж шахам ярьдаг «Хэрэв шийддэг сэн бол арай өөрөөр хийх сэн...» хэмээх үгнээс илэрнэ. Тэрээр ээлжийн нөхдийн дотор Ханнесаас илүү нэр хүнд хүлээхийн тулд нэлээд ухааныг зарцуулах бөлгөө. Ямар үг хэдийд ярихыгаа урьдаас эргэцүүлэн бодно. Өөрийн нэр хүндийг олоход хялбар мэт санагдах ажээ. Ханнес бол уулаас ажилд шамдамгай тул өөрийн харьяа ажилчдад хүн дургүйцвэл дургүйцэхээс шаардлагыг цаг ямагт тавих билээ. Харин Хоннигмунд түүнийг ашиглан бороо устай өдөр завсарлага болмогц Ханнесыг ирэхээс өмнө «Би ч шийддэг болоосой, ийм муухай өдөр ажиллуулна гэх юм бол би яасан ч ажиллахгүй, намайг ажилд гаргах гэж арван мориор чирээд ч хаалганд хүргэхгүй... хэмээхэд бусад нь түүнд, хүйтэн өдөр даарч байсан болохоор арга буюу талархаж Болбиг хүртэл бусдыг уриалж:

	— Би л өнөөдөр ажилд лав гарахгүй гэж гутлаа тайлан тухлав.

	Тэдний хойноос асар удалгүй Ханнес орж ирэхдээ саяын яриа хөөрөөний тухай юү ч мэдээгүй бололтой. Тэрээр гадаа хананд хадаастай хүйтэн заагчийг ажваас хасах арван наймыг зааж байсанд их л цочиж амрах байранд ороход ээлжийн нөхөд нь даарч ирээд халуун галд дулаацан нозоорч, авчирсан хуурай зуушаа амтархан үмхэлцгээх нь ядарч өлссөний тэмдэг болон үзэгдэх бөлгөө.

	— Идэх юмны царцсан гэдэг нь?! хэмээн механикч их л гайхсан маягаар Ханнесыг ширтэж: — Ирэхдээ би битүү саванд дулаан авчирсан юм, ирснээс хойш л ингэж зарцчихлаа. Яасан их хүйтэн байх юм бэ?! гэж халуун цайтай хувин тэврэн дулаацахыг оролдоно. 

	Элберс:

	— Дахиад гадагшаа гарна гэж бодохоос энэ их галд ч гэсэн дулаацаж өгөхгүй юм. Нисэгч нар шиг дулаан нэвтрүүлдэггүй хувцастай ч болоосой хэмээн нахилзана. Ханнес гал дээр буцалж байсан данхтай халуун цайнаас аягалж томоор оочин амаа түлмэгц эргүүлж цацан асгахдаа сандлын түшлэг налж хөлөө ээж суусан Болбигийн зоон дээр халуун цай үсэргэчхэв. Галонский дулаацан их л нозоорсон байртайгаар ширээ тохойлдон үүрэглэх ажээ. Хоннигмунд шилтэй шарзаар нөхдийг тойруулан зочилж түүний хэлдгээр «Пийшингээ халааж» байснаа Ханнес руу хандаж:

	— Чи яг цагаа олж ирлээ... бид нэг зүйлийг шийдээд байна ойлгооч... өнөөдөр бетон цутгах гэдэг нөхцөлгүй хэрэг. Үгүй ээ чи бодоод үзээч, арван найман градус байна шүү дээ... гэхэд бусад нь түүнийг их л талархах ажээ.

	Ханнес ийнхүү эсэргүүцлийг хүлээн авсныг мэдэрмэгцээ духны нь хөлс чийгтэх шиг болж хөвөнтэй хүрмийн товчийг тайлан энгэрээ ярж чихэвчийг аваад ширүүхэн байдлаар ийн асууруун:

	— Нөхөр минь, чи юү шаардаж байгаагаа ойлгож байна уу? Хэрэв бид ажлаа зогсоовол эцэстээ ямар үр дүнтэй болохыг чи мэдэж байна уу? гэвэл Хоннигмунд уруулаа тохуутай гэгч нь мушийж:

	— Тэр мэдээж, Ханнес аа, бүр тодорхой хэрэг. Гэхдээ бетоноор суухад бид айх явдалгүй юм. Энэ хүйтэнд бид шоргоолж мэт бээцийн царцахаас зайлсхийсэндээ хулчийх явдалгүй хэмээвээс Ханнес:

	— Ердөө л энэ үү, чиний үг? гэж юу хариулахыг чих тавин ёжтойхон чагнавал Хоннигмунд:

	— Ердөө л энэ... товчхон хэлэхэд одоогоор бид зуурмагаа хөлдөөчхөөд байна, харин бөгсөө хөлдөөчихгүй л баaх юм сан хэмээн ёжлоход бусад нь хөгжилдөн инээлдэж Болбигийн бах нь ханасан байртай шилээ алгадан хашхирч:

	— Ёстой нэг болголоо доо, Хоннигмунд чи нэг нойл харьцаатайгаар яллаа гэхэд нь Ханнесын хор шар хүрэхийн эрхэнд гар нь чичирч тамхиныхаа хайрцгийг бушуухан шиг нээж нэгэн ширхэг янжуур асаав.

	Тэрээр Болбигт Хоннигмундаас илүү дургүйцнэ. Учир нь тэрээр Ханнесын Хоннигмундад амаар өчүүхэн давагдсанд их л баясах билээ. Ер нь Болбиг эртнээс аваад ээлжийн ажилд ихээхэн дургүйцэж байсан юм. Тэрээр бригадынхаа ахлагчийг өөрийг нь хэлдгээр «Намын даргын өмнө бөхөлзсөн явдлыг хэзээ ч уучлахгүй» гэх ажээ. Харин Ханнес түүний эсрэг шийдмэгээр:

	— Би бол бетон бэлтгэлийг эзгүйд хаягчдын нэг биш ээ. Хэрэв бид одоо байгалийн хүйтнээс хулчийн гадагш гарахгүй бол тэр бетон сүүлд биднийг жиндүүлэх болно шүү. Тэр үед бид гараа хормойдоо боогоод хүйтний эрч өнгөрөхийг хүлээх болно. Хоннигмунд чи үүнийг мэдэж л баймаар юм, цаг биднийг хүлээхгүй шүү дээ гэвэл Хоннигмунд

	— За тэгээд? Тэгээд ер юу болох сон бил ээ? Нэг хана ганц долоо хоногийн өмнө хойно бэлэн болсноороо ямар нөлөөтэй бил ээ?.. хэн түүнийг ер нь анхаарч байгаа юм бэ?.. хэмээн нүдээ гарын араар сурмагаар арчин өгүүлэхэд Ханнес чухам юу гэж хариулахыг бодовч эс олох бөлгөө. Ханнесын тийнхүү ялагдмал байдалд орсныг ажсан төмөр давтагч:

	— Чи л ер нь энэ балай ээлжийн ажлыг анх хүссэн хүн. Тэр явдал чинь чиний хэрэг. Гэвч бидний оролцоогүйгээр шүү! гэв. 

	Механикч тэр булангаас өндийж:

	— Ээлжийн эсрэг санаа надад огтхон ч байхгүй, Ханнес минь. Ажлын байран дотор суугаад байхад би ердөө ч даараагүй, харин нэг завсар гадаа хийх боллоо гэж бодъё л доо. Тэгвэл нөгөөх хамаг төмөр түлхүүр багаж чинь гарт наалдаж хөлдөнө шүү дээ гэв.

	Тэд бүгдээр Ханнесын эсрэг ажээ. Тэрээр нөхдийг хэдийгээр сэнхрүүлэхийг оролдон ятгавч найрсаг үг үл сонсох ажээ. Гэвч бетон зуурмагийг хөлдөөж болохгүй гэдэг ганц шийдмэг бодол Ханнесыг эзэмдэнэ. Болбиг сандлын түшлэг налан гэдийж хумсныхаа будгаар оролдоно. Галонский бүр унтжээ. Элберс толгой гилжийлгэн сууна. Харин Ёхманн, Ник хоёр хааччихсан юм бол? Ханнес тэдний нүүрийг олж харахыг хүсэн эрнэ. Ёхманн өөрийг нь дэмжинэ гэдэгт Ханнес итгэж түүнийг хүсэх билээ. Бусдыг нь зөвхөн нэг ээлжийн ажилд хамт ажиллах болсноос хойш таних болсон тул тэдний юү бодож юу санаж байгааг Ханнес үл мэдэх ажгуу. Ийнхүү Ханнес тэднээс ганцаардан таслагдаж тал бүрээс эсэргүүцлийг сонсовч тэднээс хулчийн ухрах хэрэгтэй гэж үү?

	Тэрээр ялагдлаа ажих ухаан сэргэлэн билээ. Хоннигмундийн үг «бурхны» зарлиг болсныг тэрээр ажив. Ханнес хэрвээ зөвхөн өөрийн бригадынхантайгаа бол ийм явдал болохгүй сэн. Тэр шууд ямар ч эргэлзэх зүйлгүйгээр «Гараад! Аль эсвэл..?» гэх байсан билээ. 

	Ханнес бодолхийлснээ шийдмэгээр:

	— За ийм байна... би энэ ээлжийг удирдана. Бүх хариуцлагыг би хүлээнэ. Алив ажилдаа гараарай... хэмээн данхтай цайнаас залгилснаа хаалга руу явав. Хэн ч түүнийг дагасангүй, тэр ч байтугай тэнд байсан хорин эрчүүлээс суудалдаа хөдөлсөн ч хүн алга, бүгд түүний хойноос гөлийн ширтэх ажээ. Ханнес бүр хаалганд тулж бариулыг доош дарснаа эргэвэл нэгэн хүн «Солиотой бяцхан хүү минь чи зангаа тат...» хэмээн дуу аялах сонстов. Ажвал Болбиг ийнхүү дуу аялан оймсоо татан шилбээ илэн сууна. Ханнес түүнийг хармагцаа уур нь хүрэхийн эрхэнд шүдээ зуух нь яах ч аргаа үл олсных биз ээ. Тэрээр байдаг чадлаараа хашхиран дэвсээд орхимоор санагдах ажээ. Иймэрхүү мөс лугаа адил хүйтэн харьцаатай тулгарсан нь түүний хувьд нэлээд билээ. Гэнэт түүний сэтгэхүйд намын үүрийн дарга Вернер тодрон бууж түүн шиг бодит байдлаар тодорхой хариултыг тэдэнд өгөх ёстой байлаа. Гарцаараа гараад ажилла! Энэ бол бетоныг хамгаалах арга биш, гагцхүү бусдад бууж өгч буй хэрэг. Гэтэл тэртээ тэр булангаас нэгэн хүн босож нүсэр байдлаар ширээ тохойлдож буйг ажвал Ёхманны шар толгой аргагүй мөн ажээ. Тэрээр малгай, чихнийхээ хаалтыг хуу татан авснаа:

	— Ханнесынх зөв өө! хэмээн товчхон шийдмэг үг хэлснээ дээш гэрлийн зүг харснаа: — Одоо ажилдаа гарцгаая гэв. 

	Ханнесын сэтгэл уужирч гүн амьсгаа автал Элберсийн соргог тал өгсөн харцтай тулгарав. Гэтэл төмөр давтагчдын нэг нь огло үсрэн босож Ёхманны өмнө нь омогтой нь аргагүй хөндөлдөн хоёр гараас нь барин:

	— Эндээ үлд, золиг минь. Өөр ердөө ч ярих юмгүй. Гадаа гарвал хүйтэн гэдэг чинь чөтгөрийн оронтой зүйрлэмээр байна гэв. 

	Ханнесын баясах сэтгэл дахин гутарч бүсэндээ хавчуулсан алхыг тэмтрэн дотроо, чи гараа хамаагүй сарвалзуулахаа боливол дээр биз ээ, хэрэв чамайг сарвалзвал би энд чинь хавтгайлчихъя гайгүй хэмээн бодно.

	Харин Ёхманн төмөр давтагчийг замаасаа тайвнаар түлхэн зайлуулсан боловч ер уурлаж уцаарласан төлөв царайд нь үл тодрон:

	— Би буруу бодоогүй бол та өөрөө намын гишүүн хүн шиг санагдана. Тэгээд та энэ асуудлыг дэмжихээргүй хаана явсан хүн бил ээ? гэвэл нөгөөх эрийн царай улайн үг дуугүй болов.

	Гэтэл гэнэт хэрүүл шуугиан, хараал дэгдэж хоёр тал болон маргалдлаа. Галонский тэрхүү чимээгээр сэрж эвшээн:

	— Юү болж байна аа? гэвэл Болбиг түүнийг доош дарж

	— Хэрэв чи миний хүргэн болохыг хүсвэл дуугүй доош суу гэв. 

	Хоннигмунд бие хураан шилтэй шарзаа хүзүүдэж зогсоно. Элберс босож хөвөнтэй хүрмээ товчилно. Удалгүй шуугиан хэрүүл ус хийж унтраасан гал адил харагдахуйд механикч залуу:

	— Ингээд өөр зүйлгүй, яах ч аргагүй шив дээ... гэв. Ёхманн, Ханнесын талд баттай зогсож, төмөр давтагч руу хандаж,

	— Хэрэв чамд халуун зуух юунаас ч илүү эрхэм байгаа бол намаас гарах ажлаа бодвол таарна гэв. Намхан Ник, Ханнес, Элберс, Ёхманн, гурван жолооч, төмөр давтагч бүгд найман хүн ажилд гарлаа. Хүйтэн жавар тэднийг суран ташуураар өөд уруугүй шавхчих лугаа адил тас хайрна. Шонд бэхэлсэн харилцуурын төмөр утас шүнгэнэж оройн жаварт гудамжны цахилгаан гэрэл уйтгартай анивалзана. Төгрөг саран цасан цагаан өнгөөр мэлтийж гүн цэнхэр далайн алсын алсад салхинаа туугдан яваа далбаат онгоцыг санагдуулнам.

	Механикч залуу:

	— Бид ээлжийн ажилчдын талд нь ч хүрэхгүй байдаг, бетон зуурмагийг хөлдөхөөс хамгаалж чадахгүй нь байна шүү гэвэл Ханнес:

	— Хамгаалахыг л хичээнэ дээ хэмээх нь ялсан хүний байдалтай ажгуу. Тэрээр ажиллахаар ирсэн хүмүүст ажлыг нь хуваарилав. Удалгүй зуурах машины дуу гарч ажил үргэлжиллээ. Ханнес элс хүлээх завсар Ёхманнд хандаж:

	— Чамайг би хэзээ ч мартахгүй... чамд хэчнээн их найдсаныг чи мэддэг ч болоосой... гээд хэсэг дуугүй болсноо: — Харин тэр намын тухай ярианы хэрэггүй байсан юм. Тэртэй тэргүй болох байсан юм гэхэд нь Ёхманн түүний хажуугаас ажиглаж дотроо, бригадын дарга минь, чамайг би мэднэ. Түүнд л чи биширсэн биз, тэр л чамайг дулаацуулсан... хэмээн бодно.

	Тэдний хажууд зогсож агсан туслах ажилчин ярианд оролцож:

	— Тэр бол яг цагаа олсон зүйтэй үг байсан юм. Та нар намын шийдвэрийн тухай тодорхой ойлгуулаагүй бол би ч болсон өдийд тэр дулаан байранд суусаар л байх болно. Нөгөөх Хоннигмунд та нарын явсны дараа бас дахин нэг шилний ёроол гаргасан шүү хэмээн Ханнесыг урьд өмнө нь танихгүй учир намын гишүүн гэж андуурсан бололтой түүнд хандаж өгүүлэхэд түүнийг анзаарсан Ёхманн инээмсэглэн гарын бээлийгээ хийгээд ажилдаа бэлтгэв. Ханнес ажлын чөлөөгөөр ажилчдын байр луу харсаар бөгөөд ажилчид ч хойно хойноосоо цуварч ирсээр. Ихэнх туслах ажилчид ирж хоёр чулуучин ирлээ. Тэр ч байтугай сүрхий эсэргүүцэл давьдаг Болбиг гэнэт ирсэн харагдсанд Ханнес дотроо хэрэв чи одоо гэмшиж байгаа бол надад бодох юм алга хэмээн бодно. Болбиг ч ажилдаа идэвхтэй орлоо.

	Одон мичид сийрч, мөнгөн сар шингэх үес ээлж солилцох болж Бюхнер, Клаймерт хоёр амрах байрнаас гарч ирэв. Ээлж хүлээлцэхэд Бюхнер Ханнест хандаж:

	— Үнэнийг хэлэхэд ийм хүйтэнд би хэзээ ч бетон цутгаж байгаагүй, ажил хийлгүй буцна гэж итгэж байсан юм гэвэл Ханнес:

	— Энэ үгийг өнөө орой би бишгүй л сонслоо. Ялангуяа Хоннигмундээс. Чи одоо түүнийг очоод үзээч. Тэр, амрах байрны ширээн дор шарзанд нам цохиулаад л хэвтэж байгаа? гэв. 

	Бюхнер, ээлжийн нөхдөдөө хандаж:

	— Ажилдаа орцгооё, хүйтнээс бэрхшээх явдал огт үгүй, бидний өмнөх ээлжийн хийсэн ажлыг бид хийж чадах ёстой... гэж ажилдаа орохыг тушаав. Ханнес ээлжээ хүлээлцэж амрах болсноо үл анхааран ажил дээр зогссоор ажээ. Бюхнер түүнд ойртож:

	— Ханнес минь, чи энд зогсоод юу хийх вэ дээ, хэрэг болоход чамайг сэрээе, чи унтаж амрах хэрэгтэй гэв. Түүнтэй Хесселбарт инженер уулзаж:

	— Нөхөр Ханнес, би сонссон. Маш сайшаалтай үйл явдал болж дээ... хэмээн нүднийхээ шилийг авч цанг нь арчина.

	Катрин түүнийг албан тасалгаандаа урьж халуун савтай цайнаас аягалж:

	— Бригадын ахлагч минь ядахдаа энд түр амсхийгээч. Халуун цай сэргээх биз, та ч ёстой... хэмээн хэсэг бодолхийлснээ: — Баатар эр юм даа гэв. Орой болоход Ханнесын хүсэл биелэгдэж цутгасан цементэн хана залуу охидын арьс лугаа адил зөөлөн агаад толигор болжээ.

	 

	 

	Гэвч зөрчилт тэр шөнийн үйл явдал толгойд эргэлдэнэ. Дараачийн өдрүүдэд Ханнес дотроо Вернерт очдог байж уу даа хэмээн бодно. Гэвч тэрээр шийдэж үл чадна. Нам гэдэг хүчтэний өмнө өөрийн эрхгүй босож «Би ээлжийн ажил хийе» хэмээн яаран ам алдсанаа өнөөдөр тэр гэмшмээр ч юм шиг үгүй ч юм шиг бодогдоно. Тэр хэдийгээр намын эсрэг зогсож байгаа боловч түүний учир утгыг олохыг эрмэлзэх бөлгөө. Ханнес өөрийн хүслийн дагуу бетон цутгалт амжилттай болсонд баярлах бөгөөд урьд шөнийн ээлжид болсон явдлын талаар Вернертэй зөвлөхийг хүсэн түүнтэй уулзахаар гарав. Ханнес хэдийгээр өөрийн барилгын дарга Рихардтай уулзаж ярилцахад хялбар байсан боловч түүнтэй уулзах бодол ердөө ч орсонгүй. Вернер илүү мэддэг байсан хойно аргагүй биз. Түүнээс гадна Рихард сувилалд явсан байв. Вернер өглөө өдөр оройд барилгын явцыг тогтмол шалгана. Түүнд Ханнесын, урьд шөнийн үйл явдлын тухай Хесселбарт, Циймер нар мэдээлжээ. Тэдний яриагүй, Ханнес өөрийн тухай бус харин Вернерийн ажлын тухай ихээхэн ярьсныг Вернер, Катринаас мэджээ. Вернер Ханнесыг тогтуун сайхан мишээлээр угтав. Түүнийг бичээчийн өрөөнд орж ирмэгц Вернер ухасхийн босож:

	— Ороод ир залуу гэвэл Ханнес: 

	— Би тэртэй тэргүй орох гэж байсан юм хэмээн дотроо ганц долоо хоногийн өмнө чамайг би хэчнээн их хүлээлгэлээ, одоо чи намайг бараг номхрууллаа гэж бодож байгаа биз хэмээн бодсоноо: — Надтай бас л битгий гар барьж баяр хүргээрэй. Би тийм баатар ч биш, намайг зарим хүн тэгж нэрлэсэн юм. Тэр шөнийн үйл явдлаас хойш... гэвэл Вернер яриаг үргэлжлүүлэн:

	— Би мэднэ ээ, мэднэ... гэж уруулаа зуухад Ханнес дотроо яагаад мэддэг, бил ээ? Аа-н тийм байх нь, Катрин ажил дээр болсон явдал бүхнийг, хоёулхнаа харанхуй буландаа зогсож байхдаа ярьдаг биз дээ хэмээн бодлоо. 

	Вернер яриагаа үргэлжлүүлж:

	— Тийм ч тодорхой юм би мэдэхгүй байна шүү, ямар ч гэсэн энэ хооронд чамтай болон чиний нөхдийн хамт цавуунд шигдэн зогсохгүй гэдгээ ойлголоо гэж ширээнийхээ өнцөг дээр сандайлж хөлөө ачин Ханнесын юу бодож байгааг таамаглан асар их зүйл нуршихын хэрэггүй болохыг анхаарч бодолхийлтэл Ханнес:

	— Надаар битгий оролдоорой, ингэхэд ер нь надаас юү хүс ээ вэ? гэвэл Вернер гайхсан маяг үзүүлж: 

	— Чи өөрөө надтай уулзахаар ирсэн шүү дээ тэгэхээр надтай ярих зүйл чамд байсан нь мэдээж хэрэг, гэвэл Ханнес:

	— Үгүй, та урьтаж юү хэлэх гэснээ хэл гэж хэлэхэд Вернер дотроо хөлдүү толгой, энэ барилгачныг бид намын замналын мөрөөс зайлуулж хэрхэвч болохгүй, үүнд шаардлага тавья, намын амьдралыг таньж мэдэх нь зүй хэмээн бодож ийн хариулруун:

	— Бид хөдөө явна. Бүтэн сайн бүрд явж байх болно. Бид тариачдад хөдөө аж ахуйн нэгдлийн ашиг тусыг аль түргэн ойлгуулах ажлыг зохионо. Биднийг газарчлаач гэж бид чамайг гуйх гэсэн юм гэвэл Ханнес:

	— Бид гэдэг чинь хэн бил ээ?

	— Нам гэтэл Ханнес:

	— Уухайс! Намайг шөнө идэвхтэй ажилласны улмаас та нар урхиндаа оруулж авах нь уу, аа? хэмээхэд нүдний өмнө өөрийг нь намын гишүүнээр бодон эндүүрсэн нөгөөх туслах ажилчны царай тодрох шиг болов. Тэрээр цаашлуулж: — Миний хувьд гэвэл би тэр бетон зуурмагийг л хөлдөөхгүйн төлөө ажилласан юм. Учир нь би барилгачин хүн болохоор түүнийг хамгаалсан, өөр юү ч үгүй гэдгийг анхаарвал зохино хэмээн чиггүй царай гаргахад Вернер:

	— За ийм байдаг байж гэснээ нэгэн зүйл эргэцүүлэн сэтгэж ширээний булангаас бууж сэтгэлээ тайвшруулах гэсэн маягаар тасалгаа дотуур хойш урагш алхалснаа: — Эртээдийн чиний «гурван үл мэдэгчтэй тэгшитгэлийг» бодож чадсанаас хойш бид чамайг сонгосон юм гэхэд тэрхүү зүйрлэлд дургүйцсэн Ханнес:

	— Та өөрөө явах уу? Бүтэн сайн өдөр болгон явах уу? хэмээн асуун аль эсвэл та үлдэх үү? Ядахдаа ганц бүтэн сайн өдрийн өглөө ч гэсэн инженер бүсгүйтэй оронд хэвтэн амарч хэвтэх юм байгаа биз гэж нэмж асуух гэвч Катрины нэрийг муу зүйлтэй хутгахгүйг хичээхийн эрхэнд нэгэнт аман дээр гарч ирсэн боловч эргүүлж залгив. 

	Вернер:

	— Үүнийг чи надад итгэх биз дээ? Хэрвээ би чамайг шаардвал өөрийгөө мөн л төдий чинээ шахах шүү дээ... гэв. 

	Ханнес, намын үүрийн даргын хөдөлшгүй бат суурь, зориг самбааг гайхан түүний үндсийг олохыг хэдэн өдрийн турш хичээсэн агаад өнөөдөр тэрээр өөрөөс нь асуухаар зориглов. Ханнес түүнээс:

	— Та яагаад юм бүхэнд хүрч хийж байдаг учрыг би мэдэхийг хүснэм. Яагаад ажил гэвэл нойр хоолыг орхин энд ч гүйж, тэнд ч явж, тэр ч байтугай одоо бүтэн сайнд ч амрахаа болив оо? Та түүний төлөө сохор зоос ч бусдаас илүү авдаггүй шүү дээ, тийм биз дээ? Би сардаа дор хаяад есөн зуун марк дээр буудаг хүн, тэгэхэд харин ажиллах бололцоо, цементээс эхлээд бүгд байх хэрэгтэй, харин та сайн бол найман зуун марк л авна биз. Тэгэхэд та юунд биеийг зовоон, өдөр шөнийн хорин дөрвөн цагт борви бохис хийлгүй гүйнэ вэ? Үүнийг би мэдэхийг хүснэм... Юуны тулд хавь ойрдоо хавьтсан бүхэнтэй хэрэлдэж, заримдаа ямар ч хэрэгцээгүй хэдэн цагийн төлөө зовж явна вэ? Түүнээс ирэх орлого танд өчүүхэн ч... хэмээн үнэн сэтгэлийн угаас итгэн өгүүлэхэд Вернер хойш урагш холхиж байснаа зогсон түүнийг гайхсан харцаар ширтэх ажээ. Аргагүй, юм, Вернер урьд өмнө нь Ханнесын амнаас ийм үг гарна гэж бодох байтугай арчаагүй зөрүүд, тэнэг толгой мэтээр боддог байлаа.

	— Би үнэнээсээ ярихыг хүсэж байна. Тэр шөнө хүмүүс надаас асуусан юм... тухайлбал чулуучин Хоннигмунд. Тэд надаас нэг хана ганц долоо хоногийн сүүлд бэлэн болоход юу нь муу болох юм бэ? гэсэн юм. Би ямар ч хариулт өгөхөө мэдээгүй гэж Ханнесын хэлэхэд Вернер гүн амьсгаа авч сургуульд явахаас өмнө уурхайд ажиллаж байхдаа ийм асуулттай тулгарч байсан эсэхээ эргэцүүлэн бодно. Гэвч Ханнес түүний хариулахыг шаардах тул удаан бодож чадсангүй. 

	— За даа, чамд юу гэж тайлбарлах бил ээ дээ гэхэд Ханнес буруу ойлгон дургүйцэж,

	— Үржүүлэхийн хүрд мэдэхгүй хүнд юм ойлгуулахад бэрхтэй байгаа биз? хэмээн шүдээ зуухад Вернер:

	— Би намын хүн шүү гэтэл Ханнес үгийг нь тастан гараа дохиж,

	— Би сайн мэднэ... хэмээвэл Вернер ширүүн борооны ус буусан цонхны шилийг ширтэж намын хүний хувьд үнэн зөв ойлгоцыг бригадын даргад хэрхэн өгөхөө бодон бодон зогсоно. Ханнес, Вернерийн ийнхүү гүн бодолд автагдан буйг гаднаас нь хараад мэдэх ажээ.

	Вернерийн хурц хоёр нүд цонхны шил рүү гялалзан ширтэж шанааны нь судас гүрэлзэн, духны нь нарийн үрчлээс тодрон зогсоно. Ханнесыг санахад Вернер ингэж сэтгэлээ зовоохын хэрэггүй бөгөөд харин илэн далангүй шууд ярилцах нь илүүтэй ажээ. Гэтэл Вернер гэнэт түүнд хандаж:

	— Би чамд нэг ханыг нэг долоо хоногоор саатуулахад ямаршуу гарз хохирол учрахыг бодоод үзүүлээд өгч болно. Бүр яг ширхэгчлэн шүү. Ганц ч улаан мөнгөний зөрөөгүйгээр тов тодорхой гаргаж болно... хэмээн хэлсэн үгээ хойноос нь чагнах мэт чих тавьснаа, — Гэвч энэ бол эх орныхоо эдийн засгийг хөгжүүлэхийн төлөө тэмцэж байгаа цорын ганц миний бодол биш ээ. Цаана нь маш их юм байна. Амьдралын секунд бүр нь, Ханнес минь, манай оронд бидний яаж амьдрахыгаа шийдэх шийдвэрийг шаардаж байна. Хүн төрөлхтний нийгэм, тухайн үед социализм гэсэн нэгдсэн нэгэн зорилгыг чиглэж байна. Түүнийг хэн ч хориглож чадахгүй. Одоо үе бол ганц метр урагш давших секунд хугацааны төлөө тэмцлийн үе бөгөөд энэ уриа хүн бүхнийг урагш түлхэж байна. Хүн хэрвээ бүтээл гарган амьдралаа дэгжүүлье гэвэл нэг удаагийн ч болов амрах завсарлагыг өнжих ёстой. Цорын ганц минутыг ашиглах уу, болих уу гэдгээр бид ялах уу, ялагдах уу, зол жаргалтай амьдрал зохиох уу, намгийн мэлхий шиг хаягдах уу гэдгийг шийдвэрлэх болжээ. Өнөөдөр бидний амьдрал ийм хатуу шаардлагатай байна. Тэгэхээр хүний хувьд гэвэл тэр хүн энэ асуудлыг ойлгож байна уу, үгүй юу гэдгийг, дэмжиж байна уу, аль эсвэл эсрэг байна уу гэдэг явдал юм. Миний хувьд гэвэл сардаа зуухан марк аваад хөдөлмөрлөсөн ч бэлэн байна хэмээн Вернер тов тодорхой хурц ойлгомжтой ярилаа. Ханнес ч түүний гүн их мэдцийг ойлгож тэрхүү өндөр мэдлэгээс хэсэгхэнийг боловч өөртөө шингээхийг хүсэн мөрөөдөх бөлгөө. Тэрээр явахдаа намын үүрийн даргын ухаалаг яриаг чин сэтгэлээс бишрэн бахдаж дотроо «Амьдрал биднээс шаардаж байна» хэмээн бодно.

	Гэвч хаалганы орчин очмогц Вернер ер нь үнэн санаанаас ярьсан эсэхийг өөрөөсөө асуун зөвхөн намын үүрийн дарга л ганцаараа бүхнийг шийдэн бүхнийг өөрийн ухаалаг болгоомжоор шийдэж байдгийн учирт эргэлзэн бодолхийлнэ.

	 

	 

	Ханнес «Бартбург» хэмээх тодхон цэнхэр суудлын машин худалдан авч ажлын газар ирэхэд нөхөд нь шагшин магтаж машиныг овоорон бүхээг дээр хүн бүхэн хуруугаар дарах нь дарж, илэх нь илж үзэх агаад Ханнес тэдний дунд «миний хөх цэцэг» хэмээн хошигнох бөлгөө. Гагцхүү Хоннигмунд Ханнест шууд ил эс хэлж чадавч тэрүүхэндээ «залийн цалин» хэмээн ярихыг Ханнес сонсовч юү ч хэлсэнгүй ээ. Үнэн хэрэг дээрээ Ханнес удаан жилээр хадгалан хураасны хүчинд өнөөдөр ийнхүү сайхан машин авч чадсан хэрэг билээ. Ханнес удаан жилээр мөрөөдөж явсан хүслээ биелүүлж туулж өнгөрүүлсэн амьдралаа эргэцүүлэн бодвол тэрээр зугаа цэнгэлийг эрхэмлэн хөөж Ростокт Лиа бүсгүй, Ангерс фуртэд Грат охин, эндхийн Гизела, тэндхийн Урзела мэтчилэн хүүхнийг сольж хүний сэтгэлийг сэглэж явсан лугаа адил ажил хөдөлмөрийн зөв ойлгоц толгой тархинд нь юү ч үгүй ажлын байрыг мөн л сольсоор өнөөдрийг хүрчээ.

	Ханнесын эцэг гялтганасан шинэ сайхан машиныг хараад нэг талаар сонирхон таалавч нөгөө талаар хүү маань мөнгөө хурааж аж ахуйдаа нэмэрлэх болов уу гэсэн эцгийн горьдлого талаар болж сэтгэл гонсойх бөлгөө. Түүний санаа сэтгэл, ойр хавийн тариачид нэгдэл хэмээхэд элсэн хувь хөрөнгөө нийлүүлж байгаад улам ч тавгүйтэж шөнийн бор хоногийг ч тухтай үл өнгөрүүлнэ. Нэгэн өдөр нэгдлийн дарга Виндиш дайнд амь үрэгдэгсдийн дурсгалд зориулж босгосон хөшөөний хажууд том хар самбар тавьж түүн дээр одоогоор нэгдэлд элсээгүй зожиглож байгаа тариачдын нэрсийг жагсаажээ. Түүний дотор таван гектар газар, Цолленцолын үхрийг оролцуулан ачааны хоёр шар, сүүний найман үнээ бүхий өвгөн Балла арга буюу том тариачны тоонд оржээ. Уул самбар дээр бас «Доорх эсэргүүнүүд Ангерсфуртэд социализм байгуулахыг эсэргүүцэж байна...» гэж бичжээ. Дараа шөнө нөгөөх самбар хэдийгээр шатсан боловч харин арай том хэмжээтэй болон шинээр хийж тавигдлаа. Нэгэн өдөр Цолленцол, Баллагийн хашаанд ирж өөрийн үхэр байгаа саравчинд шуудхан яваад орж:

	— За даа, Балла минь, би ч одоо хэдэн үнээгээ буцааж аваачъя даа... чи ч одоо Виндишийн ухуулгад автаж байгаа биз..? гэхэд өвгөн Балла ихэд гайхаж:

	— Үгүй ээ, тэгэхдээ өвөл өнгөрөх яагаа ч үгүй байна шүү дээ... гэвэл Цолленцол:

	— Тэр ердөө ч хамаагүй. Бидний санаанд ороогүй их асуудал байна хэмээх нь нэгд өвгөнийг үнээгээрээ боох санаатай, нөгөө талаар хотоос ухуулагч нар ирж мал сүргийг тоолж үзэх юм байна гэдгийг ухаарав.

	Тосгонд ирсэн ухуулагч гэдэг бургасанд цугларсан бор шувуун адил ажээ. Тэдний дунд Вернер явна. Ханнес түүнийг зөвхөн дуугаар нь танив. Ханнес машин арчин өнгөлж байтал хашааны хаалга тогших чимээ гарч:

	— Хөөе, найзыгаа ирэхэд үүдээ түгжиж болохгүй шүү... гэх дуунаар Балла өвгөн эмгэнийгээ явуулбаас цаадах нь буцаж ирж хүүдээ:

	— Сонсож байна уу, миний хүү? Гадаа нэг хүн чамайг сураглаж байна. Нэг шар толгойтой хүү гэвэл Ханнес:

	— Тийм ээ, тийм, би таних юм. Тэрээр нэгдлийн тухай асуудлаар ирж байгаа юм. Өөрөөр ирэх учиргүй хүн гэвэл ээж:

	— За тэгвэл оруулалгүй хорьчихъё доо, тэгэх үү? гэхэд нь Ханнес:

	— Үгүй ээ, бүү тийм ажил үйлд, намайг өөрөөсөө айсан юм уу аль эсвэл хуншгүй гэж бусдаар яриулахыг хүсэхгүй байна гэж хэлснээ дотроо ээж минь таны хувьд гэвэл Цолленцолын хэдэн үнээтэй тамтгаа цайтал ноцолдож байсанд орвол нэгдэлд орсон нь хамаагүй дээр юм сан хэмээн бодолхийлнэ. 

	Ханнесын бодол зөв байв. Үнэхээр ч ээж нь энэ өвөл өвдгөөрөө мөлхтлөө ядарч өөрөө ч хүртэл ялимгүй амарч суухыг эрхэмлэх болов. Тэр ч байтугай өөрийн хайран ажил хөдөлмөрийг үргүй гээгдүүлж байгаагаа сүүлийн үед ухаарч байгаа сан билээ. Баллагийн хөгшин Элзе хашааны хаалга руу шуудхан алхлан очиж үүд нээж өгөхөд Вернер орж ирэв. Тэрээр алтан шар өнгөөр гялалзсан цэцгийн баглаа эмгэнд барих нь урьдаас зорьж ирсэн нь илт агаад Балла өвгөн ч хөгшний адил их л гайхна.

	Эмгэн их л сандарч тулгамдсан байдалтай талархал илэрхийлэхийг үзвээс угаас төдийлөн цэцэг гардаж сураагүй болов уу гэмээр ажээ. Вернер залуу төрхөөр хөгжилтэйеэ инээмсэглэж хашаан доторх байдлыг агшин зуур ажиж Ханнесыг харж нөхөрсгөөр дуудаж мэндлэв.

	Вернерийн ардаас нэгэн хүн орж ирэхийг ажвал Виндишийн нэгдлийн тарианы бригадын ахлагч, Гритийн эцэг мөн ажээ. Орсгой шүдээ яралзуулах нь охины нь үнсэж байхад мэдэгдсэн орсгой шүдтэй ойролцоо болохыг санав.

	Ханнес тэр шөнө, өвсөн дотор охиныг нь бузарласан хэргийг мэдчихээд сөхөж гаргах гэж ирээгүй байгаа хэмээн сэтгэл зововч Гритийн эцэг юү ч ярьсангүй. Бүх ярианы явц дундаас түүний үгэнд ганц бүтэн өгүүлбэр гарсангүй бөгөөд зөвхөн «Тэгэлгүй яах вэ?» «Балла минь ойлгож үзээч», «Яг зөв», «үгүй шүү», «тийм, тийм» гэх ганц нэг үг л нэмэрлэнэ. Харин ийнхүү ганц нэгэн үг дуугарах бүрийд гөлгөр халзан толгойгоо хойш урагш баруун зүүн тал руугаа гилжийж далжийж сууна. Тэрээр түшлэгтэй сандал дээр лаглайн сууж хавчиж давчиж суух ажээ.

	Өвгөн, зочдын өмнө орж зараа лугаа адил бөндгөнөн гүйж өрөөндөө урьж оруулаад:

	— Яасан сайн юм бэ, та нөхдийн ирдэг, ер нь ингэхэд та нар ч хаалгатай бүхнээр шагайж яваа улс уу? Аль эсвэл үгүй юу? гэж амандаа үглэнэ.

	Эмгэн цонхоо нээж жижиг тасалгааг өдрийн гэрлээр саруулхан болгоод:

	— Аа би чинь нөгөөх цэцгээ... одоохон усанд суулгаадахъя уул нь цэцэг мэцгийн хэрэггүй байсан юм шүү дээ, хэн гуай... гэж нэрийг нь олохгүй баахан түгдэрснээ «Вернер гуай» гэв.

	Цэцгийн баглаа үзээд сэтгэл нь сэргэж баахан баясангуй суусан өвгөн Балла уул бэлгийн учир шалтгааныг сая л олох шиг болж зүрх нь хөөрөхүйд амандаа орсон бүхнийг «айлддаг» зангаараа: 

	— Энэ улаантан гэдэг яг л цыганууд юм, үгүй бүр яг л цыган гэсэн үг. Нүүрэн дээр найртай сайхан гэдэг нь л эд нар луу чинь нохой хуцуулахаас өөр юмгүй хэтэвчийг минь ч суйлчхаж мэдэх хулгайч улс шүү. Ер нь л эд нар луу чинь нохой хуцуулахаас өөр юмгүй гэхэд тийнхүү хэлэгдсэн Вернер аргагүй л гомдох ёстой байлаа. Ханнес түүний хажуугаар бах нь ханасан байртай ажиж намын үүрийн даргын чухам яахыг сонирхон сууна. Гэвч Вернер, Ханнесын бодсоноор уур хилэн нь бадарч сүйд майд ч болсонгүй, харин намуун тайвнаар ийн өгүүлрүүн:

	— Таны хэлдгийг би бас хэлэх гэсэн юм. Тэр, таны цыгануудтай жишсэн үгийг шүү. Үнэхээр ч тэд өөрсдийн өсөх төрөхөөс дасаж сурсан заншлаас салж өгөхгүй байгаа юм. Жишээлэхэд л Чехословак улсын засгийн газар цыгануудыг тогтвор суурьшилтай болгохын тулд чухал чухал арга хэмжээг авлаа. Тэдэнд үзэсгэлэнт сайхан орон сууц барьж халуун ус, цахилгаан зуух, царс модон шалнаас эхлээд орчин үеийн тоног төхөөрөмжөөр хангалаа. Гэвч энэ ердөө ч тус болсонгүй. Ихэнх нь шөнийн цагаар оргон зайлж нүүцгээгээд хуучин байдлаараа ой тайгаар хонон өнжин тэнэж явна. Тэд бас манай нутгийн зарим нэг тариачид шиг хамтын хөдөлмөр, нэгдлийн хөдөлгөөний эсрэг байхаас гадна бүр шууд эсэргүүцэж байна... гэх нь аргагүй л өвгөнийг эргүүлж цыгантай жишиж хэлчих шиг болов.

	Өвгөн ч гайхаж бачимдсандаа амандаа зууж агсан гаансаа ч унагачихлаа. Тийнхүү Вернер бүр эрт үеийн германы тариачдын амьдарч агсан байдал, хойшид хэрхэн амьдрах тухай нэгд нэггүй ухуулан яривч өвгөн бусдын тарианы газарт боол болохыг үл хүснэ, зөвхөн өөрийн алгын чинээ газартаа эзэн нь байя хэмээн үсрэн гарав. Эмгэн харин «энэ нэгдэл гэгчийн тухай бодож үзвэл зүгээр биш үү» хэмээн бодолхийлэн өрөөн дотуураа хойш урагш бөгцгөнөн алхана. Энэ байдлыг ажсан Вернер хэрвээ нэгдэлд орвол үнээг саахдаа ч гараар бус цахилгаанаар өөрөө саах хувин хүртэл хэрэглэж хүний биеийн хөдөлмөр төдий чинээ багасах болно гэх зэргээр ухуулж эхэлтэл өвгөн эмгэнийхээ амыг барих дөхөв. 

	Өвгөн Балла хүүгээ дуудаж:

	— Ханнес минь, чи нэгийг хэлээч! Виндиштэй нөхөрлөж болох уу? Хэзээ ч болохгүй, тийм биз? гэхэд тарианы бригадын ахлагч тэдний хоорондоос зөвхөн:

	— За даа, арай л юү бол... гэнэ. Ханнес ч толгой сэгсрэхээс тодорхой өөр юу ч эс хэлж чадна. Арга ч үгүй биз, тэрээр Вернерийг хашааны хаалгаар орж ирснээс хойш намын үүрийн дарга, эцэг хоёрын хооронд ямар сонин хэрүүл гардаг бол хэмээн хүлээн ямар нэг сонин үзмэр үзэгчийн байдлаар хүлээж байснаас бус хэнийх нь талд юу гэж ярьж туслах тухай өчүүхэн ч бодсон зүйлгүй билээ.

	Гэвч тэрээр асуудалд оролцож эцгийн үү, аль эсвэл намын үүрийн даргын талд орох уу гэдгээ шийдэх хэрэгтэйг ухамсарлаж нэгэн шил шарз авчирч тавиад Вернерт хандаж ийн өгүүлрүүн:

	— Чиний зүүд үнэхээр сайхан зүүд байна... дэлхий бүрхсэн тариалан гэдэг. Бас ганц товч дарснаар тарианы газрыг хагалаад өгөх машин. Гэвч би чамайг төсөөлж байгаагаар бол чи өөрөө ч тэр яриагаа биелнэ гэдэгт итгэхгүй байгаа биш үү. Бид одоогоор хог новштойгоо зууралдсаар л байна. Тэгэхэд нэгдэл гэгчид ороод дээрдээ ч юм бил үү дээ... гэх нь тодорхой л хариулт бөгөөд ийм хариултыг өвгөн бишрэх бөлгөө. 

	Вернер учрыг анзаарч тулгамтгайгаар: 

	— Чинийх зөв. Гэвч асуудлын гол нь зөвхөн эртний бидний идэж байсан төмс, хоёр мянгаад оны үеийн машины талын асуудал биш. Бид өнөөдөр нарт ертөнцөд амьдарч байна, өдөр хоногийн идэх талхны төлөө зүтгэнэ, харин түүнийг аль болохоор хялбар хямд, их чөлөөтэй, чанартай амттай болгох... бид амьдралаа аж ахуйчаар, эдийн засагчаар зохиох нь газар тариаланд ч тэр, үйлдвэр уурхайд ч эрхэм чухал гэв. Ханнес энэ учрыг ч бас ойлгоогүй байсан агаад энэ хэдэн үг түүний толгойд харанхуй орчинд тусах сод гэрэл лугаа адил харван оров.

	Өвгөн Балла ашигтай учрыг оройхон боловч сэхээрэх агаад хартай санаа нь бас тийм амархан холдсонгүй ээ. Тэрээр:

	— Би жаахан өмчөө бүгдийг нийлүүлж болох юм. Харин би жаахан хөрөнгөө нийлүүлж ч дуусдаг, нөгөөх барууныхан орж ирээд хамчих юм байгаа биз хэмээн айсан гутарсан байдалтай бэгцийн алхална. Вернер түүнийг ажиж хувийн өмчтэй нэвширтлээ зууралдсан өвгөний хардах бодлыг засаж залруулахыг чухалчилж хүү Ханнест нь хандаж:

	— Чи аавдаа учрыг хэлж, хэн нь ялах вэ гэдгийг, бид үү аль эсвэл барууныхан уу гэдгийг хэлж ойлгуул гэхэд Ханнес ухасхийн:

	— Би машинаа нэг хараадахъя... гээд босон годхийн гарч одов.

	 

	 

	Орой нь тосгоны төвд хурал боллоо. Ханнесыг алга болохуйд Вернер хоёр хөгшнийг тосгоны уушны газар урьж ярилцахаас өөр замгүй болов. Өвгөн, эмгэндээ хандаж:

	— Эльзе минь чи тэр хуралд нь очиж сайн чагнаж ир. Учрыг мэдэх хэрэгтэй байна. Хашаа, хөрөнгө бүх зүйл маань миний нэр дээр данстай тул чамайг гарын үсэг зур гэж шахах хүн байхгүй... хэмээн жиг жуг инээх нь өөрийн сүвэгчилсэн арга өөрт нь их л таалагдсаных биз ээ. 

	Цолленцол угаас хөрөнгө чинээлэг агаад нэгдэлжихийн чимээгээр арга сүвээ их л хайсан хүн билээ. Тэрээр удаан хугацаагаар бодолхийлсний эцэст нэгдлийн эсрэг үхтлээ зогсож чадах зөрүүд өвгөн. Баллад хэдэн үнээгээ хадгалуулахаар шийдэж өвөл цагийн хүйтэнд өөрийн нь хашаа муу хэмээн нэрлэж Баллад аваачиж тавьсан билээ. Хэрэв Цолленцолыг нэгдэлд оруулахаар шахваас тэрхүү зургаан үнээгээ сэм дарж хувийн амьдралд нууцаар хэрэглэхээр шийдсэн хэрэг байжээ. Гэвч тэрээр Виндишийн толилуулсан самбар дээр өөрийн нь үхэр өвгөн Балла дээр тоологдсоныг мэдээд баярлан хөөрч хэдэн хундага шарз дараа дараагаар угсран татаад Баллагаар маллуулсны хөлс ацгийг үл ярин шууд эргүүлэн авахаар ярьж гарлаа. Цолленцол хэдийгээр удаашруулахыг хүсэвч хуралд арга буюу очих болов.

	Өвчтэй хэвтэх гэргийн эмзэглэн яраглаж үглэн аашлах нь түүнд огтхон ч хамаагүй мэт үл хэрэгсэнэ. Тэрээр цонхныхоо хөшгийг хааж гэрлээ унтраагаад сэтгэл зовуурьтай ширтэх гэргийгээ тайвшруулж:

	— Хөгшин минь, жаахан хүлээж бай. Би охиныг одоохон ирүүлье гэхэд гэргий нь хайхрамжгүйгээр толгой дохиж Цолленцолын нугаларсан цамцны захыг зааж засахыг дохих ажээ. Цолленцол хэдийгээр хуралд хожимдон ирсэн боловч хурлын тэргүүлэгчдийн улаан бүтээлэгтэй ширээний нүүрэн талд суухыг мэрийн шигэн суусан олны дундуур хэнэг ч үгүй урагш зүтгэнэ.

	Улаан бүтээлэгтэй ширээг хоёр алгаараа тулан зогссон илтгэгч нүсэр том биеэ намуухнаар хойш урагш гуйвуулан ярих бөгөөд Цолленцол түүний яриаг саатуулж байгаадаа огтхон ч зовох шинжгүй ажээ.

	Ийнхүү Цолленцолын сэтгэл бардам явааг Ханнес хармагц хор шар нь хүрэх шиг болж урьд нь намын үүрийн даргаа ажиглан түүний хэлсэн үгийг эргэцүүлэн бодож сууснаа болин зөвхөн Цолленцолын тухай бодон сууна. Ханнес түүнтэй анх удаагаа ийнхүү ойрхон сууж байгаа нь энэ бөгөөд гуравхан сандлын цаана суугаа Цолленцолын байдал төрхийг ажвал тэрээр илтгэгчийн зүг дургүйхэн ширэв татаж гадуур цамцныхаа халаасыг байн байн тэмтрэх нь арай тэсрэх бөмбөг хармаалаад ирээгүй байгаа даа хэмээн ёжлох сэтгэл төрмөөр ажээ.

	Тэрээр нэгэн удаа хуралдагсдыг онигор нүдээрээ эргэн тойрон ажиглаж нэг хүнийг эрж байснаа уул хүнээ олов бололтой нүдээ ирмэхэд нь Ханнес түүний харцыг мөрдөн чухамхүү хэнтэй дохилцож буйг олж эс мэдэв. Тойргийн зөвлөлөөс ирсэн бие төлөөлөгчийн илтгэлийн нуршаа уйтгартай нь аргагүй. Тэрээр урьд өмнө нь сонин хэвлэлд нийтлэгдэж хүн бүхний уншсан зүйлийг нурших тул хурлын тэргүүлэгчдийн байранд суугаа намын үүрийн нарийн бичгийн дарга Вернер хүртэл тэвчээр алдан эвшээх болов. Аз болж илтгэгч маань илтгэлээ төгсгөхөд тэргүүлэгчдийн байрнаас санал шүүмжлэл гаргахыг шаардав. Хуралдагсад чив чимээгүй боллоо. Мэдээжийн, хуралдагсдын ихэнх нь нэгдэлд элссэн учир энэхүү элсэлтийн хурал дээр юү ч яриад байх билээ дээ.

	Гэтэл Виндиш босож товчхон бөгөөд шаардангуйгаар:

	— Бидний хувьд гэвэл асуудал тов тодорхой байна. Харин манай хамтран ажиллаж амьдрах нэгдэлчдийн хүрээнээс гадна бацгаа нөхөд хамтын хөдөлмөрийн ашигтай талыг ойлгосон эсэхээ өнөөдөр энд яримаар байна. Бид тэд нөхдийг хүлээж байна гэхэд хурал даргалагч толгой дохино. Энэхэн агшинд хуралдагсдын дотроос нэгэн хүн: 

	— Цолленцол, зальт үнэг! хэмээн чангаар нэр цохоход Цолленцол мэгдэн сандарч онигор нүдээ жартайлган гялалзуулж босоод учир нь эс олдох үгийг хөвүүлж:

	— Гэнэтийн айдар бороо бол, нөхөд ангерсфуртынхан минь, удаан боловч шиврээ борооноос аюул, сүйтгэл ихтэй шүү. Та нөхөд намайг юү эс андах вэ, за тэгтэл нэг хэсгийнх нь эцэнхий туранхай мал нь чичирч хөлдөж үхэхэд нөгөө хэсгийнх нь тариа будаа нь үр хөрөнгө нь сүйдэх болно. Харин нутгийнхан минь гэж та нартаа хэлэхэд гэгээн саруул наран өгөөмөр сайн жил хайрладаг гэсэн үг байдаг билээ... Миний санахад энэ хоёрдугаар сар бид олныг хурц сайхан нараар ээн таалж байна... хэмээн хойно өмнө нь оруулан огт хэрэгцээгүй үг нуршихад хуралдагсад дундаас: «Асуудалдаа хандаарай!» гэж шаардав. 

	Цолленцол тэргүүлэгчид рүү хандаж: 

	— За тэгэхээр, нэгдэл гэдэг маань юү бил ээ? гэдэг асуудал байна. Нэгдүгээрт гэхэд Грисхайм, Барт, Зээлигэр, Мюдлер болон би байна, эд нарын нэгдэлд орох талын асуудал байгаа юм... гэж гадуур цамцныхаа халааснаас аль түрүүнээс бичиж бэлтгэсэн тэмтрээд байсан далбагар том цаасаа дэлгэж агаарт дэрвэлзүүлэхэд хуралдагсад чив чимээгүй ажиглацгаана. 

	Виндиш чимээгүй байдлыг эвдэж:

	— Хөдөө аж ахуйн нэгдэл гэдэг бол нэг нь нөгөөдөө туслан, хамтарч, хөдөлмөрлөх гэсэн үг гэхэд Цолленцол эгдүүтэйгээр:

	— Хөдөө аж ахуйн нэгдэлд гоц гойд юм ердөө ч алга гэв. 

	Ханнесын ээж түүнд хандан гомдолтойгоор:

	— Би хэдэн үхрийг чинь аль хэдийнээс хойш тэжээж арчилж байгаа сан. Манай жаахан тэжээлийг хог шавхруугүй болтол нь сорж байна шүү. Гэтэл чи тэр талаар огтхон ч бодох санах юмгүйгээр бидэн дээр нүдэн балай чихэн дүлий хаячхаад явчихсан чинь... гэхэд Ханнес эхийн үгийг тосон авч, Цолленцолд хорссон хорслоо барьж үл тэвчин:

	— Муу хог, муу хар новш! Цолленцол миний ээжийг мэхэлсэн этгээд, миний ээжийг хэр зэрэгтэй зовоосон бол төдий чинээ чи өөрөө зовох ёстой. Чи манайд хэдэн үхрээ аваачиж маллуулчхаад хуурай сайхан байранд хонио таргалуулж байсан чинь... хэмээн хашхирахад хурал даргалагч ширээгээ тогшин аяар ярихыг сануулна.

	Цолленцол ч балардгаараа баларч хэлэх үгээ олж ядан:

	— Энэ тал дээр бол тайлбарлах зүйл байна... харин чи тэжээл бэлтгэсэн эсэх... гэтэл Ханнес ууртайгаар: 

	— Авчирсан жаахан тэжээлээ буцааж ав! гэж хашхирахад Вернер босож хуралдагсад руу хандан:

	— Чимээгээ намдаач! Ханнес бол манай тэргүүний лут сайн ажилчин юм. Хэний ч өмнө хоёр гар арван хурууны эрчийг үзүүлэх болно. Хортой уршигтай гүтгэлэг хийхгүй гэдгийг би батална гэвэл Цолленцол:

	— Чи юү? Чи маань чухам хэн сэн бил ээ? гэхэд Вернер:

	— Би түүний намын үүрийн нарийн бичгийн дарга нь байна гэв.

	Цолленцол дуугүй болж шалан дээр нулимаад гутлынхаа улаар үрчинэ. Цолленцол намын гишүүн тул тийнхүү Вернерийн өөдөөс хариулах юм төдий л олдсонгүй. Тэрээр арга буюу нэгдэлд орох өөрийн өргөдлийг хурлын тэргүүлэгчид гардуулж хурал завсарлав.

	Байгалийн гоо үзэсгэлэнг илтгэх мэт лүглийн дүнсийх модот уулын ар хормойд нам тайван орших Ангерсфүрт тосгон хөл хөгжөөнөөр чимэглэгдэн баясаж тэнд Виндишийн удирдсан «Улаан хөрс», Цолленцолийн удирдсан «Бат шилтгээн» хэмээх хөдөө аж ахуйн хоёр нэгдэл буй болов.

	Өвгөн Балла, хөгшнийгөө хурлаас ирмэгц болсон явдлыг сонсон мэдмэгцээ шүд нь аль хэдийний унаж бөхжиж хатуужсан улаан буйлаараа гаансны соруулыг шамшийтал зууж өрөөнөөсөө гарч гүйснээ яасан ч үл мэдэх байдлаар:

	— Хор, үхэр хулганын хор хаана байна вэ?.. Надад хулганын хор хэрэгтэй байна гэхэд нь эмгэн нь учиргүй сандран мэгдэж:

	— Бурхан тэнгэр минь, чи түүгээр яах нь вэ? гэж асуух завсар өвгөнийг шууд газарт булсан хорыг ухаж авахаар газар малтаж буйг сонсов.

	Ханнес эцгийн хойноос үсрэн гарч саравчинд даган орвол өвгөн Балла алагч үнээгээ хананд шахан барьснаа хүүдийтэй хор задалж асгана. Түүний нүд нь галзуу мэт гялалзаж хоёр гар нь чичирнэ. Асгасан хорыг Цолленцолын үнээ үнэртэхийг завдсанд Ханнес үхрийг зайлуулж эцгийн гараас шүүрэн барьж:

	— Та яаж байгаа нь энэ вэ? гэхэд өвгөн хүүдийтэй хороо доош унагаахад нунтаг хор бутран дээш бучигнаж:

	— Хор... бүгдийг хороор ална гэв. 

	Ханнес эцгийг зайлуулж, тэжээлийн онгоцноос нунтаг хорыг хоёр гараар хамж хүүдийд нь хийх завсар:

	— Балай юм, балай юм гэхээс өөр хэлэх үг ердөө алга, энэ хэдэн үнээнд хор өгч байхын оронд өөрөө нэгдэлд орооч. Виндишт оч. Таныг хорих хүн ердөө байхгүй гэж усны хоолой авч хор аргасан хэсэг газарт ус тавьж шүршив.

	Ханнес, Цолленцолын үнээнүүдийг гаргаж хооронд нь холбож хөтөлж явахад үнээнүүд бие биесээс чангаан хөшүүхэн шиг алхална. Тэрээр Цолленцолын гадаа очиж хашаан дахь хуучны маягийн хонхыг дэлсэж үхрийг нь гадаа нь уячхаад явчхав. Мэдээжийн хэрэг Цолленцолын гэрт яг үймээн гарсан биз.

	Катрин инженерийн толгой эргэн барилга дээрээс ёроолгүй гүн далайд живэх мэт доош шумбах шиг болж түүний нүднээ гялтан цагаан цас, ёлтолзон бүжиглэх мэт болов. Нүдэнд эрээлжлэх зүйлс улам хурдассаар барилгын дамнуурга шатан дээр яггүй чанга унасныгаа өөрөө мэдэх чадал түүнд байсангүй.

	Ээлжийнхээ ажилчдыг ажилд шаардан цухалдангуй явсан Ханнес нэгэн хүний хашхирах дуун сонсмогц түүний санаанд осол сэжиг орж ухасхийн дамнуурга шат хүртэл инженер бүсгүй шатан дор толгойгоо шатны модон дээр унжуулж амаа ангайн, нүднийхээ цагааныг эргэлдүүлэн хэвтэж буй харагдав.

	Ханнес түүний сул тавьсан биеийг дээш өргөж алчуурыг султгаж хөвөнтэй хүрмийн дээд талын товчийг тайлж бөхийн амьсгааг нь чагнав. Галонский нэгэн шил шарз яаран гаргаж өөрөө балгаад Катрины аманд цутгах гэхэд нь Ханнес хориглож болиулав.

	Хэдхэн минутын өмнө бетоны бэхжилтийг Кати шалгаж байж билээ. Ханнес түүнийг дуудуулж, ирэхэд нь:

	— Элсийг нь шигшиж гаргах хэрэгтэй шиг байна... олигтой болж өгөхгүй нь гэхэд инженер түүнд зуурах машины хурдыг хасаж ажиллахыг зөвлөхөд Ханнес түүний зөв шийдвэрт биширч Катриныг багаж авчруулахаар яаран явахад хойноос нь ширтэж бүсгүйн ялдамхан цагаан царай, жирвийсэн урт хөмсөг, цогтой хөөрхөн нүдийг шинэхэн унасан гялтан цагаан цасан дээр тас хар нүүрсээр уран гоо охины дүрс урлан зурсан лугаа зүйрлэн бодож зогсож билээ... 

	Катрин сэргэж амандаа зөөлнөөр: 

	— Би хаана байна вэ, юү болсон бэ?.. гэнэ.

	Ханнес өргөн том гараараа бүсгүйн толгойг түшиж Галонскийгаас шилтэй архийг авч Катигийн зуурсан шүдний завсраар цутган залгиулахыг оролдоно.

	Ханнесын ээлжийн ажилчид, Болбиг, Хоннигмунд бүгд цугларчээ. Болбиг тохуутайгаар:

	— Наадах чинь архидаж чадахгүй байлгүй дээ, ер нь ч ийм хөөрхөн амьтныг согтоочихвол хайран юм болно гэхэд Ханнес түүнийг алгадчихмаар бодогдов. Нэгэн хүн:

	— Инженерийг эмнэлэгт аваачихгүй бол болохгүй! нь гэв. 

	Катрин өндийснөө толгой нь эргэн унахад Ханнес түшин авч хоёр гар дээрээ ар зоогоор нь өргөн босоход Кати дургүйцэн буухыг оролдсонд Ханнес уцаарлаж:

	— Охин минь, төрхтэйхөн аашилж үзээрэй... надаас сайн барь... уухайс даа... хэцүү ч байлаа гэсэн одоо яая гэхэв дээ... би эмчид хүргэж өгье гэв.

	Тэрээр чулуучин Хоннигмундад ээлжийг удирдаж ажиллахыг даалгаж:

	— Цемент нь урсчих вий, бетон зуурмагаа анхаарч байгаарай... гэж захиад шат өөд алхам алхмаар болгоомжтойхон урагшлах ажээ. Шатан дээр орсон цас зузаан бөгөөд битүү хөвөн зулсан өндөр уул өөд өгсөх лугаа адил санагдана.

	Өргөн явахад хөнгөн Катрин, Ханнесын хүзүүгээр тэвэрч толгойгоо түүний цээжинд наажээ. Ханнес түүний хөнгөнийг гайхах шиг болж хувцасгүйгээр дөчин зургаан килограммаас хэтрэхгүй биз хэмээн бодож явна. Ханнес машиндаа хүрч очоод Катриныг арынхаа суудалд хэвтүүлэхэд Катрин: 

	— Би гайгүй боллоо, одоо бууя гэвэл Ханнес түүнийг суудал руу түлхэсхийж хөлийг нь орны бүтээлэг дэлгэж нямбайхан хучаад:

	— Би мэдэж байна хэмээн инээмсэглэнэ. Тэрээр хаалгаа дотор талаас нь сайтар түгжиж жолооны ард тухлан сууж: — Охин минь, хөгжим завсарлачхаж... гэж машинаа асаан намбатайхан хөдлөв.

	Үйлдвэрийн эмнэлэг хүртэл нэлээд зайтай тул Ханнес, инженерийн ажлын талаар зөвлөснийг таашаан магтаж уянгат аялгууг намуухнаар исгэрэн явна.

	Эмнэлэгт хүрч ирэхэд Ханнес шат өөд Катриныг түшин гаргаж сувилагчид хүргээд хүлээж суулаа. Тэрээр Катрины цэвэрхэн цагаан царай, тунгалаг хүрэн нүднээс өөр юү ч үл бодно. Бүсгүйг хоёр гар дээрээ өргөж явахдаа ч өөр бодол төрөөгүй бөгөөд үнсэх хүсэл ч түүнд төрөөгүй нь онцгой хэрэг. Гадаа цас будран цонхны шилнээ нэвсийн бууж тэр дорхноо хайлан нулимс лугаа адил шил даган урсана. Ханын цаг орчны нам гүмийг эвдэн нэгэн хэмжээнд тодхон цохилж минутын зүү яаруухан урагшилсаар найман цаг дөчин таван минут болж хаалга нээгдэнгүүт гонзгой урт нүүртэй, шил зүүсэн нэгэн сувилагч нарийн өсгийтэй гутлаар таб табхийлгэн алхсаар гарч ирээд шууд яваад өнгөрөх гэхэд нь Ханнес түүнийг саатуулан:

	— Аль хэр удах бол? Ер нь юү нь гэмтсэн бол? гэхэд сувилагч,

	— Танай барилгын удирдлагууд хариуцах ёстой болно... Охиныг нэлээд тордох шаардлагатай байна... Харанхуй шөнө бас ажиллана гэнэ ээ?! гэж нүднийхээ шилийг хамрын үзүүр лүү гулстал толгой сэгсчих ажээ.

	Ханнес учрыг нэг л сайн ойлгосонгүй. Сувилагч энэ байдлыг анзаарсан бололтой:

	— Ер нь та мэдээгүй хүн юм аа даа... Тэр чинь бие жирэмсэн болсон охин байна шүү дээ гэхэд Ханнес гайхах шиг болсноо тэр дорхноо Вернер түүний санаанд бууж Катрин, Вернерээс хүүхэдтэй болжээ хэмээн бодоод сэтгэл санаа нь гүн гутралд унах шиг боллоо. Сувилагч салах ёс гүйцэтгэн явахад Ханнес толгой дохих төдий ёсыг гүйцэтгэв. 

	Түүний хэл нь тагнайдаа хуурайгаар наалдах шиг болж бие цогцос нь хөндүүр оргилоо. Тэрээр хэдийгээр хамаг анхаарал халамжаа Катрины төлөө тавьж байсан боловч харин Катрин нь намын үүрийн даргатай нэгэн орноо зугаацан цэнгэж байсан хэрэг байх нь ээ дээ. Залуу эрийн хор шар буцлан, хаячхаад явчихвал ганцаараа яаж балрахаа үзнэ биз хэмээн бодсоноо: «Чамайг даа!» хэмээн Вернерийг занан бодож суутал Катрин гарч ирлээ. Бүсгүй муухан мушилзан инээмсэглэж тулан ирмэгцээ Ханнесыг сугадав. Ханнес биеийг барьж, юу ч үл дуугарна. Гэнэт тэрээр нарийвчлан бодолхийлж доромжлуулсан Катринд уурлах ёстой юу, доромжилсон Вернерт уурлах ёстой юу гэдгийг эргэцүүлэн ухаарлаа. Мэдээжийн гол буруутан Вернертэй тооцох нь зүйтэйг тэрээр урьдын, эмэгтэйчүүдийг үнэлдэг өөрийн мэдлэгийн үндсээр андах юун билээ. Катрин машинд суумагцаа:

	— Дуу исгэрээч та... та яагаад исгэрэхээ болив оо? Та саяхан хүртэл исгэрч байсан шүү дээ! гэхэд нь Ханнес өөдөөс нь хүйтнээр:

	— Би таныг хаана хүргэж өгөх бил ээ? Гэрт чинь биз? гэвэл Катрин зовуурьтайяа амьсгаадан толгой дохиж гэрийнхээ хаягийг хэлж өгөв.

	Катрин яагаад бригадын ахлагч ийнхүү эвгүй харьцах болсныг гайхах ажээ. Ханнес жолооны ард үг дуу ч үгүй шигдэн сууж гудамжны өнцөг булан бүрийг огцомхон мушгиж хурдална.

	 

	 

	Уржигдрын ням гарагаас хойш галлаагүй өрөө хүйтэн тавгүй гэдэг нь учиргүй. Зуухан доторх үнсэн дээр цаас, архины хоосон шил сэлтүүд хөглөрөн үзэгдэнэ. Сониноос Вернер, Катриныд ирэхдээ шарз архийг тогтмол балгадаг болж Катрин жижиг хундагаар гурав уудаг болжээ. Катрин хүйтэн байранд хувцсаа солихдоо их л жихүүцэн чичирч бүр дотроос хүйт дааж байгаагаа өөрөө үл анзаарна.

	Гадаа гудамд машины мотор хүнгэнэж, Ханнес хөдөлж одоход Катрин түүний хүнд тусламтгай сайн санаанд нь бишрэн баярлаж Ханнестай аль хэдийнээс хойш бие биедээ туслан нөхөрлөх болсноо бодож үлдэв. Катрин гэртээ хүргэж өгөхийг Ханнесаас гуйсан боловч энэ орой гэртээ ганцаараа байна гэж огтхон ч бодоогүй билээ. Кати дотроо, Вернер учир явдлыг маргааш өглөө мэдэх болно. Учир нь саяын эмч маргааш өглөө Вернерт утасдаж: «Танай барилгын удирдлага хариуцлага хүлээх ёстой... танайд гурван сартай хүүхэдтэй хүн байна... гэтэл шөнийн ээлжид ажилласаар бас тэгээд ийм хүйтний цаг улиралд шүү... Эх, үрсийг хамгаалах хуулийг анхаарч үзээрэй!» гэж ярих болно хэмээн бодсоноо хувцаслаж шатаар доош намуухан уруудав. Гадаа, байшингийн буланд салхи хуйлран исгэрч цас бужигнана. Катрин хүнтэй уулзахгүйг хичээх тул троллейбусаар явахыг үл хүсэн Вернерийн одоо хүртэл суусаар байгаа Шкона үйлдвэрийн зочид буудлын зүг рүү явган алхав. Тэрээр, Вернертэй уулзахыг хүсэвч чухам юун хэргээр урьд нь мэдэгдэлгүйгээр очих гэж яваагаа өөрөө ч үл мэднэ. Лав л Кати Вернерт эвгүй бодол төрүүлэхийг хүсээгүй билээ.

	Хүйтэн салхи Катрины шилбэ рүү тас шилбүүрдэж дулаан пальтогоо конторт орхисон тул дагжин чичрүүлэх агаад бүсгүйн хацрыг минчрүүлнэ. Харанхуй шөнө хүн ховор эзгүй гудамжнаа Катрины нүдэнд элдэв бараан дүрс бүртэлзэн ирэх шиг болоход тэрээр зайлсхийн ойролцоох байшингийн хана түшин явна. Гэнэт түүний хоёр хөл нь гишгэхийн аргагүй сул болж ойчихын даваанд нэгэн модон хашааны өнцөг налан амсхийв. Асар удалгүй ард нь хүний хөлийн чимээ гарав. 

	Даруй нэгэн эрэгтэй хүн:

	— Энд нэг эмэгтэй хүн байх шив... бүр ухаан алга гэхэд нэгэн эмэгтэй хүн:

	— Өвчин туссан юм байлгүй... гэвэл нөгөөх эрэгтэй хүн доогтой инээж:

	— Юү ч мэдэхгүй амьтан юм даа чи, согтуу, ухаангүй согтуу байхад... гэх яриаг сонссон Кати бушуухан цааш одов.

	Үйлдвэрийн эмнэлэгт болсон яггүй нарийн үзлэгийг Катрин гагцхүү Вернерийг санаанаасаа эс салган бодож агсны дүнд даван туулсан билээ. Тэрээр нүцгэлэн хэвт! хэмээх эмчийн тушаалаас ихэд цочин хулчийж Вернерээс өөр хэнд ч хавьтуулаагүй онгон саруул бие цогцсоо ийнхүү эмч боловч эр хүний өмнө ил задгай хаяхаас үнэхээр дургүйцэж билээ. Катрин хэдийгээр өөрт нь эрүүл саруул амьдралын төлөө ажиллаж буй эмч хүний өмнө зовох ичих юун билээ хэмээн биеийг барихыг хичээвч нэг л тус болж өгсөнгүй ээ.

	Эмч:

	— Гэнэт ухаан алдана гэнэ ээ?.. Урьд өмнө нь ямар нэгэн өвдөж шаналж байсан зүйлгүйгээр... хэмээн Катрины цээжин биеэ нүцгэлэхийг хүлээж агснаа ар зоонд нь чагнуур тавин чагнаснаа: — Сүүлчийн сарын юм чухам хэдийд ирсэн бэ? гэхэд Катрин тодорхой мэдсэнгүй, зөвхөн «Шинэ жилийн хавьцуу» гэж хэлэв. Катя чухам яагаад алтан хэвлийдээ үр тогтсон тухай хайртай хүн Вернертээ хэлсэнгүй вэ? Вернер үр хүүхэдтэй болсондоо баярлах байсан биш үү? Катрин түүнээс хүүхэд олж төрүүлэх бол түүний хувьд авааль гэргий Марианегийн адил хүндтэй байрыг эзлэх сэн бус уу... хэмээн бодож Катрин нүүрээ буруу харуулан шүд зуун хэвтэнэ.

	Тэрээр зөөлөвчтэй арьсан диван дээр дээш харан эмчийн нүдний өмнө хэвтэхдээ тун ч их ичих ажээ. Сувилагч түүний хөлийг татаж тэгшлэхэд цагаан халаадтай хүн ойртон ирснийг бодохоос дургүй нь хүрэх бөгөөд ямаршуу зүс царайтай ч байсныг үл мэднэ. Биед хуруугаараа тогшин: — Биеэ суллаарай хэмээн тушаангуй өгүүлэх эмчийн үгс нүдэндээ дув дугариг шил зүүсэн сувилагч эмэгтэйн тайвшруулах үгс одоо чихнээ нэгд нэгэнгүй дуулдана. Катрин дотроо ер нь Вернерт өнөөдөр заавал мэдэгдэх хэрэг юү бил ээ, тэртэй тэргүй маргааш эмнэлгээс утсаар буюу захидлаар «Хүндэт нөхөд өө! Инженер Клеегийн Катрин өчигдөр орой тус эмнэлэгт ухаан алдаж унасны улмаас хүргэгдэн ирлээ. Шинжлэн үзвэл хэвлийдээ гурван сартай хүүхэдтэй болохыг илчлэв» гэх мэтчилэн илтгэх болно гэж бодсоноо, үгүй ер нь Вернерт заавал өнөөдөр очиж дуулгана, тэрээр урьтаж миний өмнөөс бүх явдлыг сонссон үнэмшсэн байх ёстой. Тэрээр намайг өөр лүүгээ татан тэвэрч хайрын сэтгэлээр үнсэн таалах болно гэж бодож хэвтэв. Бүсгүй нэгэнт гэр орноосоо, эцэг эхээсээ хөндийрч, Вернерт бүх цогцсоо тушаасан тул түүний бүхий дур хүслэнг хангах сэтгэл бэлээхэн байх ажээ! Катрин тийнхүү Вернерийн тухай бодсоор «Та босож хувцасла!» хэмээх эмчийн үгийг сонссонгүйд эмч дахин «Та босож хувцаслаач!» гэж шаардаж билээ. Катрин бас л Вернерийг бодсоор бөгөөд тэрээр дотроо, Вернер минь л шийдэж дээ, Вернер минь намайгаа л гэх байх даа, урьд өмнө нь орой бүр намайгаа гэж ирсээр, тэвэрсээр, үнссээр байгаад одоо хаанаас өөрчлөгдөх билээ. Бид удахгүй харанхуй гудмаар хүнээс далдуур бус, гэрэлт сайхан гудмаар гэгээн цагаан өдрөөр биесийг сугадалцан алхлах болно. Мөн ч хэмжээлшгүй сайхан зол жаргалаа даа, би түүнтэйгээ дэлхий ертөнцийг хэрэн хэссэн ч бэлэн сэн... хэмээн сэтгэх бөлгөө. Энэ их бодол нь Катигийн урам зоригийг чангалж, Вернертэй нөхцөх нь түүний хувьд зол жаргал мэт бодож Вернерийнд орохдоо хүнээс нууцаар бус харин ч зочид буудлын хаалганы манаач болон хавь ойрын хүмүүсээс Вернерийг сураглахад ч сэтгэл зовох янзгүй явах болно. Гэвч тэр ирээдүйн сайхан зол жаргал нь одоогоор хараахан ирээгүй болохыг Катрин ухаарахын сацуу мөн л нөгөөх нууц янагийн бэрхтэй замыг сэтгэлдээ хадах бөлгөө. Түрүүчийн, Вернертэй хамт хотоор хөгжөөн цэнгэлтэй зугаалах сайхан бодол салхинаа хийсэх лугаа арилан тонилж гучин долоо гэдэг өрөөний дугаар санаанд орж зочид буудлын хаалгаар шуудхан алхан оров. Шатаар өгсөн явахдаа уул өрөөнөөс Вернерээс өөр хүн гарч ирвэл яадаг билээ хэмээн эмээвч юү ч болсон хаалгыг тогшиж үзэхээр зориглов. Катрин өрөөний үүдэнд очин хэсэг зогссоноо үүдийг зөөлөн тогшвол сандал дуугаран нэгэн хүн хаалга ирж нээхийг үзвэл аргагүй Вернер байлаа.

	Катрин мушилзан инээх авч зовж ичсэний тэмдэг бүсгүйн нүүрнээ илхэн ажээ. Вернер их л гайхсан бололтой, хаалга нээмэгцээ:

	— Катяа, чи юү? хэмээн Катрины гараас хөтлөн оруулж: — Чамайг хүн хараагүй биз? хэмээн сандрангуй асуухад Катрин жижигхэн цухал тасалгаанд ургаа мод адил гозойн зогсож түүний асуултад үл анхааран:

	— Би их баяртай явна аа хэмээн зөөлнөөр аман дотроо шивнэх бөлгөө. 

	Вернер түүнд гадуур хувцсаа тайлахад нь тусалж:

	— За, суу гээд сандал дөхүүлэв. Өрөө, цөөхөн боловч сүүлийн үеийн тод өнгөтэй модон эдлэлээр тоноглогджээ. Өрөөний голд жижиг хивс дэвсэж түүний захад нэгэн ор байна. Нөгөө талын хананд ном, хувцасны хамтарсан шүүгээ байх бөгөөд шилний ар талд номын ар шил ярайн үзэгдэж Лениний хүрэн ботиуд, Маркс, Энгельсийн цэнхэр боть, дипломатын түүх, Гётегийн шүлэг, Маяковскийн яруу найраг, Москвагаас алсад, Дөлгөөн дон зэрэг номууд харагдана.

	Цонхны тус газар нэгэн ширээ байрлуулж товхойтол хураан бэлтгэсэн бичгийн цаас үзэг сэлтийг харваас Вернер дөнгөж саяхан хүртэл уул ширээнээ ажиллаж байсан бололтой ажээ. Вернер намын үүрийн бүх гишүүдийн тайлан сонгуульд тайлан тавихаар илтгэл бэлтгэж байгааг Кати сайн мэдэж билээ. Харин түүний эхнэрээс ирсэн тэвхийтэл хураасан олон захидлыг барьж уншдаг эсэхийг нь Кати сайн мэдэхгүй ажээ. Мэдээжийн Мариане нь хэзээ Шкона буюу түүний ойролцоо орон сууцтай болохыг давтан асуусаар л байгаа биз... 

	Катрин, Вернерийн явахыг дагуулан ширтсээр бичгийн ширээн дээр тавьсан зургийг ажиж гэргий хүүхэд хоёрын нь зураг байхыг танив. Дээр үед Катрин Вернерт, «Чамайгаа би бүхэл бүтнээр нь өмчлөхийг хүснэм, хайрт минь, чамайг чиний өнгөрсөн бүх үеийг өмчлөхийг хүснэ» гэхэд Вернер түүнд нэгэн зураг үзүүлсэн нь энэ зурагтай нэлээд төстэй байж билээ. Харин энэ зураг бол яг л өөрийн нь дэргэд биеэр сууж байгаа мэт бөгөөд ёжтойхон инээмсэглэн суух нь "Катрин, чиний хайр сэтгэл эцэстээ ямар ч үр дүнгүй шүү!" хэмээн сануулах мэт ээ. Катрин харанхуй шөнөөр ийнхүү Вернерийг зорин ирэхдээ «Чамайг хүн хараагүй биз?» хэмээх асуулттай тулгарна гэж арай ч бодоогүй билээ.

	Тийнхүү Катрины хор нь хүрэх шиг болж энэ эр эм хоёрын эсрэг тэмцэхээр шийдэв. Эрээс нь хүүхэд олж эмд нь шоолуулж байхыг Катрин хүссэнгүй. Катрины хүүхэд Марианегийнхаас бага шинэхэн билээ. Учир иймээс Вернерийн Катринд өгсөн хайр дурлал юунаас ч илүү хүчтэй байх ёстой хэмээн Катрин бодно. Катрин шийдмэг зоримог аялгуугаар:

	— Миний ямар хэргээр ирсэн нь чамд огтхон ч хамаагүй юу? хэмээн өгүүлэх нь бүсгүйн сэтгэлийн гүн хөдөлгөөнийг илтгэх бөлгөө. 

	Вернер ч анзаарч тэр дороо эргэн харж ширээн дээрх зургийг ар зоогоороо халхлан суухад Катрин дотроо чи халхалж суугаад ердөө ч нэмэргүй, чиний энэ хулчиймтгай зан инээдэмтэй бөгөөд ичгэвтэр байна хэмээн сэтгэж зэвүү нь хүрээд хөлөө ачин цомцойн суухад түүний хувцасны нимгэн даавуу толийтол татагдана. 

	Вернер ууртай нь аргагүй байдлаар:

	— Хэрүүл шуугиан үүсгэхээ боль... гэхэд Катрин огло үсрэн босож эгдүүтэйгээр:

	— Би хүүхэдтэй болсон гэв.

	Түүний эмчид үзүүлэхээс эхлэн Вернерийн хаалгыг хүртэл бодож баярлаж явсан ирээдүйн сайхан бодол нь талаар болж уй гашууд нэрвэгдэх шиг болов. Тэрээр Вернерийн энхрийлэн таалах үгийг эрснээс бус хүйтэн асуултыг сонсож гэргийн нь зургийг үзэхээр ирээгүй билээ.

	Тэрээр Вернертэй учран хайрын ивээлд нь умбан жаргах зуураа «Бид үр хүүхэдтэй болох нь ээ, хайрт минь» гэж намуун дөлгөөн дуугаар уяран өгүүлэхийг хүссэн юм. Гэвч тэр бүхэн салхинаа туугдах талын хамхуул адил одлоо. Энэ учрыг урьдаас мэдсэн сэн бол юунд би ирлээ? Юу гэж би үнэнийг хэлэв ээ? хэмээн гэмших бөлгөө.

	Вернер түүнийг ширтэх боловч Катрин анхаарч байгаа эсэх нь үл мэдэгдэнэ. Хагас хурмын төдий болсны дараа Вернер инээн эхэлж чанга бус боловч инээж байснаа их л баясгалантайяа болж Катринд ойртон тэвэрч хатуу шовх хөхийг нь элгэндээ наалдуулан нүүр өөд нь эгцлэн харснаа духыг нь үнсэн таалахуйд, Катигийн сэтгэл дахин сэргэж хайрыг эгшиглэн булгилан цохилохоор зүрх нь уйтгар гомдлын гинжийг тас татан мултран гарах шиг болов.

	— Хайрт минь, Катя чи... гэж Вернер хэлэх үгээ олж ядан: — Бид, бид... гэж амандаа үглэнэ.

	Катрин шинэ жилийн өдрүүд бодит цалингийн системийг боловсруулах тухай Вернерийн шаардлагаас эхлээд өнөөдрийн эмчийн үзлэг хүртэл болж өнгөрсөн үйл явдлыг нэгд нэггүй тоочин ярив. Энэ ярианы завсраар Катрин онцгой яриа эс боловч «Вернер чи надтай гэрлэх үү?» гэж асууж амжив. Вернер хариуд нь инээмсэглэж чөлөөтэй тайвнаар:

	— Би юү? Катя минь ... Бид! хэмээн нөгөөх л учир нь эс олдох «Бид!»-ийг ярьсаар билээ. Үүнд нь Кати ч бараг дасжээ. Гэтэл Вернерийн мөрөн дээгүүр ёжтойёо инээмсэглэн суух гэргийн нь зураг Катрины нүдэнд тусахад яс үс нь хавтайх шиг болж Катрины хувь заяа, зол жаргалд заналхийлэх шиг санагдана.

	 

	 

	Маргааш нь Вернер, Катрины хамт Шконагаас алс зайд аглаг хөвчийн уулнаа орших хүнгүй сийрэг хотноо очихоор галт тэрэгний билет худалдаж авав.

	Катрины урьд нь хэлэлцэж тохиролцолгүй зочилсон явдал бол түүний харьцаа нь Вернерийг их л гайхуулжээ. Мөн ч Катрин өөрөөс нь хүүхэд олно хэмээн огтхон ч бодсонгүй ээ. Тэрээр Катигаас энэ байдлыг анх сонсмогцоо баярлах, гомдохын аль нь ч мэдэгдэхгүй байсан боловч хоромхон зуур бодолхийлсний дараа баярлах нь зүйтэй хэмээн шийдсэн билээ. Вернерийн толгойд Катрин тэдний хайр дурлал биет байдал дээр тодрон гарч ирсэн нь ухааран тусгагдаж түүний хувьд Катрин, Мариане хоёр адил тэгш эрхтэй боллоо шүү гэсэн хурц гэрэл харван тусах шиг болов.

	Вернер, өөрийн нь заримдаа ойлгож байсан Катрины сэтгэлийн зовлонг гүнээ ойлгов. Вернерийн хуруунд байсан Марианетай гэрлэсэн ёслолын бөгжийг харсан даруйд хорсон занасан Катигийн атаархлыг ч зөвд тооцох боллоо.

	Катрин, Вернерийн төлөө санаа тавьж албан ажил хэрэгт нь хүртэл өдөр шөнөгүй нойр хоол хасан суусан нь Вернерийн санаанд тодрон орохын хамт Катрины орой гэнэт зочилж «Аглаг буйд хүнгүй, сийрэг орших хотод очих галт тэрэгний хоёр билет худалдаж ав...» хэмээн хэлснийг дахин сонсох шиг болж тэрээр ямар нэг хэмжээгээр бууж өгөх ёстойг ойлгов. Вернер тийнхүү өөрийн хувиа бодсон, бэртэгчин шинждээ ичих шиг болоод галт тэрэгний буудал руу билет авахаар очив. Гэвч тэрээр билетийн кассын өмнө очоод чухам хаашаа явах билет авахаа мэдсэнгүйдээ кассын хүнээс баахан зовон буцаж хажууд нь өлгөөтэй байгаа газрын зураг, танилцуулах буланд дөхөн очих газраа эрэн хайж эхлэв. Эхлээд тэр Берлинд очихоор шийдэвч Катрин нь сэтгэлийн зовлон, ажлын дарамтаасаа салж, тайван тухтай амрах нь юу юунаас чухал тул дуу шуугиан, хөл хөгжөөн ихтэй нийслэл хотноо очихыг болив. Тэрээр газрын зураг дээр Бартбург, Зэхсийше Швейц зэрэг эх орны үзэсгэлэнт тохой буланг ажин ажсаар Лөнштайн гэдэг аглаг буйд хөвчийн уулнаа орших хотхоныг сонгон авав.

	Вернер ийнхүү хоёр билет авснаа мэдэгдэхэд Кати бүсгүй ихэд баярлан сэтгэл нь хөдлөхүйд Вернерийн хүзүүгээр тэвэрч үг дуу ч үгүй зогсоно.

	Арга ч үгүй биз, Катрин ийм чөлөөт сайхан зугаалгыг аль хэдийнээс аваад хүсэн мөрөөдсөн билээ. Гэвч тэрээр гэрлэлтийн аяллыг1 хийнэ гэж огтхон ч санаагүй билээ.

	Гэлээ ч эхийн хэвлий дэх хүүхэд бүхнийг, өөрөөр шийдэж байна, хойшид ч шийдэх биз. Катрин, өөрийн нь төлөө зовж яваа Вернерийг анх удаагаа ойлгож одоог хүртэл зөвхөн өөрийн төлөө өөрийн хайр дурлалыг хамгаалахын төлөө бодож явснаас бус Вернерийн төлөө төдийлөн их санаа тавиагүйдээ ичин гутрав. Зөвхөн өчигдөр оройхон хүртэл түүнийг заналхийлэн давшилж шинэ залуу хайр дурлалдаа хуучнаас илүү анхаарамжтай байх ёстой мэтээр байснаа санав. Энэ нь бүсгүйн бэртэгчин занг өөрт нь тод илтгэх шиг болохуйд арга буюу ичнэ. Учир нь гэвэл Вернер авааль гэргийтэйгээ тухтай жаргалтай амьдарсаар найм, ес, арваад жил ч болжээ. Удаан жилийн энэ сайхан амьдрал, өнгөрсөн түүх хүнд юунаас ч илүү эрхэм бус уу. Түүгээр ч барахгүй Катрин өөрт нь хайр дурлалд Вернерийн авааль гэргий заналхийлж байгаа бус харин өөрөө Марианегийн хайр дурлал амьдралд заналхийлэгч дайсан мөн болохоо анх удаагаа өнөөдөр ухаарав. Түүний санаанд уцаарламаар үглэх ээжийн үрчгэр нүүр, чиггүйхэн боловч цаанаа няхууртай суух аавын гөлчгөр царай, үерхэн дасаж хамт суралцаж агсан нөхдийнх нь хөгжөөн наргиан нэгд нэггүй тусаж, батажсан гэр бүлийг бусниулсан тогтворгүй зант өөрийг нь шүүн хэлэлцэх шиг санагдах ажээ. Энэ хэрэгт Вернер өөрөөс нь хэдэн хувь илүүтэй буруутан болон зэмлэгдэхийг тэрээр ойлгоно. Вернер бол өөрөө намын үүрийн нарийн бичгийн дарга хүн тийм ажил хийнэ гэдэг бол голгүй буруугаас гадна хязгааргүй хүнд шийтгэл авна гэдгийг Катя сэтгэн түүний өмнөөс гашуудан айх бөлгөө... Ямар ч болсон тэд Лөнштайнд ирж тухтай сайхан амрахаар Шконагаас гарч явсаар галт тэрэгний эцсийн буудлаас автобусаар явцгаав. Вернерийн ярианд зөвхөн ганц удаа «Шкона» гэдэг үг ороход Катя яриаг нь тасалж:

	— Би наад нэрийг чинь өнөөдөр маргааш хоёр үзэн ядах болно. Хэн энэ нэрийг хэлсэн нь нөгөөдөө нэг марк өгч шийтгүүлэх болно. Тэр ганц марк маань сүүлд бидний... гэв. Шкона хот бол тэдний хайр дурлалын эх булаг мөнөөс гадна уйтгар зовлон мөн билээ. Шконагийн тухай яриа бол тэдний хувьд бүх үзэн ядагч зүйлийг эргэн дурсахад хүргэх бөлгөө.

	Тийнхүү Катягийн саналтай Вернер ч тохиров. Харин энэ хэлэлцээний дараа Катрины мөнгөний цүнх амархан дүүрэх шинжтэй. Тэд асар удалгүй Лөнштайн хотхоны захад ирж биесийг андахгүй таних болсон тэр жижиг хотынхон гаднын хоёрыг сэмхэн ажих бөгөөд Катрин ч хажуудаа яваа Вернерийг энхрийлэн үнсэхээс ч ичиж зовохгүй байлаа.

	Тэд Лөнштайны цорын ганц зочид буудалд хүрэлцэн ирж байр захиалан хуудас бөглөх болж Вернерийг хэнэггүйхэн бичихийг Кати ажвал «Хоррат овогтой Вернер гэргийн хамт. Гэргийн овог Клее...» хэмээн огтхон ч бодож сааталгүй бичнэ. Тэдний орсон өрөө жижиг агаад хүйтэн. Дотор нь нэг ширээ, хоёр сандал, хувцасны ганц шүүгээ түүний хаалганы дуугарах нь чих толгойд хадмаар. Нэгэн өргөн орыг цав цагаан хэрэглэлтэй засжээ. Хоёр шил аяга, хоёр шил гүц угаалгын хажууд байрлажээ.

	Орны толгойн дээд талын хананд улаахан хүзүүтэй эмэгтэй хүүхэд цэцэг усалж буй зураг өлгөсөн харагдана. Вернер гутлаа тайлан бамбалзсан зөөлөн орон дээр үсрэн гарч:

	— Дотор цухалдмаар байна гэхэд Катрин хөгжилтэйеэ инээж:

	— Яагаад тэр бил ээ? Биднийг хавчаад байгаа юм ердөө алга, харин энэ өрөө яг таарч байгаа юм биш үү... гэв. Вернер мөс болтлоо хөрсөн зуухны амыг шагайж хэсэг цаас, мод зэрэглэн гал түлнэ. Кати цонхны хөшгийг яран цэцгэн хээгээр цантсан цонхны шилийг хэсэг газар үлээн цэвэрлэж гадаа орчныг ажна. Тус тасалгааны доторх модон хэрэглэл, орны цагаан даавуунаас өгсүүлээд бүгд цагаан ажээ. Цонхоор гадагш харвал бас хундан цагаан цас үргэлжлэн мэлтийх бөлгөө.

	Алсад үзэгдэх уулын оройд хөвөн цагаан үүл нэвсийн тунаж хөвчийн ой тэр чигээрээ цасан хөнжлөө нөмрөн нойрсох мэт үзэгдэх нь үнэхээр сэтгэл сэргэмээр ажгуу.

	Кати гялтан цагаан цасанд нүд нь үл дасах тул онийлгон жартайж орчныг ширхэгчлэн ширтсээр, Вернер орны ирмэг сандайлж тамхи татна.

	Кати цонхны хөшгийг хаагаад эргэж:

	— Миний хайрт нөхөр хэмээн Вернерийн татаж агсан янжуурыг авч нэг сорж түүний нүүр лүү үлээснээ тэврэн авч хайрын энхрийллээр үнсэн таалав.

	Катрин чемоданаа задалж хувцсаа гарган шүүгээний нүхнүүдэд эвтэйхэн хийхийг ажин суугаа Вернерт, хоёрхон хонохын хооронд илүү хэрэггүй юм авчирчээ хэмээн санагдмаар зүйл нэлээд үзэгдэнэ. Катигийн дэлгэсэн юманд зөвхөн угаалгын хэрэгсэл нь бие угаах саван, энгэсэг, нүүрийн саван, уруулын будаг, үнэртэй усны шил зэрэг өдий төдий зүйл байх ажээ. Катрин түүний ийнхүү ширтэж суугааг ажмагцаа:

	— Одоо чи цаашаа харж бай, намайг зөвшөөрөхөөс өмнө наашаа харж болохгүй шүү, за юу? гэвэл Вернер инээмсэглэж:

	— Яагаад тэр бил ээ? гэхэд Кати:

	— Би биеэ угаалаа... 

	— Би чиний нөхөр мөн болохыг чи өөрөө хэлсэн шүү дээ гэвэл Катрин:

	— Үгүй ээ, чи өөрөө зочид буудлын хуудсан дээр бичсэн болохоос би биш гэв.

	Катрин ч дахин шаардсангүйгээр хувцсаа тайчин шалдагнав. Вернер түүнийг гөлийн ширтэнэ. Кати хөх торгон алчуур авч толгойгоо бооно. Вернер бүсгүйн суганы мяндсан зөөлөн үсийг ажин гоо сайхан цогцсыг нь нүд салгалгүй ширтэхүйд залуу эрийн сэтгэл хөдлөн ийнхүү Катриныг өглөө үдшийн цагт ямагт энэ байдлаар нь харж суухын хүслэн төрнө.

	Бүсгүйн нимгэн цээжин дээрх хатуу хоёр мээм нь урьдынхаас улам ч хатуу агаад хүнд болсон мэт харагдана. Вернер бүсгүйн нарийн бэлхүүсийг нүд салгалгүй шуналтайяа ширтэж байснаа хүйтэн усаар биеийг улайртал арчин угааж буй Катринд:

	— Чи одоо унтах уу? Замдаа нэлээд ядраа биз гэвэл Катрин:

	— Би дэлгүүрт очиж юм авна хэмээн ямар нэгэн зүйл мартсан байртай өгүүлснээ: — Чи хамт явах уу гэхэд Вернер толгой дохин босож Катяг өөр лүүгээ тэврэн үнссэнээ өмнө нь байгаа толинд бүсгүйн нүцгэн тэгш мөр, зоо нуруу болон өөрийнхөө тачаалд автагдан чилдийсэн царайг олж харав. Гэтэл Катя түүний хүслийг эрс хориглож:

	— Таван цагт дэлгүүр хаана. Түргэлэлгүй болохгүй нь хэмээн холдуулав.

	Катрин яаран хувцасласны эцэст тэд нарийн шатаар уруудан гадаа гармагц Катя түүнийг сугадан наалдав.

	Шинэхэн цагаан цас тэднийг гэрэлтүүлж сэтгэл нь тэнүүн сайхан баяраар хөгжиж цээж нь сэрүүн тунгалаг агаараар зугаацна. Гудамжнаа зорчигчид тэднийг сонирхон ширтэж зарим нь хажуугаар нь зөрж өнгөрснөө эргэн харна. Кати Вернерт улам наалдаж гэрэлт саруул гудамжнаа ийнхүү алхлан зугаацах аль хэдийний хүссэн хүслэнгээ гүйцээж яваа ажээ. Тэрээр Вернерийг дэлгүүр, худалдааны газраар дагуулж явснаа нэгэн үзмэрийн цонхонд сэтгэлд нь тохирсон хийцтэй гутлын загвар шохоорхоход Вернер түүнийг гутлын дэлгүүрт авч оров. Катрин нэгээс нөгөө гутлыг үзэн туршиж тэр болгонд Вернерээс таарч тохирч байгаа эсэхийг асуух бөгөөд Вернер ч тэсвэртэйеэ хариулна. Тэд цааш яваад үүдэн дээрээ арслангийн дүрс бүхий номын дэлгүүрт сугадалцан орж эгнүүлэн өрсөн олон номыг үзэн сонирхсоор Катрин зураг чимэглэл бүхий нэгэн шүлгийн ном авав.

	— Чи ч Лөнштайныг тэр чигээр нь худалдаад авчих нь шив, харин ашгүй маргааш бүтэн сайн өдөр бүх дэлгүүр худалдаа хаалттай нь яамай даа хэмээн Вернер хошигноно.

	Ариун цэврийн хэрэглэлийн нэгэн дэлгүүрийн өмнө Вернер зогсож Кати ганцаар орох болов. Катрин түүнээс салахдаа хэдэн долоо хоногоор салж одох гэж байгаа мэт Вернерийн хүзүүний ороолтыг засаж пальтог нь товчилж өгөв. Вернер ч түүнийг дэлгүүрт ороход таван алхам ч үл холдох агаад даарсан хөлөөрөө газар дэвслэн зогсоно. Тэд харуй бүрий болж хамаг амьтан гэр орондоо ортол зугаацан алхалсаар бөгөөд орчин тойрон нам гүм яг л эргэн тойрон битүү шилэн бүрхүүлтэй ертөнцөд амьдарч байгаа мэт ээ.

	Тэд явсаар нэгэн зуушны газар орж дулаацан тухлахаар шийдэв. Тус зуушны газар ганц ганцаар орж ирэгсэд, ойр орчмын эмэгтэйчүүд хоршооноос юм аваад автобус хүлээн сууж байгаа бололтой нэг нэг ширээнд сууж буй үзэгдэнэ. Харин тэдний ойролцоо нэгэн ширээнд дүүрэн тариачид сууж элдэв бусын юм хөөрөлдөн, пиво шарз хоёрыг хослон ууна.

	Вернер Катягийн гарыг барьж дулаацуулан нэг нэг аяга грок2 ууж дулаацан юу ч үл ярилцан сууна. Вернер хажуугийн ширээний хүмүүсийг ажвал хээрийн салхинд гандаж борлосон хөрслөг царайтай эрчүүд сууна. Тэдний нэг нь «Энд чинь дээр үед Франц байцай ургаж байсан юм, хөрсний шим муудчихаад хорчийсон шар юм ургах болж, нөгөө сайхан Франц байцай яасан бэ, бүү мэд...» гэж янгинан үглэнэ. Катрин халуун грокноос бага багаар оочивч гар нь мөлүүхэн хэвээр бөгөөд харин хүзүү хацар нь улайж үзэгдэнэ. Сахалтай тариачин «Харин энэ жил төмс муугүй ургасан шүү» хэмээн ярианд оролцох бөгөөд сахал дээрх пивоны хөөсийг гараар шувтарна.

	Асар удалгүй хөгжимчин гурван хүн ирээд яг долоон цагт үлээж эхлэв. Вернер дахин хоёр грок захиалж дээр нь хөвж буй цитроны3 зүсмийг Катрины аяганд хийж: 

	— Өсвөрийн бяцхан жаалд витамин хэрэгтэй гэхэд Кати хариу инээж авч идэв.

	Тариачид нөгөөх л өнгөрсөн зуны тарианы ургацын тухай хөөрөлдсөөр... 

	«Би тариа эрхэлсээр таван жилийн нүүр үзэж байна. Эрт цагт чинь төмс газрын хөрснөөс гармагцаа ялзарч байсан удаагүй...» гэхэд нэг нь:

	— Хиймэл бордооны уршиг, би тэр хиймэл бордоо гэгчийг ердөө ч хэрэглэдэггүй. Өтөг, малын бааснаас сайн юм ердөө ч байхгүй шүү дээ, ээ дээ та минь, анхаарах л юм тэр, гэнэ. 

	Катрин тэдний үгийг сонсож, Вернерт хандаж:

	— Бид эд нарт зориулж бордоо гаргах гэж Шконад үйл тамаа үзэж байдаг, түүний тулд шинэ фабрик завод барьж байдаг, гэтэл тариачид маань огт хэрэглэхгүй байдаг нь бас таарч дээ. Эд ч Шконаг хамрын ханиад шиг үзэн ядаж байх шив гэхэд Вернер хэлэлцсэн ёсоор:

	— Хоёр марк кассад хийгээрэй гэвэл Кати хөгжилтэйеэ инээж хоёр марк гаргаж цүнхэндээ хийв.

	Шконагийн тухай ярих ч хээгээ алджээ. Катрин, Шконагийн тухай ярьж торгуулсан мөнгөө тоолбол хорин нэгэн марк болжээ. Цөөхөн зочинд уйгагүй үйлчилж агсан үйлчлэгч Катриныг мөнгөө тоолохуйд уусан ундааны үнийг төлөх гэж байна хэмээн сандран гүйж ирж:

	— Хоёр грок хөгжимгүйгээр, хоёр хөгжимтэй гээд тооцоолов. Нээрээ ч тэд ганц бүжиг хийчхээд явж зочид буудалдаа ирээд дотор талаас нь болгоомжтойхон цоожлов. Катрин хоршооноос авсан тортой юмаа суллалгүй сандлын түшлэгт өлгөн суув. Халуун умдаа, хөгжүүн баясгалант хөгжим түүнийг зүйрлэшгүйгээр хөхиүн сайхан болгосон авч бүсгүйн хоёр хөл нь мөс лугаа адил хэвээр бөлгөө.

	Вернер мод, нүүрс зуухан дотор зэрэглэн асаахуйд жижиг тасалгаа ч удалгүй дулааран тэдний хацар, нүүр улайран туяарав. Катрин ор сандайлан өөр лүүгээ Вернерийг ирэхийг тэсвэр гарган хүлээж чиггүйхэн суутал янагийн тачаалд автсан Вернер түүнийг өргөн орон дээр нь гаргаж бүх хувцсыг нь тайчив. Катрин эсэргүүцсэн ч үгүй, өөрөө тайчсан ч үгүй, зөвхөн мөр, бөгсийг өргөх төдийгөөр туслав.

	— Эмэгтэйчүүд та нар ингэхэд ямар байна даа? Та нараас ямагт нэгэн төрлийн талх, сүүний үнэр ханхлах юм хэмээн Вернер Катигийн чихэнд шивнэнэ. 

	Хайрын тачаалд автагдсан тэд ертөнцийн зол жаргалыг эдлэн эдлэн дуусаад Катрин бүсгүйн бие алдран сулбайсны дараа болж байгаа яриа билээ. Катрин юү ч үл дуугаран зөвхөн түүний дууг сонсож хэвтэнэ. Вернер түүнийг унтаж гэж бодоод ширээний жижиг гэрлийг унтрааж өнөөдрийн болж өнгөрсөн үйл явдлыг эргэцүүлэн бодвол байж болшгүй үйл явдал ердөө болсонгүй мэт бөлгөө.

	Маргааш өглөө нь Катрин бүсгүй өнгөрсөн өдөр шөнө хоёр юу болж өнгөрснийг тодорхой үл мэдэх бөлгөө. Түүний санаанд зөвхөн үдэш харанхуй болсон хойно Вернерийн өвөрт орсон, шөнө хэд дахин сэрэхдээ Вернерийг сэрээж байснаа л санана. Ер нь энэ өглөө бүсгүйн хувьд сэргэлэн сайхан ажээ.

	Катрин орноос босож толинд харвал нүд нь аягүй барайн, харц нь бүүдийснээс өөр онц өөрчлөлт үгүй. Тэрээр цонх руу очиж гудамж руу харвал өглөөний найм, есөн цаг лав болсон шинжтэйд цонхны хөшгийг болгоомжтойхон татаж гэрийнхээ халаадыг өмсөж Вернерийг сэрээхгүйн тулд зөөлхөн алхлав. Бүсгүйн санаанд Вернертэй нэгэн гэр бүл болж өглөө бүр түүнд өглөөний ундыг нь бэлтгэн өгч байхын хүслэн төрж зочид буудлын гал тогоонд очиж захиалж өгөв.

	Гал тогоонд шинэхэн кофе, талхны хамар сэтлэм үнэр ханхлах бөгөөд түргэн шалмаг хөдөлгөөнтэй үйлчлэгч авгай түүнийг хармагц ажлаа зогсоож хаанаас яваа, ямар ажлаар явааг үгэнд дурлан шалгаахад Катрин арга буюу Шконагаас гэж хэлчхээд дотроо «бас нэг марк кассад» хэмээн бодож инээд нь хүрнэ. Гэнэт тэрээр Вернер сэрж намайг байхгүй байхад яах бол ер нь, түүний өглөө анх хэрхэн сэрдгийг үзэх юм сан хэмээн бодмогцоо өрөө рүүгээ яаран орж ирэв. Гэвч Вернер сэрсэн юмгүй, бөх унтаж агсанд Кати ширээ засан аяга таваг тавин гагцхүү кофе аягалахыг хүлээзнэнэ. Дахин толь руу очиж уруулаа будаж байтал гэнэт Вернер бэлхүүсээр нь тэвэрч татан аваачив.

	Дараа нь тэд тавтайяа кофе ууж биесийг харан мишээлцэж тунгалаг сайхан өдрийг ашиглан гадуур зугаацан явахаар шийдэв.

	Тэд хотоос гараад хөвөн цагаан цас сэмбийн орсон гүн их тайгад орж огт хүн яваагүй газраар хоёул зэрэгцэн алхаад сүүлд нь эргэж харвал хос хоёр мөр зурайн үзэгдэх нь аргагүй л амьдралын ирээдүй өөд замнан яваа нэг гэр бүлийн амраг хоёр явжээ хэмээн хэн бүхний сэтгэлд төрмөөр ажээ.

	Тэд тэндээсээ хөөцөлдөн гүйж саглагар модны мөчрийг дайвчуулан сэгсэрч нэвсгэр их цас бурчигнан буух нь тэнгэрийн цасан үүл тэр чигээрээ газарт буух мэт болохуйд хоёулаа их л хөхиүнээр инээлдэн цэнгэлдэнэ. Катрин, эзгүй ойн дунд чангаар:

	— Хэдийд миний хуримын аян хийхийг хэлж өгөөч? гэж хашхирахад хойд уулын цуурай дэгдэж агшин зуур үргэлжилж намдахад Вернер бас хариу чангаар: 

	— Дахин нэг жилийн дараа, нэг жилийн дараа гэж хашхирснаа дотроо өөрийг нь Кати хэчнээн их залуужуулж байгааг гайхан сэтгэх бөлгөө.

	Үдээс хойш тэд чемоданаа цэгцэлж аваад автобусны буудал руу явав. Автобусанд сууж жижигхэн Лөнштайныг эргэн харж зочид буудал, түүний жижиг цонхыг ширтсэнээ Катрин Вернерийг налж:

	— Баярлалаа, Вернер минь, чамдаа... гэхэд Вернер гайхаж:

	— Юунд тэр билээ? гэвэл Катрин:

	— Манай гэр бүлийн анхны өдрийг зохион байгуулсанд чинь гэв.

	Машины хурд заагч зүү жар, дал... ная... зааж улам хурдлахад машины хаалганы завсраар салхи шүнгэнэн исгэрнэ.

	Асар удалгүй тосгон шувтарч ирэхэд гудам өргөсөж зам шулуудна. Хурд заагч зуун тавыг заана. Улам хурдалсаар гэнэт хурдаа хасаж ширхийтэл тооромслоод сэвхийтэл буухад машины дугуй халсан байртай харлаж жолоочийн өвдөг чичирнэ. Ханнес үдийн орчим Ростокт хүрч ирж байгаа нь энэ ажээ. Тэрээр урьд өмнө нь тодорхой төлөвлөгөө төлөвлөөгүй байсан боловч «Хайрт хүү минь, чи намайг эргэж ирж байгаарай. Энэ хавиас намайг сураглахад хэн нь ч хэлж өгнө шүү» хэмээн захисан Ляа бүсгүйн үг санаанд нь ороход гэв гэнэт үүлтэй тэнгэрээс доогуур үзүүртэй модноос дээхнүүр нисэн дүүлдэг үлгэрийн баатар лугаа шуугьж ирсэн нь энэ билээ. Түүний санаанд Хесселбартын төвөгтэй санаачилга, эцэг эхийн нь нэгдлийн асуудал, Вернерээс хүүхэд олсон Катрин инженер эд бүгд хутгалдан үймэлдэхүйд тэрээр Шкона руу явахаас дургүйцэж Ростокт ирж хуучин танил Ляа хүүхэнтэйгээ зугаацан сэтгэлийн зовлонгоос хөндийрөхийг хичээсэн билээ. Тэрээр дотроо Ляа хүүхний нөхөр энэ дэлхийн нөгөө эсрэг талд л байгаа болоосой хэмээн хүсэн явна. Ляа хүүхэн уулаас далайн ойролцоох арлаас гаралтай бөгөөд нэгэн усан цэрэгтэй ханилан суужээ. Түүний нөхөр хэдэн сараар алслан аяны замд гарах бөгөөд энэ хооронд Ляа хүүхэн уйдан шанална. Ханнес тэр үед нь хамт ажиллаж байхдаа бүсгүйг цэнгэн зугаацуулна. Ляа хүүхэн нөхөртөө хайртай ч гэсэн хайр дурлалдаа үнэнч бус байгаадаа гэмшивч, дунд герман нутгийн барилгачин залуугийн бие хараа нөхрийнхтэй нь адил төстэй тул далайн боомтод өдий төдийгөөр эргэлдэх Голланд, Англи, Орос, Польш залуусын аль алинтай нь үл хавьтан Ханнестай нөхцөх болсон билээ.

	Ханнес машинаа «Блауе Гротте» хэмээх зуушны газрын ойролцоо тавьж хямд загасан хоолтой зуушны газар хүмүүс их бужигнах өдрийн цагаар ирэв. Ханнес нэгэн грок захиалахын завсар, данхар том ээмэг чихнээсээ санжгануулсан үйлчлэгч хүүхнээс урьд энд наргиж байснаа нуун Ляагийн талаар болгоомжтойхон сураглав. Үйлчлэгч бүсгүй аа тийм, одоогоор гутлын дэлгүүрт ажиллаж байгаа, өмнө нь амралтын газар гал тогоонд туслагчаар ажиллаж байгаад улирлын ажил тул халагдаж нөхрийгөө иртэл уйдахгүйн тулд түр ажилд ороод байгаа юм гэжээ.

	Ханнес бүсгүйн хаягийг хөрш бүсгүйгээс судалж пивоны аяганы ёроол доорх цаасан дээр «Хайрт Ляа минь ээ, намайг өнөө орой хүлээж байгаарай. Намайг битгий хуураарай, чамайг мөрөөдөн шаналнам. Чиний X» гэж бичээд шуудангийн хайрцагт нь хийж орой хүртэл ажлын хуучин газраар хэсэхээр явав.

	 

	 

	Ханнес манаачийн өндөр шовгорт гарвал хашааны өмнө талаар онц их өөрчлөгдсөн зүйлгүй бололтой. Ойн захад байсан сэргийлэхийн анги ч хэвээр үзэгдэнэ. Харин цааш явтал өөрчлөгдсөн зүйл нэлээд бөгөөд Ханнес учрыг сайтар олохоо болиод цаадуул нь гаднын үл ойлгогдох хэлээр шулганалдахад Ханнес цааш явж дугуйтай хүнийг лав нутгийн хүн гэж бодоод дуудан:

	— Хүүе, та германаар ярьдаг уу? Ажилчдын байр луу хаагуур явж очих вэ? гэвэл цаадах нь эмээл дээрээ эргэж:

	— Хаашаа гэнэ ээ? гэж хариу асуухад Ханнес дургүйцэн хариулсангүй цааш явав.

	Тэрээр хот дундуур сэлгүүцэж жил хагасын өмнө цементэлсэн галт онгоцны зогсоолыг үзэж бригадын нөхдийн хамт бүслэхээр татсан усанд зогсон ажилласнаа санана. Ханнесаас өмнө хүмүүс тэнд зогсож ажиллахаас бэрхшээн, унаж гэмтэхээс болгоомжилдог байж билээ. Харин яг тэр газар нь Голланд улсын усан онгоцны нийгэмлэгийн аварга том онгоц нүсэр байдлаар дүнхийн зогсож хажуу хавиргыг нь далайн хүчит давлагаа хөөсрөн цохиж, буцах нь санаанд сонин таатай ажгуу. Ханнесын орчин тойронд бүх зүйл шинээр хийгдэн өөрчлөгдсөн тул гайхан эргэн тойрныг ширтэнэ. Шинээр барьж байсан барилга, түүний орчин тойрон жигд сайхан засагдан цэгцэрчээ.

	Ойрхон хугацаанд ийнхүү нүүр царайгаа өөрчлөн зассан олны хөлтэй энэ газар ёстой л дэлхий ертөнцийг тэр хэвээр нь энд дэлгэсэн мэт Ханнест бодогдоно. Ханнес өөрийн хийж бүтээсэн зүйлээ эргэж үзэх боломжгүйгээр энд тэнд тэнэж явдаг тул өнөөдөр өөрийн хийсэн зогсоол үзэж баясах шиг болоод энд зогсож байгаа Голландийн онгоцныхоос миний хийсэн зогсоол сэлт аль хэр таалагдаж байна гэж асуумаар санагдана. Энэ зогсоол дэлхий ертөнцийн хаалгыг нээж бас Ханнесын «дотоод ертөнц»-ийн хаалгыг нээж өгөх шиг болж, Ханнес анх удаагаа хийсэн бүтээлийнхээ учир утгыг ухааран сэхээрэх шиг болов... Энэ бодолд автагдсан Ханнес цааш алхтал түүний араас нэгэн хүн дуудан «Ай, золиг гэж Ханнес, чи минь мөн шив дээ? Үгүй ээ, яасан сонин хүн бэ?..» гэхэд нь эргэж харвал хамт нэгэн бригадад ажиллаж байсан Шмилке гэгч залуу байлаа. Тэд Одер, Хаарц, Хойерсвердалд хамт ажиллаж байгаад Ростокийн боомтоос Ханнесыг явахад энд үлдсэн ажээ. Шмилке энд загасны комбинатын албан хаагч нэгэн бүсгүйтэй сууж, элбэг баян хурим хийгээд түүнд нь Ханнес Ляа хүүхнийг авчрах гэхэд Шмилке, цаадахыг чинь манай авгай сайн танина болохгүй гэж хориглож байж билээ. Үүнийгээ Шмилке аль хэдийнээ мартжээ. Шмилке Ханнесыг хоёр гараараа тэвэрч сүйд майд болов. 

	— Яасан сонин юм бэ, за тэгээд цаадуул чинь бүгд сайн уу? Нөгөөх Франц, Ник, Хорст, ахмад... нөгөөх цэргээс ирсэн чинь хэн гэдэг сэн билээ дээ... санаж байна уу, чи? Аа тийм? Ёхманн... би түүнийг анх ердөө итгээгүй юм шүү. Тэр бас намын гишүүн байсан. Чи ч түүнийг бүр тэр дор нь итгэлт хүнээ болгоод үйлдвэрчний эвлэлийн асуудлыг шийдүүлдэг сэн... хэмээн хөгжилтэй гэгч инээж баяр хөөр нь багтаж ядна. Шмилке яриагаа завсар зайгүй үргэлжлүүлж: — Би ч бас өөрөө олж авлаа. Хэн ч олж авч чадна, нээрэн шүү, чи надад итгэ. Би намын орлогч болсон... гээд Ханнесын хүсэл - балгах ажил руу орж: — Алив явж жаахан юм балгая гэв. 

	Ханнес түүний олж авлаа гээд байгаа нь намыг уу, аль эсвэл намайг хэлж байна уу гэдгийн учрыг ололгүй анхааруулан:

	— Намын төлөө би архиддаггүй хүн шүү гэхэд Шмилке толгой дохиж:

	— Санаснаа чи хийж чадаагүй сэн бол би Ханнес чи биш болох сон билээ гэж уушны газар луу авч оров. Хоёр найз өнгөрсөн үйл явдлаа харилцан ярилцаж Ханнес:

	— Бурхан тэнгэр минь, үгүй ээ би энд ирж өөрийн хийсэн зүйлийг эргэн харахад өөрөө өөрийнхөө өмнө арга буюу малгай аван хүндэтгэн зогсмоор байна... гэнэ. 

	Шмилке ч урьдын адил хэрэгтэй хэрэггүй юм чалчин ярьсаар, энэ хооронд мастерын курс төгсгөж мастер болсноо хүртэл дурдав. 

	Ханнес түүнийг зэмлэнгүй:

	— Чи юунд мастер болохыг хүснэ вэ? Мастер гэдэг чинь уурлахын ихийг уурлаж авахын багыг авна гэсэн үг хэмээвч дотроо хүн хэчнээн хувирч өөрчлөгдөхийг мэдэж болшгүй зүйл ээ дээ, одоо цагийн хоёр жилийн хөгжил эрт үеийн хоёр зуун жилийн хөгжилтэй зүйрлэмээр болжээ. Түүний жишээ баримт гэвэл, энэ л боомт байна шүү дээ, тэр хөгжлийг би улам урагш татах ёстой гэж бодож суутал Шмилке ямагт нэгийг асуун шалгаахад Ханнес: 

	— Манай намын үүрийн дарга намайг явуулсан юм. Харин би машинтай болсон. Сүүлчийн удаа амралтаар ирэхдээ манай дарга гэрийнхээ гутлыг мартчихжээ. Тэгээд түүнийгээ намайг авчир гэсэн юм гэвэл Шмилке үүнийг сонсоод пиво залгилан цацаж ханиаж:

	— Яана гэнэ ээ? Тэгж бас болно оо? Үгүй ээ бас! Намын үүрийн дарга гэнэ шүү! 

	Дарга нарыг занаж урьдын адил уурлан агсрахад Ханнес улам цаашлуулан:

	— Нэр нь Вернер гэдэг юм. Урьд нь танай энд бас ажиллаж байсан юм гэнэ билээ гэвэл Шмилке ширээ алгадан хүйтнээр тас тасхийн инээж:

	— Яггүй золиг юм... Вернер үү? Түүнийг танай руу явуул аа юм биз дээ? Би түүнийг чинь мэднэ ээ. Энд тэндгүй тэнүүчлэгчийн нэг байх нь уу? аа, тийм үү? гэснээ тайвширч: — Түүний авгай нь энд ажилладаг юм шүү дээ, хүүхдийн цэцэрлэгт гэвэл: Ханнес ийм мэдээ сонсоно гэж урьд нь бодоогүй учир сонирхон сонсож пивоны амт ч буурч ирэв. Энэ талаар хүссэн бөгөөд гагцхүү Ляатай зугаацаж сэтгэлийг өөр бодолд төөрүүлэхгүйг хичээсэн юм санж. Гэвч түүний бодолд Шкона өөрийн эрхгүй бууж Катрин инженер ч тодрон ирлээ. Ийнхүү бүх явдал Вернерийн эхнэрийн сургаар, нэгэн дуугаар сүрхийх шувуун сүргийн нисэлт лугаа бужигнан босож ирлээ. Хэрэв Ханнес Вернерийн авгайд очиж инженер Катрин гэгчийн тухай та юм сонссон уу? гэвэл чухам юу гэх сэн бол? Ханнесын нүд эргэлдэн гялалзаж уурласан ирвэсийн харцыг илтгэхэд урьдын занг андахгүй Шмилке айн эмээж:

	— Юу болов оо, Ханнес минь? гэвэл Ханнес:

	— Хүүхдийн цэцэрлэгт гэнэ ээ? гэхэд Шмилке толгой дохино.

	Ханнес:

	— Надад зам зааж өг, би мэнд дамжуулъя гэв.

	 

	 

	Хүүхдийн цэцэрлэг хотын захад оршино. Ханнес замдаа кофейн үрэл зажилж саяын уусан пивоны үнэрийг дарахыг хичээх бөлгөө.

	Тэрээр хашааны хаалгаар орж чийглэг өвс ихтэй зүлгэн дундуур гарсан нарийн зөрөг замаар явна. Түүний хажууд модон савлуур, амьтдын дүрс, цэвэр зөөлөн элс сэлтийг байрлуулсан тоглоомын талбай үзэгдэнэ.

	Ханнес цэцэрлэгт орж Вернерийн гэр бүлийн тухай сураглавал цэцэрлэгийн эрхлэгч нэгэн хаалга зааж өгөхүйд түүнийг нь тогшив. Байдлыг гаднаас сонсвол алга ташилт, хүүхдийн эвлэг, турьхан хоолойгоор намуун аялах дуу тасралтгүй үргэлжлэн хаалга тогшилтыг үл сонсож байгаа байдалтай ажээ. Ханнес уулаас хүүхдийн дуу сонсох дуртайн учир өнөөх дууг нь чагнаж зогссоор чухам өөрөө юун хэргээр уухилж аахилж ирснээ ч мартжээ.

	Асар удалгүй хаалга нээгдэж тасалгаа доторх дуу шуугиан түүний нүүрнээ нэлсхийн тусах шиг болов. Цагаан хормойвчтой, будаж шунхалсан, гоодож чимэглэсэн юмгүй шингэн үстэй төлөв төвшин эмэгтэй тасалгааны голд зогсон дуу зааж байгаа харагдана. Ханнес дотроо Вернерийн авгай нь энэ юм байжээ... гэснээ өөр юү ч үл бодно. Үймүүлэн шуугих хүүхдийн чимээ чих дөжирмөөр бөгөөд нэг хэсэг нь тоглоом чирэн пижигнэж нэг хэсэг нь хөөцөлдөн туулцалдана. Хавтгай толгойтой нэгэн жаал хүү тоглоом машин түрэн гүйж Ханнесын хөлийг дайрч гарав. Тэрээр дээш өлийн Ханнесыг ажиглахад Ханнес:

	— За яав, осол гарах дөхөв үү? гээд хажуу тийшээ зайлж баруун гарыг шулуунаар зааж зам зохицуулагчийн дүр үзүүлбэл жаал хүү:

	— Та цагдаа биш шүү дээ гэв. 

	Ханнес:

	— Би барилгачин, гэхдээ бас машин жолоодож чадна гэхэд жаал хүү:

	— Аа тийм үү? гээд цааш явах гэтэл машин эвдэрсэн бололтой тэрүүхэндээ оролдоход Ханнес, хүүхэд гараа урахаас нь болгоомжилж: 

	— Би тусалж болно биз дээ хэмээн яльгүй сэтэрч эмтэрсэн бүхээгийн хажууг дарж: — За засаж дууслаа, таван марк хөлсөнд өгчих гэвэл хавтгай толгойт хулчийн,

	— Яалаа гэж дээ, нээрэн юү? гэхэд Ханнес:

	— За яах вэ, эр улс байна болох байлгүй, дараа уулзъя гэж толгойг нь илж, явуулахаар урагш нь түлхэв.

	Энэ хооронд нэгэн жаал охин Ханнесыг харснаа хүмүүжүүлэгчээ дуудаж:

	— Мариане эгч ээ, та хараач, тэр хэн бэ? гэхэд нь Мариане эргэн харж агшнаа дөлгөөн зөөлөн харцаар ширтсэнээ:

	— Та юү гэсэн юм бол? гэхэд Ханнес өөрийгөө танилцуулахад эмэгтэй нэлээд бодолхийлэн: — Ханнес гэнэ ээ? Таны нэрийг би сонссон юм шиг санагдах юм. Аль эсвэл би андуурч байна уу? гэснээ хүүхэд рүү эргэн сэрэмжилж тухтай бодох ч завгүй байгаа бололтой ажээ. 

	Ханнес:

	— Би Шконагаас ирлээ. Онц чухал хэрэггүй боловч Ростокт хүрээд ирлээ. Тэгээд би бодсон юм, юү... гэж хэсэг түгдчихэд Мариане анхааралтай сонсон Шконагийн тухай их л сонирхож байгаа бололтой ажээ. Тэрээр Ханнесын юу гэж бодсоныг нэвт харах гэсэн шиг тогтоон ширтсэнээ:

	— Вернер, манай нөхөр сайн байна уу? Тэр таныг нааш нь явуулаа юу? Би дөнгөж саяын хагас сайнд л түүний ирж завдахгүй гэсэн цахилгааныг авсан шүү хэмээх итгэл төгс ярианаас нөхөртөө хязгааргүй гүн итгэлээ бэлэглэсэн журамт бүсгүйг Ханнес өрөвдөх шиг, хайрлах шиг болж магадгүй тэр цахилгааныг Вернер өөрөө бус Катрин ч явуулсан байж болох юм гэж бодоход түүний омог, шар, уур хилэн бадрахуйд тэрээр шууд «Залуу эмэгтэй минь сонсооч, Вернер гэр бүл, үр хүүхдээ, санаж мөрөөдөхөөргүй сайн сууж байгаа» гэх юм уу, аль эсвэл далдуур биш илээр «манайд Катрин гэдэг нэгэн инженер эмэгтэй ажилладаг юм, би түүнийг хүүхэд олсны улмаас ухаан алдаад байсныг нь эмнэлэгт хүргэлээ. Тэгэхлээр үүний учрыг та сайн ойлгоно биз, би тэр хоёрыг урьд өмнө нууцаар уулзаж байхыг үзсэн билээ» гэж хэлмээр санагдана.

	Гэвч Ханнес ам огт нээсэнгүй, гагцхүү сэтгэлийг хүчлэн барьснаас хармаанаасаа машины түлхүүр гаргаж гартаа эргүүлнэ. Тэрээр эмэгтэйг ажиглана. Цэвэрхэн царайтай, ажилсаг энэ эмэгтэй юу нь Вернерийг уйдахад хүргэнэ вэ хэмээн тэрээр бодож юу ч болсон хүүхэдтэй ажиллаж байхад нь уул явдлыг дуулгаж болохгүйг Ханнес ухаарав. Ер нь тэгээд хоёр хүний салах нийлэх нь хажуугийн хүнд, тухайлбал надад ямар хамаатай бил ээ? миний бодол буруутаж байна хэмээн Ханнес өөрийг зэмлэн Марианетай салах ёс гүйцэтгээд явж Ляа бүсгүйдээ очъё гэж шийдэв. Гэвч тээнэгэлзэн эргэлзэж, тодорхой юм үл ярих авч цаанаа юм ярихыг хүсэж буй Ханнесыг Мариане гаднаас нь ажин таамаглаж:

	— Вернертэй холбоотой асуудал гар аа юу? гэх нь бүсгүйн хоолой ялимгүй зангирах сонстоно. Тэрээр эр нөхрийнхөө төлөө санаа тавьж учрыг сайтар мэдэх гэсэн байртай соргог хурц хараагаа тусгахад Ханнес түүнд тийм муу муухай мэдээ хүргэн сүүн цагаан сэтгэлийг нь бузарлахаасаа арга буюу зүрхшээж:

	— Үгүй ээ, үгүй, онц гойд юм ердөө болоогүй. Би зөвхөн, таныг нөхөртөө мэнд хүргэх сэн болов уу... гэж ирсэн юм. Бид үргэлж уулзалдаж байдаг юм л даа гэж худал займруулан өгүүлбэл Марианегийн сэтгэл тайвширсан байртай, бүр ч тоглоом хийн:

	— Та айхавтар их яриа хүн ч биш дэг ээ гэснээ инээмсэглэж эцэст нь Вернерт хэдэн цэвэр цамц, шинэ барьсан амтат боов явуулбал авч явна уу гэж гуйв. Ханнес зөвшөөрсөн авч хэдийд авахаа хэлэлгүй шуудхан гарч одов. Гадаа харанхуйд түүний сэтгэл онгойж тэнгэр цэлмэх шиг боллоо.

	 

	 

	Шөнө ч гэсэн өнгөрсөн өглөөний бачимдлаар дүүрэн өнгөрөв. Ханнес байн байн тамхи асаана. Харин зүүн гарыг нь Ляа дэрлэн хэвтэх тул тэрээр зөвхөн ганц баруун гараар тамхиа асаана. Ажлын үед тоо томшгүй удаа ганц гараар чүдэнз зурж тамхи асааж сурсан нь энэ шөнө ч өөрт нь тус болох ажээ. Тэрээр тамхи асаамагцаа үнсний сав тэмтрэн авч дээш харж унтах Ляагийн хоёр хөхний хооронд тавив. Ляа бүсгүйн өмссөн унтлагын хувцас нимгэн авч уулаас халуун цустай бүсгүй тул хөнгөн эдлэлээр хийсэн энэ сав учиргүй хүйт оргиж сэрээхгүй биз гэж бодно. «Чамайг байхад би өөрийнхөө нөхрийг байгаатай адил санах юм» гэж буй Ляа хүүхний өмссөн оймсны торгомсог хар татуурга сэлт нь биед зөөлөн бөгөөд тааламжтай.

	Ханнес элдвийг бодон нойр нь хулжжээ. Вернер хэдийгээр цэвэрхэн хүүхэн Марианетай гэрлэсэн хэдий боловч өөр хүн рүү гүйгээд байхад Ханнесын хувьд буруутай тал ердөө ч үгүй шиг бодогдоно. Урьд өмнө нь байгаагүй хувирлаар Ляа хүүхний байдал төрх зан араншин хувирчээ. Ляа түүнийг усны нөмрөгтэй угтаж нэгэн оронд унтаж цэнгэхийг зөвшөөрөхөөр барахгүй нэгэн шил жимсний архи тавьчхаад «Ядахдаа чи үүний минь үнийг төлчхөөрэй» гэх нь урьдын ичимтгий зөөлөн ааш ор сураггүй алга болсныг илтгэх бөлгөө. Радиогоор сүлд дуулал эгшиглэж оройн программ төгсөв бололтой. Ханнес үнсний савыг Ляа дээрээс авч ширээн дээр тавьж тамхины галыг дарж унтраан Ляагийн толгой дороос гараа авч босов.

	— Яав аа чи, хаачих нь вэ? За боль доо... гэхэд Ханнес радиог тасалъя гэхэд Ляа сэтгэл амарсан байртай уртаар санаа алдаж эргэж хөнжлөө засав. Ханнес түүний унтахыг хүлээснээ сэмхэн хувцаслаж эхлэв. Ляаг ажлаас нь хожимдуулахгүйн тул цагны сэрүүлгийг долоо дээр тааруулж чангалав. Ханнес Ляагийн дээрээс ажиглан харахуйд тасалгаанд хэдийгээр бүдэг гэрэлтэй ч түүний час улаан будсан уруул зөөлөн цагаан мөр нь ялгаран үзэгдэнэ. Ханнес хөлийн өлмий дээр гэтэн гарч явтал хашааны хаалга цоожтой тул хашаан дээгүүр давах хэрэгтэй болов. Ханнес эргэж харвал Ляагийн унтлагын өрөөн дэх ширээний бага гэрлийг унтраахаа мартсанаа санаж эргэж орохоос төвөгшөөж Ляа явуулахгүй бол өглөө ажлаас хожимдоно хэмээн бодохуйд түүний нүднээ Шкона тэр аяараа буулаа. Гэнэт түүний санаанд өдрийн болсон явдал зүүд мэт бууж Вернертэй уулзахдаа авгайнх нь мэндийг дамжуулах уу, болих уу, Катринтай лав уулзана, тэгээд юу гэх билээ, ямаршуу харьцаагаар тэдэнтэй харьцах билээ, бригадынхандаа Шмилкегийн тухай ярьж, өнгөрсөн хугацаанд болсон түүний амьдралын өөрчлөлтөөс ярилаа. Хесселбарт инженертэй уулзаж хиймэл материалаар барилгын хана хийх нь модоор хийснээс их хямд боловч ажлын хөлс нь хэт бага болох тул түүнийг тэгшитгэх нь чухал болохыг ярина гэж бодлоо.

	
6

	Барилгын талбар дээр өглөөний ээлжийн ажил эхлэх цаг болж Ханнесынхан ирэв. Гэтэл Ханнес байсангүй. Огт хэл сураггүй ажээ. Ханнес тийнхүү хэл чимээгүй ажил тасалж байсан удаагүй болохыг хамт нэг бригадад ажиллаж удсан нөхөд нь андахгүй билээ. Гэвч энэ өглөө удтал ирсэнгүй, өглөө инженер Катрин бригадын ахлагч Ханнесыг сураглан ирж хэл чимээгүй алга хэмээн хариулахад их л гайхах бөлгөө. Тэрээр ээлжийн ажил зохицуулахыг барилгачин Хоннигмундад зөвлөөд, Ханнесыг эрхэлсэн орлогч даргад мэдээлэв. Ханнесын бригадынхан Хоннигмундын удирдлагад ажиллахаас дургүйцэн ажил хийхээсээ хоосон яриа дэлгэн хуучлах нь их ээ.

	Маргааш нь Ханнес мөн л сураггүй хэвээр бөгөөд Хесселбарт инженер ирж:

	— Ханнес ирээгүй л байна уу? гэснээ ажилчдын идэвхгүй байдлыг ажиж тэднийг хэрхэн хөдөлгөхөө бодолхийлнэ. Ээлж солигдсоны дараа Ёхманн буцаж ирэв. Түүнийг цагийн өмнө үйлдвэрчний хорооны дарга дуудаж:

	— Ёхманн минь, чи бригадын дотор хамгийн итгэлтэй хүн нь. Танай бригад дахь бүх хог новшийг хийсгэн зайлуулахад чи хүчин зүтгэх ёстой. Ханнесын хувьд гэвэл хөдөлмөрийн сахилга батыг хэт мартсан хүн мөн. Бид гурван ээлжийн ажлыг аль болохоор олигтой зохион байгуулах гэж байдаг, гэтэл түүний байж байгааг хараач, үгүй ээ чи сонс л доо, намын үүрийн дарга нэгдэлд таньдаг хүн рүүгээ утасдаж Ханнесыг сураглавал нэгдлийн захиргаанаас түүнийг авч ажиллуулаагүй бөгөөд харин түүнийг машинтайгаа давхиж явахыг үзжээ... Ийм л байна. Шүүмжлэл, өөрийн шүүмжлэл танай бригадад хэрхэн шаардагдаж байгааг харж байна уу? Хөдөлмөрийн намч сахилга батыг намын сонгуулиас өмнө эрчимтэй таниулах хэрэгтэй байна, ойлгов уу? гэхэд Ёхманн ойлгомж муутайхан байдлаар толгой дохино. Ёхманныг ирэхэд Бюхнер эрт үеийн Тюренгийн ууланд өнгөрүүлсэн амралтын сониноос хуучилж Элберс маргааш холын аялалд явахаар бэлтгэнэ. Ёхманн:

	— Одоо ч болохгүй болж байна даа, Заломон дарга бурж хаяж байна, намайг бригадын яаралтай зөвлөгөөнийг хийлгэ гэнэ... хэмээгээд нөхдөөсөө эвгүйцсэнээсээ болж цементэн шалыг хөлийн өлмийгөөр үрж сууна. Клаймерт:

	— Амаа хумхин чимээгүйхэн сууж байсан нь дээр байх гэхэд Элберс угтан авч:

	— За над шиг маргааш өглөө амрах гэж байгаа хүнд ч хамаа алга гэв. Ёхманн:

	— Нэгэн ховч нь нэгдлийн төвөөс мэдээлсэн юм байх, цаадах чинь «хөх цэцэг»-тэйгээ л тосгоноор тэнэж явна гэнэ. Үгүй ээ, та нар бодоод үзээч... гэхэд Бюхнер хуучаа таслалгүй үргэлжлүүлсээр, бусад нь түүнийг сонирхон чагнахад Ёхманн дургүйцэж:

	— Ханнесын тухай ярихаас та нар дургүйцэж байна уу? Хэрэв чамайг, ирвэл заамдаж авах юм шүү... гэв.

	 

	 

	Ханнес гурав дахь өдөр ажилдаа ирэхчээ болж айж эмээх, ичиж зовох явдал огт үгүй бөлгөө. Тэрээр нөхөдтэйгөө бүгдтэй нь гар барин мэндэлж ажлынхаа байдлыг үзэж, асуун сураглаж хэнэг ч үгүй явна. Тэрээр Галонскийтай уулзаж мөрөн дээр нь алгадаад:

	— Чи ч намайг аль хэдийний хасагдагчдын хүснэгт дээр бөглөсөн биз дээ? Тийм биз, залуу? Горьдохын хэрэггүй ээ, хогийн ургамлыг чөтгөр тоож иддэггүй юм гэв. 

	Циймер ээлж хүлээлгэхдээ царай нь час улайж уурласнаасаа болж хэлэх үгээ ч эвлүүлж эс чадан:

	— Явдалтай хэрэг дээ, аргагүй л явдалтай хэрэг... ингэхэд чи минь ер нь ухаантай байна уу? гэхэд Ханнес учиргүй их уурлаж эсэргүүцсэн ч үгүй тайван байдлаар:

	— Туулай агнах... яг энэхэн үед... мөн ч тарган сайхан байх ч юү вэ... гэхэд Циймер уртаар санаа алдаж:

	— Заримдаа ч чамайг ер нь... чиний энэ танхай байдлаас чинь болж... занчиж балбамаар байна гэв. Хоннигмунд түүнийг зэмлэхээр бэлтгэн ус гоожсон нүдний зовхийг дээш татан жартайлгаж:

	— Ээлжийг би хариуцаж байна, барилгын удирдлага томилсон юм хэмээн өгүүлэвч өөрөө Катрин инженерийн эртээдийн шийдвэр өнөөдөр хүчин төгөлдөр эсэхийг үл мэдэх бөлгөө.

	Гэтэл Ханнес доогтойгоор инээмсэглэж:

	— За даа, үнэн санаатай барилгачин хүний аман дээр тавьсан шар тосыг дураараа хусаж авч ч болохгүй шүү. Ердөө ч амжихгүй, усан нүдэт хөгшин минь гэв. Катрин инженер Циймер болон мастертай уулзаж өнгөрсөн шөнийн ажлын тухай асууж танилцаад Ханнестай итгэлгүй хүйтэн байдлаар уулзав.

	Ёхманн Ханнесын чихэнд:

	— Үйлдвэрчний дарга зөвхөн чиний хэргээр зориуд ирлээ. Одоо би санаагаа зовоогоод яах вэ, чи ч намайг яггүй ташуурдаж өгсөн минь эрх биш тус болсон биз, яах ч вэ дээ, нэг гар нь нөгөөгөө угаадаг ёстой хойно гэлээ. Ханнес ажиллах зуур элдвийг эргэцүүлэн бодох агаад бага завсарлага болоход инженерүүдийн албан тасалгаанд явж оров. Учир нь тэрээр тасалсан цагийн тооцоо гаргах хэрэгтэй байлаа. Түүнийг хаалгаар орж ирмэгц Хесселбарт баярласан байдлаа нууж чадсангүй ээ. Тэрээр:

	— Таны хүрч ирсэн чинь их сайн байна, та өвчтэй байв уу? хэмээн асуувч үнэн байдлыг урьдчилан мэдсэн тул энэ бол зөвхөн ая засах хуурмаг асуулт байлаа. Инженер арга буюу өөрт нь ая тал засах болсон шалтгааныг ч Ханнес өөрөө мэдэх билээ. Тэрээр:

	— Би эртээдийн таны ярьсан хиймэл эдлэлээр хана хийх тухайгаа тантай дахин ярилцаж туршиж үзэхээр бодлоо. Тэгээд энэ тухай ирэв. Харин түүний хажуугаар бага сага зүйлс тодорхой байх хэрэгтэй, юү вэ гэвэл цалин хөлсийг хэн яаж төлөх вэ гэдэг асуудал байна гэхэд Кати тэдний ярианд оролцохоор шийдэж хүүхэд олсноос хойш ургуулсан хүрэн үсээ гэдрэг сэгсрэн янзалж Хесселбартын бөөрөнхий бууж өгсөн харьцаанд дургүйцэхийн эрхэнд:

	— Нөхөр Ханнес, та хоёр өдөр өөрөө зугааллаа. Түүнийг бидэнд хэн төлөх вэ? гэвэл Ханнес:

	— Миний амралтаас хасчхаарай... хэмээн өөрийг нь цоортол ширтэж буй шийдмэг зоримог харцтай тулгарахаас урьдын адил шантарсан ч үгүй, цаашлуулж: — Амралтаас хоёр өдөр хасахад хангалттай биз дээ? хэмээн ширтэвч Катрин нугарах янзгүйгээр барахгүй:

	— Таны тасалсан өдрийн ажлын хоосон хүснэгтийг юугаар бөглөх хэрэгтэй болж байна? Энэ хоёр өдөр төлөвлөгөө тасарсан, бригадын ахлагч таны бусдыг удирдах ажиллагаанаас шууд шалтгаалсан. Таны ээлж хийвэл зохих ажлын тал хувийг ч хийсэнгүй. Бюхнер нөхдийгөө хаяж явсан, Циймер тодорхой юу ч хийсэнгүй... бид шинжлэх ухаанчаар тодорхойлсон шинэ маягаар ажиллахыг хүсэж байдаг, гэтэл чиний байж байгаа, бусдыг зохион байгуулж байгаа ч таар ч дээ. Та хөдөлмөрийн сахилга бат зөрчиж байна. Энэ асуудал зөвхөн хоёр өдрийн амралтыг хассанаар шийдвэрлэгдэнэ гэж бодож байна уу? хэмээн амьсгаа авч өөртөө итгэлтэйгээр: — Үгүй шүү, та тэр талаар дулимагхан мэдэж байна гэхэд Ханнесын хууч хөдөлж:

	— Та ер нь анхаарвал зохино. Би өөрийн амьдралдаа бүсгүйчүүдээр заалгуулж яваагүй хүн шүү... хэмээн дотроо Ляа, Урзула, Гилла, Грит... мэтийн олон хүүхнийг бодож: — Та ярьж янших дуртай бол... гэж арай л Вернертээ очиж янш гэчихсэнгүй амаа татаж: — Гэртээ яншиж бай! гэв. 

	Катрин дургүйцэж:

	— Би тантай өнөөдөр бүсгүй хүний хувьд яриагүй байна, тантай би таны удирдлага, технологийн хувьд ярьж байгааг ойлгож үзээрэй. Таны ажил тасалж зугаалсан цагийн хөлсийг цалингаас чинь суутгана гэж хажуу тийшээ эргэж таблицтай дэвтэр гарган үзэх зуур: — Та ширхэг мөнгөний төлөө амиа тавьж байхад бид мөн л адил, харин тэгэхдээ тэнд ялгаа бий, юу вэ гэвэл та хувийн төлөө, бид бол бүх нийтийн төлөө юм шүү гэхэд Ханнес дотроо баларсан юм боллоо хэмээн сэтгэнэ. Учир нь Катриных зөв байсан юм. Гэвч юманд учир бий. Ямар учраас Ханнес ажил тасалж Росток хүрлээ? Катрины хувь заяаны төлөө шүү дээ... гэвч түүнийг өөрт нь тайлбарлах хэрэггүй... 

	Хесселбарт тэр хоёрыг ширтэж Катрины ажил хэрэгч мэргэн үгийг бишрэн гайхаж сууна. Ойрын үед Катрин урьд өмнө үзэгдээгүй ширүүн бөгөөд үнэн тэмцлийг хавь ойрынхонтой хийж байгаа бөгөөд хэн боловч түүнтэй маргасан хүн заавал ялагдана. Энэ удаа ч мөн л Ханнес арга буюу ялагдаж буйг, угаас хулчиймтгай Хесселбарт хараад айдас нь хүрэх шиг болно.

	Тэрээр бичгийн ширээний шургуулгыг угз татаж, төсөл зургийг Ханнест үзүүлж:

	— Та үүнийг үзээч, таны зөвлөгөө надад үнэтэй сэн гэж Ханнесын ханцуйнаас татаж: — Би ийм юм л бодсон хүн шүү... хэмээн өгүүлэвч өөрийг нь Катрин хулчиймтгай гэж зэмлэхийг санан айдас нь хүрнэ.

	Ханнесын дургүй нь хүрч дотроо та өөрийн будилаан хутгасан ажлаа өөрөө дуусгавал дээр биз хэмээн хэлээд гараад явчихмаар санагдавч арга буюу төсөл зурагт дөхөж түүшээр цэвэрхэн татаж хийсэн зургийг ажиглан үзнэ. Ханнес барилгын төсөл зургийг уншиж мэдэх бөгөөд мөн ч сайн муу зургийг ялган харж чадна. Тэрээр энэ удаа Хесселбарт инженерийн ажилч хичээнгүй нямбай болохыг ойлгож:

	— Бид барилга дээр ийм сайхан тодорхой зурагтай болоосой, тэгвэл бидний ажил ядахдаа хурдсах сан гэхэд магтаалд урамшсан Хесселбарт инженерийн урам орж:

	— Ийм л юм хийх гэсэн юм. Хиймэл эдлэлийг банзтай хавсарч хана хийхдээ харин хадах уу, наах уу, яасан нь дээр бол доо? Хадаас зэврээд байж болзошгүй еэ, тийм биз дээ, та өөрөө мэргэжлийн хүн юун эс андах вэ дээ гэнэ. 

	Ханнес харандаа авч зураг дээр тэмдэглэх гэснээ цаас бохиртуулахад тэрээр уучлалт гуйж, инженер зүгээр хэмээн дохив. Ханнес:

	— Юу ч болсон туршаад үзье гэвэл. Хесселбарт:

	— Туршилт бол сургамж болно гээд тэд албан тасалгаанаасаа гарч явсаар цахилгаан хөрөөн дээр очиж банз хөрөөдөж хиймэл хавтгайтайгаа барьж хадаад цавуудаж тусгай хатаагчид хийж хатаахаар тавив. Ханнес:

	— Үзээд алдъя, хүйтнээс яаж нөлөөлөгдөх бол доо. Би үүнийг чухалчлан анхаарч цаг тутам хойш урагш нь харуулан эргүүлж байна аа гэвэл Хесселбарт:

	— Баярлалаа нөхөр минь гэхэд Ханнес:

	— Баярлах үндэсгүй, би өөрөө энэ ажлыг их сонирхож байгаа юм. Өөр юү ч үгүй, түүнээс гадна ихээхэн хөрөнгө хэмнэх юм байна гэхэд Хесселбарт угтан авч:

	— Яриа юү байх вэ, хорин таван хувийг дор хаяад хэмнэж байгаа юм гэхэд нь Ханнес их л урамтай байртай

	— Үнэ өртгийн талаар надад яриад байх юм үгүй ээ гэв.

	 

	 

	Өнөөдрийнх шиг ийм олон гишүүдийг хамарсан үйлдвэрчний эвлэлийн хурал урьд өмнө болж байгаагүй билээ. Хоёр ээлжийн бүх ажилчид цугларчээ. Тэр ч байтугай татвараа бүтэн сараар төлөөгүй гишүүд ч ирсэн байлаа.

	Заломон, Ёхманнын хамт өмнөх ширээн дээр суужээ. Цугларсан олны дунд бас оройн ээлжийн мастер, инженерүүд, Вернер, Циймер болон бүх байдгаараа ирсэн байв. Учир нь өнөөдөр Ханнесын асуудлыг хэлэлцэх билээ. Түүний тархи толгойг угааж өгөх ёстой бөгөөд энэ нь нэлээд яггүй ажлын нэг ажээ.

	Хурлын ажиллагаа эхэлж хүн бүр саналаа ярина.

	Ихэнх хүн Ханнесыг шүүмжлэн түүнийг буруутган зэмлэв. Гагцхүү Ёхманн, Хесселбарт хоёр л түүнийг магтаж, Ёхманн хүйтний ширүүн улиралд хэрхэн шаламгай ажиллаж байсныг дурдаж, Хесселбарт, түүний иж бүрэн үйлдвэрийн аргаар гурван ээлжээр ажиллах хөдөлгөөнд шийдвэртэй ажилласан болохыг сайшаан магтав. Ханнес амьдралдаа анх удаагаа тэвчиж болзошгүй ширүүн шүүмжлэлтэй тулгарлаа. Ханнесын хорсол уур хилэн буцлан тасалгаа дүүрэн хашхирмаар санагдавч түүнийг үг хэлэхийг хурал удирдагчаас хойшлуулсаар ажээ. Тэрээр нэг бодохдоо ер нь намайг Шконад хадчихсан биш, эндээс арилаад өгдөг хэрэг, Ханнес хүү хаана ч очсон хоолоо олоод идчихнэ гэж бодовч босоод явж арай ч чадахгүй суусаар Бюхнерийн шүүмжлэлийг сонсвол түүний гол дутагдал зөвхөн өчигдөр уржигдрын хэдэн цаг ажил тасалснаар бус бүр анх үүссэн шалтгаан нь нэлээд эртийн хэрэг ажээ. Гэвч ихэссээр ихэссээр өнөөдрийг хүрсэн байжээ. Тэгвэл чухам хэдийд вэ? Бригадаа ээлжид хэсэглэн хуваасан үеэс эхэлсэн гэж үү? Одоогоос бараг хагас жилийн өмнө Шкона хотын төв хэсгийн усанд гэгээн цагаан өдөр, олны дунд нүцгэнээр орцгоож, машинтай элс замаас нь дээрэмдэж, банз мод хулгайлж байсан тэр үеэс эхэлсэн гэж үү? Тэр үед нь өнөөдрийнх шиг ийм хурал ч зохион байгуулагдаагүй билээ. Клаймерт, Ник нар Ханнестай хамт ажиллахгүй болсон шалтгаан нь юунд орших бил ээ? Хуучны найз нөхдийгөө уурлуулж гомдоосон Ханнесын буруу байсан уу? Бүр шинэ жилийн орой түүний найз Элберс «Хэдий удаан хүлээх вэ?.. Ханнес минь... чухам хэдийд вэ?..» гэхэд Ханнес «Хоёр талын бодлогын алиныг нь ч дэмжихгүй» гэж хариулж билээ. Гэвч өнөөдөр тийнхүү хоёрын дунд хоног өнгөрөөж болох байжээ. Ханнес түүнийг өөрөө ч ухаарах бөлгөө. Тэрээр өнөөдөр хоёр талын бодлогын алиныг ч баримтлаагүй дунд нь хэвээр байгаа сан бол шөнийн ээлжид нойргүй зүтгэж, тосгонд байгаа эх эцэгтээ нэгдэлд орохыг зөвлөж, Росток орж будилаан тарьсан мөрийг мөшгөж, өнөө өглөө хиймэл эдлэлээр байшингийн хана орлуулахын тул хадаас шааж байх сан болов уу?

	Вернер дуугүй суусаар. Катрин ч өнөө өглөөнийх шигээ зэмлэх байтугай огт дуу шуугүй сууна. Эд юугаан хүлээж ийнхүү дуугүй сууж байгаа бил ээ? Хэрэв тэд өөрсдийн нь тухай Ханнес арван хуруу шигээ мэдэж буйг мэдсэн сэн бол... 

	Ханнес дотроо ерөөс гарч зугтсанаас нэвширтэл цохих хатуухан хариулт өгөхөөр шийдэв. Гэтэл ашгүй намын үүрийн нарийн бичгийн дарга, шүүмжлэл ихэнхдээ давхардаж байгаа учир таслаад өөрийн бүдүүлэг суртахуунаас салах эсэхийг Ханнесаар яриулъя гэдэг санал тавив.

	Заломон санал нэгтэйгээр толгой дохиж:

	— Ханнес товчхон ярь гэв.

	Катринаас бусад бүх хүн Ханнесын юү хэлэхийг хүлээн ширтэнэ. Гагцхүү Катрин инженер, Ханнесыг ухаангүй уурлах байх гэхээс нүд халтирч сууна. Гэтэл хэн нэгэн хүн «Чи өөрийнхөө бүдүүлэг зэрлэг суртахуунаас салах уу, үгүй юү?» хэмээн заналтайгаар асуухад Катрин өөрийн эрхгүй санаа алдаж шүдээ зуун үг дуугүй суусаар ажээ. Катрин эртнээс Ханнесыг хамгаалсаар ирсэн бөгөөд нэгэн цагт өөрийг нь хамгаалах найдвар бүхий хүн болно гэдэгт тэрээр эргэлзээгүй билээ.

	Ханнес суудлаас босож сандлын түшлэгийг том гараараа атган барьж асуудлын голд орохоос өмнө:

	— Ер нь тэгээд миний хаана байсан тухай хүн бүр оньсого мэт таалцаж байснаас биш миний өвчтэй байв уу, аль эсвэл залхуугаасаа болж ажил таслав уу гэдэг талаар надаас асуусан хүн байхгүй ээ. Би Росток хотод байлаа. Бригадын нөхдөд харин Шмилкегийн мэндийг дамжуулъя, Шмилкег та нар санаж байгаа биз дээ? гэхэд хүмүүс хоорондоо шивэр авир бололцов. Вернер сайх хотын нэрийг сонсоод толгойтой үс нь арзайх шиг боллоо. Ник, Клаймерт хоёр баярласнаа илэрхийлж байхад Бюхнер зэмлэнгүйгээр:

	— Чи өглөөний үүнийгээ хэлж болох байсан шүү дээ гэлээ.

	Вернер хурц харцаар Ханнесыг ширтэхэд тэрээр далдираагүйгээр үл барам улам эгцлэн ширтэх нь чиний авгайтай ч бас уулзсан шүү, шар толгойт минь... гэх шиг бөлгөө.

	Вернер түүнд:

	— Ростокийн талаар ярих шаардлагагүй. Ямар ч гэсэн чи ажил тасалсан хүн мөн. Харин чи одоо түрүүчийн гарсан шүүмжлэлийг хэрхэн үзэж байгаагаа ярих хэрэгтэй хэмээх нь танхай энэ залууг бага ч гэсэн хүмүүжилд урагш гулдрах гэсэн түүний санаа билээ.

	Харин Катрин, бригадын даргыг цоортол ширтэж сууна. Тэрээр дотроо, арай Ханнес Вернерийн авгайг Ростокт байдгийг мэдчихээд тийшээ явсан юм биш байгаа даа, Вернер минь дуугүй байгаасай, өөрийг нь зэмлэвэл хамаагүй аашилж магадгүй хүн шүү, Ханнес чинь. Ер нь Вернер чи ч гэсэн бас л хоёр өдрөөр ажил таслан Лөнштайн хот очсон шүү дээ хэмээн бодохуйд бүх бие нь хүйт оргих шиг болов.

	Гэтэл Заломон албархуугаар:

	— За алив ээ, Ханнес хэрэггүй юм ярих хэрэггүй ээ, гагцхүү өөрийн шүүмжлэл хэрэгтэй, аль эсвэл? гэтэл Ханнес хоёр гараа урагш сарвайж чанга гэгчээр хашхирч:

	— Та нар намайг гэмт хэрэгтэн хүний адил үзэж байна. Та нар намайг шүүхийн ширээн дээр суулгасан шиг санаж байна. Би ажил тасалсан нь үнэн, түүний тухайд бол миний цалингаас суутга. Би түүн дээр чинь нулимна. Харин би нэгэн зүйлийг та нарт хэлье. Миний тасалсан хэдэн цагийн төлөө та нар улсын хэмжээний асуудал болгон сүржигнэж байгаа атлаа манай бүх тооцооны систем буруу байхад түүнийг амаа хумхин дуугүй сууцгааж байна шүү... гэхэд Заломон үл ойлгосон байртай:

	— Наадах чинь юү гэсэн үг вэ? гэвэл Ханнес дуугаа зөөлрүүлж:

	— Би мод харуулдах шинэ арга туршиж байна. Хэрэв энэ маань бүтэмжтэй болбол улсад багагүй орлого орох болно. Харин миний хувьд гэвэл би өөрөө тэр санаачилгыг гаргаснаараа торгуулах болно. Учир нь чанарыг үл харгалзан зохиосон тооцооны ганц аргатай юм. Өөрөөр хэлбэл хэн сайн чанартай юм хийвэл тэр бага мөнгө авах болж байна. Материалын хэмнэлт, өөрийн өртгийн хямдралтыг аль хэдийний хараанаасаа гаргажээ. Үүнийгээ хэдийд зөв зарчимтай болгохыгоо цэцэн мэргэд, надад хэлж өгөөч... гэтэл Вернер үгийг нь тасалж,

	— Чи уг асуудлаас дахиад л өөр тийшээ явчихлаа. Бид бол тооцоо буруутгагч биш харин чи өөрөө... хэмээн зэмлэж өөрт нь бурууг хүлээлгэхийг хичээн шаардах нь намын үүрийн даргын талаас бас л нэг арга байлаа. Тэрээр нааш үргэлжлүүлж: — Одоо үеийн хэрэглэж байгаа тооцооны арга бол нэгэн ёсны хууль, үүнийг аль нэгэн барилгын хэсгийн дарга, намын үүрийн дарга, үйлдвэрчний хорооны дарга хэн боловч дураараа өөрчлөх эрхгүй. Түүнийг гагцхүү яаманд шийдвэрлэнэ гэхэд Катрин хажуугаас нь дургүйцэн эсэргүүцэхээр амаа нээвч хайр дурлалаа өр зүрхнээсээ бэлэглэсэн тэр хүнийхээ өөдөөс олны өмнө эсэргүүцэн босохоос арга буюу татгалзав. Ханнес ч гэсэн Вернерийн ширүүн шаардлагад орших сургамжийн үгийг ойлгож нэг талаар баярлах сэтгэл төрөх шиг нөгөө талаар дургүйцэх санаа төрөхүйд тэрээр:

	— Намын дарга... таныг сайн мэдэж байна. Барилгын энэ хэсэг дээр урьд өмнө нь хэн ч гаргаагүй зориг зүрхийг гагцхүү та эхэлж гаргасан. Буруу төсөл зургаар барьж ажил хүндрүүлдэг явдлыг та болиулсаан. Усан цахилгаан станцыг зоримгоор үргэлжлүүлэн бариулсан нь материалыг гарздахгүй сайн арга хэмжээ болсоон. Ийм намын даргыг би туйлаас биширнэ. Тэрээр зөвхөн хоосон чалчих төдий биш санасан санаагаа биелүүлэхийн төлөө юунаас ч айхгүйгээр тэмцэгч билээ. Харин одоо болоход бүх ертөнц даяар харж байгаа зүйлийг харахгүй байхыг хүсдэг учир юу билээ..? гэхэд Вернер түүнийг ширтэж байснаа:

	— Чи учрыг ойлгохгүй байна..? Алив одоо асуултыг хариулах болсон биш үү?! гэхэд Кати шиг сэтгэлийн гүндээ шаналан зовох хүн байсангүй. Тооцооны бүхэл бүтэн системийг өөрчлөхөд шинжлэх ухаанчаар үндэслэн тогтоох өргөн хэмжээний ажил шаардлагатай нь үнэн боловч тооцооны тэр систем орчин үеийн ажлын шаардлагатай заавал тохирч байх ёстой билээ. Вернер минь чи юунд үүний эсрэг тэмцэнэ вэ? Үнэн хэрэг дээрээ хөдөлмөрийн бүтээмжийг үнэн зөв дүгнэх тооцооны системийг шаардах Ханнесын үг үнэнтэй болохыг сэтгэн Вернертэй тусгайлан даруйхан уулзаж ярилцахыг хүснэ. 

	Заломон дахиад л:

	— Ханнес чи шүүмжлэлийг ойлгож байна уу? Энэ талаар л ярь л даа гэвэл Ханнес: 

	— Ойлголоо, би тодорхой нэг дүгнэлтийг өөртөө авлаа гэхэд, Вернер зорилгодоо хүрэхийг хичээн: 

	— Ямар? гэвэл Ханнес:

	— Ганц өөрийн төлөө биш харин бүх нийтийн төлөө гэдэг ойлгоцыг авлаа, гэхэд Катрин инженерийн дотор өглөөний наран мишээх шиг болов.

	Рихард даргын сувилал дуусаж ажилд орохдоо урьдын байснаас залуужин өөрчлөгдсөн шиг болж, ирмэгцээ бичгийн ширээний ар талд лаглайн суусангүй, барилга дээгүүр явж шалгаж үзэн өөрийн биеэр зөвлөгөө өгнө. Барилгын хэсэг дээр гурван ээлжээр өдөр шөнөгүй ажиллаж Рихардын явсан хойгуур өөрчлөгдөж, шинээр хийгдэж бүтсэн зүйл ч тоолж баршгүй.

	Вернер, Рихардын бодож санаснаас огт өөрөөр, баяр баясгалантай нь аргагүй угтан мэндэлсний дараа сандлын түшлэг налан дуу шуугүй сууж буй нэгэн хүнийг танилцуулж:

	— Рихард гуай, бид олширч өссөөр байна. Ирэх зун болоход бид нарын ажил бараг хоёр дахин их болох биз. Түүний тулд бидэнд шинэ хүчин хэрэгтэй байна. Нөхөр Блайбтрой, намын дээд сургуулийг сая төгссөн хүн, зургаадугаар сараас миний орлогчоор ажиллах юм. Улирлын шалгалтыг цэвэр онц дүнтэй өгсөн. Харин практикийн хичээл дээр сайн дүн авчээ гэхэд Блайбтрой босож үл ялиг бөхөсхийн мэндлэн:

	— Хамтын нөхөрсөг ажиллагаанд амжилт хүсье нөхөр дарга аа... гэж инээмсэглэн гар барив.

	Сайх хүн цэвэрхэн хувцасласан залуухан эр агаад эмэгтэй хүнийх шиг умгар амаа жуумалзан инээмсэглэх нь нөхөрсөг төлөвтэй ажгуу. Вернерийн ийнхүү ирээдүйн итгэлт хүнээ хөгжилтэйеэ ширтэхэд Рихардад дургүйцэх сэтгэл ч төрсөнгүй харин намын даргын албан тасалгаанд тэрээр анх удаагаа тийнхүү сэтгэл тайвуун байгаа нь энэ билээ. Тэрээр ажлын явц, үйлдвэрчний эвлэлийн хурал, түүн дээр сахилгагүй бригадын ахлагч Ханнесын өөрийгөө ухамсарлан ойлгосон зэргийг сонсож сэтгэл их л хөхиүн байх бөлгөө. Харин Катрин инженер хүүхэдтэй болсон гэдэг өөр нэг мэдээг тэрээр эрт мэдсэн байжээ. Тэрээр ерөнхий инженер Бертрамыг эмнэлгийн бичиг ширээн дээр нь тавихад дотроо «За тэгнэ ээ тэр, би хэрэв ийм охинтой сон бол барилгын энэ алс хэсэгт даанч явуулахгүй сэн...» хэмээн бодсоноо зандрангуй том дуугаар:

	— Эзэн нь манай үйлдвэрээс болов уу гэдгийг мэдэх хүн байна уу? гэхэд Бертрам толгой сэгсэрч:

	— Мэдэх юм даан ч алга гэв. 

	Рихардын сувиллын хугацаанд болж өнгөрсөн үйл явдлыг өөрөө судалж Комплекс үйлдвэрлэлийн аргаар баригдаж буй химийн үйлдвэрийн барилгын онцгой их давшилттай яваад сэтгэл маш хангалуун байх ажээ. Тэр ч учраас өөрийн хариуцлагад ажиллагааг түүнтэй баттайгаар холбож авах нөхцөл боломжийг эрэлхийлэн бодно. Учир нь түүний боддогоор хоосон сэтгэгч амьдралын зүй тогтоолын холбоо утгыг үл мэдэгч намын тэр даргад байр сууриа булаагдахгүй түүнтэй мөр зэрэгцэн удирдахыг чухалчлан сэтгэнэ. Энэ талаар ухарч хэрхэвч үл болох бөгөөд харин түүний оронд шинэ тэмцэл хийх нь чухал хэмээн шийдэв. Санаснаа биелүүлэх боломж ч нээгдлээ. Тайлан сонгуулийн хурал дээр Вернер тайлан илтгэл хийж дуусмагц нэгэн хүн босож барилгын даргын аль эртний үйлдсэн нэгэн дутагдлыг сэргээн шүүмжлэв. Рихардын ч зэвүү хүрч тэр дор нь шүүмжлэх зөвшөөрөл авч Вернерт хандан:

	— Сая намайг шүүмжилсэн гишүүн бол нөгөөх л амьдралын ганц талыг харахаас биш түүний мянга түмэн холбоо хэлхээ, түүний зүй тогтоолыг ердөө ч мэдэхгүй хүн юм. Тэгэхдээ нөхөд гишүүд ээ, тэр хүнийг хэнд ч тохиолддог андуурал санамсаргүй ярьдаг хүнээр дүгнэж болохгүй, учир нь тэр ярианы улмаас хүний уураг тархи, мэдрэлд хэчнээн их аюултай нөлөө үзүүлж байдгийг бас хамт бодолцвол зохино. Намайг дутагдлаа засахыг манай нам шаардаж байгааг би зүрх сэтгэлээсээ зөвд хүлээн тооцон ойлгож байна. Та нөхөд санаж байгаа байх, нөхөд гишүүд, дээр үед одоо бидний ажлын бахархал болсон гурван ээлжийн ажиллагаа эхлэхэд шөнийн гэрэлтүүлгийг зохион байгуулж өгөөгүйгээс уул ажлыг хойшлуулахад хүрч байсан нь миний урагшгүйн харгаа байлаа... гэсээр бараг хориод минут ярилаа. Шүүмжлэлд тогтоосон хугацаа ч цадигаа алдлаа. Тэрээр шүүмжлэлээ төгсгөж: — Ер нь тэгээд миний тэр урагш биш хойш татагч дутагдалд үзэл санааны ихээхэн муу нөлөө үндэслэгдэж байна гэж хэлж болох бөгөөд үүнийгээ би ойлгосоор засаж залруулах хугацаа хэдий өнгөрсөн боловч хараахан өөрчлөгдөж чадаагүй байна. Энэ талаар надад туслах намынхаа хүчинд итгэнэ... гэв.

	 

	 

	Катрин намын хурлаас гарч явах үес толгой нь ихээр өвдөж зоо нуруу нь хөшиж тэнийхэд тун ч төвөгтэй ажээ. Удаан хугацаагаар хөдлөлгүй суусан бие давхар бүсгүйн бие чилж, шаналгаж байснаа гадаа гарч намираа бороонд нүүрээ шүршүүлж чөлөөтэй сайхан амьсгалахад дотор бие амрах бөлгөө. Хөх тэнгэрт бөөн хар үүл салхины аясаар туугдан нүүж фабрикийн өндөр яндангаас өтгөн хар утаа тэнгэрийн мандал өөд суунаглах нь хоёр үүл өрсөлдөн уралдах мэт ээ.

	Рихардын удаан шүүмжлэл хүмүүсийг их л залхаасан байртай, түүнийг сүүлчийн хэдэн үгээ дуу өсгөгч рүү цацахад хүмүүс алга ташиж билээ. Катрин ийнхүү даргыгаа хорсон аашлахын оронд ямагт харамсан өрөвдөх сэтгэл төрнө. Катигийн сэтгэл ихэд үймж учир зүйгээ эс олох бөгөөд өөрөө үүнийгээ эрэмбэ дараалалтай болгохыг хичээнэ. Түүний санаанд дөрвөн жилийн өмнө Хаспел багшийг сургуулиас нь хөөлгөсөн эцгийн нь яриа тодрон ийм явдалд хэзээд холбогдохгүй гэдэг өөрийн нь бодол ч эргэн тусав. Түүний санаанд таарах хүн болоод байвал төдийлөн олонгүй ажээ. Өчигдөр эцэг нь, өнөөдөр Рихард магадгүй маргааш болоход Вернер ч тохирохоо больж мэдэх юм. Чухам иймээс хүн өөрөө өөрийгөө өөрчлөх цаг иржээ. Хэрэв тэгэхгүй сэн бол... гэж бодсоноо Кати цааш лавшруулахыг хүссэнгүй.

	Рихард, Хесселбартын төлөвлөгөө, инженерүүдийг буруу ойлгож байснаа яагаад ярьсангүй вэ? Нэгэнт тэрээр уул асуудлыг хөндөн ярьсан болохоор мартана гэж баймааргүй юм аа даа. Катрин учрыг эс олж гайхна. Түүний хажууд хоёр хүн хоорондоо,

	— Чи цаадхадаа итгэж байна уу? Би ч үгүй, бүгдийг л Вернер, ер нь Вернерийг ирснээс хойш намд хоёр сахилга бат гэгч устаад байна шүү хэмээн ярилцана. Бүх гишүүд Рихардын дутагдлаа хүлээсэн ярианд сэтгэл хангамжтай байв. Вернер ч гэсэн... гэвч Катрины адил дотроо Рихардын ярианы согогтой талыг олж хараагүй байгаа? Тэглээ ч гэсэн Вернер, Рихардыг хамгаалуулан шүүмжлүүлэхээр шинэ ирсэн орлогчоо гаргаж яриулахад Рихард ихэд урамшин баярлах бөлгөө.

	Хэрэв Катрин, Вернерээс даргын тухай асуувал тэрээр «Түүнийг бид арчаагаа алдахыг нь хүлээн тэсвэрлэж болохгүй. Тэр биднийг, үйлдвэрлэлийг удирдах ёстой, харин түүний удирдлагад байгаа бид идэвхээ алдах юм бол тэр биднийг удирдаж чадахгүй нь магад. Учир иймээс түүний байдал надад тохирсон тохироогүй, би түүнтэй ажиллахдаа л ажиллана...» гэж хэлэхийг Катрин өөрөө ч мэдэх бөлгөө. Гэвч Катрин одоохондоо биеэрээ Вернертэй уулзаж асууж чадахгүй нь даанч харамсалтай. Учир нь түүний гэргий нь энэ бямба гарагт нөхрийгөө эргэхээр Шконад анх удаагаа ирэх юм. Тэрээр хоёр өдөр байх бөгөөд юмны учрыг ойлгож мэдээгүй хэвээрээ л ажээ.

	 

	 

	Катрин ийм гэргий хүний учрыг үл олон гайхна. Катрин хэрвээ өөрөө Вернерийн авааль гэргийн оронд байсан сан бол ийм урт удаан хугацаа өнгөрч байхад аль хэдийний мэдсэн баймаар санагдана. Гэвч Катрин Марианегийн ийнхүү амарлингуйд сэтгэл тайвшрах бөлгөө. Ийм эмэгтэйгээс Вернер салахад ч хялбар бөгөөд ийм эмэгтэй өөрөө нөхрийгөө өөр хүнийг хүүхэдтэй болгож түүнтэйгээ гэрлэсэн гэхэд амархан ч салах болов уу гэж Катрин горьдоно. Катрин энэ байдлын хажуугаар Лөнштайн гэдэг нэгэн дурсамжийг сэтгэлийн гүнээ ямагт хадаж цав цагаан цасан дээрх хос мөрийг нүдний харцнаа үүрд хадна. Тэрээр, энэ долоо хоногийн сүүлчээр Вернер авгайгаасаа салах эхээ тавина гэж бодоход хайрын шуналд автагдсан бүсгүйд тэр талаар дуугарах ч дур үл хүрэх бөлгөө. Тэрээр Рихардын ярианы согогтой талыг санаанаасаа үл салган түүнийг батлахын тулд Хесселбартаас:

	— Танаас эцсийн удаа асуух нэгэн зүйл байна. Таны нөгөө санаачилсан төлөвлөгөө юү болсон бэ? гэвэл Хесселбарт ихэд гайхсан байртай гөлийн ширтэж духаа үрчийлгэн:

	— Түүний дагуу л бид одоо ажиллаж байгаа шүү дээ, үүнийг ертөнц даяар үзэж байхад ганцхан Катрин та мэдэхгүй байна гэж үү? гэвэл Катрин шуудхан:

	— Та битгий санаснаасаа ухар. Та өөрийнхөө бодож байгаагаа надад хэлэхдээ өөрчлөн худал хэлж байна. Та бүр арчаагүй хулчиймтгай бөөрөнхий хүн. Энэ байдлыг чинь би тэсэшгүй нь ээ гэхэд Хесселбарт:

	— Сохроор яарч бачимдах нь үхлийн аюул авчирна биз. Бид одоогоор муу аргаар ажиллаж байна. Энэ нь миний хэмжээнд тохирч байгаа учир би, сэтгэл хангалуун байна. Материалын бэлтгэл хангалттай, хүмүүсийн сэтгэл санаа төвшин байна. Энэ маань амжилт биш гэж үү?! гэв.

	Катрин ийнхүү сэтгэл амарлингуй байдлыг эсэргүүцэж:

	— Би таныг анх Рихард дарга руу явуулснаа санаж байна. Та тэгэхэд буцаж ирээд Рихард миний саналыг сайтар үзэж боловсруулна гэж байна гэсэн билээ. Тэгвэл тэр чинь худал болжээ. Үр дүн нь огт үзэгдэхгүй байна.

	Харин хэдэн сарын дараа намаас гурван ээлжээр ажиллах шаардлага тавьж хөдөлмөрийн нөхөрлөл байгуулагдлаа. Таны нөгөөх төлөвлөж тавьсан шинэ санал цухуйж ирлээ. Гэхэд тэнд хөдөлмөрийн нөхөрлөлийнхний нэр гарахаас бус таны нэр огтхон ч сонстохгүй байна. Үүнтэй та яагаад тэмцдэггүй бил ээ? гэхэд Хесселбарт залхсан байртай,

	— Бурхан минь, би тэнд хэрэлдэж маргалдахыг ердөө ч хүсээгүй юм. Тэгээд бас яльгүй юмны төлөө шүү. Болохгүй юм болохгүй байдгийн адил нөхөрлөсөн, олонтой маргалдан булаацалдаж болохгүй л байлаа шүү дээ. Тийм биз дээ эрхэм намын гишүүн минь? Та нөхөд коммунистууд «бид» гэдэг ганц үгийг ажлын мөрдлөг болгоод «би» гэдэг үгийг хол хаяжээ. Түүнтэй нэгэн адилаар ганц хүний хийсэн хөдөлмөрийг мөн л дүгнэж үзэхээ больжээ. Хамтаар нөхөрлөлөөр гэдэг ёс бүхний толгой дээр сууж байна. Над шиг намаас хөндий хүнд тов тодорхой... гэхэд Катрин дув дуугүй болов.

	Хесселбарт ийнхүү бүсгүйг эвгүй бодолд оруулсандаа санаа зовж:

	— За тэгээд яах вэ дээ, Кати минь, та нөхөд «бид» гэдэг үгтэйгээ байхад би ганцаар боловч хүний хэрэгцээт барилгыг аль болох үзэмжтэй сайхан барихад хувь нэмрээ оруулах болно. Ийм маягаар энх тайвнаар зэрэгцэн оршиж болно шүү дээ... хэмээн хошигнон өгүүлэв.

	Гэвч түүний гомдсон сэтгэлийг Катрин анзааран мэдэж Рихардад их л дургүйцэн суутал ашгүй Рихард дарга ч барилга дээр явж буй үзэгдэв.

	Катрин гадуур цамцаа түргэхэн өмсүүтээ гарч гүйн даргыг гүйцэн очив.

	Рихард ч ар талдаа хүн амьсгаадан ойртохыг мэдмэгц эргэн харж Катриныг өөртэйгөө уулзахаар ирснийг таамаглан эелдгээр инээмсэглэн угтав.

	Тэрээр дотроо бүсгүйн гэдэс тус газрыг сэм ажиглах юм шүү хэмээн зогсов. Катрин түүний хөгширч ядарсан царайг ажсанаа:

	— Рихард гуай... би юү гэсэн юм... Танд манай Хесселбартын өгсөн бичгийн талаар ярих гэсэн юм хэмээх нь түүнийг хэдийгээр албадан шаардаагүй боловч санаанд нь нөгөөх уйтгарт бороо орох нь ээ дээ хэмээн сэтгэл түгшин тэнгэр ажиглах тариачин хүний байдалд арга буюу оруулав.

	Салхи хүчтэйеэ үлээхүйд Рихард нүдээ жартайлган анивчиж савхин дээлийн захыг босгон дулаалав. Катрин цаашлуулж:

	— Та ч мэдэж байгаа байх, би энэ талаар нэлээд сонирхсон юм. Учир нь хөдөлмөрийн бүлгийнхний бүтээл бол үндсэндээ нөхөр Хесселбартын бүтээл мөн гэхэд Рихард:

	— Аа, та үүнийг ярих гэсэн юм уу... хэмээн шулуухан дурайх гөлгөр хар засмалыг уруудан алхахдаа хажуудаа яваа инженер бүсгүйг анхаарах төдий бөлгөө.

	Тэрээр бодол болон алхална. Урьдын басамжилсан годгор охин өнөөдөр өөрөөс нь тооцоо хийхийг шаардах шиг санагдахад Рихард даргын дургүй нь хүрч:

	— Та өөрийн замаар юунд эс сажилна вэ? Хөлөө хугалчхуузай... ер нь таны хамт ажиллагч нөхрийн гаргасан санаачилга шууд аваад нэвтрүүлчих санаачилга ч биш байсан юм. Харин түүнийг хамт олны уйгагүй их хөдөлмөрөөр засаж сайжруулсан юм хэмээх нь аргагүй л ам тагласан хариулт байлаа. 

	Катрин даргын үгийг сөрж:

	— Та худал хэлж байна. Би анх тэр саналыг нь үзэж таныг танилцаг гэж нөхөр Хесселбартыг явуулсан юм. Түүнийг би одоо ч сайн санаж байна. Тэр хүн ямар ч засваргүйгээр боловсруулсан бөгөөд уул асуудал мөн ямар ч засваргүйгээр хамт олны бүтээлийн нэр зүүж явна гэхэд Рихард уурлан сүрдүүлж:

	— Та ер нь ингэхэд ямар санаатай, юү гэж чалчаад байна вэ? Би тантай, тооцоо нийлэх шаардлагатай болж байна уу? Тийм учраас таны өмнө худал хэлж хулчганаж байна гэж бодож байгаагүй биз? гэхэд Кати ч биеэ барьж чадалгүй давшилж:

	— Би үнэнч цэвэр ёсыг хүсэж байна. Түүнгүйгээр хүн ертөнцөд амьдрах нөхцөлгүй билээ. Та өөрийгөө шүүмжилсэн явдал бол хуурамч нүүр царай гаргасан хэрэг, та инженер Хесселбартыг басамжлан доромжилсон, энэ бол таны ялзарсан үзлийг илтгэж байна гэтэл Рихардын зүрх цээжээ дэлбэрэхээс наахнуур оволзоход тэрээр гараар зүрхээ дарж уртаар амьсгаа авснаа:

	— Сайн байна, таны үзлийн талаар ярьдаг чинь та хэнтэй унтаж цэнгэн зугаалсан болохыг нам сонирхох л болно доо... хэмээн заналтай өгүүлэхдээ Катрины бачимдан сандарч буйг тухтай нь аргагүй ажсанаа сэтгэл нь амарсан байдалтай үргэлжлүүлж: — Энэ талаар бид намын удирдлага ярина аа, тэнд ярилцах нь тохиромжтой биз хайрт минь. «Та ч мөн зөвшөөрөх биз дээ, үгүй юү?» хэмээн шуудхан алхалж одох нь саяын хариултдаа хүч зориг орсон мэт харагдах ажээ.

	Катрин инженер түүний хойноос хэлэх ч үггүй гөлийн ширтэж хамаг бие нь үегүй мэт ганхан сулрах шиг болов. Шкона хот чи амьдралд минь хаашаа ч зайлшгүй аюулыг авчирлаа хэмээн бодон зогсоно.

	Гэргий Марианег явуулчхаад Вернер захиа бичихээр шийдэж бичгийн ширээнээ суувч чухам юу гэж эхлэхээ үл мэдэн нэгэн үг тавьснаа тохирмооргүй бодогдоход, цаасаа дахин урж хаяна. Тэрээр «Хайрт Катя минь ээ!» хэмээн бичсэнээ дахин урж хаяна. Кати, аль эсвэл Катрин гэдэг хоёр нэрийн алинаар нь бичвэл яльгүй боловч хөндий сонсогдох бол гэдгийг бодолхийлнэ. Захиаг задалмагцаа л тэрээр учрыг ойлгох ёстой. Вернер удаанаар бодолхийлснээ «Катя» гэдэг урьд нь хэзээ ч нэрлэж байгаагүй нууц нэгэн нэрийг сонгон олж захидалдаа шулуудан оров.

	 

	«Миний бичиж суугаа хэдэн мөрийг уучилж өршөөнө үү. Үүнээс өмнө болсон бүх явдлыг чи минь үл уучлах биз ээ. Би сайн мэдэж байна. Хэрэв би уучлаач гэж гуйвал чи минь намайг гайхан ширтэж, намайг доромжилсон. Ердөө ч үгүй. Би юуг нь уучлах бил ээ? гэж асуух болно. Чи минь тийм хүн бөгөөд үүнээс хэзээ ч өөрчлөгдөхгүй. Чи минь ямагт эрэмгий зоригтой, хүссэн санаагаа биелүүлэхийн тулд яахаас ч үл шантран тэмцэгч бөгөөд энэ ч учраас надаас үргэлж илүү хүчтэн болж тусгагдсан билээ.

	Заримдаа миний ээжтэй тун ч төстэй санагддаг сан. Ээж маань газрын хөрснөө орон ортлоо тариачны нэгэн айл өрхийн толгойлогч нь байж билээ. Тэрээр манай гэрийн нэр төр, үр хүүхэд, хэдийгээр миний эцэг архичин хүн байсан боловч долоо хоногийн цалинг хүртэл тогтмол барьж хамгаалдаг байсан юм. Ээж минь ч өөд боллоо, бид ч зүг зүгтээ сарнин бутарлаа. Миний эгч Ханбургт худалдагдлаа. Өөр сураг чимээ одоо хүртэл сонссонгүй. Миний ах Австралид амь зууж би уулын уурхайд очиж ажилласан юм даа. Катя минь чи сайн бодооч! Би яаманд очиж шийтгүүлээд буцаж ирэхдээ хүч чадлаа дайчлан зүтгэхийг ямагт хичээдэг засаг төрийн эсрэг ажиллагаа үйлдсэн мэт бодож сэтгэл их түгшиж байсан юм. Миний хувьд тун ч бэрх үе байлаа. Би донгодуулсандаа тэгж их гутаагүй юм шүү. Харин би өөрөө өнөөдрийг хүртэл намайг шийтгэх ямар шалтгаан байв аа гэдгийг ойлгоогүй байгаа. Энэ л намайг зовоож байсан юм. Гэвч энэ талаар дараа болъё... Харин чи, Марианегийн үл хүсэгч чи, миний сэтгэлийг түгшээж байна. Чи минь миний хаана байсан газар, усан цахилгаан станц дээр ч, химийн үйлдвэрийн барилга дээр ч надтай хамт хайр дурлалаараа хамаг бүх ажил хөдөлмөрөөрөө зүтгэж, зүдэрч байж билээ. Ухаан алдаж унасан оройгоо намайг эрж ирэхэд чинь би урьд нь юү ч мэдээгүй байсан боловч учрыг тэр дорхноо ойлгосон билээ. Тэр орой чамд үнэндээ эмнэлгийн яльгүй тусламж хэрэггүй байсан юм. Чи бол төдийхөн бэрхшээлийг даван туулах хүчтэй сэн. Тэр ч байтугай насан туршаа нууцлан хадгалж чадах байсан. Гэвч тэр үед чи өөрийгөө зол жаргалтайд тооцож алтан хэвлийдээ үр тогтсонд баярлаж над руу ирсэн шүү дээ. Гэвч чиний тэр баяр баясгалан гагцхүү чамаар хязгаарлагдсан байлаа. Уул нь чамд тэрүүхэн үед яриагүй том туслалцаа хэрэгтэй байв. Тэр туслалцааг чи минь надаас горьдож ирсэн биз. Харин гэтэл би гэдэг хүн юү бил ээ? Би чамайг гомдоохгүйг хичээн өөрийн биеийг хүчлэн албадаж чинийхээ аль хэдийнээс хойш хүссэн чөлөө зайтай газар очихоор галт тэрэгний хоёр суудал худалдаж авсан юм.

	Бидний Лөнштайнд очсон нь огт ашиггүй, дэмийрэл биш байсан боловч аль эрт, өнгөрсөн үеийн нийгмийн уйтгарт өдрийг санагдуулж байна. Тэнд бид нууцаар амьдарч болохгүйгээс хойш Шконадаа буцаж ирэх ёстой байсан. Өндөр уул, өтгөн модны оронд сүндэрлэн босох барилга дээр бид бие биесээ дуугаар танин мэндлэлцэх ёстой байв. Миний хүү өсөн торниж, миний амьдрал дахин шинээр эхлэх ертөнцөөс би хулчийж байна, айдас минь хүрч байна. Чиний төлөө би зовон шаналж байна, учир нь чи минь зовлонгийн эхийг үүрнэ. Ургаж яваа, чиний төлөө, аавжиж яваа өөрийн төлөө ч зовном. Учрыг ойлго Катя минь, үнэнийг хэлэхэд бидний хоорондох зай холдон алслагдах хугацаа нэгэнт болжээ. Энэ маань бидэнд асар их удахгүй мэдэгдэх биз ээ 

	 

	хэмээн бичив. Харин үүний түрүүнд урдаг захидалдаа үргэлжлүүлэн 

	 

	«үүнийг бид хэрхэн давахыг би мэдэхгүй байна. Харин чи даван туулж магадгүй юм. Гэвч ашиг байна уу? Ганц багана дээр тогтсон гүүр байдаг сан бил үү? Үгүй сэн. Дор хаяад хоёр хөл дээрээ тогтдог сон. Учир иймээс ганцаар чи хайр дурлалыг амсаж чадахгүй ээ» 

	 

	гэж бичсэнээ энэ удаа дарж орхилоо. Тэрээр захидлаа үргэлжлүүлнэ. 

	 

	«Учраа олно гэж би чамд олонтоо амласан билээ. Үүнийгээ би биелүүлэхийг хичээн оролдном. Миний авгай үдээс хойш Халлед галт тэргээр ирэв. Аз болж Рихард гуай машинаа өгсөнд би түүгээр явж галт тэрэгний буудлаас авчирлаа.

	Мариане, охиноо Ростокт таньдаг айлдаа орхиод ганцаар иржээ. Гол учир хүүхдэд оршиж байна гэж би чамд ярьснаар бол энэ удаад, миний хувьд хялбар байх сан билээ. Чи Марианег танихгүй. Харин би бол түүний бүх зан ааш, санаа бодлыг сайн мэднэ. Мариане, миний эсрэг би хэзээ ч хамгаалж үл чадах хүчит зэвсэг барин тэмцдэг хүн. Тэр зэвсэг нь юү вэ гэвэл түүний үл гуйван дайван, чин бат, хязгааргүй гүн итгэл мөн. Би энэ талаар бүр чамтай уулзахаас өмнө бодож, яахаараа хүн хүндээ ийм итгэл өвөрлөж чаддагийг гайхаад олоогүй юм.

	Хэдэн жилийн өмнө би намын сургуульд сурч байхдаа нэгэн амралтаар өөрийнхөө найз нөхрийг гэртээ урилаа. Төр маань уулаас наргиан хөөртэй хүн тул найз нөхдийн маягаар хоорондоо үнэнч бус гэр бүлийн талаар сонин хошин яриа их л ярьж инээлдлээ. Мариане бидэнтэй хамт сууж түүнийг чагнаж мушилзан инээмсэглэж суусан юм. Сүүлд тэр найз маань надад Марианегийн царайд хардах, сэтгэл тайван бус болох өчүүхэн төдий ч илрэл үзэгдсэнгүйд их л гайхан, баярласнаа ярьж билээ. Ер нь Мариане элдвийн муу юм бодож сэтгэлээ зовоодоггүй хүн. Манай гэр бүлийн амьдрал эхлэхэд бид хоёр биедээ амлахдаа, хэрэв бидний хоорондуур ямар нэг хүн орох дээр хүрвэл хэзээд бие биеэс нуухгүй шүү гэж тохиролцсон юм. Энэ амлалт л Марианегийн сэтгэлийг тайвнаар барьж байна.

	Катя, хайрт Катя минь, гэтэл болсон явдлыг үзвэл миний зориг зүрх мөн ч их дутаж байна шүү. Би ичиж байна. Гэхдээ би чамаас биш Марианегаас их ичиж зовж байна. Тэр минь машинд суумагцаа Ханнесын тухай яриа эхэлж намайг нэлээн зовоолоо. Ханнес Ростокт очиж өөртэй нь уулзсан юм байна. Түүний хэлж байгаагаар бол Ханнес их л тэвдэж дуугарч ядсан нэг л өөр маягтай байжээ. Чи минь бодооч, би хэчнээн их тэвдсэнийг... миний духны хөлс чийхарч байсан шүү... гагцхүү машин жолоодож явсандаа жолоогоо атган чичирч салгалж байсан хоёр гар минь анзаарагдаагүй биз. Үйлдвэрчний эвлэлийн хурал дээр намайг ширэв татаж байсан Ханнесын харцыг чи санаж байна уу? Би түүнийг, Мариане яриаг эхэлмэгц санаж билээ. Тэгээд би дотроо, за өнгөрчээ гэж л бодож байсан. Арай чи минь, чи буруу бодсон байна бүх юм өнгөрөхгүй харин эхлэх ёстой гэж зэмлэх юм биш биз? Миний гэргий Мариане харин огтхон ч бодож санасан юмгүй, ерийн байдлаараа инээн баясаж надтай уулзсандаа сэтгэл их л тэнүүн сайхан байгаа бололтой л явлаа. Эрт үед би үүнийг ч хүсэж байснаа чамаас яахин нуух билээ. Ханнес эхнэрт минь зөвхөн миний мэнд сайныг л хүргэжээ. Өөр юү ч ярьсангүй. Гэвч би Ханнест манай авгайд мэнд дамжуулаарай гэж захисан гэж үү? Огт үгүй, нэг учир байгаа нь илт ээ дээ? Ханнес ямар нэг юм мэдэж байж болох уу? Харин Мариане юү ч мэдэхгүй байна.

	Бид Марианегийн чемоданыг задалж, энэ тэрийг хийсээр байтал миний өрөөнд бараг нэг бүтэн цаг боллоо. Богино боловч энэ хугацаа намайг мөн ч их зовоосон шүү. Хэдийгээр би хүсээгүй ч арга буюу оройн хоол идэхээр төвийн нэг зуушны газар орж суулаа. Чухам хаана орсныг чи минь тааж байж ч магадгүй. Марианегийн намайг санан мөрөөдсөн хүсэл нь хязгаараа алдаад надтай чөлөөтэй тавтай зугаалахыг мөрөөдөж байгаа нь надад хэд хэдэн удаа анзаарагдлаа. Тэр минь ширээн дээгүүр над руу бөхийн хөгжилтэйеэ инээмсэглэж хайрын намуун харцаар ширтлээ. Мариане жимсний архи захиалахаас эхлээд бүхнийг хийлээ. Би юү хийсэн бил ээ? Би түүнийг кинонд дагуулан орсон болж суудлаа эзлэлээ. Тун ч эвгүй уйтгартай кино гарлаа. Чухам ямар нэртэй кино байсныг ч би одоо санахгүй байна. Ер нь би билет авахдаа ч үзэх киноныхоо зарлалын нэрийг харж сонирхоогүй төгсгөлд нь хүмүүс нэгэн хүн буудуулж уйлан хайлж байсныг л санаж байна Чухам яагаад буудуулах болсныг үл мэднэм. Марианегийн нүд хүртэл нулимстай байсныг би олж харлаа. 

	Катя минь чи кино үзсэн бол мөн л уйлсан болов уу? Би үгүй ээ. Би Марианегийн дэргэд сууж байхдаа, чамтайгаа хамт кино ер үзээгүй бүр Лөнштайнд ч хүртэл үзээгүйгээ санан бодож байтал Мариане миний гарыг барьж суухаар эрж олоход би сул тавьж өгвөл тэрээр гүн их мөрөөдлөөр чанга атган суув. Энэ үед миний сэтгэл гүнээ түгшиж суув. Учир нь би хэргийн үнэн учрыг хэлэхээр бэлтгэж байсан юм. 

	Тэгээд би киноноос гарч усны урсгал адил хөврөн цуврах олны дундуур алхалж уушны газар орж сууя гэхэд Мариане ядарч байна хэмээн татгалзав.

	Тэрээр урт аялалд ядарснаа ярьж унтаж амаръя гэхэд нь би ийнхүү унтлагын өрөөнд орохоо туйлаас дургүйцэвч ил хэлж яаж болох вэ. Харин тэгэхдээ өрөөнөөс бус Марианегаас дургүйцэж байсан юм. Өрөөнд ормогц Мариане намайг тэсэшгүй гүн тачаалаар тэврэн авч бүх бие цогцсыг надад тушаан ертөнцийн явдлаар цангаж өлссөнөө илтгэх бөлгөө. Энэ намайг тун ч их зовоолоо. Маргааш өглөө нь тэрээр хардаж сэжиглэсэн янзгүй, ерийн тайван инээмсэглэж,

	— Өчигдөр кинонд байхад, чамайг хүнийрхүү болчхож гэж бодох дөхсөн шүү гэв. 

	Өөр юу ч хэлсэнгүй. Би ч юм хэлсэнгүй дуугүй л байлаа. Орой, бүр түүнийг яван явтал юу ч ярьсангүй. Түүнийг галт тэрэгний буудал дээр хүргэж өглөө. Мөн л юм яриагүй, Мариане ч анх ирсэн шигээ надад итгэл найдвартай хэвээр сэтгэл тайван буцлаа... 

	 

	хэмээн Вернер бичээд цааш нь юү гэж бичихээ үл мэдэн бодолхийлнэ. Тэрээр гэргий Марианетайгаа уулзаж ярилцсанаа нуух юмгүй үнэнээр бичсэн болов уу? Түүний хувьд энэ захидал бас л урж хаясан нь дээр байсан байж магадгүй юм. Вернерт Катя өөрөө дургүй боловч хүний зовлонгоос эмээн түүнтэй амьдарна гэдгийг хэзээ ч үл чадна» хэмээн хэлэх шиг санагдахад саяын бичсэн захидлаас өөр түүний сэтгэлийг зассан үг бичихийг хүснэ. «Би чамдаа хайртай, Катя минь» гэж бичсэнээ дахин дарж бодлогошрон сууна. Энэ үгийг хүн хоромхон зуур хугацаанд мянга дахин хэлж чадлаа ч гэсэн үнэнхүү үндэс заавал хэрэгтэй. Учир нь хүн энэ үгийг хэлснээсээ мартах нь хялбар байдаг байж болох юм. Сайн байна уу, бие сайн уу? Өнөөдөр яасан сайхан өдөр вэ, үйлчлэгч гуай, хоолны нэрийн жагсаалт авчирч өгнө үү? Би чамд хайртай гэх энэ үгс бол ерийн, хүн өдөр тутмын (бодол санаагүйгээр хэлж ярьж заншсан ёс болон үлджээ. Харин «Катя минь, чамд би хайртай» гэх үгийн Вернер үнэн үндэстэйгээр баталж өгөх хэрэгтэй боллоо. Тэрээр 

	 

	«Би энэ өгүүлбэрийг чамд бичихийн чацуу чамайг энэ үг нэлээд цочооно гэдгийг мэдэж байна. Энэ өгүүлбэрийн утга санааг энэхэн үед надаас өөр хэн ч тайлбарлаж үл чадна. Чамайг Лөнштайнд байсан шиг амьдралдаа ганц удаа ганц хүнд зүрх сэтгэлээрээ дурлана гэдгийг санаж байна... 

	Амьдралдаа ганц удаа... гэдэг байж болох уу? Бололгүй яах вэ. Энэ үг үнэн болохыг би өөрөө батална. Би Марианед мөн л тийм хэмжээгээр дурлаж байна гэж бодсон хүн. Энэ бол бүр аль хэдийний хэрэг.

	Дурлал гэдэг бол хүний анхны сониучхан харцнаас эхлэн улмаар лавшран лавширсаар санааны гүнд хадагдан үлдэх сэтгэлийн хүчит тэмүүлэл мөн билээ. Бидний хувьд, манай гэр бүлийн хувьд миний чамтай танилцсанаас хойш энэ маань хүйт оргих боллоо. Миний уршгаар л энэ явдал үүсэж Марианег албадан хөндийрүүлж байна. Уул нь манай гэр бүл хэн боловч баяр хүргэхүйц төвшин сайхан аж төрж байлаа.

	Гэтэл чи миний нүднээ тусгагдаж миний сэтгэлд хэзээ ч орж байгаагүй нэгэн бодол амилан өндийсөн юм. Тийнхүү миний зүүднээ хадагдсан зүйл бол чиний ухаалаг сэргэлэн зан ааш, ажилч хичээнгүй чанар мөн билээ. Би чиний тэр чанарыг олонтоо шалган үзсээн. Тэр ч байтугай заримдаа чамаас миний дургүйг хүргэсэн ямар нэг алдаа мадаг гараасай ч гэж хүсэж явсан. Би чамайг буруугаар үнэлж чамайг буруутгасан ч байгаасай... тэгсэн сэн бол би өнөөдөрт зол жаргалтай байх сан... 

	 

	хэмээн бичиж хэсэг бодолхийлснээ цааш нь нэмэн: 

	 

	«Онцгойлон анхаарах зүйл бол Катя минь, бид удаан хугацаагаар ингэж гэр бүл болж тогловол яваандаа биеийгээ хөөднө. Биднийг хавтгайлан шигдүүлэх занал өдрөөс өдөрт олширсоор. Бидний гүн бат хайр дурлал яван явсаар оготнын дурлалаас ялгагдахаар багасаж мэдэх вий...» 

	 

	гэж бичсэнээ дахин баллаж цааш үргэлжлүүлэн 

	 

	«Өнгөрсөн амьдралаас салах хангалттай бололцоо байна! гэж чи бодож байгаагүй биз? Байж бололгүй яах вэ? Гэвч би үл чаднам. Миний хувьд, Марианегийн төлөө тавих анхаарамж юунаас ч хүчтэйеэ. Намайг хойш татан, миний сэтгэлийг зовоож байгаа өөр нэгэн зүйл бол миний үргэлж бишрэн, түүний нэр хүндийн төлөө ямагт сайн санаа өвөрлөн явдаг намынхаа үзэл сурталд бузар тавьж байгаа явдал намайг гүнээ түгшээж байна. Намын үзэл суртал, цэвэр ариун хүмүүжлийн тухай намын гишүүд олны өмнө би олонтоо ярьсан бөгөөд тэднээсээ би ичнэм... 

	Катя минь би чамд хайртай, дуртайгаас гадна миний дурыг татсан өөр зүйл бас бий. Нам надад даалгасан намын ажилд би дуртай. Би ялагдалт, аюулыг амсах болно... Катя минь бодоод үзье, бид өөрийн бүхий л хүчин чадлыг хуу татан дайчлахад ч бэлэн байна. Яагаад миний ийм юм бичиж байгааг ойлгож байна уу? Энэ бол би өөрийн үүрэгт ажлаа хэзээ ч орхихгүй гэсэн үг. Тэгвэл энэ маань албан тушаалын төлөө хөөцөлдөгч би мөн болох уу? Би бодохдоо үгүй гэж бодно. Тэгж яривал би чулуу үүрэхээс хэзээ ч ичихгүй. Гагцхүү намынхаа төлөө ач тустай хэмээн үзвэл юү ч болсон би хийх болно. Харин Катя минь, бидний тарьсан зовлонт будилаан... Энэ талаар бид хэзээд үл халхлах хүчит шуурганы аюулыг амсах болно... Катя минь бодоод үзье, бидний үр хүүхэд коммунизмын үед аж төрөн жаргах хувьтай багачууд юм шүү. Бид тэднийг одоогоос бэлтгэх ёстой. Гэтэл бид ямар янзаар бэлтгэх болж байна вэ? Миний сэтгэл туйлаас түгшнэм, үүнийгээ чамаас би нуухгүй ээ. Түүний хажуугаар намч хүний үзэл санаа ухамсрын тухай дурссан билээ. Би намын хүн, тэгэхээр намч үзэл санаа, ухамсрын зарчмыг даган чамаас холдон ухрах уу? аль эсвэл түүнийг таягдан хаяж чамд очих уу? Хүн төрөлхтний туулж өнгөрүүлсэн амьдралын түүхээс үзэхэд "За юу? Аль эсвэл үгүй юү" гэдэг тодорхой шийдвэр хэрэгтэйгээс бус дунд нь амьдарч байсан удаагүй байх юм. Би намын бус чулуучин байсан болоосой. Өөр бодох юм алга. 

	Бид салж хагацах цаг болжээ, Катя минь. Өнөөдрийг хүртэл бид ертөнцийн үнэн амьдралаас далдлагдан нуугдлаа. Гэвч үнэн амьдрал маргааш бидний хөнжлийг хуу татан илчлэх болно. Тийм учраас чамайг миний өрөөнд орж ирэхэд би цочин айсан билээ. Одоо ч гэсэн миний санаанд хэвээр байна. 

	Катя, би чамаас гуйя, бид салъя. Бид салъя гэдгийг чамаас шаардахаас бус Марианегаас шаардахгүй, учир нь чи хэнээс ч илүүгээр учрыг ойлгох, хэнээс ч илүү зориг, хүч чадалтай билээ...» 

	 

	гэж бичсэнээ Вернер захидлыг эхнээс нь аван уншиж үзвэл бас л санаанд үл тохирон хэтэрхий ил бичсэн нь сэтгэл зовоон Лөнштайн өмнө нь тодрон үзэгдэж, Катитай хамт өнгөрүүлсэн секунд бүрийн амьдрал, давчуухан боловч цэвэрхэн цагаан тасалгаа, грок ундаанд хөвөх цитроны хэрчим, Катрины гар бие цогцос, цасан дээрх хос мөр, өнөр гэр бүлийн анхны өдөр... цөм нүднээ тусаж сэтгэл догдлохуйд Катрингүйгээр амьдарвал ямар байхыг төсөөлөн бодвол юу ч үгүй хов хоосон амьдрал байх ажээ. Ийнхүү Вернер захидлыг дахин урж хаяв.

	 

	 

	Катрины хөлсөлж суусан байрын эзэн, жар орчим насны хэл ам таталж чангаасан үгэнд дуртай нь аргагүй буурал үстэй авгай Вернерийг угтан мэндэлж түүний хэрэг зоригийг шалгаан асуухад Вернер, өөрийгөө Катрины дурлалын ёс гүйцэтгэсэн хүн, өнөөдөр Лейпицгээс ирлээ хэмээн буруу нэр хэлж танилцуулбал авгай:

	— Үгүй ээ ер, юү гэсэн үг вэ та минь, миний Лайпцигаас ирлээ гэнэ ээ? хэмээн залуу цагтаа бэр бууж байх үеийгээ дурсан хотын эндэх тэндхийн гудамжийг асууж лавлахуйд Лейпцигийн төв хэсгээс өөр төдийлөн сайн мэдэхгүй Вернер тулгамдахын эрхэнд:

	— Юү ч үгүй болтлоо бөмбөгдүүлсэн, авгай минь юү ч үгүй бөмбөгдүүлсэн... гэж хариулав. Гэрийн эзэн авгай, Катиг томоотой сайныг нь магтан гайхаж ярихын чацуу өмнө нь уул тасалгааг хөлслөн сууж байсан оюутан залууг муулах үгээ олж ядна. Авгай уулаас үгэнд дуртай тул Вернерийг Шконагийн намын үүрийн дарга гэдгийг мэдээгүй нь улам ч таатай, завшаантай болж сонин уншиж, радио сонсох дургүйгээ ч нуусангүй, Вернерийн зочилсонд Катринаас тусгай хөлс авахаа ч илэн далангүй туух бөлгөө... Вернер гаднаас орж ирэхдээ Катрины цонх гэрэлтэй байхыг харж түүнийг хүлээж суугааг мэдлээ. Чухам ямар хариултыг Вернер авчрах бол гэдгийг Катрин сэтгэл догдлон хүлээж байсан биз ээ.

	Уулнаас буцаж ирснээс хойш Вернер Катятай тавилуун тохитой уулзаагүй бөгөөд ганц удаа улаан буланд үйлдвэрчний эвлэлийн хурал болж Ханнесын асуудлыг авч хэлэлцэхэд биесийг түр зуур харалцаж билээ. Тэрхэн агшинд Вернерт Катигийн царай, төрхөөс өөрчлөгдөж мэдэгдэх зүйл огт үгүй бөгөөд гагцхүү түүний харц нь "Мариане ирсэн үү, юү болсон бэ?" хэмээн асуух байдлыг илтгэн ширтэж билээ. Одоо ч мөн түүний хамгийн түрүүний асуулт бол тэр л байх биз ээ. Гэлээ ч бичсэн захидал эзэндээ хүргэгдээгүй болохоор хайрт хоёрын харьцаанд өөрчлөгдсөн зүйл огт үгүй ээ. Мариане ч хуучин итгэл найдвараа хэвээр хадгалан авч буцсан билээ.

	Вернер, Катрины өрөөнд хаалга ч тогшилгүй шуудхан орвол өрөөнд гэрэл асаагаастай, Кати диван дээр хувцастайгаа унтжээ. Вернер бүсгүй рүү сэмхэн очиж зөөлөн сэрүүн амьсгааг нь чагнав. Тэрээр Катриныг сэрээж асуух асуултыг нь хариулахаас зүрхшээх бөлгөө. Вернер ширээн дээр дэлгээстэй шүлгийн номыг авч үзэж суутал Катрин сэрж нүдээ нухчин анивчлаа. Вернер:

	— Танай авгай, чиний сонин түүхээс ярьж чамайг уйлж байгаа гэсэн чинь харин чи маань унтаж хурхирч байдаг байна гэвэл Катрин:

	— Би ер нь хурхирдаггүй шүү гэж эсэргүүцэхэд Вернер:

	— Өөрөө өөрийгөө огт мэддэггүй юм, харин чамайг унтаж байхыг мэдэх хүн л зөв дүгнэх болно гэв. 

	Катрины нойр сэргэж:

	— Чи яаж орж ирэв ээ? хэмээн гайхсан байртай асуун уйтгарласан сэтгэлийн шувтарга үзэхийг горилон сууна. Лөнштайн явж ирсний дараа Кати, Вернерийг өөрөөс нь өөр хэнд ч, бүр өөрийнхөө гэргийд ч дурлахаа больсон гэж боджээ. Тэрээр:

	— Би хаалгаа түгжээгүй байна гэж үү? Би уул нь унтахдаа хаалгаа түгждэг юм сан гэхэд Вернер тоглоомоор

	— Хулгайлагдчих вий гэж айгаа юу? гэвэл Катрин нүүрэн дээрээ инээмсэглэвч цаанаа үл таашаах бөлгөө. Учир нь Вернерийн сайх яриа хэт хуурамч ажээ. Ер нь Катрин, Вернерийн санаа сэтгэл тогтворгүй үедээ хоосон яриа ярих дуртайг үл андах билээ.

	Бидний асуудал мөн л урьдын адил шийдсэн юмгүй хэвээр үргэлжлэх нь ээ дээ, уул нь Трутман намын үүрийн товчоонд нууц задлахаас өмнө нэг тийшээ хандсан байх хэрэгтэй юм сан хэмээх зовуурьт бодол Катрины санааг эзэмших болсон үед Вернерийн хааш эргэхийг хүлээх нь чухал биш боллоо. 

	Вернер хөгжилтэй байдал үзүүлэн:

	— Хатагтай минь таны нойрыг сэрээе гэхэд Катрин дуугүйхэн босож нугаларсан хувцсаа гарын алгаар илэн толийлгож толинд очиж үсээ самнав.

	Тэрээр толин дотроо Вернерийг харж үйлдвэрчний эвлэлийн хурал дээр Ханнестай иймэрхүү хуурамчхан үгээр ярьж суусныг нь санана. Тэр талаар нь ч бас Кати ярихыг хүссэн билээ. Тэрээр:

	— Сониноос чи харин хуурамч үгээр хүний асуултыг тасалж сураа шив дээ гэвэл Вернер их л гайхаж

	— Юү гэсэн үг бил ээ? гэхэд Кати шуудхан:

	— Ханнесын хөдөлмөрийн бүтээмжийн талаар гаргасан санал зөв байсан. Чи түүнийг зөв гэдгийг ойлгож байсан боловч учир мэдэхгүй хүүхэдтэй ярьж байгаа шиг албадан мугуйдсан шүү... гэв.

	— Тэгээд энд ярих ямар хамаатай бил ээ? хэмээн өгүүлэн огт өөр юм асуухаар бэлтгэж байсан Вернер тулгамдах шиг болж хэсэг бодолхийлснээ гэнэт үйлдвэрчний хурлын ажиллагаа санаанд нь орж: — Одоо үед мөрдөж байгаа тооцооны арга бол хууль юм. Хэн ч түүнийг эсэргүүцэж үл болно гэвэл Катрин огцом зуур түүн рүү эргэж

	— Вернер, чи худал хэлж байна. Чи тэгж ярьж хэрхэвч болохгүй, ойлгож байна уу? хэмээн асуугаад өөрийн санаанд бүрэн итгэсэн цээл хоолойгоор: — Хөдөлмөрийн бүтээмжийн тодорхойлолт худал тооцоологдож байна. Үүнийг чи химийн үйлдвэрийн барилга дээр шалгаж үзээд үнэн явдалтай танилц. Тэгээд түүнийг өөрчил. Чи чинь намын үүрийн дарга хүн шүү дээ. Хуучирсан хууль амьдралын шаардлагын дагуу шинэчлэгдэх нь зүй. Энэ нь чамаас шалтгаалагдана, гэвэл Вернер юу ч үл дуугарах агаад Катиг ширтэж бас л дахиад давагдсанаа дотроо хүлээн зөвшөөрнө. Хэсэг байзнаснаа Вернер инээд алдаж:

	— Чи ч харин надтай Төв Хорооноос хатуугаар үзэх нь шив дээ хэмээн босож шилтэй архи авчирч хундагалтал Катрин гараас нь авч:

	— Чамаас архи уухаас чинь өмнө... хэмээн Лөнштайнаас эхлээд Рихард гуайн сануулсныг хүртэл бүгдийг тоочив. 

	Вернерийн дотор нь бачимдаж орох газраа олж ядах шиг сууна. Түүний дотор бичиж агсан захидлын үг бүр ширхэгчлэн тусаж захидлаа илгээлгүй, учрыг өөрийн биеэр ярихаар хүрч ирснээ ч санаж сууна. Гэтэл бүх явдал өөрөөр хувирлаа. Гэвч тэрээр Марианегийн ярьсан үгний тал хагас төдийг сонссон билээ. Катрин Вернерийг ажвал түүний зовхи нь уруутайяа доош бууж хараа нь сүүмийж ам нь улам ч бага умгар болсон юм шиг харагдана. Вернер:

	— Тэр юү гэж асуусан бэ? Бүр яг үнэнээр нь хэлээрэй гэвэл Катрин хэсэг бодолхийлснээ:

	— Энэ талаар бид намын удирдлагад ярина. Тэнд ярих нь зүйтэй асуудал биз гэсэн гэв. Вернер уцаарласан янзаар:

	— Түүнийг ийм яриа үүсгэхэд сэдсэн чинь чиний тун тэнэг явдал гэвэл Катрин өөрийг өмөөрч:

	— Тэр чинь Хесселбартыг тэвчихийн аргагүй доромжилсон хүн шүү дээ гэв. Вернер босон хаалга руу очиж гадагш шагайвал харанхуйн дунд юү ч үл үзэгдэх бөлгөө.

	Катрин:

	— Харин цаад авгайн нэг сайн чанар нь үг чагнадаггүй юм шүү гээд дотроо, би арай эндүүрээгүй байгаа, Вернер ийм хулчиймтгай хүн гэж үү, би чамтай Лөнштайнд гэр бүлийн ёсоор богино боловч амьдарсан сан, үгүй ээ, чи минь тийм хулчиймтгай байх ёсгүй... хэмээн сэтгэж суутал Вернер хойш урагш алхлан хэсэг бодолхийлснээ чангаар:

	— Чинийх зөв, Рихард гуай хүнийг доромжилж дарладаг хүн гэж бодоод үзье. Тэгвэл яах вэ? Яах вэ дээ. Рихард буруугаа хүлээгээд түүнд нам буруу хүлээлгээд өнгөрнө. Аа, харин чи буруу ойлгож, Рихард алдаа гаргаагүй байвал яах вэ? Ийм л асуудал болно гэдэгт итгэж байна би, итгэх ч болно. Тэгэхлээр мэдээжийн хэрэг чи тэр өдсөн өдөлтийг Рихард хэзээ ч тэсвэрлэхгүй. Тэгээд л хэргийн эх сурвалж задрах нь тэр... хэмээн Вернер уртаар амьсгаа авснаа: — Энэ юу гэсэн үг болохыг чи мэдэж байна уу? Намын үүрийн даргын хувьд ямар асуудал болохыг мэдэж байна уу гэв. Катрин энэ учрыг сайн ойлгож эртнээс эхлэн юу болохыг төсөөлөн боддог байсан юм. Мөн л ийм хэргээр, түүнтэй хамт суралцаж агсан эмэгтэй оюутан Баймарын их сургуулиас хөөгдсөн билээ. Намын хуралд уул асуудал хэлэлцэгдэж ямар шийдвэр гаргахыг хүртэл Катрин таамаглаж байсан юм. Мэдээжийн хэрэг, аавынхтай нь адил чиггүйхэн царайтай тав ч юм уу, долоо ч юм уу намын гишүүд тэр хоёрт голчлон хандаж учир тоймгүй олон асуултыг тавьж шалгаана. Тэд Вернерээс, мөн өөрөөс нь биесээс салж хөндийрөхийг тулган шаардана. Тэгээд тогтоол гаргана. Тэр тогтоолыг бүх гишүүд санал нэгтэй батална. Хоёул торгууль хүлээн шийтгэгдэж Вернер өмнө зүг ажилд томилогдож. Катрин өөрөө хойд зүгт илгээгдэж хоёр биеэс алслагдан амьдрах болно. Лөнштайн гэдэг жижигхэн хотхон өөр ертөнцөд орших мэт хол санагдана. 

	Вернер түүнийг ажвал Катрин бодолд автагдан толгойгоо түшин уруулаа хазан суухад нүдний нь нулимс гүйлгэнэх нь үнэхээр өрөвдөлтэй.

	Тэр дороо Вернерийн сэтгэл хайлсан тугалга лугаа адил уярч би л намын даргын нэрийг заан хувиа хичээж, Катигаа, хүүхдээ хайрлан бодсонгүй хэмээн өөрийн биеийг өөртөө зэмлэж Катрины ар талд очоод үсийг нь илэн энхрийлж:

	— Битгий уйтгарла даа хэмээн аргадахад Катрин санаа алдан сэтгэл тайвширч Вернерийг хулчиймтгайд үл тооцон сэтгэлдээ түүний урьдах үйл явдлыг эргэцүүлэн бодлоо. Катрин түүнийг яаманд очиж шийтгүүлээд буцаж ирэхэд нь ч уулзаж билээ. Хэдийгээр Вернер буруутан биш байсан боловч шийтгүүлсэндээ урвайн уурлаж, гутраагүйгээр барахгүй намынхаа үйл хэрэгт урьдын баримталсан чигийн дагуу улам ч шургуу ажилласныг Кати өөрөө сайн мэдэх бөлгөө. Хөдөлмөрийн бүтээлийг дээшлүүлэх ашигт ажиллагааны төлөө хормын төдий хугацаагаар ч хойш суулгүй ажилласан билээ.

	Гэвч Ханнестай тийнхүү шударга бус харьцдагийн учир юу бил ээ? Түүний чөлөөтэй тайвуун, сэргэлэн ухаалаг ажиллахад юү саад болоод байгаа бил ээ? Үүнийг Катрин ухааран ойлгов, дөнгөж сая сэхээрэв. Вернер хэрэв намын ажлаас хөөгдөн дур хүсэлтэй тэр ажлаасаа хөндийрвөл түүний хувьд бэрхтэй болно. Учир иймээс түүний өмнөө тавьсан саруул сайхан ирээдүйн зорилгод саад болохгүйн тулд Катрин Вернерт туслах ёстой болжээ. Бүх асуудал Катрин хүүхний оюун ухаан, хүнлэг чанараар шийдвэрлэгдэх болов. Вернер шийдмэгээр:

	— Бид бүхний өмнө үнэнийг дэлгэн илчилье, энэ л хамгийн зөв болох биз... хэмээх түүний зовуурь шаналалд автагдсан дууг сонсмогц Катрин үсрэн босож:

	— Үгүй ээ, би нүдний булай болохыг хүсэхгүй байна гэвэл Вернер түүнийг удаанаар зовоохгүйг хичээн:

	— Би энэ талаар тодорхой юу ч яриагүй шүү. Катя минь арайхан үгүй байгаа гэв.

	Катрин зөвшөөрөн толгой дохиж дув дуугүй болоод Вернерийн цээжинд толгойгоо наалдуулав. Хэрэг явдал дахин давтагдлаа, бүх явдал дахиад л эхэллээ.

	 

	 

	Дараагийн өдрүүдэд Вернер, дотроо битүүхнээр Рихардын юу хэлэхийг хүлээгээд явавч Рихард дарга хуучин байдлаараа нөхөрсөг харьцсаар агаад Катрин инженертэй харьцсан тухай сайлж ч магтсангүй, муулж ч заргалдсангүй. Учир иймд Вернер ч юү гэж эхлэхээ мэдэхгүй баахан гайхаж явна. Ер нь энэ талаар яривал Катяг хэтэрхий зовоох биз, дуугүй байх нь зүйтэй хэмээн Рихард шийдвээс Вернер яах хэрэгтэй бил ээ? Үнэхээр Рихард дарга, инженерийн гаргасан ариун хөдөлмөрийн бүтээлч санаачилгыг санаатайгаар дарагдуулсан учир асуудлыг чимээгүй өнгөрөөхийг хүсээгүй байгаа?

	Хэрэв ийм бол уул асуудлыг шалган магадлуулах нь намын үүрийн даргын эрх ч болно. Үүрэг ч болох билээ. Вернер гүн бодолд автагдан амьдралын замналдаа хатуу мөрдлөг болгохоор шийдсэн намч, зарчимч чанараа хэнээр ч хаацайлуулан алдахгүйг эрхэмлэн зүтгэж ирснээ санан харин Катринд сэтгэлтэй болсны эцэст байдал өөрөөр хувирснаа тов тодорхой ухаарах бөлгөө. Тэрээр хэнийг итгэн, хэнийг түшин төөрсөн замаа ямар аргаар олж авах вэ? Инженер эмэгтэйг намын өмнө муучлахыг хүсэгч Рихардад итгэх үү? Аль эсвэл Херманнынд очих уу? Мэдээжийн тэрээр Вернерийн үгийг сайтар чагнаж ойлгох болно. Харин тэрээр Вернерийг хэзээ ч хамгаалахгүй билээ. Тэрээр, хэрэв чи алдаа хийсэн бол биднээс битгий тусламж горил! гэж хэлэх болно. Үүний хариуд Вернер, зөв харьцааг та эзэмш, үүнийг нам танаас шаардана... большевикуудын зөвлөл гишүүдээ өөрийн үр ач шиг анхааран халамжилдаг байсан юм шүү... гэж хэлэх болно. Вернерийн арга барсан санаанд барилга-монтажийн комбинатын үйлдвэрчний хорооны дарга бөгтөр барилгачин өвгөн орж түүний сануулан хэлдэг «миний бодож байгаагаар, чи нэгэн цагт бүдэрч мэднэ. Гэвч газар дэлхий дээр хоёр хөлөөрөө гишгэхийн төлөө хэнээс ч няцашгүй тэмцэж сур...» гэсэн үг тольдон буув. Үүний чацуу Вернер дотроо намын ажил өнцөг булан бүрд хүртээмжтэй, тэр өвгөн ч учрыг мэдэх билээ гэж бодов. Хэдэн өдрийн дараа Вернер Халле орох ажлын далимаар Комбинатын захиргааны үүдэнд очиж хаалгачаас үйлдвэрчний хорооны даргатай хэрхэн уулзах тухай асуувал тасалгааны дугаарыг хэлж өгөв. Заасан өрөөнд явж ортол бичгийн ширээний ар талд үл таних нэгэн залуу суух ажээ.

	Вернер:

	— Үйлдвэрчний хорооны дарга хаачсан юм бол? Би уулзах гэсэн юм сан гэвэл залуу угтан:

	— Хэргээ хэлж болно оо, би байна гэв.

	— Та юу? Тэгээд нөгөө өвгөн барилгачин, ахмад намын гишүүн яасан бэ? хэмээн гайхан асуухад, залуу үл гайхсан янзаар:

	— Яая гэх вэ... нас барсан. Аль шинэ жилээс өмнө шүү дээ. Та одоо хүртэл мэдээгүй гэж үү? гэхэд Вернерийн дотор палхийн, бие нь арзасхийж салах ёс ч гүйцэтгэж чадалгүй гарч одов.

	Цэлмэг тэнгэрт хуйлран нисэх болжмор шувуун сүрэг, дэлгэн толийлгосон цэгээн цэнхэр алчуур дээр бараан утсаар урлан хатгасан гоёмсог хээ дүрс лугаа үзэмжтэй сайхан үзэгдэнэ. Болжмор шувууд өндөр аван хэсэн нисэн наадсанаа доош буун гудамж талбайгаар идэх юм эрэлхийлэн, модны мөчир, утасны шон дээр бөртийн сууж агшин зуур амсхийснээ дахин нисэж өвсний үндэс, үс ноос цуглуулж үүрээ барина.

	 

	 

	Ханнес гудамжны өөрөө үйлчлэгч тамхины шүүгээнээс нэг хайрцаг янжуур авч тэнгэрт нисэн буй бор шувуун сүргийг ажиглан түүнийг амьдралын туршид даган яваа энэ гэмгүй номхон шувуухайг өхөөрдөн харна. Түүний санаанд хүүхэд үеийн нь амьдрал бодогдож ах нарынхаа хамт болжмор барьж үүр засаж өндөглүүлдэг байснаа санан зогстол гудамжны эсрэг талд машины чагнаал чангаар дуугарахад Хесселбарт инженертэй хамт яваагаа санаж эргэн харвал үнэхээр ч Хесселбарт түүнийг дуудан цааш явахыг яаруулан дуудах ажээ.

	Тэд хиймэл хуванцраар хана доторлох туршилт амжилттай явуулж хоёр биедээ харилцан баяр хүргэснээс хойш санаачилсан ажлаа жинхэнэ ажилд нэвтрүүлэхээр шуурхайлан ажилласан юм. Энэ удаа ч мөн тэр хоёр комбинатын захиргаанаас хэрэгцээт материал авах зөвшөөрөл авахаар өглөө эртлэн гарсан ажээ.

	Тэд комбинатын даргад ирсэн учраа яривал аж ахуй эрхэлсэн орлогч даргад илтгэвэл зохих асуудал гэнэ. Тэндээс гарч аж ахуй эрхэлсэн орлогч дарга дээр орвол тэднийг дарга их л нөхөрсөг угтан авч гаргасан шинэ санаачилгын үр ашигтай сайныг магтан сайшаахын чацуу уул асуудлаар энэ хүртэл ирж цаг гарздахын хэрэггүй байсан юм. Нөхөр Рихард тэндээ туслахад маш хялбар байсан юм гэх бөлгөө. 

	Ханнес зорьсон хэргээ бүтэхгүй тийшээ хандах нь хэмээн сэтгэл зовон бачимдаж:

	— Тийм ч байлаа гэсэн бид нэгэнт энэ хүртэл яваад ирлээ, хуванцар хавтгай олдох нь уу, үгүй юу? гэхэд орлогч дарга уул материалыг урьдчилан захиалаагүй тул одоогоор өгч чадахгүй нь харамсалтай байна, харин одоо захиалах хэрэгтэй гэв.

	Ханнес ажил, цаг гарздан энэ газар хүрч ирээд юү ч бүтээгүйдээ урам нь хугарч огцом эргэн үсрэн гарч хаалга чулуудан алхаж машиндаа суун гар тоормосоо суллан асаахад бэлтгэв.

	Хесселбарт түүний хажууд хэлэх үгээ олж ядан байснаа:

	— Төлөвлөгөө, захиалгын өөдөөс тэмцэх хүч бидэнд үгүй, төлөвлөгөө гэдэг ч яахын ч аргагүй зүйл шүү гэхэд, Ханнес нулимж:

	— Та ер нь ингэхэд хаашаа янзын хүн байна аа, нөхөр инженер? Таны шантрамтгайг би гайхах юм. Миний бодол таныхаас огт өөр. Хэрвээ саад тотгор тулгарвал түүний эсрэг тэмцэх хүслэн цээжийг минь дэлбэ татан тэмүүлдэг юм... гэж машиныхаа арааг суллан хааз өгтөл хөдөлгөгч оволзтол бархирна. Ханнес үргэлжлүүлж: — Харин одоо жинхэнэ даргатай зууралдах уу... цааш явах уу гэдгийн аль нь зөв болохыг мэдэхгүй байна гэтэл Хесселбарт гайхан:

	— Хаашаа тэр бил ээ? гэвэл Ханнес урдуураа машин өнгөрөхийг хүлээн зогсох зуур эрсхэнээр:

	— Шкона руу, химийн үйлдвэр лүү очъё. Тэнд хэдэн муу хуванцар хавтгай олдож магадгүй. Бид ер нь ингэхэд хаана, ямар ертөнцөд амьдарч байна вэ? Хаана л очвол хүнд суртлын бугуйл хүзүүндээ шидэгдсэн амьтадтай учрах юм. Харин химийн үйлдвэрт очвол арай дээр байх, тэнд бид мундахгүй их юм барьж өгсөн сөн гэхэд Хесселбарт үл итгэн толгой сэгсэрч:

	— Цаадуул чинь бас л тусгай төлөвлөгөөнд баригддаг улс шүү дээ хэмээн өгүүлэхэд Ханнес:

	— Танд гэхэд би энэ асуудлаас ердөө ухрахгүй. Учир нь миний зөв болохыг мэдэж байна. Үүний тулд инээд хүрч байна хэмээн хөгжилтэйеэ инээснээ төв царайгаар: — Чухамдаа таныг сайн таних болсноос хойш хэнтэй ярьж ямар дүгнэлт авахыгаа ч мэдэхгүй байна шүү хэмээхэд түүний нүүрнээ сэтгэл тавгүйн тэмдэг болж олон давхар үрчлээс тодрон ирэв. 

	Тэд явсаар тойргийн төв хотын захад орж ирэв. Шинэхэн барьсан сууцны олон давхар барилга энд тэнд сүндэрлэж замын хоёр хажуугаар жигдхэн тарьсан зассан ногоон бут нүднээ чимэгтэй үзэгдэхэд Ханнесын сэтгэл тайвшрах ажээ. Лайнаугийн шохойн үйлдвэр, ноосны фабрик тодрон үзэгдэнэ. Эндэх химийн үйлдвэрийн тэмдэг болсон эвгүй хурц үнэр, бохир уусмал агаар усыг айхавтар бузарлажээ. Ханнес яриагаа үргэлжлүүлж:

	— Та санаж байгаа биз, Вернерийг ирэхэд ямаршуу байлаа. Давст нүүрсний үйлдвэрийн барилгын суурь нурж усан цахилгаан станцын барилга зогсох шаардлагатай болоод байсан. Энэ бол аргагүй төлөвлөгөө ёсоор хийгдэж байсан зүйл. Гэтэл Вернер ирээд өөрийн дураар өөрчилж хаясан шүү дээ. Мөн ч дураараа олон юм өөрчилсөн дөө. Гэвч тэгж төлөвлөгөөт ажил өөрчилсний улмаас ажлаас авхуулсан уу... гэхэд Хесселбарт:

	— Тэр бол өөр хэрэг. Вернер намын үүрийн нарийн бичгийн дарга хүн. Тэгэхээр бурханд заяагдсан хувь заяа шүү дээ. Бухандай бяруунд падгүй ээ гэдгийг та мэдэхгүй юү? гэхэд Ханнес доогтойгоор инээмсэглэж:

	— Аа мөн мөн... намын үүрийн дарга бидний дунд ямар ялгаа байгааг мэдэх юм сан гэв. 

	Хесселбарт ашигтай санаа олсон мэт нүдээ бүлтийлгэн:

	— Бид ер нь Вернертэй ярих хэрэгтэй байгаагүй байгаа? Тэр чинь бидэнд тусалж магадгүй юм шүү гэвэл Ханнес угтан авч:

	— Тэр үү? Түүнийг юү гэхийг тодорхой мэдэж байна.

	— Түүний амнаас гарч байгаа үг бүхний хоёр дахь нь: «Хөдөлмөрийн бүтээмж» гэдэг үг байдаг шүү дээ. Таны хийсэн тооцоо тодорхой бус бол тэр нөхцөлгүй. За даа, тэр ч дээ... хэмээн дотроо түүний хэрэгтэй ч болов уу гэмээр үг яриа үйлдэж байгаа ажил хэрэгтэй нь мөргөлдөж байдаг юм гэж сэтгэнэ.

	Тэрээр Катрин, Мариане хоёрыг дүрслэн бодно. Түүний санаанд Вернертэй ярьсан яриа, тосгон, үйлдвэрчний эвлэлийн хурал, эмнэлэг, Ростокийн хүүхдийн цэцэрлэг бүгд тольдон буухад чухамхүү үнэн, худал гэдэг чинь юү вэ, хэмээн өөрөө өөрөөсөө асууна. Тэд дуу шуугүй явсаар Шконагийн химийн үйлдвэрийн хаалгаар ортол инженер Хесселбарт аргадангуйгаар:

	— Ажил руугаа буцах юм биш үү? Нэгд ар талд маань ажил их байна, хоёрт би дахин бүтэлгүй үг дуулж сэтгэлээ зовоохыг хүсэхгүй байна гэхэд Ханнес огтхон тоох юмгүй, захиргааны байшинг дугуйран тойрч хаалган дээр зогсов.

	Үүдний чулуун довжоонд гармагц Ханнес:

	— Хамгийн томд нь шууд орох юм шүү. Тэгээд харин би эхэлж ярихгүй... гэхэд Хесселбарт дув дуугүй даган явна.

	Тэднийг үүдээр ормогц хаалгач хатуухан байдлаар тэдний урьдчилан захиалсан эсэхийг асууна. Ханнес түүнд ажлын газрын үнэмлэхийг үзүүлбэл тэрээр харилцуур луу залхуутайгаар сарвайн нэгэн дугаарыг эргүүлэн эмэгтэй хүнтэй ярьснаа тэдэнд хандаж уцаарламтгайгаар:

	— Дээр мэдэж, сонссон юм ердөө алга гэвэл Ханнес харилцуурыг авч: «Байна уу, а би барилгаас ирсэн хүн, үгүй ээ, эмэгтэй минь та санаж байгаа байх. Танай дарга ердөө хоёрхон цагийн өмнө биднийг өөрийн биеэр урьсан юм сан... юу гэнэ ээ?.. Аа тийм ээ тийм, маш яаралтай... тийм ээ... тийм... хэмээн утсаа тавин нарийн бичгийн дарга хаалгачид тэднийг оруулахыг зөвлөв бололтойд Ханнес малгай авч Хесселбартыг өмнөө түрэн коридороор явах замдаа онгод нь орж чөлөө зайгүй яриа дэлгэж: 

	— Зөвхөн ороод л авах хэрэгтэй... тэгвэл л учиртай шүү... Айсенхүйт, Одер дээр л бол том дарга нар дээр ороход бүр ч бэрхтэй. Тэд чинь арай л үнэмлэхийг минь рентген туяагаар нэвт харж хуурамч эсэхийг шалгах нь дутуугүй байдаг юм шүү... хэмээн ярьсаар тэд зузаан хүрэн ширээр зөөлөвчлөн гадарласан том хаалгаар орж очвол гайхсан нарийн бичгийн дарга угтан авч химийн үйлдвэрийн дарга олон удаагийн доктор цолтой, төрийн одонгоор энгэрээ дүүртэл чимсэн нэр цуутай эрдэмтнээ одоогоор байхгүй байгааг мэдэгдэж Ханнес, Хесселбарт хоёрыг даргын баруун гарын туслах ерөнхий инженер дээр орвол зохихыг зөвлөв.

	Хесселбарт зүрх чичрэн айж биеэ хумхин санаа алдаж Ханнесын хажууд эхээ дагасан унага лугаа адил бөндгөнөнө. Ерөнхий инженер нас гэвэл Ханнесын хэртэй, сэргэлэн золбоотой залуухан эр тэдний яриаг анхааралтай нь аргагүй чагнаж инээх газар инээж харамсах газар харамсаж агснаа ерийн сурсан зангаараа чухалчлан бодож буй дүр үзүүлэн:

	— Хэдхэн шоо дөрвөлжин өөдөс ч уул нь... Гэвч бас энүүхний төлөө нүсэр ажил болгох ч дээ... Үгүй ээ ер нь та нар угаалахад үзвэл яах бол... гэхэд Ханнес залхсан байртай:

	— Ээ дээ та болгож л үзнэ шүү гэнэ.

	Хесселбарт сэтгэл түгшин дуугүйхэн чагнаж нүүрэн дээрээ мушилзан инээмсэглэсэн дүр үзүүлж сууна. Гэтэл залуу инженерийн байдал төлөв хүйтэрч,

	— Ядахдаа ч... та нар өөрийнхөө албан байгууллагаас утга учиртайхан бичиг сачиг ч үгүй юм даа... гэвэл Ханнес бүтэлгүй хариу гэдгийг ойлгомогц:

	— Би одоохон солиорлоо, та бодоод үзээч, хэргийн төлөө энэ хавийн бүх газар байгууллагаар тэнэлээ. Гэтэл энэ талаар туслах хүн ердөө үгүй юм. Гэтэл таны шаардаж байгаа зүйл... та усан цахилгаан станцыг барьж байгааг дуулсан уу? Тэнд эндгүй л материал хэрэгтэй болоод байгаа юм шүү дээ гэв.

	Хесселбарт хэрэг бүтэлгүй болсонд хүйтнээр инээмсэглэн босож салах ёс гүйцэтгэв. Ханнес ууртайгаар гарах гэтэл инээмсэглэж:

	— Ер нь тэгээд чулуун ханыг нүцгэн толгойгоор мөргөөд ч сайныг үзэхгүй шүү... хүн бас жаахан бодох хэрэгтэй юм... миний дотор нэг юм орлоо... та нар шууд шахмал давирхайн тасагт оч... хэмээн итгэл төгс маягаар нүдээ ирмэж: — Та нөхдөд өөр өөдтэй тусламж хүргэж чадахгүй нь. Би ч бас хувийн өмчтөн биш шүү дээ. Тэнд очоод намын гишүүн Петцольдийг сураглаад миний мэндийг дамжуулаарай. Тэр бид бага сургуульд хамт байсан юм хэмээн Ханнесын гарыг бариад: — Баяртай гэв.

	Үүдний довжоон дээр гарч иртэл Хесселбарт Ханнестай гар барьж салах ёс гүйцэтгээд:

	— Би ажил руугаа явлаа, ердөө нэмэр алга, хаана ч очсон адилхан хариулт авна гээд явж одов. Харин Ханнес дотроо адил ч үгүй дээ хэмээн сэтгэнэ. Петцольдыг асуун сурагласаар барааг нь харсан Ханнес лавшруулан сайн ажсанаа дотроо хүнд суртлын урхинаас чөлөөлөгдсөн орон байдаг бол хойд туйлд ч гэсэн очиж үзэх сэн хэмээн сэтгэж ханцуйгаа шамлан хүчит цахилгаан шахуургын хажууд ажиллан буй Петцольдын дэргэд очоод:

	— Танай ерөнхий инженерийн өмнөөс мэнд хүргэж ирлээ гэх чацуу өөрийгөө танилцуулав. Петцольд хэсэг бодолхийлснээ нэгэн зүйлийг санасан бололтой нүүр нь туяарч:

	— Аа тийм, Ханнес гэнэ ээ? Барилгын нөгөөх шинийг санаачлагч шив дээ, тийм биз? гэхэд Ханнес гайхаж:

	— Би л ердөө сонсоогүй юм байна гэвэл Петцольд:

	— Би чинь сонин алгасалгүй уншдаг хүн шүү хэмээн Ханнесын өлмийнөөс толгойг хүртэл ширтэж: — Барилга барих ямар нэг арга гэсэн байх аа? Тийм биз? гэхэд Ханнес:

	— Тал хувийг нь үнэмшээрэй гэв. Петцольд цааш үргэлжлүүлж: 

	— Чи ч дээрэмчний ахмад шиг хүн байх ч юү вэ? Чихэндээ ээмэгтэй хаашаа янзын амьтан бэ? Ер нь хүй нэгдлийн үеийн будааны үлдэгдэл үү дээ, аан? гэхэд Ханнес:

	— Амаа тат! Чиний шүдний орсгой, ялзмаг өнгө үнэрт ч бас тааруулж ярьж болох шүү гэхэд Петцольд санах бодох ч юмгүй:

	— Би шүдний эмчид ер очдоггүй. Манай авгай сална гэж ч намайг сүрдүүлдэг юм. Очоод яах, юм бэ? Харин өнөөдөр надад эвгүй нь мэдэгдлээ шүү. Ай даа хөөрхий, энэ цахилгааны саатлыг дээ. Би ер нь яахыгаа ч мэдэхгүй байна гэх нь чухам шүдээ юм уу, цахилгаан засуулахыгаа юм уу ярьсныг алины нь ч учрыг үл олном.

	Тэрээр, яриан дундаа тамхилснаа:

	— Үгүй ээ, энд чинь тамхи татах хориотой. Хоолны газар очъё. Харин чиний хувьд гэвэл Ёхен явуулсан болохоор надад болох нь тэр. Ингэхэд юү хүссэн бил ээ? гэхэд нь Ханнес учир явдлаа ярив. Петцольд:

	— За ээмэгт минь ойлгомжтой байна. Болох байлгүй дээ. Харин бидэнд ачааны машин сайн жолооддог хүн хэрэгтэй байна... гэхэд Ханнес:

	— Би чадна. Би бүх машин жолоодно гэхэд Петцольд түүний мөрөн дээр алгадаж: 

	— За тэгвэл тохирлоо. Би чамд утсаар мэдэгдье, хэмээн усан цахилгаан станцын харилцах утасны дугаарыг янжуурын хайрцаг дээр тэмдэглэж авав.

	Ханнес:

	— Ирэх долоо хоногт би оройн ээлжид явна гэж сануулахад Петцольд учиргүй баярлаж:

	— Яг л цутгасан юм шиг таарч байна. Би бас адил. За тэгээд... гэж хүнд ярихгүйн дохио болгон долоовор хуруугаар уруулаа заав.

	 

	 

	Дараачийн долоо хоногийн нэгэн өдөр усан цахилгаан станцын утас дуугарч харилцуурыг авсан өвгөн мастер Ханнест шилжүүлж:

	— Чамтай! гэснээ сониучханаар: — Химийн үйлдвэр дээр хэдийдээ чи чинь өвөг эцэгтэй болсныг би гайхаад барахгүй юм. Төрсөн өдөртөө баяр хүргэсэнгүй гэж тэр чамайг зэмлэх гэж байгаа биз гэхэд Ханнес их л гайхаж харилцуурыг аван чагнавал Петцольдын дуу сонстож:

	— Чиний өвөг эцэг ярьж байна аа. Энд хүрээд ирэх аргагүй юу? Харин түргэлэх хэрэгтэй. Бид энд нэгийг яггүйхэн аччихаад байна гэхэд Ханнес харилцуурыг тавьж:

	— Би энэ өвгөнд очиж ерөөл тавьчхаад ирж болох сон болов уу мастер аа? хэмээн асуувч зөвшөөрсөн зөвшөөрөөгүй Ханнес явахдаа л явах байв. Энэ байдлыг мастер ч сайн мэдэх тул зөвшөөрсөн болж толгой дохино.

	Ханнес тэр дороо «Бартбургээ» сүрхийтэл асаан ухасхийн алга болов. Түүнийг Петцольд угтан авахад хажуу тэвшнээсээ дээш дүнхийтэл ачсан хоёр тэрэг нэгэн жигд нур нур дуугарна. Петцольд:

	— Жолооч нар уушны газар дулаацаж байгаа, үргэлж тэгдэг юм. Нэг нь учрыг мэдсэн юм. Би сайн мэднэ ээ, үг алдахгүй үдээтэй юм шиг л байдаг хүн. Зуун хавтгай байгаа шүү. Одоо түргэл дараачийнх нь ачиж дуустал эргэж ирээрэй, ойлгов уу? гэхэд Ханнес жолоочийн бүхээгт үсрэн орж түлхүүрийг түлхэн ухасхийн одов. Ёхманн, Ник хоёр угтан авч ачааг хоромхон зуур буулгахад Ханнес эргэн очиж Петцольд түүнийг уулзаагүй удсан хуучин танилын адилаар тэврэн авч:

	— Социалистууд дундаа яах вэ, тийм биз? хэмээн хөгжилтэйеэ инээнэ.

	Ханнес: 

	— Би социалист хүн биш шүү гэхэд Петцольд түүнийг түлхэсхийж:

	— Уухайс, өөрийнхөө төлөө намайг ингэж хэрэг тарьж байна гэж бод оо юу? Чи ч харин ухаантай сармагчин юм, тэгж болохгүй ээ гэснээ тал засаж: — За яах вэ, одоогоор үгүй байгаа юм, бий болдог юм хойно, хэмээн орсгой хар шүдээ арзайлган инээв.

	Хаврын улирал герман орноо айлчлахуйд буцсан шувууд эргэн ирж ер урилгагүй зочид энд тэндгүй үзэгдэх болов. Ханнес хиймэл хуванцар хавтгай олсноос хойш өдөр шөнөгүй ажиллана.

	Тэрээр Элберс, Ёхманн, Никийн хамт банз харуулдан засаж хуванцар хавтгайг түүн дээр тохируулан хадна.

	Катрин, Хесселбарт хоёр гаргасан шинэ санаачилгын явцыг үзэхээр ирж Хесселбарт улаан хүрэн хуванцар хавтгайг хармагц шагшин магтаж үзэхүйд Ханнес энгэр дээрх модны хөрөөдсийг сэгсрээд:

	— Толгойгоо ажиллуулах хэрэгтэй байна, эрхэм инженер минь... өөр төдийлөн их шаардагдах юм алга хэмээн инээхэд Хесселбарт:

	— Та яаж бүтээгээ вэ? Ер нь бүтэх шинжгүй байсан юм сан гэж гайхан зогсоно. Катрин инженерт тэрээр болсон явдлыг нэлээд хүндрүүлэн ярьсан тул учрыг сайн мэдэх бөлгөө.

	Тийнхүү Хесселбартын хэзээ ч бүтэхгүй хэмээн ухарсан ажил биеллээ олсонд Катрин инженер баярлан баясаж Хесселбартад хандан:

	— Та одоо өөрийнхөө ухрамтгай, шантрамтгай, муу хэлэмтгий чанарыг ойлгож байна уу? хэмээхийн чацуу Ханнест баяр хүргэн хэдэн үг хэлэхийг хүсэвч хэлсэнгүй.

	Тэрээр Ханнесыг хамгаалж Вернертэй ч маргалдаж байсан бөгөөд мөн ч тэр санаа нь зөв болохыг амьдрал харуулав. Хесселбарт өөрийг нь буруутгасан үг, Ханнесыг магтан сайшаасан Катрины уяхан харцанд эгдүү нь хүрч: 

	— Би алдаа хийсэн нь үнэн байж болох сон. Гэвч бурхан хүртэл алдаа хийсэн түүхтэй шүү гэхэд тэдний хажуугаас:

	— За даа... бидний ийм ч тийм ч гэх юм алга, мах түүхийгээр нь идсэнээс шарсан нь дээр гэдэг шиг юм шүү дээ. Ер нь миний гол хүссэн маань анхны хавтгайг танд үзүүлэх гэсэн юм... үүнийгээ би танд барих бэлэг болох сон болов уу гэж бодсон юм гэхэд Хесселбарт түүний сэтгэлд сэв суулгахгүйг хичээн:

	— Та намайг буруу ойлгожээ гэвэл Ханнес тэдэнд тал засан хошигнож:

	— Хэрэв та хоёр барилгачин байсан бол би өөрийн бригаддаа хүндэтгэн элсүүлэх сэн... гэхэд Катрин түүнд нь баярлаж хөгжилтэйеэ инээнэ. Үдийн завсарлага болж инженерүүд явлаа.

	Ханнес хоолоо идэж дуусаад ажлаа эхлэх гэтэл Вернер нэгэн хүний хамт ирж үзэгдэнэ. Үл таних хүнийг ажвал буурал толгойтой настайвтар боловч барилгын сийчиж онгилсон газар дээгүүр хөнгөн шаламгай гэгч нь алхална. Сайх хүн түүнд ойртон ирмэгц эрүүл нүдээрээ нөхөрсгөөр ширтэж:

	— Чи чинь хэн нь вэ? хэмээн асуух анхны үгэнд Ханнес тал өгч өвгөний нэр хүнд, албан тушаал өндөр болоход эргэлзсэнгүй. Энэ хүн бол Херман Янсен байлаа.

	 

	 

	Мужийн намын хорооны дарга барилга дээр тийнхүү гэв гэнэт хүрэлцэн ирэв.

	Тэрээр хаалга тогшин орж хөгжилтэйгөөр инээж:

	— Гайхаж байгаа биз? хэмээн Вернерийн мөрийг алгадахад, Вернер:

	— Үгүй шүү, гайхах янз алга. Харин таны арга надад тун ч тааламжтай байна. Тэр ч байтугай би сурч авмаар ч санагдана. Харин үүнийг сонсоод та гайхаж байгаа биз? хэмээн хошигноход Херман инээж улам цаашлуулан:

	— За гайгүй, миний дараагийн ирэхэд чи балрах вий гэв.

	Үйлдвэрчний хорооны дарга Заломон, мужийн намын хорооны даргатай гэв гэнэт тулгарсандаа бантан зогстол Херман түүнийг үл анхааран зорьж ирсэн хэрэг учраа ярив.

	Тэрээр үдээс өмнө химийн үйлдвэрийн ажилчдад Баруун Германы ажилчдад илгээсэн намын төв хорооны ил захидлыг таниулж тэндээсээ барилгачидтай уулзах далимд нь Шкона II-ын ажлын явцыг сонирхохыг хүсжээ.

	Түүний хажуугаар хатуу хүйтний улиралд барилгад шинэ арга нэвтрүүлэн идэвх зүтгэлтэй ажилласан барилгачин, ажилчид, инженер техникчдэд хувиасаа баяр хүргэе гэж ирсэн юм хэмээн ярив.

	Вернер хэдийгээр тодорхой бэлтгэлгүй боловч түүндээ үл боогдон, сандарч мэгдсэн ч үгүй, усан цахилгаан станц төлөвлөгөөгөө хугацаанаас нь хоёр долоо хоногийн өмнө биелүүлсэн. Энэ нь барилга барилтыг иж бүрэн үйлдвэрлэлийн аргаар барих болж хөдөлмөрийн бүтээмж урьдынхаас арван хоёр хувиар дээшилсний үр юм гэв. Анхны хөдөлмөрийн бүтээмж хэчнээн хувь дээшилдэг буюу буурдаг байсныг сайн мэдэхгүйдээ баахан бантаж химийн барилга дээр тооцооны зарчмыг шалгах Катрины санаа бодогдоход Вернер ерөнхийгөөр:

	— Харин одоо бидний анхаарлыг Шкона II л голлон татаж байна... хэмээн мужийн намын хорооны даргад доголтой талаа ч нуулгүй ярилаа. 

	Херман түүнд хандаж:

	— Та нар ер нь тун ч өрөөсгөл талтай ажиллах улс юм. Жишээлбэл: Ганцхан усан цахилгаан станцыг л анхаарч байна. Бусад ажил үүнээс хоцорч байгааг анхаарч, үлдэж байгаа гурван сарын дотор Шкона II-ыг бэлэн болгох хэрэгтэй гэж үүрэг өгөв.

	Тэрээр Ханнест хандаж түүний гаргасан шинэ санаачилгыг сонирхон юуны урьд эдийн засгийн хувьд ашигтай эсэх, бөх батыг сонирхов. Херман:

	— Энэ хуванцар хавтгай хэрэглэснээр хэдий хэрийн банз хэмнэж байгаа бил ээ? гэвэл Ханнес бодол болсноо:

	— Урьдчилан хэлэхэд амаргүй байна. Манай инженер хорин таван хувь хэмнэх юм гэж бодсон. Би бодохдоо илүү ч болох болов уу гэж бодож байна. Учир нь уул хуванцар хавтгай нэлээд бөх болохоор түүнийг хааяагүй хэрэглэж болох юм гээд бүснээсээ алх авч цохиж үзүүлснээ: — Ер нь ашгийн хувьд яриагүй их ашигтай. Төмөр хадаасаар хадахад яваандаа зэврэх төлөвтэй боловч уул биед нь муугаар нөлөөлөхгүй юм хэмээн өөрийн мэдлэг мэргэжилдээ эргэлзэх янзгүйгээр ярилаа.

	Ханнес өөрийн сэдсэн санаа зөв болохыг өөрөө сайтар мэдэх агаад мөн ч Херман түүнд нь сэтгэл дүүрэн буцна гэдэгт итгэх бөлгөө.

	Насан туршдаа шахуу ажлын хүндийг үүрч барилгын нэг хэсгээс нөгөөд нь хэсэж явсаар өдий хүрсэн Ханнес хэрэгтэй санааг гаргаж болох нь мэдээж хэрэг билээ. Ханнес ч өөрөө мужийн намын хороон даргын дэргэд сэтгэл нь хөдөлсөн байртай, ер нь нэг л ер бусын байдалтай байх ажгуу.

	Гэтэл Херман ярианы сэдвийг гэнэт өөрчлөхийг үзвэл ямар хэргээр Шконад ирснээ санав бололтой:

	— Герман орны төлөвлөгөөний ямар ойлгоцтой байна вэ? гэвэл Ханнес:

	— Бүх герман орны төлөвлөгөө гэнэ ээ? Үгүй ээ, би ер мэдэхгүй юм хэмээн олон товон хэгжүүн үг хэлэхээс татгалзан өгүүлбэл Херман хажуудаа зогсогчдоос хариулт хүсэн ширтэхэд Элберс:

	— Би санаж байгаагаа хэлье. Ер нь би өөрийн амьдралын туршид тэгвэл яах бол, ингэвэл яах бол гэж хоёрын хооронд гурвын дунд явсаар ирлээ... хэмээн өгүүлснээ Херманаас нэлээд сүрдэж байгаа бололтой түгдэрч: — Дайн... тэр тусмаа ах дүүсийн хороонд дайн гарахгүй гэж би бодож байна. Ингэж хоёр тасархай байдаг нь ч зохистой арга хэмжээ гэж би бодохгүй байна... ямар герман хүн зөв зүйтэй гэж үзэх вэ... би л үгүй. Харин энх тайвнаар... харилцан биесийг ойлголцон учраа олох нь... хамгийн аятай зөв арга хэмжээ шиг санагддаг юм. Гэвч... би тэр аятай таатай арга хэмжээний хүчинд итгэхгүй байна. Учир нь герман хүний бодол санаа нь ихэнхдээ хоосон өнгөрч ажил хэрэг болох талаар муу юм шиг санагддаг. Тийм ч учир эрт орой хэдийд ч гэсэн нэгэн үед хориглолт, хамгаалалтын нүхэнд хэвтэн харилцан биесийг буудалцах болно... Та намайг битгий буруу ойлгоорой. Би бол герман хүн аятай таатай амьдрахыг эрхэмлэдэг болно гэж найдаж хүсдэг хүн шүү гэхэд Херман түүнийг буруушаан зэмлэсэн ч үгүй, түүхийн үнэн явдлыг тодорхойлж мөн германчуудын ирээдүйг герман хүний хоосон яриач зан чанар шийдэх бус ангийн тэмцлийн түүх шийдэх юм гэдгийг сэнхрүүлэн ойлгуулна. 

	Ханнес тэднийг анхааран ширтэж Элберсийн өөрт нь «буудалцана гэдэгт яриагүй итгэж байна» гэж ярьсан нь бодогдоод одоо яриагаа өөрчилж эвлэгхэн ярьж байгааг нь анхааран ажна. Ханнес цааш нь тийнхүү германы түүхийг тэсвэртэйеэ зогсон сонсож буй нөхдийгөө гайхан сэтгэж ямар учраас энэ нуршсан яриаг бригадын зөвлөгөөн адил анхааран чагнаж байгаагийн учрыг үл олно.

	Херман түүнд хандаж:

	— За чи учрыг нь олов уу? гэвэл Ханнес үл зөвшөөрөн:

	— Би хувьдаа ноогдсон ажлаа гүйцэд хийнэ. Энэ нь миний хувьд хангалттай хэрэг ээ гэхэд нь Херман сөргүүлэн:

	— Чи ирээдүйнхээ төлөө санаа тавихгүй юм уу? гэвэл Ханнес дотроо тэр ч мэдээжийн хэрэг. Би тогтвортой ажиллаж, гэргий үр хүүхэдтэй болно доо... хэмээн бодно. Херман түүнээс хариулт авалгүйгээр цааш үргэлжлүүлж: — Чамайг сайн ажилчин, хамгийн наад зах нь гартаа өртсөн юмыг сайн хийдэг ажилчин гэдгийг мэдэж байна. Модны талаар би юу ч асуусан чи бүгдийг мэдэх хүн юм байна. Гэвч хэчнээн хатуу бетон цутгалаа ч гэсэн чиний ажил бүрмөсөн биелэгдсэн биш ээ. Чиний ажилд бас герман оронд энх тайвныг хамгаалах явдал чухалчлан хамаарах болно. Хэрэв чи, би, бид бүгдээр түүний төлөө тэмцэхгүй юм бол хэн тэмцэх бил ээ?

	Шинэ санаачилгаараа хөдөлмөрийн өндөр бүтээмжийг гарга, түүнтэйгээ бас миний хэлдгийг холбож ойлго гэж зөвлөв.

	Асар их удсангүй холбоо утгыг нь Ханнес ойлгож мэдлээ. Хаврын найртай сайхан өдөр олон нийтийн цуглаан гадаа хийхэд нэн ч тааламжтай ажгуу. Цэлмэг тэнгэр тогтуун сайхан мэлтийж болжмор шувуу баясан нисэж, зугаацан наадна. Үйлдвэрийн ой гутам үнэр хаврын урьхан салхинаа туугдан арилж шинэ соёолон буй өвс ногооны үнэр горхины усны цэвэр агаартай хослон үнэртэх нь хамраар амьсгалаад үл чадах тул хэлээр амталмаар санагдана. Газрын хөрс ч хагар тусаж ногоон ургамал цухуйн бултайж амьтан бүхний жаргалын цаг эхэлжээ. Хоёр ээлжийн бүх ажилчид ердийн байдлаар цугларч барьж буй барилгын дамнуурга шат, яс мод сэлт дээр хуран цугларчээ. Херман онцгойдуу тавьсан шохойтой хувин дээр гарч хажуу дахь хүнтэйгээ «Ханнес» хэмээн ярилцахыг сонссон Ханнес айн цочих шиг болж дотроо учрыг нь олгож өгөх биз, банз, хуванцар хана, германы асуудал хоёр салгагдах ёстой хэмээн бодно.

	Удал ч үгүй Херман яриагаа эхэлж:

	— Германы ард түмний дахин нэгдэх явдал нь баруун германы хөрөнгөтнүүдийн тавьж байгаа одоогийн хуурмаг үндэслэлээс шалтгаалагдахгүй юм. Орчин үед германы газар шороон дээр бүр тодорхойлбол Бүгд Найрамдах Ардчилсан Герман улсын нутаг дээр ажилчин анги, хөдөлмөрчин ард түмэн товойн гарч өөрийн бүрэн гүйцэд ялалтын төлөө шийдмэг алхалж байна. Гэхдээ эрх чөлөөгөө олж ирээдүйгээ байгуулж байгаа Ардчилсан Германы ард түмэн зөвхөн өөрийн ашиг тусын төлөө биш ээ. Бүх германы хөдөлмөрчин ард түмний өөрсдийн хувь заяаны төлөө тэмцэж байна. Энэ л асуудлыг шийднэ гэтэл сонсогчид алга ташиж Ханнес ч бас зүгээр сууж болсонгүй гараа хөдөлгөмөөр болгов. Херман цааш үргэлжлүүлж:

	— Энэ шинэ төрж буй хувьсгалч ард түмэн, хуучин хөрөнгөтөн ноёдын хоорондох зөрөлдөөн нь гагцхүү ажил хөдөлмөрийн тэмцлийн талбай дээр шийдвэрлэгдэх юм. Учир иймээс та нарын барилга байгууламждаа иж бүрэн үйлдвэрлэлийн аргыг нэвтрүүлсэн нь ихээхэн ялалт боллоо гэдгийг дахин хэлэхийг хүсэж байна. Яагаад вэ гэвэл, та нөхөд хатуу өвлийн хүйтэн үед шантралгүй зүтгэж хөдөлмөрийн бүтээлийг арван хоёр хувиар дээшлүүлжээ... гэсэнд хүмүүс хоорондоо шивэр авир хийлцэн яриа үүсэх үед Ханнесын сэтгэл ч хөдлөв. Тэрхүү ялалт Ханнест бас хамаарах сан болов уу? Херман яриагаа үргэлжлүүлж:

	— Ажилчин ангийн оюун ухааны хэмжээ нь тэд өөрийн үүргээ хэрхэн ойлгож нийгмийн хөгжилтөд ямар хандив оруулахаа хүн бүр ойлгож юү бүтээж байна вэ гэдгээр хэмжигдэх болно оо. Үүнийг одоогоор хүн бүхэн ойлгох явдал учир дутагдалтай байгаа бөгөөд тийм хүн та нарын дунд ч байна. Энэ л биднийг хойш татаж байна. Жишээлэхэд танай нөхөр Ханнес бол ажил хөдөлмөрөөрөө, товч дараад хөдөлгөдөг хүчит оньсон техник шиг хүн юм... гэтэл өөрийн нэрийг сонссон Ханнесын дотор палхийх шиг болж хажуугаас нь Вернерээс эхлээд хүмүүсийн харц цоортол ширтэхэд улам ч сандарна. 

	Хажуугаас нь Хоннигмунд бах нь ханасан байртай:

	— Цаадах чинь хурлын индэр дээрээс авч хаяв шив дээ... гэтэл илтгэгч үргэлжлүүлж: — Гэвч хүчит оньсон техник шиг тэр хүн надад улс төрийн бодлого падгүй гэж үзэж хэрхэвч болохгүй. Манай ардчилсан төрд ажиллаж байгаа хүн бол өөрийн хөдөлмөрөөрөө ажилчин ангийг бэхжүүлэхийн төлөө ажиллаж байна гэдгийг ойлгох ёстой.

	Ажилчин анги өнөөдөр урьд хөрөнгөтөн этгээдэд мөлжүүлж байсан хөдөлмөрийн бүтээлээсээ илүү ихийг бүтээж чадвал манай ялалт тэр мөн. Энэ л шийдвэрлэх хүчин дээ. Одоохондоо баруун германы ажилчин анги биднээс илүү хөдөлмөрийн бүтээлтэй байгаа юм. Үүнийг бид ардаа хийтэл урагш давших ёстой, ойлгомжтой байна уу, нөхөд ажилчид аа? гэтэл алга ташихад, Ханнес ёсыг дагаж алга ташсангүй. Тэрээр, Херман намайг, гүтгээгүйгээ түүний зөв хэмээн дотроо бодон сууна. Энэ санааг Хоннигмунд Вернер ч бас мэдвэл зохино. Херман цааш нь: — Хөдөлмөрийн бүтээлийг дээшлүүлэх тэмцэл бол бүх социалист орны эрхэмлэн мөрддөг хууль юм. Нийгмийн хөгжлийг ойлгох талаар ажилчин бүр тэгш бус байна. Зарим ажилчин бодохдоо Ардчилсан германд ажиллаж байгаа фритц төдий цалинтай байхад баруун германд ажиллаж байгаа Ханс төдий цалин авч байна гэдэг явцуухан тулга тойрсон ойлгоцоор нийгмийн хөгжлийг тодорхойлсон болж энд нь муу тэнд нь сайн гэдэг дүгнэлт өгч байна... хэмээтэл хүмүүс хоорондоо шивэр авир хийлцэх агаад Ханнес өөрийнх нь бодлыг тольдон илрүүлсэнд сэтгэл нь сэргэж,

	— Чимээгүй байгаач ээ хэмээн Херманы үгийг чагнавал «Үнэндээ зарим хүмүүсийн ойлгоц ийм байгаа юм нөхөд өө! Учир иймээс бид хөрөнгөтөн баруун германаас үйлдвэрлэлийн бүтээгдэхүүнээр түрүүлж гарахын тулд үйлдвэрлэлийг эдийн засагчаар зохион байгуулах явдал бидний гол үүрэг зорилго болж байна. Хэрэв бид өөрсдийн идэх талх, тосыг өөрсдийн биеэр бэлтгэхгүй бол бэлэн авчраад өгөх бурхан ч байхгүй, буг чөтгөр ч байхгүй ээ. Энэ байдал хүн бүхэнд ойлгомжтой болов уу гэж би найдаж байна гэхэд Ханнес сэнхэрсэн маягтай толгой дохино. Үнэхээр түүнд учрыг ойлгуулахад заавал ч загнаж зэмлэх хэрэггүй байлаа. Тэрээр Хесселбартын хамтаар хана доторлох аргыг эрэн хайж олсноор хүчин чадлыг нэмэгдүүлсэн нь маргаангүй билээ.

	Херман: 

	— Ихийг авахын тулд ихийг бүтээн үйлдвэрлэх хэрэгтэй. Хэрэв бид хийж бүтээснээсээ ихээр хэрэглэвээс баяжих байтугай хоосрох болно. Үүний тулд ажилчид бид хүний гарыг харж суулгүй өөрийн бие булчингаар, мэдэц чадвар, хөдөлмөрийн бүтээлээр зэвсэг болгон тэмцэлд босох ёстой. Бүх дэлхий ертөнц ажилчин анги, хөдөлмөрчин ард, соёлч сэхээтэн нарын бүтээн тавьсан эдийн засгийн үндсэн суурь дээр тулгуурлан тогтож байна. Тийм учир засгийн эрхийг гартаа авсан хөдөлмөрчин ард түмэн бүх таваарыг бүгдийг... гэж ярьтал Ханнесын бодолд Ростокийн шинэхэн байгууламж тодрон ирж бүгдийг ард түмэн өөрийн гараар, ойлгоц ухамсраар, хөдөлмөрийн бүтээлээр байгуулна гэнэ ээ хэмээн бодож нэгэнтээ ажвал Херман шохойн хувин дээрээс бууж байв. Ажилчид тарж хэсэг хэсгээрээ бөөгнөрөн ярилцана. Зарим хэсэг, мужийн намын хороон даргыг тойрон зогсоно. Вернер Ханнест ойртон очиж:

	— За, чи юу гэж бодож байна даа? гэвэл Ханнес:

	— Миний бие дөнгөж сая халуун усанд орсон юм шиг тавиун сайхан байна гээд дотроо чиний юү гэж бодож байгааг асуухад мөн ч дуртай байна сан хэмээн бодно.

	Вернер түүний харцнаас сэтгэлийн гүн дэх нууцыг нь мэдэх гэсэн байртай эгцлэн ширтсэнээ түүний нааштай нөхцөлийг ашиглахыг хичээн ийн өгүүлрүүн:

	— Би чамтай нэгэн зүйлийг ярилцах гэсэн юм... Одоогоос бараг бүтэн жилийн өмнө чамтай ярилцаж байснаа санаж байна... тэр үед чи банз хулгайлж байсан бол өнөөдөр чи банз орлуулах санаачилга гаргажээ. Чи тосгоныг хамтын хөдөлмөрт нэгдэх явдалд уриалж байсан. Одоо өвлийн хүйтэн шөнө бетон цутгаад зогсож байна. Тэгэхээр миний бодож байгаагаар бол... өнгөрсөн, одоо үе хоёрын хооронд нэлээд юм гарч иржээ. Ингэхээр ч социалист хөдөлмөрийн бригад сэдэн байгуулах цаг болсон юм шиг санагдаж байна. Аль эсвэл... гэв. Ханнес бодлого болно. Вернер энэ үед ийм асуултыг тавиагүй сэн бол Вернер, Вернер биш болох сон. Ханнес Вернерийн оройн ээлжийн тухай үнэн зөв зөвлөгөө өгснийг санаж зөв зүйтэй үг нь ачтай тустай болохыг бодовч нөгөө талаар Катриныг хүргэж эмнэлэгт очсон, Ростокт очиж Вернерийн гэргийтэй уулзсан нь бас санаанд нь ороход энэ хоёр Вернерийн аль нь үнэн Вернер вэ хэмээн Ханнес өөрөөсөө асууна.

	Ханнес нөхдөөсөө тусламж хайн «томруулан харвал юү юм бэ» хэмээх дуу сонстох шиг болж Хесселбарттай мөн л түүнийг даган толгой дохилоо. Ёхманн:

	— Харин ээ, Ханнес минь яах болж байна даа? гэтэл Элберс:

	— Ямар нэг шийдвэр бид өгөх ёстой. Хэрэв юү нь, яасан нь үнэн зөв болохыг урьдчилан мэддэг ч болоосой... хэмээн тодорхой бус үгээр ам тагдана. 

	Шүлсээ хаялан суугаа Болбиг ер эсэргүүцэх төлөвгүй байлаа. Вернер тэднийг шахан зөвлөж:

	— Та нар бригаддаа инженерүүдийг элсүүл. Химийн үйлдвэр дээр энэ явдал заншил болсон байна. Та нар шинэ санаачилгыг хамтарч гаргасан болохоор одоо хамтарч ажиллаж, хамтарч амьдрахад бүр ч тохиромжтой биз гэхэд Ханнесын сонорт Катрин инженерийн «Тэр нь ч юү юм бэ» хэмээх дуу сонстох шиг болж Хесселбарттай тохирно байх, харин Катринтай л яггүй болов уу хэмээн бодсоноо Ханнес:

	— Хүлээзнэе дээ хэмээн товчхон хариулахад Вернерийн дургүй нь хүрч нүүрэнд нь цус харван туяарч хатуу чанга үзэлцэхээр шийдтэл Херман тэдэн дээр ирж Ханнест:

	— Би чамайг их эрлээ шүү. Чамтай жаахан юм ярьж хоёулаа хоорондох ойлгомжгүй зүйлээ ойлгож авах гэсэн юм хэмээн яриа эхлэхүйд Вернер тэндээс аяархан холдож явав. Тэрээр зорьсноо биелүүлж чадсангүй ээ. Энэ нь түүний сэтгэлийг донсолгоно. Тэрээр энэхэн үед мужийн намын хороон даргын дээр үед хэлсэн «Чи юуны урьд хамт ажиллагч хүмүүсээ сайтар судалж мэдэх хэрэгтэй» гэсэн үгийг саналаа. Гэвч тэрээр өнөөдрийг хүртэл Ханнесын зан төрхийг таньж чадсангүй ээ.

	Херман Ханнесын гарыг сэгсчин атгаж:

	— Би чамайг дээр үед барилгын талбараас хөөж зайлуулах гэж бодож байсан удаатай хүн. Тэр үед чамайг ганцхан Вернер л хамгаалж үлдээсэн юм. Өнөөдөр би, танай намын үүрийн даргын үгэнд орсондоо баяртай байна.

	— Хүн хэдий хөгширлөө ч сурч дуусдаггүй юм байна гэдгийг чи надаар баталж болно шүү гэж хөгжилтэйеэ инээв.

	Ханнес тийнхүү дүгнэлтэд хүрнэ гэж огтхон ч бодоогүйдээ ичих шиг болж дуу шуу ч үгүй зогсоно. Тэрээр хүлээзнэе гэж би юунд хэлэв, барилгын талбай бол хүлээлгийн өрөө биш шүү дээ хэмээн бодмогц өөрийгөө баяртайгаар ширтэж байгаа Херманы эрүүл нүдийг даган баясаж Вернерийн хойноос харж «Нөхөр минь ээ, чи надтай хэчнээн зовлонтой ажиллана вэ, чиний тэсвэрийг би биширнэм...» гэж эрт орой хэдийд ч чи хүссэн зорьсондоо хүрнэ... хэмээн хашхирмаар санагдана. Тэрээр сүүлийн хэдэн өдрийг сайтар анхааран бодвол гишгэсэн газар бүрдээ найз нөхөдтэйгөө учирчээ. Түүнтэй уулзсан Петцольд, Хесселбарт, химийн үйлдвэрийн ерөнхий инженер, Херман, Вернер, онцгойлон Вернер сэтгэл хөдлөм харьцаж тусалж байсныг санав.

	Ханнес өөрөө нийгмийн тусын тулд хүчин зүтгэх үүрэгтэй болохоо ч ухаарав.

	Намын үүрийн товчооны хурал эхэлж хэлэлцэх хэргийн төлөвлөгөөнд а) Химийн үйлдвэрийн байгууламж дээр хөдөлмөрийн бүтээмжийг буруу бодсон тухай б) Катрин инженерийн асуудал, энэ хоёр хэлэлцэх болов. Хөдөлмөрийн бүтээмжийг тооцоолох талаар гишүүд удаанаар шүүмжлэн хэлэлцсэний эцэст Рихард барилгын томоохон хэсгийн даргын хувьд, эдийн засагчийн хувьд дүгнэлт үг хэлэх шаардлага аяндаа товойн гарч ирэв.

	Тэрээр:

	— Миний санал ийм байна. Ойрын хугацаанд гарах бололцоог ашиглаж химийн үйлдвэрийн хөдөлмөрийн бүтээлийн хүчин чадлын тооцоог шинээр хийх нь зүйтэй. Үүний гол цаг хугацааг нэлээд нарийвчлан анхааръя. Үүнийг харин нөхөр Шулкий хариуцах биз. Энэ хооронд яаманд мэдэгдэж тооцооны бодолтын системийг шалгаж үзэхийг гуйя. Үүнийг би хариуцъя... хэмээн суудалдаа ядарсан байртай лагхийн суув. Тасалгааны дотор агшин зуур чив чимээгүй болтол Заломон түүнийг эвдэн Вернерээс:

	— Харин үйлдвэрчний эвлэлийн хурал дээр Ханнест чи юү гээд байлаа? хэмээн түүний бодлыг туршин асуувал Вернер:

	— Тэр үед би түүний үгийг итгээгүй юм. Ердөө л энэ. Харин одоо би Ханнесаас уучлалт гуйна. Би өөрөө өөрийгөө засан хүмүүжүүлэхэд хэзээд бэлэн. Тэгэхдээ ямагт ил тодоор... гэв.

	Товчооны гишүүд залуу мэргэжилтний ажлын туршлага дадлагыг дээшлүүлэх талаар зөвлөлдөнө. Түүнд гагцхүү Вернер өөрийн саналыг үл ярих агаад түүний бодолд одоохон орж ирэхээр үүдний өрөөнд хүлээж суугаа Катрин инженер тодрон сэтгэлийг түгшээнэ. Тэрээр дотроо хүн өөрийгөө хүмүүжүүлэх ёстой, хүмүүжүүлэх ч болно... хэмээн бодно.

	 

	 

	Аль хагас цагийн өмнө Катрин хуралдагсдын үүдний өрөөнд хүлээн сууна. Катрин түшлэгтэй зөөлөвчтэй сандал дээр шигдэн сууж тамхи татна. Түүний сэтгэлийн түгшилт нь хүчир хүнд ажил хийсэн лугаа адил булчин шөрмөсийг сульдаан ядраах ажээ.

	Машинаа жигдхэн нужигнуулан цохиж байсан бичээч босож цонхон дээр тавьсан зуун настыг услахыг тэрээр үл анхааран гагцхүү хаалга хэдийд онгойж өөрийг нь дуудах бол гэхээс зүрх нь цохилон бачимдах бөлгөө.

	Гэтэл урьд өмнө ер сонсоогүй маягийн үл таних дуу хуралдагсдын өрөөнд гарч албархуу чангаар ярина: Түүнийг ойртон очиж чагнавал хурлын дотоод дүрмээ баримталъя нөхөд өө... өөр тодорхой саналтай хүн байна уу?.. Тэр хамаагүй ээ... хэмээхийг сонсоход Катигийн хувьд ер бусын аймшигт дуу мэт бодогдоно. Үүний хажуугаар Вернерийн дуу харилцуурт ямаршуу сонсогддогийг эргэн санана. Тэд Катягийн маргасан тухай Рихардтай ярилцсанаас хойш уулзаагүй билээ. Вернерийн ажлын зав чөлөө ч үнэхээр болоогүй. Тэрээр нэгэн удаа Кати руу утасдаж болгоомжтойгоор, «Байна уу? Чи Катя юу... а би байна аа... Рихард араандаа зууснаа заавал биелүүлэх гэж байгаа шүү...» гэж хэлээд хүйтнээр инээж хэсэг чимээгүй болсноо «байна уу..? Чи юү гэж бодож байна..? хэлэхгүй гэж бодно уу?» гэхэд нь Катя «Тийм» гээд харилцуураа түрүүлэн тавьж билээ. Тэр үед Катя бүхнийг Вернерийн төлөө зориулж түүнд ноогдох шийтгэлийг зайлуулахын тулд «би хэлэхгүй ээ» гэж амласан билээ. Тэрээр хэлэхгүй байхад үнэхээр бэрхтэй боловч хайртай хүнээ хамгаална гэдэг нь түүний өөрийн нь хайр дурлал хамгаалагдаж байгаа хэрэг мэт бөлгөө. Катрин хайрт Вернерийнхээ дууг сонсохыг хүсэн чагнан хүлээвч үл сонстоно.

	Гэтэл хүлээсэн мөч ирэх шиг болж хаалга нээгдэхүйд Катя босон очтол Ханна Гозерт хэмээх авгай уцаарлангуйгаар:

	— Цонх онгойлгооч, энд чинь багтарч үхэх нь гэв. Тамхины нигшмэл үнэр бичээчийн өрөөнд орж утаан хөшиг татсан тул Катрин ч хоолойн товчийг тайлж дотор уужрахыг хичээнэ.

	Асар удалгүй сандал холхин хөдлөн хуралдагсад босож түр завсарлахаар гарч зарим нь Катринтай мэндэлж зарим нь үл анзаарна. Циймер нөхөрсгөөр мэндэлж төдийлөн их инээдэггүй хэр нь овоо найрсаг инээн гарыг нь атгав. Вернер, Катягаас буруу харж зогсох нь түүний харцтай тулгарахаас зүрхшиж байгаа бололтой.

	 

	 

	Түр завсарласны дараа Блайбтрой хуралдааныг үргэлжлүүлэхээр хүмүүст хандан: — Орцгоож ажлаа үргэлжлүүлье, түргэлээрэй гэснээ Катринд: — Орох болохоор чинь би дуудна аа... хэмээх нь энэ өдрийн хуралдааныг зохион байгуулах үүргийг Вернерээс авсан бололтой ажээ.

	Тийнхүү үүрэг авсандаа баярлах агаад ярих болгондоо ширээ тогшин шаардангуй дүр үзүүлнэ. Рихардад тэрээр хандаж хуралдагсад тойрон суусан ширээний булангийн сандлыг суллаж Катриныг суулга гэж шаардахыг сонсон Вернер хурлын ажиллагааг удирдах эрх өөрөөс нь зайлсныг мэдмэгц харамсавч яаж ч үл чадна.

	Блайбтрой хэлэлцэх асуудлыг товчооны гишүүдэд танилцуулж, намын гишүүн инженер Катрин эмч нар болон эрүүлийг хамгаалах байгууллагын хариуцлагатан нөхдөөс өөрийн хэвлийд байгаа хүүхдийн эцгийг нууж байна. Нийгмийн өмнө хүлээсэн үүргээ хөсөрдүүлсэн этгээдийг товчооны хуралд оруулж байгаа юм. Асуудлыг аваад үзэхэд хүүхдийн эцэг гэр бүлтэй болоод өндөр албан тушаалтай хүн байж магадгүй төлөвтэй байна. Иймээс л Катрин инженер их нууж байгаа юм. Катрин инженер намын гишүүн хүний хувьд ийм асуудал дээр гишүүн бусчуудын өмнө үлгэрлэвэл зохих үүргээ хөсөрдүүлж байна. Энэ явдал зөвхөн Катрин инженертэй холбоотой биш бөгөөд ер нь тус барилгын хэсэг дээр үзэл суртлын дорой байгааг харуулж байгаа тул зүгээр өнгөрөөж эмх замбараа алдуулж огтхон ч болохгүй. Тийм учраас өнөөдөр Катринтай ярих гол зүйл бол түүнд Бүгд Найрамдах Ардчилсан Улсын иргэний хувьд хүүхдийн эцгийг нуун дарагдуулж болохгүй гэсэн ойлгоцыг төрүүлэхийн тулд хуулийн байгууллагын ажилтны адил асуун лавлан ярих хэрэгтэй. Ер нь тэгээд түүний амнаас үг дуулах л гол нь юм. Хэрэв Катрин өөрөө гэр бүлтэй хүнтэй буюу намын ажилтан хүнтэй холбоотой байсан гэдгээ хүлээн зөвшөөрвөл түүнд хүмүүжүүлэх арга хэмжээ ноогдуулах нь зүйтэй байх. Харин намын гишүүн тэр эцгийн хувьд уучлалт байх ёсгүй гэв. 

	Рихард уртаар санаа алдаж бүх асуудал өөрийнхөө хувийн харьцаанаас эхэлснийг бодох агаад үнэхээр ч тийм байлаа. 

	Блайбтрой уул хэлэлцэж буй асуудлыг зүй ёсны зарчмын асуудал хэмээх агаад барилгын дарга Рихард эхэлж сэдсэн болохыг үл дурсах бөлгөө.

	Циймер хэлэлцэхээр оруулж буй асуудлыг хачирхахын дээдээр хачирхаж:

	— Би, би ер нь учрыг нь олохгүй байна... хэнээс хүүхэд олсныгоо... тэр хийсэн хэргээ өөрөө үүрэх ёстой... Хүүхдийн эцэг болох тэр новш нуун зугтаж өөрөө өөрийгөө хурал дээр илчлэхгүй байхад Катрины хувьд тун ч бэрхшээлтэй хүнд байгаа нь мэдээж хэрэг. Түүн дээр нэмэр болгон бидний зовоох хэргийн учир юунд бил ээ? Дэмий хэрэг! гэхэд Блайбтрой түүнийг үгээр мундагдан:

	— Сахилга бат, хамтач, төвлөн удирдах ардчилсан ёс зарчим гэдгийг анхаарах хэрэгтэй! Бидний дундаас хэн ч бүжиглэн мултарч болохгүй! хэмээн бут цохиж хаалганы орчим сууж буй Шнееганесд үүдэнд хүлээж суугаа Катриныг оруул гэв. Циймерийн «новш» хэмээх үгийг сонсмогц Вернер цочих шиг болж сэтгэл догдловч биеэ барихыг хичээн хэдийгээр Катриныг оруулахгүй байхыг хичээвч Блайбтрой огтхон ч тээнэгэлзэх шинжгүй сууна. Асуудал нэгэнт шийдэгдсэн тул Вернер үнэхээр Катриныг өрөвдөн хайрлаж туслахыг хүсэж байгаа бол одоохон босоод бүх болсон хэргийг илэн далангүй танилцуулах хэрэгтэй боллоо... 

	Катриныг орж ирмэгц хуралдагсад түүний тал талаас нь цоортол ширтэх агаад эмэгтэйн бэлхүүс хавийг ширтэн яльгүй бүдүүрснийг бас ажна. Гагцхүү цонх руу нуруугаа харуулан суусан Вернерийн царай сүүдэрт харлан үзэгдэх агаад доош тонгойн зовхи нь доош буужээ. Энэхэн үед Катрин зүрхээ хэчнээн хүчтэй цохиж толгойд нь хэчнээн их бодол эргэлдэн буйг анхаарна. Тэрээр нарийн хөх судас товойсон жижиг цагаан гараар урдах сандлын түшлэгийг тулан зогсоно.

	Вернерийн утасдсанаас хойш хуралд ямаршуу маягаар орж яаж хэлэлцэхийг мянгантаа бодож шаналсан билээ. Харин тэгэхдээ болсон хэргийг тоочихгүй юм шүү хэмээн сэтгэж агснаа дурсан зогсоно.

	Тэрээр дотроо Вернер минь чамаас би энэ нам гүмийг эвдэн дуугарахаас өөр юм шаардахгүй ээ, чиний дуу хоолой миний баяр баясгалан сан... хэмээн бодтол нэгэн хүн түүнд сандал дөхүүлж өгөхөд дуртайяа суутал яг Вернерийн урдаас харжээ. Асуудлыг сэдсэн Рихард юү ч үл дуугарна. Вернер ч хөдлөх шинжгүй. Катрин харин өөрт нь юү ч хэлэхгүй гэдгээ хэлсэн болохоор юунд ийнхүү дуу шуугүй сууна вэ? Босоод намайг аашлан зэмлээч?! хэмээн бодно. 

	Блайбтрой эхлэн яриа үүсгэж:

	— Намын үүрийн товчооны хуралд жирэмсний зөвлөгөө өгч байгаа сувилагчтай ярилцаж байгаа шиг харьцаж болно гэдгийг нөхөр намын гишүүн анхаарвал зохино. Олон түмний дунд намын нэр хүндийг гутаасан хэрэг үйлдсэнийг тодорхой ярих хэрэгтэй. Үнэнчээр тайлбарлан ярихыг бид хүсэж байна гэхэд Катрин дотроо, надад буруутай хэрэг хийсэн хүнийг би мэдэхгүй байна. Би дурласан нь үнэн, одоо ч дурласаар байна. Хэрэв намайг шаардвал би дурласан гэдгээ л хэлнэ. Юуны тулд хэлэлцэх болсныг үл ойлгох юм. Түүний хатуу чанга зориг, хөгжилтэй талбиун инээдийг одоо санаж байна. Тэр ч байтугай чанга зоригийн хажуугаар хослон байдаг түүний шантрамхай чанарыг уучилна. Бүх хэргийг бүгдийг миний оролцоотой хүсэлтэйгээр хамт үйлдсэн бөгөөд ганцаар үйлдсэн зүйл огтхон ч үгүй сэн, тэр хүн намд тустай ажил хийсэн, тэгэхдээ бас миний туслалцаатайгаар шүү бас. Тэгэхдээ миний хайр дурлал ханаж байгаагүй, ямагт дутуу дулимаг байсан сан. Бид өдөр, шөнө хоёр эзгүй зэлүүд ойд тайван сайхан зугаал сан. Түүнийгээ би хэзээ ч мартахгүй... хэмээн бодох агаад юү ч үл ярина.

	Блайбтрой Катрины тийнхүү дуугүй зогсоход дургүйцэж:

	— Намын үүрийн товчоог үл тоомсорлох байдлаар харьцаж байна гэж таныг зэмлэхийг хүсэхгүй байна гэж сануулахад Катрин амандаа шивнэх шахам:

	— Та нөхөд надаас юу хүсэж байгааг нь би мэдэхгүй байна гэтэл энд тэндээс асуулт гарч ирлээ.

	Заломон шаардангуйгаар:

	— Намын нэр хүндийг гутааснаа ойлгож байгаа эсэхийг чинь бид мэдмээр байна... гэхэд инженерийн тулгамдаж бачимдсан сэтгэл чигээ олж зай авав бололтой. 

	Клиш мастер:

	— Аль тааралдсантайгаа... юү яаж... болохгүй л дээ... хэмээн хайнгадуухан, сануулах ч биш, сургах ч биш үг хэлэв. 

	Рихард нөгөө л эцэг хүний энэрэнгүй янзаар үгээ эхэлж:

	— Нөхөр намын гишүүн та, анх таныг энд ажиллахаар ирэхэд би ямар зөвлөгөө өгч байсныг санаж байгаа байх. Та одоохон буц... танд, зөвлөе... та буц... барилгын үйлдвэрлэл гэдэг чинь тань шиг ялдам авхайн ажилладаг газар биш ээ. Хэрвээ би таны насны охинтой сон бол ингэж сул задгай явуулахгүй. Таны эцгийг би ойлгохгүй байна... гээд л би ярьж байсан билээ... За яах вэ, хэдийгээр би таны төлөө чин сэтгэлээсээ санаа тавин зөвлөсөн боловч та түүнийг салхинд хийсгэсэн юм. Харин өнөөдөр түүний уршиг тан дээр иржээ. Түүнийг бид дахин цайруулан залруулах гэж байгааг та ойлгохгүй байна гэж үү? Бид залуу гишүүдийн хувь заяаны төлөө санаа тавьж байна. Учир иймээс та зарчмыг дагаж бидэнд итгэ... гэхэд Блайбтрой угтан авч:

	— За одоо сонсъё, үүнээс өөр санамж биднээс чи шаардаж болохгүй ээ... гэхэд Вернер дотроо Рихард, Катриныг нялуун үгээр доромжилж буйг анхаарч түүнийг Катрин үл тэвчин эсэргүүцэхээс санаа зовж сууна. 

	Дрегер хажуугаас нь:

	— Намын өмнө хариулж ярих ёстой, нөхөр гишүүн минь гэтэл Блайбтрой залгаж:

	— Бид ор дэвсгэрийн зарц нар биш ээ, бид ямар учраас хүүхдийнхээ эцэг болох хүнийг нууж байгааг чинь судална... гэхэд шахаж шаардуулсан Катя яах учраа алдан дэмий л уруулаа хазан нүднийхээ нулимсыг гүйлгэнүүлэн суух нь торонд орсон болжмор адил үзэгдэнэ.

	Вернер яасан бэ? Тэрээр яагаад бусдын адил асуулт тавихгүй байгаа бил ээ?

	Түүний дууг сонсоход сэтгэл нь уужрах байсан биш үү? Цонхны саруул туяаны дунд Вернерийн сүүдэр сүүмэлзэн үзэгдэхүйд Катрин дотроо Вернер минь чамайг харах ч үгүй байна, дууг чинь сонсох ч үгүй байна гэсэн чиний нүүрийг гараараа илэн таалахад ямаршуу байдгийг л би дотроо бодож сууна даа, чиний хөмсөг, уруул ам, эрүү сэлтийг би сэтгэлдээ ив илхэн үзэгдэхээр хадан үлдээжээ. Гэтэл одоо чи минь надаас ийм хөндийрсөн байх гэж үү... хэмээн бодно. Вернер хойш урагш хөдөлж Катид ил гармагц түүний өрөвдөлтэй царайг сэм ажиж тэрхэн зуур бүх хэргийн бурууг өөрийн биед татаж одоохон босоод үнэнийг тоочмоор бодогдоно. Гэвч энэ нь Катигийн хүслийн эсрэг болох тул өөрийн санааг албадан барьж албаны энэ байранд байж химийн барилгыг амжилттай дуусгаж намын төв хорооны захидалд дурдсан даалгаврыг биелүүлэхээ эрхэмлэн бодож сууна.

	Гэвч түүний нүднээ Катягийн өрөвдөм царай тодрон ирэхүйд дээрх бодол устан арилж худал хуурмаг энэ ажлыг нэг тийш нь харуулъя гэдэг санаа төрнө. Катрин мэгшин уйлж уйтгарлахад Ханна авгай түүнийг өрөвдөлтэй харцаар ширтэн харснаа:

	— Миний бодоход... энэ гишүүнтэй хамгийн хэрэггүй асуудлаар зууралдаж байна. Та нар өөрсдийгөө энэ эмэгтэйн оронд төлөөлүүлээд бод л доо. Гэвч та эрчүүд энэ талаар даанч түүхий учир ойлгохгүй нь мэдээж гэхэд Блайбтрой огтхон ч санаа зовсон шинжгүй:

	— Энд сэтгэл санааны уян налархай чанарыг үгүйсгэж, намын уриаг авч хэлэлцэх нь зүйтэй гэж буй нь шинэ ирсэн болоод Ханнагийн үүрэгт ажлыг мэдэхгүй байгаа бололтой ажээ.

	Ер нь ихээхэн дургүйг хүргэвэл Ханна эрхийнхээ дагуу зад хамгаалах сан билээ. Ханна, Шнеегансийн хажууд гараараа ширээ шааж:

	— Тэгш эрх гэдэг бол бүх асуудалд бүрэн тэгш эрхээ эдлэхийг хэлэх ёстой. Та нар эмэгтэй биднийг, өөрсдийнхөө оролцоогүйгээр төрүүлсэн үр хүүхдээ тэжээж чадахгүй юм гэж битгий эндүүрцгээ гэхэд Циймер ч Блайбтройгийн санамжийг мартаад Катринтай хамт ажиллаж Катрины ажилсаг хичээнгүй чанарыг санах чацуу:

	— Намын нэр хүндийг гутаах гэнэ ээ... тэнгэр харж байна та минь,.. би Катриныг сайн мэднэ... ажилд ёстой унаж ойчтолоо зүтгэдэг хүн шүү гэхэд Заломон угтаж:

	— Түүний онцгой нь юү бил ээ? Хүн бүхэн л унаж ойчтолоо зүтгэх ёстой, зүтгэж ч байна гэвэл Циймерийн царай улсхийн хувирч:

	— Энэ бол чиний бодол, бүх зүйл чиний хувьд онцгой зүйл биш байдаг шүү дээ. Хэрэв би шийдвэрлэх эрхтэй сэн бол... хүнийг халамжлан анхаарах явдлыг голловол сайн байна... яриангүй чухал, тэр тусмаа өөрт ноогдсон үүргээ эзний ёсоор биелүүлдэг хүнийг халамжилбал зохино гэхэд Прокофф хажуугаас нь нэмэрлэж:

	— Би заримдаа Осситойгоо маргалддаг хүн байгаа юм. Хүн гэдэг чинь чулуугаар бүтсэн биш болохоор бодож санах юм байлгүй яах вэ дээ, түүнийг нь хажуугийн хүн үймүүлж болохгүй гэхэд Блайбтрой байдал бүтэлгүй болсонд намын үүрийн даргаас тусламж горилон харснаа одоо хүртэл юү ч дуугаралгүй суусныг нь санаж ширээн дээгүүр өнгийн:

	— Вернер чи үг хэлээч, зарчмын асуудал шүү гэв. 

	Заломон ч толгой дохино. Арга буюу асуудлыг шийдэх болсонд Вернер зүрхэлж:

	— Ажил төрлийн нь талаар эргэлзэх юм алга. Гагцхүү өнөөдөр намын нэр төрийн тухай яригдаж байна. Нөхөр гишүүн! Таны хүүхдийн эцэг хэн бэ? хэмээх нь хоолой нь үл ялйг чичирхийлнэ.

	Катрин түгдрэн ядан:

	— Намайг битгий зовоогооч... намайг амраагаач та минь... гэх нь түүний сэтгэл бачимдсан үгийг давтан санагдуулна.

	— Хүүхдийн эцэг чинь намын гишүүн үү?

	— Биш ээ.

	— Манай барилгын энэ хэсэгт ажилладаг уу?

	— Үгүй ээ, үгүй гэж Катрин нуун далдлахын тулд бүх хүчээ шавхан өгүүлэхэд Ханна дэмжиж:

	— Ингэхлээр бусад нь Катрины өөрийн нь хувийн хэрэг... гэж алчуураараа нүдний нулимсаа дарлана. 

	Блайбтрой дахин шаардаж:

	— Чиний үгийг итгэж асуудлыг завсарлаж болох уу? гэвэл Кати зөвшөөрөн толгой дохив. Түүнийг гарахыг зөвшөөрсөнд тэрээр гуйвчин босов. Урьд өмнө хэзээ ч амсаж байгаагүй зовлонд нэрвэгдэн гашуудах бөлгөө.

	Тэрээр гагцхүү, Вернерийн дууг сонссондоо баярлах агаад түүнээс өөр юм юү ч хүсээгүй билээ. Харин бүхнийг шийдсэн тэрхүү асуултыг Вернер өөрөө асуугаагүй сэн бол... 

	Катрин гарах зуураа «Би одоо дараагийн асуудалд оръё» хэмээх Вернерийн дууг сонсож дотроо чи өөр дараагийн асуудалд орж гэхэд би... би би яах билээ..? хэмээн уйтгарлаж явав.

	Инженерийг гарч хаалга хаасны дараа Рихард:

	— Тэглээ ч гэсэн, нөхөд гишүүд, би бодохдоо түүнийг химийн үйлдвэрийн барилгаас холдуулсан нь дээр гэж бодож байна. Яльгүй санамжийн хуудас ердөө муу болдоггүй гэдгийг санацгаая... гэв.

	Ангерсфурт тосгоны ноход хуцаж шуугих нь чих дөжрөөнө. Тэд тосгоны гудмаар зөрөлдөх индүүдэх машины нүргээнт дуунд хөгжиж даган хуцна. Ухаан муутай амьтад, чухамхүү тэр машин техник «Роте Эрдэ» хэмээх нэгдлийн ч юм уу... «Фестенбург» хэмээх нэгдлийнх ч юм уу ер ялгахгүй учир хүний өөрийнхийг үл анзаарна. Нүсэр том дуутай л машин явбал даган хуцаж хүүхдэд чулуу сэлтээр шидүүлнэ.

	Хөхөө шувуу хөвчийн модноо донгодон мэндэлж гахайн тарган алаг махыг халбайтал зүсэж байсан үе. Манжингийн ид ажлын цаг.

	Өвгөн Балла хүүдээ хандаж:

	— Ээж чинь, чи бид гурвуулхнаа ажлаа ердөө ч дийлэхгүй нь, энэ жил эмэгтэйчүүд туслахаар ирэхгүй гэнэ. Сургуулийн хүүхдийг бас үйлдвэрт очуулж байгаа. Тун амаргүй л байна. Тэгээд чи өөрөө бидэнд хэрхэн тусалж байгаагаа мэдэж байгаа биз дээ... гэв.

	Ханнес май нэгний баярын дараагаар долоо хоногийн чөлөө авч иржээ. Түүний хувьд онцлон өөрөөс нь Вернерт уучлалт гуйсны дараа, мөн ээлжийн ажилгүй болсон үед барилга дээрээ байсан нь аятай таатай байлаа. Намын үүрийн дарга өөртэй нь буруу зөвөө ололцсон нь сэтгэлийн мадгийг тайлжээ. Ханнес эцгийн тарианы газар бөгтийн тонгойж хогийн ургамлыг түүж ядарсан эцэг эх хоёртоо туслахад цаадуул нь их л баярлах бөлгөө. Хоёрдугаар сарын тэр нэгэн өдөр Цолленцол хармаанаасаа хуйлаастай цаас сэтгэл бардам гаргаж «илтгэл» тавьж шуугиан болсноос хойш тосгоны амьдралд их л өөрчлөлт гарав. Уурхай барилгын зарим нэг ажилчид нэгдлийн хөдөлгөөнийг үл тоомсорлон мөн ч худал хуурамч үгээр муучлан ярих дуртай ажээ.

	Өвгөн Балла сүүлд шинээр байгуулагдсан Цолленцолын нэгдэлд ч орсонгүй. Анхны нэгдлийн дарга Виндиш тэднийд зориуд ирж:

	— Балла та манайд элсэхгүй юү? Тэгвэл манай тосгон бүхэлдээ нэгдэлжсэн гэж ам дүүрэн хэлэх болоод байна гэвэл өвгөн хувийн жижиг хашаандаа эзэн нь болж байхыг ямагт эрхэмлэдэг зангаа үл тавин зөвшөөрөөгүй билээ.

	Эцгийн газар дээр ажилласаар, хөнгөн зуушилж хэсэг амарч хэвтсэн Ханнес нэлээд унтжээ. Хоёр хүний ярилцан ирэх чимээгээр босож ажвал урьдын танил бүсгүй Грит нэгэн тракторын жолоочийн хамт ирлээ. Жолооч залуу мэнд амраа мэдэлцмэгцээ зорьж ирсэн хэрэгтээ орж:

	— Залуу минь туслаач бидэнд? Эндэх авгай нарын хэлэх нь энэ машин өөрийн чинь гэх юм... хэмээн Ханнесын машин руу дохиж: — Бензин асгаж дуусжээ, мөн балай юм болж байна аа. Энэнээс хойш л отто-мотор авахаа больё, ердөө л «дизель»-ээс өөр хэрэгтэй юм алга. Би өнөө өглөө бензиний саваа дүүргэсэн хүн шүү, гэтэл бензин дамжуулах цоргонд үл ялиг сүв гарч түүгээр шүүрээд байжээ. Гэтэл сая тэр толгой өөд өгстөл мотор унтарлаа шүү. Моторт нэг л гажиг суулаа гэж бодтол харин бензин дууссан байх юм. Үгүй ээ, ер нь өнөө өглөөхөн дүүрэн бензинтэй гарсан хүн чинь хэдийдээ дуусна гэж бодох вэ дээ? Тэгээд харин бензин дусалж байгаа сүвийг үздэг байгаа даа... хэмээн нуршин өгүүлэхэд нойрмог Ханнес буруу харж:

	— Хүн гуай минь, амаа тат! Нэгийгээ жаахан унтуулаач... хэмээн эвшээнэ.

	Гритийн хонгоор татсан богино банзал доогуур хөлийн булчин зангирч, наранд дутуу шарагдсан тул улайран үзэгдэх цээжин бие нь Ханнесын нойрыг сэргээхүйд тэрээр өндийж:

	— Чи тэгээд хэдий хэр хэрэглэх юм бэ?

	— Ганц дүүрэн хувин хорь гучин литр хэрэгтэй, чамд ч өөрт чинь байхгүй биз дээ... Энэ Отто-моторын бензин идэх нь... үнэхээр их гарзтай юм... хэмээн тракторын жолооч Ханнесыг аргадаж гуйсан харцаар ширтэж

	— Би тэр цоорхойг бөглөсөн. Одоо ердөө гоожихгүй. Харин бензин хаанаас авах вэ? Хавь ойрд бензиний агуулах ердөө алга... гэвэл Ханнес:

	— Тэр олдоно, олдоно... хэмээн залхуутайгаар босоод машин руугаа гэлдрэн очиж тээшний хайрцаг онгойлгож сав дүүрэн бензин гаргаж:

	— Харин эргүүлж өгнө шүү, мэд ээ биз? Тэгэхдээ граммаар хэмжиж авна шүү... хэмээн буцах замдаа Гритийн хөл сэлтийг сайн гэгч ажин сонирхов.

	Тракторын жолооч тостой хар гараа халаадныхаа энгэрт арчсан болж Ханнест талархал хүргэж салах ёс гүйцэтгэхээр сарвайн гар барьсан болоод савтай бензинийг мөр дээрээ хаян эргэж алхлав.

	Ханнес түүний хойноос:

	— Хүүе, чи юү гэж наад хүүхнээ авчирсан юм бэ? гэж хашхирвал жолооч эргэж:

	— Энэ өөрөө чамайг таньдаг гэсэн юм. Гэтэл чи харин тиймгүй л юм байна шүү дээ гэхэд Грит охины царай улайж буруу харан түргэн түргэн алхлав.

	Сүүдэрт амарч агсан эцэг нь Ханнесын юү өгснийг сонирхон асуувал Ханнес:

	— Бензин, трактор нь хөдлөхөө больсон юм байх гэвэл өвгөн:

	— Трактор нь хөдлөхөө болиход чамд юү саад болдог билээ хэмээн үглэснээ хориглож: — Хувь хувиа хичээхээс сайхан юм ч үгүй шүү хүүхээ гэхэд Ханнес хариу болгож:

	— Энэ бол миний хэрэг. Миний бензин. Би дуртай хүндээ зээлдүүлнэ. Барилга дээр ч гэсэн бид бас л ингэдэг юм, хэмээн дотроо химийн үйлдвэрт очиж хуванцар хавтгай авснаа санана. Түүний хажуугаар социалист нөхөрлөлийн бригад байгуулж авсан үүрэгтээ гарын үсэг зурсан эсэхийг Вернер асуусныг саналаа.

	Тэрээр үйлдвэрчний эвлэлийн хурал дээр өөртэйгөө Вернерийн буруу харьцсаныг ямагт дотроо хадгалж түүний ирж уучлалт гуйхыг хүлээж явтал Вернер ч тэр байдлыг мэдсэн юм шиг Ханнестай уулзаж хөдөлмөрийн бүтээлийг бодох тооцооны аргад аргагүй л учир байна. Энэ талаар өөрөө яаманд очиж ярилцахаар шийдсэнийг ярьснаас хойш Ханнес ч нэлээд зөөлөрсөн билээ. Тэр ч байтугай түүний толгойд Вернер, Херман нарын сургаалт үг шингэн тогтож хэний төлөө ажиллаж байгаа билээ гэдгийг хэрхэн ойлгосон нь сайх тракторын жолоочтой яаж харьцаж байгаагаар бүхэнд илэрхий бөлгөө.

	Харин эцгийн бодол хүүгийнтэй огтхон ч нийцэхгүй тул тарианы талбар дээр ажиллаж буй эцэг, эх, хүү гурав таг дуугүй шуухинан явах ажээ

	Үдээс хойш Грит бензиний сав авчирлаа. Ханнес түүнийг машиндаа угтаж радиогоо залгатал энх тайвны олон өдрийн дугуйн уралдаанаас нэвтрүүлж баргил бүдүүн дуугаар... зуун тавин километр явж байна... Польшийн нутгаас гарлаа... түрүүлэгчийн шар цамцтай манай Манфред тасарч арайхан чадаагүй байна... Түрүүчийн арван нэгэн дугуйчин хэвээрээ зугтаасаар л... дараачийн гол хэсгээс зай нь холдсоор байна... хэсгийн бариа ойртсоор байна... хэмээх үед Грит цэлмэг тэнгэрийн өнгөт хөх цэнхэр нүдний зөөлөн харцаа залуу хархүү Ханнест тусгаж:

	— Би чагнаж болох уу? гэж учиртайхан асууваас Ханнес толгой дохин зөвшөөрч дотроо, бүсгүй минь чи явсаар байгаад уур хүргэх нь ээ дээ, би чиний хүслийг хэзээ ч сөргүүлж байгаагүй эртээдийн явдлыг ч бас л тийм шүү дээ хэмээн бодно. Радиогоор хөнгөн хөгжмийн эгшиг уянгалахад Ханнес хамгийн чанга дээр нь тавьж байтал Грит машины хөлийн гишгүүр дээр сандайлахад нарийн банзал нь өвдөг дээр нь чангаран чилдийлгэнэ.

	Асар удалгүй сүүлийн үеийн мэдээ дамжуулж, энд тэнд болсон онц гойд үйл явдлаас мэдээлнэ. Радиогоор Зөвлөлт Холбоот Улсын агаарын хилийг нэвтэрсэн Америкийн тагнуулын нисэх онгоцыг нэг удаагийн залуурт сумаар сөнөөж нисэгч Поверсийг олзолсон тухай ярихад Ханнес санаа алдаж, дайн, энх тайван, аль алин мөн ч ойрхон байна даа хэмээн бодон Херманы үгийг санаж оросууд ч энэнээс илүү ямар ч арга хэмжээ авах вэ дээ гэж бодолхийлнэ.

	Радиогоор дугуйн уралдааныг дахин нэвтрүүлэхүйд тракторын жолооч хүрч ирээд гурвуул болон сонсож байтал хөх цамцтай дугуйчин стадионд орж ирлээ охид хүрээлж авав гэж зарлахад Грит сэтгэл хөдлөхийн эрхэнд алга ташин радио руу улам ойртоно.

	Түрүүлсэн хүн тодорхой болмогц тракторын жолооч, Ханнес хоёр тэврэлдэн бүжиг хийхэд манжингийн газар давтагдаж буйг ч анхаарсангүй. Харин түүнийг нь өвгөн Балла анхаарч Виндишийн гуйлгачин нэгдэлд бензинээ өгөх мөртөө бас миний жаахан газрыг тэдэнтэй нийлж давтах нь уу хэмээн уурсан бодож бөгтгөнөн гүйн очоод тракторын жолоочийн гутал руу хадуурын ишээр цохиж:

	— Зайл миний газраас! Холд! Бушуу зайл! гэв.

	Радиогоор зарлагчийн сэтгэл ихэд хөдлөн дуу улам чанга хадаж: «Түрүүлэгчийн шар цамцыг бас манайхны нэг нь өмсөх боллоо... Адлер... Адлер...» гэнэ. Ханнес тракторын жолоочийн тэврэлтээс мултарч урамгүйгээр машин руугаа очиж радиог хаав.

	Орчин тойрныг нам гүм эзэлж түүний дунд гагцхүү өвгөний хүчтэй амьсгаа сонстоно. Ханнес тайван аргадангуйгаар:

	— Тэр бензин миний юм гэдгийг та аль хэдийний нь мэдсэн шүү дээ... Ер нь та ялимгүй бага боловч тус нөхөртөө хүргэж түүнийг баярлуулж бас болох шүү дээ. Таны энэ хувиа хичээсэн муухай санаа тэнгэрт тултлаа ихдэж байна шүү гэвэл өвгөн:

	— Тонилцгоо гэж байна та нарыг, би. Чи бас хамт тонил! гэж хадуурын ишийг хүүгийн урдаас далайвал Ханнес хадуурыг угзран авч хол чулуудав, Өвгөн ихэд уурлаж уруул амаа өмөлзүүлэн гараа зангидаж:

	— Чамайг би... чамтай нэгийгээ үзнэ дээ хүүхээ... гэж давшлахад Ханнес биеийг барин:

	— Надад хүрэхийг битгий их хүсээрэй. Би хүүхэд биш шүү. Та намайг бага балчир үед минь юу ч хийгээгүй, гэмгүй байхад зодож жанчиж сэтгэл чинь ханасан баймаар даа... харин одоо та намайг энд дахин үзэхгүй ээ гэв. Грит алгуурхан цааш алхахад Ханнес анзаарсан шинжгүй ажээ. Тэрээр машиндаа суун сүрхийтэл асаан барилгын талбарт нэгмөсөн суурьшихаар шийдэн ухасхийн хөдлөхдөө эргэн харвал эцэг нь чулуун хөшөө адил гөлийн зогсож ээж нь машины тоосонд өрөвдөлтэйеэ бөгтгөнөн гараа сарвалзуулан амаа ангайх нь хүүдээ нэг зүйлийг хэлж байгаа бололтой.

	 

	 

	Ханнесыг буцаж ирэхэд барилга дээр өөрчлөгдөж шинэчлэгдсэн юмгүй. Сониноос харин Хесселбарт инженер, Ханнесыг Трутманн их л чухал хэрэгтэй байдлаар сураглаж хэдийд буцаж ирэхийг нь хүртэл лавласан гэж ярив. Инженерийн ярих нь тун чухал хэрэг гарсан бололтой, тэгээд бас тийм ч баяртай хэрэг биш бололтой, та өөрөө сэдэвлэх юмгүй биз? гэхэд Ханнес ердөө мэдэхгүйгээ хэлж инженерийн адил сэтгэл хөдлөн айж сандарч сүйд майд болсон ч үгүй харин дарга юү хүссэн болохыг олохыг хичээх бөлгөө. Орой нь Ханнес тосгонд буцаж ирж уйтгарлан хоцорсон эхийн сэтгэлийг тайвшруулан шинэхэн гаргасан гахайн махнаас цаасанд боож цуглуулж хармаанд нь хийхэд Ханнес эхийг тэврэн авч инээж:

	— Би ердөө ч өлсөж үхэхгүй байх... гэхэд ээж нь эх хүний нинжин сэтгэлээр хүүдээ гомдож муудсан шинж огтгүйгээр амандаа:

	— Миний хүү үргэлж ирж, бас захиа бичиж байгаарай гэхэд хүү нь ч тэр болохыг амлав.

	Ханнес нийтийн сууцнаа эргэж ирэхэд дөнгөж ээлжээс буусан Бюхнер, Клаймерт хоёр их л баяртайгаар угтав. 

	Тэд энэ тэрийг асуун ярилцаж ганц хундага юм балгасны дараа яриа хөөрөө эхэллээ. Дараачийн өдөр нь ажил хэрэг тийм ч амар байсангүй, бетоны зуурмагийг тохируулах гэж баахан ноцолдож найрлагад нь оруулав.

	Асар удалгүй нэгэн удаагийн ээлж солилцох үеэр Циймер Ханнесын чихэнд:

	— Чи хүнд хэлэхгүй биз! Чамд л гэж хэлэхэд чиний бригадын гишүүн нөгөөх инженер бүсгүй чинь хүүхэд олсон учраас өөр газар шилжих болсон гэдэг шүү. Мөн ч харамсалтай хэрэг дээ гэвэл Ханнес:

	— Одоо хүртэл тэр чинь зөвхөн манай бригадын нэрсийн жагсаалтад байсан төдий боловч Рихард дарга надтай уулзана гээд байсны учир тэр байсан биз. Үнэхээр тийм бол тэгж ч амархан сарниулж бутрааж болохгүй дээ. Хэрэв бригадаас хүнийг хөөж гаргах хэрэгтэй болсон 6ол би л шийдэх ёстой доо... гэв.

	Ханнес, Рихард даргыг биеэрээ дуудахыг хүлээхээр шийдэв. Рихард дарга нэгэн өдөр түүнийг дуудаж:

	— Одоохон хүрээд ир... золиг шир юм даа... та надад мөн ч их ажил удаж байна даа... гэхэд Ханнес тэр дор нь хүрч очвол дарга ширээний ар талд хүрэн ширэн зөөлөвчтэй сандал дээр хүгдийн сууж их л ядарсан байртай тонгойн бичиг сэлтийг уншин, цааш нааш нь цэгцлэн тавьснаа арай гэж дээш харах шиг болж:

	— Бүтэн долоо хоног надаас тодорхойлолт шаардах боллоо, нөхөр минь. Анх би тийм ч хэцүү төвөгтэй юм гэж ердөө ч бодсонгүй. Бас ч тиймгүй байжээ. Та, шалдан хотын дотор усанд орж ямаршуу хэрэг тарьснаа санаж байгаа байх. Цагдаагийн нөхөдтэй тохиролцох гэж хэчнээн их яриа болсон гэж бодож байна вэ?! Энэ удаад тэрнээс ч илүү хэл амтай асуудал та үйлджээ. Үүнийг бид хамгаалахыг л оролдвол манай барилгын нэр хүндэд муу болох учиртай. Ер та биднийг тун ч бэрх байдалд учруулсан гай тарилаа даа! Үнэндээ... гэтэл Ханнес:

	— Та ер нь юү яриад байна даа? Би юү ч ойлгохгүй! байна... гэвэл Рихард үнэхээр гайхаж:

	— Уухай, та үнэхээр юү ч санахгүй байна гэж үү? гэхэд Ханнес шууд:

	— Үгүй ээ гэхэд Рихард даажигнангуй: 

	— Гэмгүй хашир минь... таны хулгайлж ирсэн хуванцар хавтан мэдээжийн холбогдох хэрэг гэхэд Ханнес уурлаж хачирхахын эрхэнд босон харайж:

	— Яана гэнэ ээ? Тийм хэрэг болж байгаа вий?! Намайг хулгайлсан гэж байна уу? гэхэд Рихард:

	— Тийм ээ! гэвэл Ханнес:

	— Үгүй ээ! гэхэд Рихард:

	— Арай та ийм юман дээр маргах гээгүй биз? хэмээвэл Ханнес хэлэх үгээ олж ядан:

	— Хулгай... би хулгайч... та сонсооч! гэж бүхий л болсон явдлыг нэгд нэггүй тоочин өгүүлж харин гагцхүү химийн үйлдвэрийн ерөнхий инженерийн тухай юү ч цухуйлгасангүй ээ.

	Гэлээ ч Рихардын санаа огт өөрчлөгдсөнгүй бөгөөд нөгөөх л сурган хүмүүжүүлэх хатуу бодол дээрээ зогссоор байгаа тул тэрээр:

	— Харин таны хийсэн хэрэг хувийн ашиг сонирхлын үүднээс биш болох тул нэг талаар хөнгөлөлттэй байж болох юм. Гэвч... ард түмний хөрөнгө буруугаар явах нь явж шүү дээ... аль эсвэл та хэн нэгэн хүний зөвшөөрөл авсан уу? гэхэд Ханнес:

	— Тийм ээ, гэж хариулбал Рихард жижиг цаас гаргаад ирж, — Яана гэнэ ээ. Хэнээс тэр вэ? гэж уншсанаа: — Тэр Петцольд гэгчээс биш биз, аль эсвэл? хэмээн нэлээд чухалчлан анхаарсан байдалтай байсан учраас Ханнес:

	— Би түүнийг хэлэхгүй, танд ялангуяа хэлэхгүй. Би хүнийг хэрэгт хийхийг хүсэхгүй байна. Харин би Вернерт хэлж болох юм. Учир нь тэр намайг хулгай хийсэн гэж огт бодоогүй хүн гэхэд Рихард хор шар нь хөдөлж:

	— Барилгын энэ хэсэгт болж байгаа сахилга бат, үзэл санааны асуудал бүгдээр даргын эрхийн дор байдаг юм гэдгийг та мэдэх хэрэгтэй. Ер нь тэгээд барилгын ийм газар таны таарах эсэхийг би бодно оо гэхэд нь Ханнес ширээнд тулж очив. 

	Энэ байдал Рихард даргын санаанд үл нийцсэн бололтой өндийж:

	— Таны байдлыг би тэвчихгүй шүү нөхөр минь... гэхэд Ханнес:

	— Би бас өөрийгөө хулгайч гэж нэрлэхийг тэвчихгүй ээ! гэвэл Рихардын уур хүрч хашхиран:

	— Би таныг барилгын ажлаас зайлуулна! гэхэд Ханнес: 

	— Инженер бүсгүй шиг намайг бас шийтгэн зайлуулах нь уу, тийм үү? гэснээ сурсан заншлаар өөрийг хамгаалан бүсэн дэх алхаа тог тог тогшиж: — Бидэн рүү та арай тэгж үсчиж болохгүй шүү. Химийн үйлдвэрийн барилгыг ямар ч болсон барьж дуусгана. Би тэр хүртэл байх л болно... мөн инженер эмэгтэй бас л байх болно... гэхэд тэгж их ухаан алдталаа уурладаггүй Рихард дарга энэ удаа биеэ үл барин бачимдаж ширээний өнцөг базалж:

	— Амаа тат! Чи муу хог!.. гэж урагш зүтгэх нь ширээн дээгүүр тэгнүүлдэн унамаар үзэгдэнэ. Ханнесын хувьд гэвэл алга сарвайн үзэлцэх шиг хүчтэй юм хаана байх билээ. Тэрээр хүнд модон ширээг эсрэг булангаас нь өргөн дайвчуулж дотроо «Хэнд ч өгөөгүйгээ чамд өнөөдөр бэлэглэе гайгүй, сайд ч байлаа ч гэсэн чи намайг доромжлохгүй» хэмээн нүд нь эргэлдэн ам нь дарвалзаж:

	— Танаар ердөө ч доромжлуулахгүй шүү гэхэд дарга ийм явдал болно гэдгийг урьд нь ердөө санаагүй тул биеийг барин доош сууж:

	— Таны хэрэг... хэмээн баруун гараараа зүрхний тус газар дарж царай нь гэнэт цайрч хөлс нь духан дээр нь бурзайхад Ханнес учиргүй тэвдэн сандарч өргөсөн ширээгээ алгуурхнаар доош тавьж:

	— Та яаж байна?.. уучлаарай... хүнийг тэгж ярихаар би ерөөс... гэтэл Рихард уртаар амьсгаа авч:

	— Зүгээр... зүгээр... хэмээн инээмсэглэхийг хичээн: — Харин та миний барилгачин байсан үеийг илчиллээ... гэж зүүн гараа сунгахад түүний ширүүн хөрст том гарыг Ханнес атган салах ёс гүйцэтгээд гарч одох замдаа намын үүрийн нарийн бичгийн даргад очихоор шийдэв.

	 

	 

	Вернерийн санаанаас Катрин бүсгүй үл салах тул хурал дээр ийнхүү хүнийрхүү байсандаа санаа сэтгэл шаналан зовох бөлгөө. Нөгөөдөр болох Катрины төрсөн өдрийн баярт очих эсэхээ үл шийдэн тээнэгэлзэж бүсгүйн урсгал зөөлөн харцтай тулгарахаас зүрхшээнэ. Түүний санаанд мөнөөх л болж өнгөрсөн дурлалт, жаргалт үе, хүүхдийн эцэг мөн болохыг үл хэлэх Катрины даалгавар, Катиг шийтгэх гэсэн Рихардын үг бүгд тодорч, Катрин маань эндээс холдвол сэтгэл санаа нь амрах сан болов уу гэж нэг бодно.

	Тэрээр хурал дээр Катрины үзэсгэлэн гоо царай нь ер бусын эвгүйгээр хувирах өөрчлөгдөж, уйтгарлан зогсож агсныг нөхөн сэтгэхүйд Катринд хэлснээрээ түүнээс хамаг бурууг зайлуулж түүнийг зовоолгүй бурууг өөрийн биеэр үүрэх минь яалаа даа хэмээн гэмших бөлгөө.

	Катиг хаалгаар гуйван дайван гарахад сэтгэл нь хөдөлсөндөө хамаг ухаан сэтгэхүй нь балартан тусламжийг эрэвч итгэл найдвартай хүн хавь ойрд нь байсангүйг ухаарч тэрхэн үед нөхдөөс хөндий ганцаардмал амьдрал хагас үхэл лугаа адил болохыг арга буюу мэдэж билээ.

	Тэр ч байтугай намын сахилга батыг хэт дэндүүгээр зөрчиж, нэр хүндийг нь унагаж байгаагаа Вернер санаж нэгэнт хийсэн энэ хэргийн ул мөрийг хийсэн хийстэл чадах бүхнийг хийх нь юунаас ч илүү чухал болохыг мэдэвч Катринд өгсөн хайр дурлалаа хамгаалан толбо суулгахгүйн тулд хатуу тэвчээртэй байхыг хичээх бөлгөө. Тэрээр урьд нь огт мэдэгдэж, зөвшөөрөл авалгүйгээр орж ирсэн Ханнесыг баахан гайхаж угтвал:

	— Та надад туслах хэрэгтэй боллоо. Ганцхан та л тусалж чадна хэмээн мухраар шахан шаардаж: — Банзанд барьж хадах хиймэл хуванцар хавтгай бий шүү дээ... түүнийг би химийн үйлдвэрээс авсан юм... тэгэхдээ бичиг сачиг ч үгүй... түүнийг ашиглаж Рихард намайг чадах гэж байна... гэвэл Вернер:

	— Юү гэж? гэхэд Ханнес:

	— Хулгай хийсэн гэж, намайг... гэхэд Вернер гайхаж: 

	— Яалаа гэж тэр бил ээ? гэж асуувал Ханнес болсон явдлыг нэг нэггүй тоочвол цонх руу гөлийн ширтэж хуруугаараа ширээ тоншин сууснаа гар нь гэнэт чичрэн салганахад Ханнес:

	— Таны бие муу байна уу? гэхэд Вернер:

	— Цааш нь яриарай гэвэл Ханнес яриагаа дуусгав.

	Вернер:

	— Рихард болсон явдлыг бүгдийг мэдэж байна уу? гэж асуухад Ханнес:

	— Ерөнхий инженертэй холбогдсоноос бусдыг нь мэдэж байгаа гэхэд Вернер:

	— Яагаад? хэмээн товчхон тулган асуувал Ханнест

	— Би хүнийг хэрэгт хийхийг хүсэхгүй байна. Танд харин би итгэсэндээ хэллээ, зөвхөн танд шүү гэхэд Вернер:

	— Тэгээд Рихардад? гэвэл Ханнес:

	— Тэрээр, намайг ширээг нь дээш өргөхөд гараараа дохиж инженер эмэгтэй бид хоёрыг барилгаас зайлуулна гэж занаж байна билээ гэтэл Вернер их л цочиж:

	— Хэнийг гэнэ ээ? гэвэл Ханнес:

	— Катриныг гэв.

	Вернер түүнийг хяламхийн харснаа харилцуураа авч дугаар эргүүлбэл нэгэн хариу өгөв бололтой. Вернер: «Ханнес миний өрөөнд байна... та анхаараарай, би танд чухам ямар асуудал чухал болохыг хэлсэн шүү. Бүр барилгын суурь тавигдах үед хэлсэн. Хөдөлмөрийн бүтээмж... хүн хөдөлмөрч бүтээлч болох ёстой. Түүнд гагцхүү ухамсар ойлгоцыг өгөх явдал нэн түрүүний зорилт мөн. Үүнээс өөр юм нөхөр намын гишүүн танаас би шаардахгүй шүү...» гэж бараг хашхирч хэлэв.

	Тэрээр харилцуурыг тавьж шанаа тулан суух нь Ханнесыг хажуудаа байгааг ч мартсан бололтой.

	— Урлаг бол хөдөлмөр гээд Фосс цааш үргэлжлүүлэн: — Нэг зургийн хаанаас нь ч харсан адил, араас нь, хажуугаас нь, урдаас нь харсан ч хөдөлмөр юм. Уран зураач хүн ч тэр, энгийн сонирхогч ч тэр. Энэ хоёрын хооронд ялгаж салгаад байх онцын ялгаа ердөө байхгүй. Их л сайндаа өөрөө уран зураач хүн бол мэргэжлийн үүднээс, тольдон тусгаж чадах бөгөөд жирийн сонирхогч бол өөрийн соргог сэтгэхүйн чадлаар ойлгож танина гэвэл Катрин:

	— Урлаг бол зугаа цэнгэл юм гэвэл Фосс:

	— Тэр зүйтэй, хөдөлмөр зугаа цэнгэл хоёр бол эсрэг тэсрэг ойлголт биш бөгөөд нэг нь зөвхөн эхлэлт нөгөө нь дагалдагч мөн. Хөдөлмөр аль хэдийний үйл явдалд эхэлж зугаа цэнгэлийг бэлтгэнэ. Коммунизмын үед уран зураач, шинжлэх ухааны эрдэмтэн хоёр ажил, төрлийн хувьд харилцан биесээс амьдрах болно. Аль эсвэл та Рембрандт Дюрер хоёр, Айнштайн, Маркс нар өөрсдийн бүтээлийг харилцан үзэн ядаж байсан гэж баталж чадах гэж үү? Үгүй байх аа... Гэвч уг чанартаа хүн нэг бол уран зураач, нэг бол шинийг судлан бүтээгч шинжээч эрдэмтэн байх тавилантайг би ухаарсан юм. Хөдөлмөр гэдэг ойлгоц бол нийгмийн ашиг тусын төлөө үйлдэх уран хөдөлгөөнт тоглоом мөн. Өнөөдөр, уран зураг тийм тоглоом болжээ. Энэ талаар бидний санал нийцэх сэн болов уу? гэхэд Катрин зөвшөөрөн толгой дохив.

	— Хөдөлмөр бол баяр баясгалангийн төлөө тэмүүлэл юм гэхэд Ханнес ойлгохыг мэрийн хамаг анхаарлаа тавин суугаа ажээ. Катрин ч бас бүх санаа бодлоо түүнд тавьжээ. Түүний сонирхлыг юу юунаас илүү энэ яриа, татна. Тэрээр намын хурлаас гарч гэртээ ирж хийх юм ер олдохгүй дэмийрэхийн эрхэнд улаан архи нэгэн шилийг задалж уйтгарыг сэргээхийг оролдовч ажилд орох боломжийг олтол бүтэн өдөр шаарджээ.

	Энэ удаагийн айлчлал ч гэсэн түүний уйтгар, сэтгэлийн зовлонг сэргээх завшаантай хэрэг болсон байж ч магадгүй. Үүнд зураг зурж зугаацах чөлөө ойрын үед ер болсонгүй. Вернер болон бусад хүмүүс түүнд амар заяа үзүүлээгүй билээ. Энэ учраас гээсэн гарзаа эргүүлж нөхөхийн төлөө өнөөдөр энэ зургийн газар ирсэн хэрэг билээ. Ханнес түүнд ирж өөртөө өгөх үүрэг даалгаврыг лавлавал бригадын үүргийн талаар ингэвэл яах вэ, тэгвэл яах вэ гэдэг хэдэн зүйлийг асуухад Катрин инженер ойлгоцтой сайн хариулж эцэст нь:

	— Та намайг зурагчин Фоссынд хүргэж өгөөч? Би очно гэж аль хэдийний амласан юм. Трамвайгаар явахад төвөгтэй юм гэхэд Ханнес давхар биетэй бүсгүйд үнэхээр хүнд болохыг ойлгов. Ер нь ч Ханнес түүнд анх удаагаа ч үйлчилж түүний төлөө санаа тавьж байгаа биш билээ. Тэрээр Рихардтай хэрэлдэж, Вернертэй заргалдаж явсаар Катрин инженер химийн үйлдвэрийн барилга дээр үлдэх болж түүний хажууд бас өөрийн нь хэрэг ч бүтсэн билээ. Зураач Фоссын шавь өөрийн нь нэрлэдгээр «тахианы дэгдээхэй» хэмээх залуу бүсгүй багшийн ярих хуучид амтархан инээмсэглэнэ. Тэрээр үсээ улаан ягаан судал татуулан будуулж жижиг зууван нүүрээ халуун наранд хүрэнттэл шаржээ. Ер нь өдрийн ихэнх цагийг банзал сэлтээ индүүдэн, энэ тэрээ янзлан цомцойн суудаг шинж илт бөлгөө.

	«Тахианы дэгдээхэй» сониучаар:

	— Аяа, яасан сонин юм бэ, тэгээд цааш нь юү болсноо яриач! Эргүүл хийгээд, тэгээд яасан бэ? гэвэл Фосс:

	— Онц сонин юм ердөө ч байхгүй. Би цааш явлаа, шөнө гэдэг ч барьсан мод үзэгдмээргүй гүн харанхуй байлаа. Гэтэл бага дарга маань намайг дууддаг байна. Гэхдээ тэр өөрөө их аймтгай учир чанга дуугарахаас айж маш зөөлхөн дуудав. Миний чимээг сонсоод зориг орсон юм уу, яасан юм бэ, бууныхаа хүхээг хоосортол гүвээд хаячихлаа. Гэтэл италийн партизанууд биднийг бүслээд авлаа... Козенцагийн хавьд юм сан... та мэдэх болов уу, үгүй болов уу, би сургуульд байхдаа сонсож байсан юм сан... Өдөр болтол бид эндээ үзэлцлээ хэмээн Фоссыг инээхэд Кати,

	— Тэгээд? гэж асуувал Фосс үргэлжлүүлж:

	— Хаана яваагаа, фронтын шугам хаана байгааг ч мэдэхээ больж ирлээ... гэтэл миний бие герман гранатын хэлтэрхийд өртөж шархдах нь тэр. Тэр учраас би дайны баатар гэдгийг итгээрэй та. Ер нь дайны үед ер бусын үл бүтэх зэрлэг үйл явдал болно газар даа, түүнийг бодохоос толгойтой үс минь арзайх шиг болдог юм... миний хүслээр бол дайнаас өөр юү ч болж тохиолдсон хамаа алга, дайн л битгий болоосой... гэхэд «тахианы дэгдээхэй» сэтгэл нь уярч түүнийг үнсэв.

	Тэрээр Фоссын «амьдралын өнгөрсөн түүхийг сайн мэдэх билээ. Фосс «эцэг» нь анх үсэг өрөгч байсан, тэрээр мянга есөн зуун гучин гурван онд нэгэн коммунист сонины үйлдвэрт ажиллаж байсан. Багаас түүний сонирхол уран зурагт татагдаж авхаалжтай сэргэлэн авьяастай хүү болохыг эцэг нь анзаарсан тул амралтаараа ирсэн хүүдээ:

	— Хүү минь боломжийг ашиглаж тодорхой мэргэжил олж юманд өртчихөөсөө өмнө өөрийн биеийг хамгаалаарай гэж захисан билээ.

	Дайн дууссаны дараа Фосс эцгийгээ коммунист намын гишүүн хүн байсныг мэджээ. Италиас буцаж ирмэгцээ Фосс өөрөө тэр намд элсэх хувийн бүртгэл өгөхдөө эцгийн тухай ярив. Тэгээд та сурах ажлаа үргэлжлүүлсэн гэдэг биз? гэвэл Фосс:

	— Аа, би бас партизануудын хамт хорих лагерьд байсан. Бид дайн дууссан гэж итгээд уулнаас буугаад ирдэг байна шүү. Гэтэл харин өөдөөс америкчууд буу зэвсгийг минь хурааж аваад шоронд хийчихдэг байгаа даа. Тэгээд бүр фашистуудаас дор биднийг тамлалаа. Хамгийн нүд халтирмаар аллагаар хядна. Тэд бидний нүдний өмнө лаазтай мах задлан асгаад гутлын улаар дэвсэлнэ гэж хуучилна.

	— Та тэгээд сүүлд Италид эргэж очсон уу?

	— Баруун германаар дамждаг нөгөөх л тойруу замаараа намайг тийшээ явдаг байх гэж боддог байх, яагаад тэгдгийг би ойлгодоггүй юм. Хамгийн наад зах нь намын торгуулийг би даахгүй шүү... гэвэл сонсогч:

	— Танд бас торгууль ирэх үү? гэхэд Фосс:

	— Би ёсыг хэт баримтлагчаар хардагдаж байгаа болохоор магадгүй юм. Би нэг удаа зөвлөлтийн уран зургаас юү ч тусгаагүй гэж хэлчихсэн. Тэр үед би үнэхээр ч учрыг мэдэхгүй байжээ гэхэд Катийн бодолд Хаспел багш, эцгийн тухай өнгөрсөн явдал орохуйд өөрийн эрхгүй санаа алдаж хүн болсоор төрсөн өдрийн баяраа гурав хоногийн өмнө анх удаа ганцаараа тэмдэглэснээ гашуудан бодно. Гав ганцаараа шүү! Тэмдэглэх ч гэж дээ! Тэрээр ганц шил жимсний архийг бөглөө лацтай нь тавьж ширтэн сууж билээ. Шөнө дунд болтол Вернерийг хүлээн сууж цонхоор ширтсээр өнгөрчээ. Маргааш нь Вернер ажилтай байсан учир очиж чадахгүй гэж уучлалт гуйсан бөгөөд үнэн худал эсэхийг Катрин мэдсэнгүй! «Тахианы дэгдээхэй» хэмээх охин туршлага томоогүйн улмаас Катрины санаа алдахад юү ч үл анзааран:

	— Танд бэрхшээлтэй байна уу..? гэх нь гэдсэнд нь байгаа хүүхдийг үү, аль эсвэл яриа сонсож суух нь уу? гэдэг нь үл ойлгогдох бөлгөө.

	Ханнес:

	— Бид ийм их жимсний архи ууж болохгүй шүү. Инженерт тохирохгүй, би тэрэг жолоодох болохоор болохгүй гэхэд Фоссын ярианд татагдан сууснаа Катрин чангаар инээж Ханнесын уйтгарлаж байгааг ажив.

	Ирэх замдаа Ханнестай зургийн талаар ярихад тэр нь огт сонирхдоггүй гэж ярьж байсан нь түүний санаанд орж, ажвал Ханнес хөл ачин тэдний яриаг чагнасан болж сууна. 

	Фосс яриагаа үргэлжлүүлж:

	— Миний багш нар гэвэл Реализмо, Гуттуло болоод Треккани нар юм. Треккантай би партизануудын дунд танилцсан... гэж хуучлахад Ханнесын залхуу хүрч тэсвэр алдах дөхөв. 

	Кати гэнэт түүнд хандаж:

	— Танд хэр таалагдаж байгаа бол? гэхэд Ханнес дурамжханаар мушилзан инээмсэглэв. Фосс өөрийн бүтээлээс учир зүггүй олон зураг дэлгэж үзүүлэхэд Ханнес:

	— Би ердөө ч ойлгохгүй байна гэвэл Катрин түүнийг сургаж:

	— Та бүү тэгж яриач, уран зураг бол амьдрал. Амьдралыг та сонирхож судлах ёстой шүү дээ хэмээн сонирхуулахыг ядавч Ханнес мөнөөх л урамгүй хэвээр.

	Гэтэл Фосс харин Катрины сэтгэгдлийг сонирхож, Катрин:

	— Би таны энэ сайхан зүйлсийг буруу үнэлчих вий гэхээс сэтгэл минь зовж байна... үнэнийг хэлэхэд магтах үгээ олж чадахгүй байна. Өрөөний зайг тохируулан байрлуулсан зохимж, дүрслэл зураг бүхний хэв маяг толгойноос хөлөө хүртэл тун аятайхан болжээ. Харин зарим хүний дүрс нь ялимгүй эвгүй 6олжээ гэхэд Ханнес дотроо миний боддог л санаа байна, даанч би ингэж эвийг нь олж хэлж чадаагүй нь харамсалтай гэж бодно. 

	Фосс яриагаа үргэлжлүүлнэ. Тэрээр сургуулиа төгсмөгц дайны дараах үеийн шинээр төрөн гарч буй шилдэг сэхээтэнд тооцогдож зурсан зураг нь үнэлэгдэж нийтлэгдэх боллоо. Зарим хүн эцгийн нь тухай дурсаж өөрийг нь партизануудтай хамтран тэмцэж байсныг дурсан баярлацгааж ийнхүү намын талд зогсож хөдөлмөрлөж байгаад нь магтах бөлгөө. Тэгээд Херман, Прагад суух боллоо. Би ч тэр үед энэ зургийн тасагт ажиллах болов. Гэтэл удсан ч үгүй миний эсрэг анхны шүүмжлэл хэвлэлд нийтлэгдлээ... гэж тэрээр ширээн доогуур тонгойж нэг шургуулгыг татаж хэсэг сонин сэлтийг татан гаргаж хэсэг эрснээ нэг тасархайг Катринд өгвөл уул цаас хумхигдан зөөлөрч, өнгө нь шарлажээ. Шүүмжлэлийн гарчиг нь «Орчин үеийн уран зургийн дүрс хөөцөлдөгч ба хор уршиг» гэсэн зүйлд Фосст хамаарагдах хэсгийг хар будгаар хүрээлжээ. Түүнийг Кати уншвал Америкийн шалиг урлагийн талд хэн зогсвоос тэрээр хувьсгалч ард түмний хараанаас үл мултрах болно. Тэдний дунд манай нэрт зураач Фосс, Макенс нар орсон нь харамсалтай байна... хэмээн бичжээ.

	Уул сонин нь мянга есөн зуун тавин гурван оных байжээ. Түүнийг уншсан Катрины нүдэнд эцэг нь зэмлэн буруушаасан Хаспел багш тодорлоо. Фосс яриагаа үргэлжлүүлж,

	— За тэгээд Херман буцаж ирлээ. Зургаа-долоон жилийн дараагаар шүү. Би ч дотроо, өөрчлөгдөө биз гэж горьдож суулаа. Гэтэл миний эсрэг шүүмжлэлийн онь эхэллээ... гээд асар удаагүй бололтой цаасны нь өнгө зүс хувираагүй сонины тасархай Катринд өглөө. Тэнд «Орчин үеийн уран зургийн соёлын бууралт уу, ухралт уу?» гэсэн гарчигтай зүйлийг уншвал мана нэрд гарсан зураач Фосс, Закритц нар уул урсгалд татагдсан нь нэн ч харамсалтай гэснийг хараар хүрээлж гашуудлын мэдээ шиг санаанд тун ч эвгүй харагдана.

	Фосс яриагаа үргэлжлүүлж:

	— Макенс, Закритц хоёртой би нэлээн удаан хугацаагаар нөхөрлөсөн минь үнэн. Тэр хоёр шүүмжлэлийг үл тэсвэрлэн баруун герман руу орчихсон юм. Тэд намайг баруун руу гэж надаас шаарддаг байлаа. Би чиглэсэн бодлоосоо огт гуйваагүй. Нэгэн өдөр миний сууцны хаалган дээр «яваач бушуухан!» гэдэг үг хүртэл наачихсан байсан. Миний авгай ч мөн дүрвээд явчихлаа гэхэд Катрины сэтгэл хөдлөн:

	— Тэгээд та үлдсэн юм биз дээ, энд? гэхэд Фосс уйтгартайгаар ширтэж:

	— Тэгээд яагаа, вэ? гээд Катриныг сэтгэл зовон доош тонгойход хөгжөөнт байдлаа орхихгүйг хичээн инээмсэглэж, — Өөр та надаас юү хүс ээ вэ..? Хоёр жил тутамд миний эсрэг хүчит давлагаа хуйларч байна. Гэвч амьдрал ямагт урагш давшин үргэлжилсээр... гэв.

	 

	 

	Машиндаа суумагц Ханнес, Катид хандаж:

	— Үнэнийг хэлэхэд түүний хуучлах нь зурсан зургаас ч илүүгээр миний сэтгэлийг татав гэхэд Катрин бодлогошрон үл хариулах бөгөөд өнөөдрийн айлд зочилсон нь эцгийн тухай бодлыг дахин сэргээсэн бололтой. Катрин бодлогошрон байснаа сэргэж:

	— Танд таалагдсан болов уу? гэвэл Ханнес:

	— Тэгэлгүй яах вэ, эхлээд та намайг ямар бодолтой байсан гэж санана вэ? Анх ороход ч сүмд орж байгаа юм шиг хүнийрхүү мөртөө сонин сайхан ч юм шиг байлаа шүү хэмээн тэд элдвийг хөөрөлдөн ерөөс ам хумхисангүй явсаар Катигийн сууцны гадаа ирэхэд Кати талархал илэрхийлээд түргэхэн шиг гүйн одов.

	Ханнес түүнтэй хэдийд ч болов хуучлан суухад бэлэхнээ авч дэмий л хойноос нь ширтэж сууцны үүдний гэрэлд хормой нь гялалзан далд ортол хүлээн суув. Ер нь сэтгэлтэй болсон хүүхнийхээ хойноос ийнхүү ширтэх уулаас дуртай билээ. Гэтэл тэрээр Катрины цонхонд эрэгтэй хүний дүрс үзэгдэхүйд ухасхийн давхин одлоо.

	Катрин сууцанд орж иртэл хаалга онгорхой байсанд дотроо Вернер иржээ, Вернер минь хэмээн баярын нулимс мэлтэлзүүлэн гэрлээ асаалаа.

	Цонхны тус газар эцэг Клее нь зогсож байв.

	Ханнес өнгөрсөн үеийн зан араншин, авир төрхөө бодохоос өөрөө өөртөө уурлана. Тийнхүү бусдад уурлаж бусдад тунирхах үндэс огт байсангүйг тэрээр ухаарав. Химийн үйлдвэрийн барилга тасралтгүй баригдаж дулааны улиралд хүний сэтгэл талбиун агаад ажиллах хүслээр дүүрэн ажгуу. Энд тэндгүй материал зөөгч нүсэр дуут машин нүжигнэж цемент, төмөр, мод, элс сэлт хангалттай хураагдаж гагцхүү хүн хүсэл зоригоо бэлэглэвээс өчүүхэн хором ч гарздах үндэсгүй боллоо. Инженерүүд оньсон техникийн товч дарж ажил тасралтгүй усны урсгал лугаа хөвөрнө. Ханнес амаа цангасан үед хар цай залгилж зогсоо зайгүй ажиллаж бригадын хувь төлөвлөгөө өдрөөс өдөрт улам илүүгээр биелэгдэж мөнгө гэдэг ч дахиад л хармааг нь дүүргэх боллоо.

	Нэгэн өглөө химийн үйлдвэрийн барилга дээр Вернер ирж Ханнестай уулзан, хоёр долоо хоногийн дараа барилгын яаманд нэгэн зөвлөгөөн болох бөгөөд түүнд Ханнес, Рихард мөн өөрөө уригдсан болохыг хэлэв. Тэрээр учрыг гаргаж тайлбарлахдаа төв хорооноос барилгын үйлдвэрийн яаманд хатуу үүрэг өгсөн бололтой юм, учир гэвэл Шконад нэвтрүүлсэн шинэ санаачилга нь төдийхөн сайн дүгнэгдээгүй бололтой, Ханнес биеэр ажилладаг ажилчин хүний хувьд, иж бүрэн үйлдвэрлэлийн арга усан цахилгаан станц дээр хэр зэрэг явагдаж байгаа тухай товч сонсгол тавих хэрэгтэй гэв.

	Энэ үгийг Ханнес сонсоод их л цочиж түрүүнд Катрины гэрэлтэй цонхоор Вернерийн сүүдрийг хараад уур нь хүрч байснаа ч мартаж орхив. 

	Ханнес шийдмэгээр:

	— Үгүй ээ,.. тэр ердөө бүтэхгүй. Манайхаас заавал нэг хүн ярих шаардлагатай юм бол Рихард дарга та хоёрын нэг юм уу, эсвэл өөр хүн ярих биз. Би л үгүй. Та нар ер нь надаас сайн сайхан үг гарна гэж хаанаа бодсон улс вэ! Ёстой галууг дагаж хэрээ хөлөө хөлдөөв гэгчийн үлгэр болох байгаа даа... гэвч Вернер түүнээс цөхрөлгүй ярьсаар Ханнес ярих болж харин Вернер өөрөө туслахын тулд хэлэх үгийг нь хамтран бэлтгэхээр оройн цагаар суулцахаар тохиров. Ерийн үед Ханнес «илтгэнэ!» гэдэг чинь ямар ажил байна даа хэмээн огтхон ч тоомсорлодоггүй байсан билээ. Энэ удаад харин тэгж хэлсэнгүй, зөвхөн түүний нүднээ сайд дарга нар суусан хурлын уудам танхим, түүний өөдөөс эгцлэн ширтэх эрдэмтэн мэргэд инженерүүдийн ёжтойхон харц бүгдээс ширвэгдэн нэг ёсондоо айх ажээ. Тэд соёл боловсрол өндөр мэдлэгтэй хүмүүсийн өмнө гарч тэнэг юу ч мэдэхгүй мөртөө би юү худал цэцэрхэх бил ээ? хэмээн өөрийн биеийг нэг талаар голон нөгөө талаар ийнхүү харанхуй бүдүүлэг явсандаа өөрөө өөртөө гомдох бөлгөө. Тэрээр саявтархан анх удаа хөгжмийн чуулгын тоглолт үзсэнээ санана. Бригадын авсан үүрэгт заасан ёсоор бүгдээрээ үзэцгээсэн билээ. Бригадын гишүүн инженер Хесселбарт Ханнесын дэргэд суухаар олны дундуур зүтгэсээр ирж:

	— Ойлгохгүй болов уу гэж зовсны хэрэггүй. Намайг байсан цагт хамаг юм бүтнэ. Хөгжим өөрөө зурж сэтгэлийг татдаг юм. Та ч гэсэн зүрхтэй шүү дээ, тийм биз дээ? Хэрэв танд ойлгохгүй хэрэг тохиолдвол надаас асуугаарай, би танд тайлбарлаж өгнө... гэхэд Ханнес түүнийг гөлрөн ширтэж хуванцар хавтан эрж явах үеийн юм аль хэдийн биш болсон шиг санагдан ажиглахад Хесселбарт, Ханнесыг их сонирхож байна гэж бодоод Бетховины үйл амьдралаас ширхэгчлэн ярьж эхлэв. Тэрээр хөгжим эхлэхэд Ханнест,

	— Та нүдээ аниад хамаг анхаарлаа хандуулбал сэтгэл аяндаа татагдаад учрыг нь олоод ирнэ гээд инженер нүднийхээ шилийг авч нүдээ анин сууж билээ.

	Сүүлд Бюхнер буцаж ирээд үлдсэн нөхдөдөө хууч хөөрч

	— За бид чинь хүлээлгийн заалд ороод очлоо. Шал гэдэг ч толигор халтирч унаад сүүжээ хугалчихмаар л юм. Манай инженер ч яах вэ дээ гоё ганган гэдэг ч хавь ойрд нь хавьтаж ойртохоос халширмаар байлаа. Тэр ч яах вэ, саад тотгоргүй сайхан яваад өнгөрлөө. Гэтэл манай Ханнес орох боллоо... манай хүн нөгөөх ээмгээ чихнээсээ авахаа мартжээ. Цаадахыг чинь орох хаалганд очтол хаалгач буюу зарим хүний нэрлэдгээр «Гаргаж хаягч» Ханнест хандаж:

	— Хүн гуай... гэж ирээд нялуун уяхан гэдэг нь жигтэйхэн аялгуугаар: — Таныг ийм байдлаар оруулдаггүй нь даанч харамсалтай байна. Концертод оруулах зарчимгүй юм шүү дээ гэхэд нь та нар Ханнесыг эс андах вэ дээ, учрыг нь ойлгоогүй юм шиг гөлөлзөн зангиа юугаа засаж янзлахад хажуу дахь сэргийлэгч түүний чих рүү заахад мань хүн,

	— Аа... энэ үү? гэснээ программыг ажиглаж хөгжимчний нэрийг сэмхэн үзээд: — Та ч мэдэхгүй л байх аа даа... би бол энэ Бетховин гэгчийг гүнээ хүндэтгэдэг сонсогчийн нэг юм шүү... гэхэд цаадуул нь их л гайхан ажиглах зуур нөгөөх программаа дахин үзэж: — Бетховин бас ийм ээмэг зүүдэг байсан юм. Ээмгээ зүүлгүйгээр хөгжим зохиож чаддаггүй байсан юм гэхэд нөгөөх хүн хэдийгээр эргэлзэвч Хесселбарт тийм байсан нь үнэн гэж хэлэхэд үнэмшээд Ханнесыг оруулчихлаа. Тэгээд ороод очсон чинь үнэхээр ч сэтгэл зовмоор байжээ. Хүмүүсийн гоёж гангалсан гэдэг ч нүд гялбамаар, гоё сайхан зангиа, цагаан цамц, хүүхнүүд нь шүр сувд болсон байх юм. Би ч бас овоо юм өмсөж зүүсэн болохоор толинд очиж харсан чинь бараг л өөрийгөө таньдаггүй шүү, та минь... гэж билээ.

	Ханнесын үүргэлж суугааг ч үл анзаарсан Хесселбарт инженер хөгжмийн аялгууг ганцаараа магтан,

	— Уран зураг, хөгжим гэдэг чинь хүний сэтгэлийг сэргээгч соргог өндөр уулсын оргил юм шүү дээ... Үүнийг сонссон хүн мөн ч соёлжино доо, Ханнес минь... гэхэд Ханнес нэгэнтээгүүр нойр нь хүрч уцаарласандаа нөгөөтээгүүр өөрийг нь дэврүүлэх гэсэн инженерийн бодолд давхар дургүйцэн уурлана.

	Дараагийн гурван өдөр барьдаг хайрцаган радиогоо бархируулж Люксенбургийн хөнгөн хөгжмийг орилуулав. Нэгэн өдөр Клаймертын Хорст бригадынхаа даргаас:

	— Би оройн сургуулиар бүрэн дунд сургуулиа төгсгөвөл чи татгалзах уу? Манай бригадын үүрэгт ч боловсролоо дээшлүүлнэ гэж бий байх аа? гэхэд Ханнес ийнхүү өмнө нь санаж бодоогүй юмтай тулгарсандаа баахан түгдчиж дотроо, дүү минь юү болж байна даа ...одоогоос долоон жилийн өмнө чамтай би уушны газар учрахад чи маань шил усны мөнгөгүй явж байсан билээ. Тэр үед «Чамайг би барилгачин болгоё, чиний паукер өмнө чинь малгай аван мэхийн ёслох болно...» гэж чамд хэлж байсан.

	Одоо чи тэгэхэд сайн л бол хорин гурав хүрсэн биз, надтай хөл хэрээтэй, хүзүү холбоотой биш. Гэтэл одоо тэр маань хангалтгүй болоод байна уу? Тэгсэн үг мөн биз дээ? хэмээн бодоод өөрийгөө Клаймерт, Вернер, Хесселбарт, Катринтай зүйрлүүлж үзвэл бүгдээрээ өөрөөс нь залуу, тэгээд бас бүгд сургуульд сурч, төгссөн, сурахыг хүсэн амьдралын цаад тал гэж байдаг бол тэнд очихыг үнэхээр эрмэлзэцгээх бөлгөө. Бүгд л уран зургаас ч мэднэ, хөгжмөөс ч мэднэ. Харин Ханнес гагцхүү цемент цутгаж, туйпуу өрөхөөс өөр юү ч үл мэднэ. Сургуульд суръя гэхэд нас нэгэнт оройтож авч больё гэхэд нас бас л залуу байгаа юм шиг санагдана. Энэ бол өнөөдрийн өлсөөгүйг өр зүрхнээсээ бишрэн баярлаж хоног сарыг өнгөрөөж агсан үхээрийн хар дайны ул мөрийг мэдэхгүйнх. Маргааш юү шаардагдахыг үл сэхээрэн нэг ажлаас нөгөөд сэлгүүцэн хэсэж явсан Ханнесын өөрийн нь буруу!

	Ханнес хэдэн өдрийн турш орой бүр Вернерийнд очиж татгалзаж агсан үгээ бичиж боловсруулахаар цухалдангуй явах бөлгөө. Мөн ч асар их удалгүй хүсээгүй зүйлээ хийж гүйцэтгэхээр галт тэргэнд сууж Берлиний зүг хөдөллөө. Тэр дотроо, шар толгойт минь хүссэнээ хий, харин би л тэнд чинь ам нээж амьтны доог болохыг хүсэхгүй... хэмээн бодно. Вернер бичгийн цүнхээ өвдөг дээрээ тавьж Ханнесын хэлэх үгийг уншин, засаж өөрчлөх хэсгийг засаж заримдаа галт тэрэгний цонхоор жирэлзэн өнгөрөх байгалийг ширтэж зөв санаа орж ирмэгц нөгөөхөө бичиж Ханнест хандаж:

	— Хүүе, үүнийг ингэлээ, чи сонсооч гээд үсгийг заан уншиж, ажилчин тариачин капиталистууд, миллитаристуудтай хэзээ ч эвлэрч чадахгүй... гэдгийг империалистууд, милитаристуудтай гэж хэлнэ шүү... мөн цаашилбал зэрэгцэн орших биш шүү, харин энх тайвнаар зэрэгцэн орших шүү гэв. Хэдэн өдрийн турш боловсруулсан яриандаа дахин засвар хийж яваа ажээ. Тэд галт тэрэгний нэгэн тасалгаанд хоёулхнаа суух бөгөөд тэдний дунд хааяа ганц нэг үг дуулдахаас өөр яриа хөөрөө үл гарах агаад Вернер нөгөөх л бичиг рүүгээ тонгойсоор Ханнес цонхоор гадагш ширтэж байгалийн гоо сайхнаар сэтгэлээ зугаацуулж явснаа Вернерийг эгцлэн ширтэж:

	— Тантай юманд хамт явах ч харин уйтгартай юм байна даа. Та хэзээ ямагт тархи толгойдоо улс төрийн асуудал бясалгаж явах юм. Ер нь ингэхэд та өдрийн сониноос өөр юм бодож чадах уу? гэвэл сандлын түшлэг налж нүдээ анин суугаа Вернерийн зовхи нь сүүдэртэж царайд нь их л ядарсан шинж илт бөлгөө.

	— Та гэр бүлтэй, тийм биз дээ? Ростокт авгай хүүхэд чинь бий. Гэтэл бүтэн сайн өдөр ч гэсэн та барилгын талбай дээр явж байх юм. Гэр орноо санах ч гэж байдаггүй юм аа даа? гэхэд Вернер нүдээ нээж:

	— Энэ явдал удахгүй өөрчлөгдөнө. Бид шинэ байртай болно. Дараачийн сард нүүж ирнэ гээд бичигтэй хавтас эвхэж цүнхэндээ хийгээд янжуураа асааж утааг нь цээжээрээ аван хамрын нүхээр олгойдуулна. Тэрээр цонхоор ширтэж өтгөн хар модон ой дундуур орж шилнээ Ханнесын царай тусахыг ажиглаж дотроо, чи ч, ямар ч хэрэггүй Росток хүртэл давхина гэж байхгүй дээ... хэмээн бодолхийлж явна. Галт тэрэгний рестораны үйлчлэгч ирж кофегоор үйлчлэхэд Ханнес ёжтойгоор:

	— Энэ чинь инженер, том албатнуудын ундаан байна даа... та нөхөдтэй ойролцоохон байгааг минь үзэж байгаа биз? хэмээн тоглоом болгож хэлэхийг ашиглаж Вернер: 

	— Мариане, чамайг өөрийгөө Ростокт цэцэрлэгт байхад эргэж ирсэн гэж бичсэн. Чи тэр талаар юу ч ярихгүй юм. Авгайнхаа хүргэсэн мэндийг би одоо хүртэл хүлээсээр л байна гэвэл Ханнес ерийн тайвнаар: 

	— Тийм ээ, таныг хэлэхээр би ч сая санаж байна. Би энд баахан уурлаж, эвгүй санагдахаар нь боомт орохоор явсан юм. Тэнд нэг таньдаг «согоо» байдаг юм, түүнд очихоор явлаа. Тэгээд ч бас сэтгэл тайвшраагүй юм шүү. Харин тэр цэцэрлэг дээр очсон маань цэвэр санаандгүй болсон хэрэг гэж хэлээд Ляа хүүхэнтэй өнгөрүүлсэн зугаатай шөнөө бодож, Катринтай нууц янагласан Вернерийг хорсон занавч энэ удаад тэр талаар биеэ барьж юү ч дуугарсангүй. 

	Тэрээр Вернер хуванцар хавтангийн талаар Рихардтай ийнхүү шийдмэг тодорхой ярилцсан шигээ хоёр эхнэртэй амьдрахгүйгээ ухаарч түргэн шийдэх биз гэж Ханнес итгэнэ.

	Вернерийн дотор уужирч Ханнесын хариулт түүнийг тун ч сайхан тайвшруулав. Ханнес тагнуул мэтээр сэрдэж шаналж байсан түүний сэтгэл тавигдаж Катринд дурласан түүний явдлыг хэн ч мэдээгүй хэмээн бодож удаан хугацааны шарх эдгэрч эрүүлжих шиг болов. Тэрээр Катринд захидал бичиж Лейпцигийн Крюгер хэмээх хуурамч нэр дээр илгээснээ бодон дотор нь бичсэн үгээ эргүүлэн санана. Вернер захидалдаа «Хайрт минь ээ! Хоёр гурван сар өнгөрч өвс ногоо халиуран ургаж бидний явж өнгөрсөн замыг нуун далдлахуй үес бид аврагдах биз. Намайг уучлаарай. Бид учрыг ухаж мэдэхгүй харанхуй үед төржээ. Өнгөрсөн үе бидэнд ив илхэн боловч түүнийг бид үзэн яднам. Гагцхүү ирээдүй биднийг хэв хэмжээндээ угтан золгоном. “Бид, манай ирээдүйд хүмүүс зуухаа электроны урсгалаар халаана гэдгийг мэдэж болох боловч эхнэр нөхөр хоёрын хооронд ямар өөрчлөлт гарахыг мэдэхгүй байна. Чи, Энгельсийн Маркст илгээсэн нэгэн захидлыг мэдэх үү? Хүн амиа бодсон үзэлтнээс коммунист үзэлтэн болтлоо хөгжиж болох билээ гэдэгчлэн бидний зүрх сэтгэлд шингэсэн хувийн үзэл хүн төрөлхтөнд байдаг хайр дурлал болтлоо даамжирчээ... хэмээн сэтгэтэл галт тэрэг хурдаа огцом хасахуйд гадагш ажиглавал Берлин хотын «Остбанхоф» хэмээх галт тэрэгний зогсоолд хүрч иржээ. Зогсоол орчмоор шинэ үеийн дуу өсгөгчийн тодхон дуу цуурайтаж зорчигчдын хөл хөдөлгөөн тун ч их ажээ.

	Ханнес, Вернерийг алдалгүй дагана. Намын үүрийн дарга нийслэл хотыг сайн мэдэх хэзээний их хотын хүн тул шуудхан алхалж цахилгаан тэргэнд сууж хот дундуур давхисаар дуу өсгөгчөөр «Фридрих гудамж, галт тэрэгний буудал, Фридрих гудамж, ардчилсан хэсгийн эцсийн буудал» гэж зарлахад тэд бууцгааж урсах адил цувах олон хүн дундуур яаран зүтгэж чулуун шат дамжин алхалсаар гудамжнаа гарч Вернер:

	— Бушуухан явж чиний хэлэх үгийн талаар бас нэг зөвлөөдөхье, яаманд бид нэг цагийн дараа очих ёстой гэхэд Ханнес амандаа:

	— Миний ярих эсэх ч шийдгүй л байгаа шүү гэв.

	Яамны хаалгач тэдний үнэмлэхийг их л нямбай үсэглэн уншиж танилцаад нэг бүрчлэн бичиж тэмдэглэж гарын үсэг зуруулж дээд давхарт очих газрыг зааж өглөө. Тэд цахилгаан шатаар дээш гарч буувал коридорт хүнгүй, чив чимээгүй ажээ.

	Гэтэл хажуугийн нэгэн тасалгаанаас хурдан шаламгай хөдөлгөөнтэй нэгэн туранхай эр гарч ирээд тэднийг угтан мэндэлж цагаа харснаа сэтгэл хангалуун инээмсэглэн толгой дохино.

	Дараа нь тэр хүн албаны ярианд шилжиж Рихард дарга яагаад ирээгүй болохыг эрхэмлэн асууваас Вернер, дарга Берлин хотод хөөцөлдөх тун их ажилтай тул өчигдөр наашаа гарсан юм сан гэж уучлалт гуйхад тэр хүн сэтгэл тавгүй байртай толгойгоо сэгсэрснээ тэдний хэлэх үгийг шаардаж хуудас бүрийг ширхэгчлэн уншиж үзүүргүй харандаагаар тэмдэглэнэ. Ханнес ямагт хөдлөн салганаж сурсан түүний гар нүд хөмсгийг ажиглаж сууна. Нөгөөх хүн хэлэх үгийг уншиж шалгаж дуусахчаа болж өндөсхийн босож тасалгаа дундуур хойш урагшаа алхлан бодлогоширсноо их л чухалчлан өгүүлэх нь:

	— Та нартай урьдчилан уулзахыг хүссэн минь гагцхүү үг үсгийн алдааг хянах гэсэн хэрэг биш ээ. Орчин үеийн байдлыг хамгийн багаар дурдаж болно. Та нөхөд ямагт урагш давшин шүүмжилцгээ, нөхөд минь... урагш давшин шүүмжилцгээ гэж Вернер, Ханнес хоёрыг алгуурхан дүүрч буй хурлын танхимд оруулж хажуугаас нь үл салан наалдана.

	Вернер, за тэгэхээр давшин шүүмжлэх нь байна шүү хэмээн уруулаа хазан шүдээ зууна. Тэрээр Ханнесын нэгэн зүйл асуухыг хичээвч яамны хүнээс төвөгшөөж буйг анзаарч бие засах газар орохоор түүнийг авч явав. Тэд зэрэгцэн зогсож бие засах зуур Ханнес:

	— Цаадхын чинь юу хэлж байгааг би ердөө ойлгосонгүй, урагш давшин шүүмжилнэ гэнэ ээ... та ойлгож байна уу? гэвэл Вернер угтаж:

	— Зөвхөн тэр үгийг хэлэхийн төлөө биднийг бүтэн цагийн өмнө ирүүлсэн юм байжээ. Хэрэв бололцоо олдвол түүний сонсгол, харааны талаар хэдэн үг хая байз. Цаадах чинь биднийг хөдөөгийн бүдүүлэг амьтад, юу ч мэдэхгүй гэж басамжилж байгаа юм гэж Вернер учирлав. Тэд коридорт Херман, Рихард нартай уулзтал суудлаа эзлэхийг шаардаж зөвлөгөөн эхлэх боллоо.

	Мужийн намын хорооны нэгдүгээр нарийн бичгийн дарга Ханнесын хажууд ирж сайн бэлтгэсэн эсэхийг нь лавлахад Вернер түүний өмнөөс хариулж Ханнесын үг хэлэхийг зөвлөгөөний удирдах хүмүүст урьдчилан мэдээлэв. Ханнес ч тэвдэж сандал дээрээ дэмий л хойш урагш хавчганана. Рихард түүний хажууд суун хуванцар хавтангийн тухай энд ярьж хэрэггүй, ер нь ч бас бололцоог ашигласан хэрэг юм хойно гэж шивнэхэд Ханнес дотроо «бололцоо ашиглах гэнэ ээ?!» чи ч намайг барилгын талбар дээр галдан шатаах гэж байгаагүй бил үү?! Одоо харин сайдын өмнө ингэж зөөлөрдөг байжээ... хэмээн бодтол түүний санаа олон хүн цугласан хурлын танхимд татагдаж гараас нь хөлс гарч яаран, хэлэх үгээ бичсэн хэдэн хуудсаа хаячих вий гэсэн шиг байн байн тоолно.

	Гэтэл түүний нэр дуудагдаж хэдэн хуудсаа барьсаар урагш бөгтийн алхана. Ханнес илтгэгчийн ширээн дээр гарч ирэхэд сурч дасаагүй ширээ түүнд хэтэрхий намхан ч юм шиг санагдаж түүний хажуугаар олон ховдог харц өөрийг нь цоо ширтэх шиг санагдаж бүр ч тэвдэнэ. Тэрээр бушуухан шиг дуусгахаар шийдэж нөгөөх бичсэн цаасаа авч дуржигнатал уншиж гарлаа. Гэтэл хуралдагсдын дундаас нэгэн хүн жаахан удаан уншихыг шаардсанд Ханнес яах ч учраа олохгүй хэсэг дуугүй түгдэрч зогссоноо цааш нь удаавтар уншив. Тэгтэл ч түүний хэлж сураагүй, империализм, Энх тайвнаар зэрэгцэн орших гэдэг хэлэхэд төвөгтэй үгс шувтарч өөрт нь сайн мэдэх усан цахилгаан станцын барилгын тухай орж ирлээ.

	Сэтгэл ч баахан тайвширч мөн ч өөрөө өөрийнхөө юү хэлж байгааг сонсож мэдэх болж бас ахиулж заримдаа хуралдагсад руу харчхаад Вернер, Херман, Рихард түүний хажууд байгаа өөрийн нь сууж агсан сул сандлыг хүртэл харав.

	Вернер ч шинэ байгуулагдсан социалист хөдөлмөрийн төлөө бригадынхаа тухай ярьж байгаа ахлагчийн төлөө багагүй сэтгэл зовж байгаа байртай үзэгдэнэ. Харин шөнийн ээлжийн ажилд сайн бэлтгэн туслалцсан намын байгууллага, инженер Хесселбарт, Катрин, барилгын дарга Рихард нар гэхэд Рихард халзан толгойгоо дүнхийлгэн ганхуулж их л маадайн үзэгдэх бөлгөө. Ханнес иж бүрэн үйлдвэрлэлийн аргаар ажиллахын ашиг тусыг тодорхойлж хөдөлмөрийн цаг хэр зэрэг хэмнэхийг тооцоолж ярив. Тийнхүү ойлгомжтой ярихын тул шууд уншихаа зогсож гараараа занган ярьж байгаад эргэж унших гэтэл нэгэн хуудас алга болжээ. Тэрээр нөгөөх алга болсон хуудсаа эрэн хайж тал тал тийшээ үзэж харавч олдсонгүйд их л тэвдэх ажээ.

	Гэтэл тэр хуудас нь илтгэлийн ширээнээс гулсан ойрх байсан цэцгийн саванд орсон харагдахуйд хөөрхий Ханнесын хэдэн өдрийн турш бэлтгэсэн хөдөлмөр талаар болон нисэн одох шиг болов. Ханнес тэр цаасыг авч уншихгүй байя нэг хэцүү, авч уншъя бас хэцүү, зарим нэгэн хүн шивнэлдэн инээмсэглэнэ.

	Зүрх шулуудан өмнөө байсан хуудсаа авч унштал нөгөөх эхний уншсан, империализм, энх тайвнаар зэрэгцэн орших гэдэг үг байсанд больчхоод ер нь яриагаа таслах уу, цааш нь үргэлжлүүлэх үү гэж тээнэгэлзсэнээ:

	— Та нөхөд биднийг ямагт амжилтаас амжилтад гулсан явагч гэж үзэж бас болохгүй ээ... хэмээн эхлээд зарим хүмүүсийн инээмсэглэл шивнэлдэхэд Ханнесын уур хүрч өөрийн үгээр цааш үргэлжлүүлж: — Бид шинэ арга үйлдвэрлэлд нэвтрүүлээд гурван сар болж байтал буруу тооцоологч нар хүрч ирлээ. Тэд хүснэгтээ бидэнд үзүүлж, та нар хогийн ажил хийсэн байна гэж хэлэх юм. Тэдний бодсоноор бид хэдийгээр хийвэл зохих ажлаа арван хоногийн өмнө хийсэн боловч хөдөлмөрийн бүтээмж дээшлээгүй гэх юм. Учир шалтгаан нь чухам юунд байгааг та нөхөд мэдэж байна уу? гэхэд хуралдагсад шивнэлдэн яриа үүсэхэд Ханнес яриандаа халамцаж илтгэгчийн ширээг элэглэн бөхийсөн маягтай: — Бид мөнгөний төлөө тэгж улайрсан биш ээ, бид материал хэмнэлээ, материал хэмнэх нь зарим хүнд төдийлөн их сонирхогдохгүй байна. Жишээлэхэд хуванцраар хана доторлоход банз хэмнэж болох санаачилга гаргасан боловч хуванцар хавтан хангалттай олдохгүйгээс ажил зогсож бригадын ажилд эргээд муугаар нөлөөлөх хэрэг болж байна.

	Ер нь хөдөлмөрийн бүтээмжийг бодох тооцооны бүх арга хуучирч хаана ч хэрэглэх нөхцөлгүй болсон гэдгийг би та нарт хэлэх гэсэн юм. Үүнийг би өөрийн дээрээ үйлдвэрчний эвлэлийн бүх гишүүдийн хурал дээр шүүмжлээд ихээхэн зэмлэл авсан хүн. Энд миний намын үүрийн дарга сууж байна, баталж өгөх биз. Тэд намайг нохой шиг тал талаас боорлож энэ явдлыг яам шийдвэрлэх хэрэг гэж хэлцгээж байсан үүнийг нөхөр Вернер яаманд илтгэсэн болохыг сайн мэдэж байна. Харин өнөөдөр хүртэл огт хариу ирээгүй нь харамсалтай гээд Ханнес тэргүүлэгчдийн байранд сууж буй сайдын царайг эгцлэн ширтэж: — Сайд минь, ажилчин бид ашигтай шинэ сайхан санаачилга гаргасны хариуд торгууль хүлээж байж хэрхэвч болохгүй байх аа... хэмээн өөрийн үгээр тодорхой сайхан яриад барьсан цаасыг эвхэж суудалдаа ирэв.

	Хүмүүсийн зарим нь сэтгэл хөдлөнгүйгээр алга ташин талархана, зарим нь ажиг ч үгүй сууна. Ханнес суумагцаа Вернерээс бичсэн зүйлээ бүгдийг уншиж чадаагүйдээ уучлалт гуйх гэтэл Вернер:

	— Чи яг зөв газраа тасалж ярилаа. Түүнээс биш хэтэрхий нуршимтгай болох байлаа шүү гэхэд Ханнес их л гайхаж ширтэнэ. Гэтэл нэгэн хүн асуух зөвшөөрөл авч Ханнесыг хөдөлмөрийн бүтээлийг бодох тооцооны системийн эсрэг хийж буй дайралтыг чинь юү гэж ойлговол зохихыг тайлбарлаж өгнө үү гэтэл Ханнесын эгдүү хүрч үсрэн босох гэтэл нэгэн хүн гараас нь татан суулгасан нь Вернер ажээ. Вернер босож Ханнесыг бодвол тов тодорхой эш баримттайгаар болсон явдлыг тайлбарлан ойлгуулав, Тэрээр химийн үйлдвэрийн барилгын явцад анхаарал муу тавьж байгааг ч нуусангүй, тэрээр цааш нь техник шинжлэх ухааны өндөр хөгжилтөд түшиглэн материалын орц багасаж, зарцуулах цаг богиносож байгааг анхааран тооцооны системийг шинээр өөрчлөх нь барилгын асуудлын чухал зорилт болох ёстойг тэмдэглэв. Чухам энэ л хөдөлмөрийн бүтээмжийг зөвөөр үнэлэхийн үндэс болно гэх зэргээр завсарлагаа хүртэл хүмүүсийн тавьсан асуултад хариулав.

	Ханнес түүнд баярлаж Вернер ч ёстой нэг эр хүн юм даа, намайг жадны үзүүрээс мулталлаа шүү, энэ л ёстой жинхэнэ Вернер мөн хэмээн бодно. Завсарлагаагаар түрүүчийн тэдний хэлэх үгийг шалгасан өндөр улаан хүзүүт хүн ирж:

	— Саяын үг, тэр бичсэн зүйлд байгаагүй шүү. Би та нарт ямагт урагшаа шүүмжлэхийг онцгойлон сануулсан, ямар хэрэг хийснээ та нар мэдэж байна уу? Сайд нарын зөвлөлийн тогтоолын эсрэг хуйвалдсан шүү гэхэд Вернер эгдүүтэйгээр:

	— Миний бодож байгаагаар бол ертөнцийн арчаагүй зүйлийг ярьж байна гэж хариулахад Херман:

	— Дэмий юм бүү яриарай гэж сануулав.

	Завсарлагааны дараа Херман ярив. Тэрээр Шконад болсон явдлыг нэгд нэггүй мэдэх агаад Ханнесыг хамгаалж онолыг амьдралд шалгаж, дэлхий ертөнцийг шинжин судалж удирдан жолоодох ёстой хэмээн амьдралын бэрхийг туулсан эрэлхэг хувьсгалчийн үнэн байдлыг сэнхэртэл ярив. Зөвлөгөөний сэдвийн голыг Шкона, иж бүрэн үйлдвэрлэлийн арга эзлэв. Ханнес асуултаас асуултыг хариулж эх орны өнцөг булан бүрийн эрчүүдтэй танилцаж эргэн тойрон сайн нөхдийн дунд амьдарч байгаагаа бас дахин мэдлээ. 

	Зөвлөгөөн тарахад Ханнест сайд баяр хүргэн гар барьж:

	— Та бичсэнээ харалгүй энгийн ярьсанд чинь би их баярлаж, яриа ч сонирхолтой боллоо шүү гэв. Барилгын институтийн нэгэн профессор Ханнесыг ширээ рүүгээ урьж:

	— Би шинжлэх ухааны ажилтан хүн. Таны зүрх сэтгэл цэвэрлэмээр шүүмжлэл миний хувьд маш үнэтэй хэрэг боллоо. Шинэ арга үйлдвэрлэлд нэвтрүүлэхэд ямар бэрхшээлтэй тулгарч байгаагаа тодорхой тайлбарлаж өгөөч? Хэрэв би Шконад өөрийн биеэр очиж үр бүтээлийг нь амьдрал дээр үзвэл та юү гэх сэн бол? гэхэд Ханнес зөвшөөрч, Вернер ч туйлаас их баярлав.

	Херман, Ханнес хоёрын үгийн товч «Нойес, Дойчланд» сонинд нийтлэгдэж химийн үйлдвэр даяар Ханнесын ийнхүү гэнэт мандсаныг гайхацгаах боллоо. Ханнес ч Берлинээс буцаж очоод:

	— Үнэхээр сонин болсон гээч. Сайд хүртэл надаас зөвлөгөө авсан шүү гэжээ.

	Хесселбарт баярлахын эрхэнд түүнийг хөгжмийн чуулгын концертод урив. Ханнес ч мөн зөвшөөрч явахаар болсноо нөгөөх явах өдөр болохуйд өвчтэй хэмээн мэдэгдэв.

	Катрин амралтаа авч барилгын талбайг орхих үес тэр нэгэн орой өрөөнд нь зогсож агсан үл таних хүн өөрийн нь эцэг байсан тухай эргэн санав. Кати тэрхэн үед чухам яаж харьцахаа ч мэдээгүй билээ. Сүүлд байрны эзэн авгай хэлэхдээ эцэг нь их л сэтгэл зовуурьтай байснаа түлхүүрийг шаардан авсан гэж билээ. Кати тэр орой эцэгтээ суух сандал ч авч өгөөгүй билээ. Харин эцэг нь Катрины хорсон занаж эхэлж байсан Вернерийг дурсан түүнийг асууж билээ.

	Гэтэл Кати түүнийг намын үүрийн товчооны хурлаас хойш үзээгүй сэн билээ.

	 

	 

	Катрины сууцны эзэн авгайн яриа Паулд үл тохирох тул түүнтэй эсэн бусын үг дэлгэхийг хүсэлгүй охиныхоо өрөөний түлхүүрийг авч өрөөнд нь оров.

	Өрөөний голын ширээн дээр улаан шар цэцэг сагсайж соргог сайхан үнэрээр орчин тойрныг дүүргэжээ.

	Эзэн авгай, охин төдийлөн их оройтолгүй ирдэг бөгөөд бас Крюгер хэмээх нэгэн үл сонссон хүний тухай цухас дурдахуйд Паул, охин нь нэгэнт хорин гурав хүрсэн болохоор төдийлөн их хачирхсангүй. Гэвч гагцхүү түүний төлөөнөө алсын тэр газраас зорин ирсэн нь эцэг хүний энэрэнгүй сэтгэл мөн бөлгөө. Орой бүрий болж орчны юм үзэгдэхээ болохуй цагт өвгөний сэтгэл зовж цонхонд ойртож гадагш ширтэн зогсоно. Тэрээр гэнэт шатаар хүн өгсөж ирэхийг сонсмогц харанхуйд зогсож Катиг цочоохгүйн тулд гэрэл асаахыг хүсэвч түүнийг ганц хөл ч зөөж амжаагүй байтал охин нь гаднаас орж ирлээ. Тэрээр харанхуй өрөөнд гэнэт асах гэрлийн тусгалд нүд нь гялбавч амьсгаадан зогсож гадуур хувцсаа тайлах охины бие жирэмсэн болохыг ажиглав.

	Паул охиноо сэм ажсанаа тийм ч зандрангуй бусаар:

	— Крюгер гэдэг хэн бэ? гэж асуугаад охин нь хэдийгээр энэ нэрийг үл мэдэвч дуугүй байдаг нь нэг учиртай гэж эцэг нь бодно. Катрин аль хэдийнээс өнөө маргааш очно гэсээр ер ирэх төлөвгүйд эцэг нь өөрийгөө уучлахгүй зүтгэсээр охинтойгоо уулзахаар шийджээ.

	Паул анх охиноо Шкона руу явахад залуу насны омог бардам зангаар болно бүтнэ гэж бодон яваад амьдралын бэрхэд арга буюу шантарч буцаж ирнэ биз хэмээн үлдсэн билээ. Гэвч хоног сар өнгөрөхийн зэрэгцээ эцэг охин хоёрын харьцаа холдон хөндийрч ирэхэд эцэг Паул эрх танхи өссөн охиноо эргүүлж эрүүл саруул цагт татаж авахаар өөрийн санааг хүчлэн барих бөлгөө.

	Охиныгоо бие жирэмсэлснийг үзмэгц хуучин шаналга дахин сэдэрч зандрангуй бус боловч сэтгэлийн хөдөлгөөнөөр:

	— Крюгер гэдэг юун хүн бэ? гэхэд Катрин эцгийгээ хүрээд ирнэ гэж бодоогүй байсандаа тулгамдсан маягаар:

	— Уухай даа... та миний хойноос хүрч ирэх цаг болчихсон гэж үү? гэв. Охины егөөтэй аялгууг сонссон эцэг учир ойлголцохыг хүсэн ирснээ бодохын чацуу санаа алдана. Катрин чиггүй хүйтэн царайлан зогсох нь бүр багын нь «Чи хоригдол...» гэж эцгийгээ муучилж байсныг нь эцгийн нүдэнд дахин тольдуулах бөлгөө. Гэвч Катрин тэр үеийг бодвол юмны учрыг зөвөөр ойлгож чадах насанд хүрсэн эмэгтэй болсон билээ. Тэрхүү охины байдлыг ажихад эцгийн уур хүрч цохиод авмаар санавч уулаас охиныгоо зодож яваагүй болохоор бас л зүрхэлсэнгүй.

	Гэлээ ч эцгийн сэтгэл гомдохын эрхэнд арга буюу санаанд орсныг үл тэвчин:

	— Миний урьдын хэлсэн үг чиний орой руу чинь орсон болов уу гэмээр үзэгдэж байна. Чи ч энэ барилга дээр зэрлэгшжээ гэвэл Кати:

	— Та юү гэж хэлж байгаа чинь энэ вэ? хэмээн бараг хашхирах дөхөхөд, Паул юу ч үл дуугарах агаад зөвхөн охиныгоо уйтгарт харцаар цоортол ширтэхүйд хэний ч нүд булаам цэвэрхэн охины нь биеийн хэлбэр дүрс нь ч алдагджээ. Тийнхүү эцэг харамсахын эрхэнд төрсөн биеийг нь эвдэн өөрчилсөн хүн чухам хэн болохыг мэдэхийг хүснэ. Катрин өгүүлрүүн:

	— Намайг битгий өрөвд... хэдийгээр таны сэтгэл зовж та тэр талаар хамаарахыг хүсэж байгаа ч гэсэн надтай хамтарч зовлон бүү эдэл. Би тэр хүнд аминаасаа илүү хайртай. Тэгээд бас би хүүхдээ хэний ч оролцоогүй ганцаараа төрүүлж чадна аа гэв.

	Олигтой ажил ердөө болсонгүй, охины харьцаа улам хөндийрсөнд Паул яах ч учраа ололгүй дэмий л уцаарлаж гэртээ буцав.

	Тэрээр шөнө дундын үед Дрезден хотноо өөрийн сууцны өмнө тэргээ огцомхон зогсоохдоо сууцны өрөөний цонх гэрэлтэй байхыг харав.

	Беттина эмгэн машины гэрлээр бушуухан шиг гүйн гарч цэцэрлэгийн нарийн зөргөөр яаран алхахдаа охиноо лав ирсэн гэж үзэхийг хүснэ.

	Паул хөгшнийгөө ийнхүү сэтгэл түгшин асуухуйд тэр дор нь хариулахыг тээршээн бушуухан шиг явж гэртээ орж хаалга хаамагц:

	— Дэмий юмны хойноос битгий сэтгэлээ зовоож бай, Бетти минь... Кати биднээс бүрмөсөн хөндийрч, их өөр болжээ... тэр хүүхэд олжээ... гэхэд Беттина үл итгэсэн харцаар ширтэж:

	— Хүүхэд гэнэ ээ? хэмээн гунигтайяа зовлонт дуугаар намуухан үглэн асуув.

	— Тийм ээ, харин хүүхдийн эцэг хэн болохыг хэлэхгүй байна, нэг л Крюгер гэдэг нэр байдаг бололтой... хэмээн Паул өвгөн арга барсан маягаар: — Бод, эцэг эхийн хувьд ядахдаа тэр хүний зан араншин, байдал төрхийг ч сонирхох эрхгүй байна шүү дээ гэвэл Беттина нөгөөх л үл итгэсэн янзаар:

	— Чи тэгээд? Чи юү гэв дээ? хэмээн сэтгэл зовсон, өөрийг нь эсэргүүцэх аялгуутай асуултыг сонсмогц хөгшнөө Паул гайхан харж,

	— Би түүнийг цохичихмоор санагдсан... гэвч би ердөө л шууд яваад ирлээ... гэхэд нөхрийн үгийг хэзээ ч эсэргүүцэж хатуу ширүүн үг хэлж яваагүй боловч энэ удаад зориг шулуунаар:

	— Үгүй ээ... тэр чинь миний хүүхэд, би ээж нь мөн. Юү хийхийгээ чи өөрөө мэд, харин би л түүнийг тэнд ганцаарыг орхихгүй гэхэд Паул дуугүйхэн эргэв. Беттина ч ширээний ар талд сууж тэр шөнөө сууж охиндоо 

	 

	«Хамгаас хайртай Кати минь ээ... нэгэнт болсон хэрэг хэзээд ч өөрчлөлтгүй, гагцхүү охин минь чамд итгэж чамайг заавал ирэхийг би хүлээж сууна... хэдийгээр чи эх болсон миний туслалцаагүйгээр эхэлсэн боловч хүндрэхээс өмнө надад хүрч ир» 

	 

	гэж бичив.

	 

	 

	Катрин ирлээ. Ээж нь түүнийг галт тэрэгний буудал дээр угтан уулзмагцаа сугадан авч тэрүүхэндээ мэгшин уйлна. Тэрээр юу ч үл асууна. Катрин ээжийн захидалд сэтгэл нь уярч эхийн санааг ойлгох агаад эцэг нь шүд зуун ширтсэн тэр оройноос хойш ямаршуу байдалтай байгаа болон одоо ямар янзаар угтахыг үл мэдэх бөлгөө. Катрины бие сүүлийн үед хүндрэн хүндэрсээр бөгөөд эмч нар түүнийг амралтын ёстой хугацаанаас өмнө амарч биеэ сувилуулахыг ямагт зөвлөсөөр тул охины санаанд гагцхүү ээж нь л үлджээ. Тийнхүү арга буюу эргэж ирж байгаа нь энэ ажээ. Түүнээс гадна Вернер, Катид ирж хэрэг явдлаа халхлан чимээгүй дарахыг гуйсанд Катрина сэтгэл улам ч шулуудсан билээ. Тэрээр өөрийн нь амьдралыг хорлон сүйтгэсэн олон захидлыг авсаар байв. Харин сүүлийн нэг захидал бусдаас ер бусын агаад бүх юмны төгсгөлийг илтгэсэнд Кати түүнийг хумин атгаж билээ.

	Тэрээр эцсийн бүлэгт өөрт нь тохиолдсон хоёр эр, Вернер, эцэг хоёрын тухай бодолхийлж чухам ямар болохыг таамаглан бодно.

	Эцэг Паул нь төмрийн ажилчин байсан бөгөөд фашизмын эсрэг ухуулах хуудас тарааж байсан нь яриагүй чухал байсан билээ. Дараа нь мужийн сонины орлогч эрхлэгч болж герман хэлийг мадаггүй сайн сурахын төлөө чармайн ажиллажээ. Тэрээр мөн гэрээр эдийн засагчийн боловсролыг олсон байна. Ингээд үзвэл хэрэгтэй, хийвэл зохих зүйлийг хийж амжсан хүн юм.

	Харин түүнээс уран зураг, утга зохиолын мэдлэг шаардаж болох сон болов уу?

	Катрин зураач Фоссынд Ханнестай очиж байснаа санахад барилгачин шаварчин хүн сурч болсон юм, сэхээтэн хүн мөн сурч болмоор зүйл санагдана. Харин энэ талаар Вернер эцгээс нь огт өөр хүн шиг санагдана. Тэрээр дунд, дээд сургууль, ажлын нөхцөл байдлаас уран зураг, соёлын гүн утгыг ойлгож ашиг тусыг гүнээ бишрэх бөлгөө. Гагцхүү тэрээр хэрэгцээт зүйлийг, зөв сонгож, зөв харьцах болов уу гэдэгт эргэлзэнэ. 

	Вернер, гурван сар чимээгүй, ганцаараар нь байлгах гээд байгааг Катрин мэдэж дараа юү болохыг тэрээр төсөөлж нэг ёсондоо Вернер хуурч байна гэж муу санажээ. Энэ эргэлзсэн сэтгэлийг нь Вернер мэдэхтэйгээ зэрэг Берлинээс буцаж Кати руу яаран ирсэн билээ. Иж бүрэн үйлдвэрлэлийн аргаар ажилласан нь сайшаалыг хүртэж хөдөлмөрийн бүтээлийг бодох тооцооны арга дээр арга хэмжээ авахаар болсон зэрэгт туйлаас баярласан Вернер тэрхүү баяраа гагцхүү Катринтай хуваалцахыг хүсэх бөлгөө.

	Тэрээр гудамжны эсрэг талд ирмэгцээ сурсан зангаараа Катрины цонх руу харж гэрэлтэй байсанд баярлаж түргэн түргэн алхалж шат өөд дэгдэн гарав. Катрин ч түүнийхээ алхааг танимагц үсрэн босож угтан гүйх гэтэл гэдэс дэх хүүхэд хойш чангааж хөөрхий бүсгүй арга буюу зогсон хүлээж хоёр гараа сарвайн тэврэн авахыг яарч гүн хайрын ховдог үнсэлтээр сэтгэлийн зовлонг нэгэн зуур амсхийлгэв. Вернер түүнийг диван дээр суулган цүдгэр гэдэс дээр нь хуруугаар зөөлөн тогшиж нөгөөх л, хайнгадуу инээдээр тоглоом хийж:

	— Юү гарах бол? Хүү юу, охин уу? гэвэл Катрин:

	— Хүү байлгүй яах вэ дээ... гэх шийдмэг хариултыг Вернер сонирхож:

	— Яагаад заавал хүү байх бил ээ? гэвэл Катрин;

	— Чи охинтой шүү дээ. Тэгээд би одоо нэг хүү хүсэж байна хэмээх уяхан үгийг сонсмогц Вернерийн сэтгэл зовж хэлэх үгээ олж ядан суутал Катрин:

	— Нээрээ мэдэхгүй юм даа... мэдээжийн их л өвдөх биз дээ гэж Вернерийг ажиглан төдийлөн хайхрамжгүй мэт харагдахад биеийн хүндрэлээс илүүгээр бүсгүйн сэтгэл түгшинэ. 

	Вернер хэсэг бодлогоширсноо,

	— Тэгээд хэн гэж нэрлэх бил ээ? гэвэл Катрин өөдөөс нь

	— Чи хэл гэхэд Вернер:

	— Үгүй ээ, чи хэл гэв.

	Катрин бодон Вернерийн санаанд тохирох нэр олохыг хичээнэ.

	Катрин:

	— Чи ер нь одоо бид гурван сар бие биеэ үзэхгүй хөндий байвал юү болохыг хэлж чадах уу? хэмээн яриаг огт өөр тийш нь чиглүүлэхэд Вернер:

	— Би чадна аа гэвэл Кати:

	— Үгүй ээ, хэрэв чи тэгж чадах сан бол уул асуудлыг сэдэж шаардахгүй байсан. Чи юү ч мэдээгүй байхад л хүүхэд төрөх биз дээ гэхэд Вернер:

	— Манай хүү юү?! гэв.

	Катрин хэзээ ч түүнийг буруутгаж байгаагүй. Энэ удаа ч мөн л буруутгаж чадсангүйгээр барахгүй мөн ч урьдын өнгөрсөн зугаатай үеийн адил сэтгэл хөөрөн баясах бөлгөө. Тэрээр ээжийнхээ бичсэн захидлыг үзүүлэхэд Вернер:

	— Тэгээд мэдээжийн хэрэг чи үгүй гэж л байгаа биз дээ гэхэд Катрин:

	— Манай аав ирээд явсан, хуучных шигээ өөдгүй зантай хэвээр л байна билээ гэв.

	Вернер түүнд сургамжилж:

	— Би үнэн санаанаас нэгэн зүйлийг хэлмээр байна. Ямар ч зүйлийг өөрийн саналаар болгохыг зорьж өөрийн хийсэн дутуу зүйлийг бүтэн болгох гэж мэрийх юм. Энэ чинь маш их аюултай шүү. Чи надаас долоо дүү юм. Чиний тэр залуу нас сайныг сурч мууг орхиход ашигтай гэвэл Катрин:

	— Болбол тэр л биз, болохгүй бол бас тэр л биз гэвэл Вернер:

	— Амьдрал гэдэг чинь, Катя минь, шулуун замаар явдаг юм биш гэхэд Катрин босож:

	— Үгүй ээ... чи түүнийг хэзээ ч хүсэж байгаагүй гэснээ, түүнийг хүзүүдэн авч энхрийлнэ.

	Вернер:

	— Чинийх зөв ч байж болох юм. Гэвч өөрийн эцэг эхийг хайрлах нь чиний үүрэг шүү дээ гэж билээ. 

	 

	 

	Катрин ирээдүйн сайн сайхныг зөгнөж сэтгэл хөхиүнээр Дрездений галт тэрэгний зогсоол дээр буув.

	Ээж нь өглөө бүр цэцэрлэгээсээ шинэ соргог цэцэг түүж охиныхоо өрөөнд тавина. Өглөө бүр эцгийн явсны дараа Катрин шинэхэн барьсан талх, цэвэр халуун сүү, жимс сэлтээр дүүрэн ширээнд сууж өглөөний тунгалаг агаарт цэцгийн мандалд зууш амтална. Ээж нь Катриныг хот руу оруулахаа больж өөрөө юм болгонд гүйж хүүхдийн өлгий давуу сэлтэд оочирлон зогсож орой тийшээ хүнд нүсэр боодолтой юм тэвэрсээр хашааны хаалгаар багтаж ядсан хүн орж ирнэ.

	Эцэг Паул ч чадахын хэрээр тал засаж нөгөөх Крюгерийнхээ тухай ч асууж шалгаахаа больж, хаана улс төрийн талаар болж буй үйл явдлаас охинтойгоо ярилцана.

	Нэгэн өглөө Катрин орноосоо босож байтал хөрш авгай их л сониучхан байдлаар, Катрины бие ямар байгаа? Ер нь түүнийг гадаа явахыг харж чадахгүйдээ харамсаж Катрины уйтгарлаж байгаа эсэх, хүүхдийн эцэг лавтай гэрлэх эсэхийг ээжээс нь сонирхон асууж байгаа дуулдав. Гэтэл ээж нь агшин зуур санаа алдсанаа:

	— Аяа та мэдээсэй, манай Катид хэзээ ч гомдох юм гарахгүй, болзоот хүн нь Шконад химийн ухааны эрдэмтэн яггүй нэртэй хүн юм байх. Захидал үргэлж л бичих юм... гэхэд хөрш авгайн сониуч сэтгэл ханасан бололтой, Катринд мэнд дамжуулаарай гэхэд Беттина авгай сууцандаа гүвтнэн оров. Катрины сэтгэл хуучны адил үймрэн маш хурдхан хувцасламагцаа гарч шат уруудан буув. Ээж нь сүүнд явахаар хувин барьж байсныг шүүрэн авч:

	— Наадахаа өгөөдөх, хүмүүс намайг өөрсдөөсөө ичлээ гэнэ... гэхэд Беттина юу ч хэлсэнгүй охиныхоо хүслийг ч хаасангүй.

	Гагцхүү уйтгартайяа эргэж өврийнхөө алчуурыг нүдэндээ барив.

	Катрин өглөө бүр талх сүү авчирна. Тэрээр өөрийн биеийн байдлыг бусдаас нуухын тулд түүнийг гадагш гаргадаггүй байсанд итгэнэ. Гэвч эцэг эх хоёрын бэлтгэж, тохитой тухтай болгож байгаа амралт гэнэт өөрөөр хувирав. Нэгэн орой аавыгаа байхад тэрээр шийдмэг шулуунаар:

	— Дэмий худал юмны төлөө тархи толгойгоо өвдтөл шаналгахын хэрэг алга. Крюгер гэдэг чинь Крюгер биш ээ. Тэрээр бас химийн ухааны эрдэмтэн ч биш гээд Кати Шконагийн намын үүрийн дарга гээд нэмж хэлчихмээр аман дээр гарч ирснийг орхиод: — Тэр маань бас гэр бүлтэй хүн шүү... гэтэл ээж нь хүчтэй юмаар шилэн хүзүү рүүгээ цохиулсан юм шиг тонгосхийв. 

	Катрин цааш нь:

	— Одоо та нар түүнийг хүрч ир гэж урих сан болов уу? гэвэл ээж нь шивнэн:

	— Яалаа гэж дээ Кати минь... гэв. 

	Аав нь дуугүйхэн босож цэцэрлэгт оров. 

	Сүүлд нь Катрин чухамхүү ямар учраас эцэг эхийгээ заавал тэгж зовоосны учрыг олсонгүй. Харин Катрин тийнхүү удаан хугацаагаар эцэг эхийгээ маллах хуурахаас үл зүрхэлсэн нь занасан бухимдсан сэтгэлийн давчдал байсан байж магадгүй юм.

	Усан цахилгаан станцын химийн хэсгийн барилга дээврээ тавьж нэг зуун ерэн дөрвөн өдрийн дотор барьж дуусгахаар төлөвлөснөө, шинэ арга хэрэглэж нэг зуун жаран долоон өдөрт багтаах бүрэн боломж гарч ирэв. Бүтэн сараар төлөвлөгөөг урьдчилан биелүүлэхээр ээлжийн ажилчид минут бүгдийг ашиглахаар шамдан ажиллана. Наймдугаар сарыг хэмнэж долоон сарын гучны бямба гарагт барилга дууссаны баяр хийхээр ажилчид хүн бүхэн шамдах бөлгөө.

	Ханнес, өвгөн Бюхнерт хандаж

	— За өвгөн минь, өөрийнхөө амьдралд барилга дууссаны баяр хэдийг хийсэн бэ? гэвэл Бюхнер:

	— Гурван зуу хүрсэн биз, би даанч тоолж байсангүй. Гэхдээ харин дөнгөж хагас жилийн дараа ийм том байшин босгосны баяр хийж ер явсангүй... гэхэд Ханнес зөвшөөрөн толгой дохино. Тэнгэр бин битүү үүлтэй тул тогоо хөмөрсөн мэт ажээ. Хесселбарт, Вернер хоёрын ирэхийг харсан Ханнес дотроо хэдийгээр түүний аль хэдийний явсныг мэдэвч «Катрин алга» хэмээн бодно.

	Тэднийг ойртон ирэхэд Ханнес хайхрамжгүй янзаар,

	— Болж байна уу?

	— Би нэг хайрцаг пиво гулгуулмаар байна санж гэхэд инженер:

	— Театрт очсон нь дээр байгаа, би билет авчихъя гэж хариулбал Ханнес хөгжмийн концертыг санаж, 

	— За та минь тэнд очвол надгүйгээр л хэмээн толгой сэгсэрнэ.

	Вернер инээж:

	— Захсенринд болох дэлхийн аваргын дугуйн уралдаанд очицгоох уу? гэж санал тавихад Ханнес толгойгоо далжийсхийн:

	— Тэр ч бас болох л зүйл гэвэл Хесселбарт тэнгэр өөд харж байснаа нүдээ анин хоёр долоовор хуруугаа мөргөлдүүлэн мэргэлснээ:

	— Бороо орно оо! гэхэд барилгын модон дээр Ханнес үсрэн гарч дээш харснаа:

	— Ердөө зовох юмгүй та ч хэтэрхий болгоомжтой хүн юм аа гэв.

	 

	 

	Өдөр хоног жирэлзэн өнгөрсөөр нэг мэдэхэд долоон сарын гучин хаяанд хүрээд ирэв.

	Барилгын дээвэр тавьсны баяр болохоос хоёр хоногийн өмнө Болбиг ажилдаа ирсэнгүй. Ханнес энэ шөнө эцэг эх дээрээ ирж дээврийн хавчиг өрөөнд унтжээ.

	Эцэг нь далан нас хүрч яггүй ч сайн ууж дорхноо унтлаа.

	Тосгоны сул цалинт хэдэн өвөгчүүд энэ тэрийг хөөрөлдөн их л сууснаа орой болж гэр гэртээ харихаар босоход Беттина авгай, өвгөнийхөө ойд зориулж хэт их хайрсан амтат боовноос боодол боодлоор нь бэлэглэж хармаанд нь хийж өгөв.

	Үүрийн таван жингийн тахианы анхны дуугаар Ханнес босож ажил дээрээ ирвэл Болбиг алга байлаа. Бригадын нөхөд түүнийг хүлээсээр ажээ. Үүнийг нь Хоннигмундынхан харцгааж тэдний нэг нь:

	— Та нар ч улаан тугаа урдаа мандуулаад ухаалаг заль зохиож ард нь зугаалдаг улс шив дээ гэхэд Ханнес хорсолтойгоор шүдээ зууж хажуудаа байгаа Галонскийд хандаж:

	— Түүнийг хаана байгаа газраас нь чирч ир, та хоёр ч хөл хэрээтэй хүзүү холбоотой юм шиг л явдаг сан, тийм биз? гэхэд Галонский түгдрэн түгдэрч:

	— Бид хамт гарснаас хойш эргэж ердөө үзэгдсэнгүй гэв.

	Ханнес түүний тэвдэхийг анзааран сэжиглэж:

	— Тэгээд та нар хамт гарсан юм бол чухам хаачсаныг нь яагаад чи мэддэггүй бил ээ? гэхэд Галонский:

	— Би мэдэхгүй, үнэндээ мэдэхгүй гэнэ. 

	Ханнес түүний худал хэлж байгааг мэдэх агаад тэрээр уралдааны дүнд бригадын гишүүдээс ажил тасалсан хүн бий гэж оруулахгүйг туйлаас хичээх бөлгөө.

	Бага үд болж богино завсарлагаагаар Ханнесын хажуугаас Ёхманн ёворч:

	— Францаас асуугаач, Ханнес! Болбиг хаана байгааг цаадах чинь мэдэж магадгүй хэмээх нь нөгөөх л Ёхманн намын гишүүнийхээ хувьд баруунаас бэлэг авдаг Болбигтой тохирдоггүй санаа нь дахин тодров бололтой. Тэр учрыг Ханнес ч юун эс андах вэ дээ.

	Франц Бюхнер, Клаймерт хоёр дугуй хөрөөний тавиур дээр сууна. Ханнес тэнд очиж:

	— Бюхнер ээ? Чи ер нь Болбиг чухам яасныг яаж мэдэх бил ээ дээ, ээ..? гэхэд Элберс толгойгоо сэгсэрнэ. 

	Ханнес Ёхманныг тэвэрч сэгсрэн:

	— Чи л хамаг учрыг нууж байна, тийм биз? Одоо заавал хэл! гэхэд тэрээр Ханнесын тэврэлтэд сандарч өвгөн Бюхнерийг мэднэ гэхэд түүнийг дуудаж уруулаа хазан заналтайгаар харснаа Болбигийн талаар юү мэдсэнээ хэлэхийг тулгавал Бюхнер нэлээд зовсон байртай

	— За даа, би чинь шөнө хэд дахин гарлаа. Энүүхэн булангийн дэлгүүрийн худалдагч хүүхэнтэй архидан тэр саравчинд ухаангүй согтуу байсан, цаад эмэгтэй нь ч бүр ухаангүй, хамаг юм нь ил, хөлөө алцайн хэвтэж байсан боловч би ч... яах вэ дээ... миний хүүхэд шиг юмыг чинь... чи хувцсаа өмс хүүхээ л гэсэн гэв 

	Ханнес:

	— Болбигийг олж ир, амьд үхсэнийг нь үзье, гэж Ёхманн, Элберс, Клаймерт гурвыг явуулав.

	Байсан хүүхэнтэй нь хамт авчирвал Болбиг нэлээд ядарсан төлөвтэй үзэгдэх агаад ажлаас хожимдсондоо их л гэмшиж буй үзэгдэнэ. Түүнд Ханнес тулан очиж хармаанаас хоёр гараа агшин зуур суга татаж баруун зүүнгүй хэд сайн дэлсээд авбал Болбигийн хамраас цус гарч доош суув. 

	Ханнесын уур багтаж ядан,

	— Муу гахай минь, юмаа боож цуглуулж бригадаас тонил, чамаар бид дутахгүй гэв.

	 

	 

	Хоёр өдрийн дараа барилгын дээвэр тавьсны баяр боллоо. Барилгачид гял цал болтол гоёцгоож дэрэвгэр хар малгайгаа соотойлгож цасан цагаан цамцанд гялалзсан том товч хадаж өмсөцгөөжээ. Барилгын хашаанд пиво хөөст дарсыг хайрцаг хайрцгаар нь буулгав. Үйлдвэрчний хорооны Заломон, Вернерийг төлөөлж Блайбтрой, Рихард, химийн үйлдвэрийн дарга нар бүгдээр барилга дээр хундага өргөхөөр цагаан цамц гялалзуулсаар ирцгээжээ.

	Даргын цүнх түсгийтэл дүүрэн буйг үзвээс долоо хоногийн өмнө хуралдсан үйлдвэрчний хорооны тэргүүлэгчдээс шагнахаар тогтсон мөнгөн шагнал, идэвхтний тэмдэг байгаа бололтой ажгуу.

	Рихард сэтгэл нь их хөдөлсөн байртай царай зүс нь улайж Ханнест хандаж

	— Ер нь бид ямар ч гэсэн ойр дотно ажиллана шүү, өнгөн дээрээ хэрэлдэж ч бай, уцаарлаж ч бай хамаагүй харин үнэн санаатай л ажиллана. Тэгвэл хамаг юм амжилттай болно гэдэг нь харагдаж байна, нөхөр минь! хэмээн нүдээ учиртайхан ирмэж:

	— Хэд хоногийн дараа та өөрийнхөө ээлжийн нөхрийг авч Шкона II-т очиж ажиллах болно гэвэл Ханнес тодорхой сайн мэдэхийн тулд:

	— Хаана очих сон бол? гэхэд Рихард:

	— Гүүрний дэргэдэх өндөр хүчдэлд ч юм уу, ер нь тэнд хэд хэдэн барилгыг иж бүрэн үйлдвэрлэлийн аргаар барих юм. Тэгэхээр та энд ингэж их ашиг тусаа үзүүлсэн шиг тэнд бас сүндэрлүүлж өгнө биз... гэж инээнэ. 

	Ханнес санаа алдан, шийдэж үл чадан зогссоноо Хесселбарт инженер нүдэнд нь тусахад:

	— Инженерүүд маань яах бол? гэхэд Рихард,

	— Энэ бол мөдхөн комбинатаас шийдэгдэх нь мэдээж хэрэг. Нэг нь мэдээжийн эндхийн барилгыг удирдана. Нөгөөх бүсгүй ч бидэнд төдийлөн тусалж чадахаасаа өнгөрсөн гэснээ дахин хөгжилтэй гэгч нь инээнэ. Бюхнер ирж Ханнест Рихткроныг4 авчрахыг хүссэнд тэр хоёр явлаа.

	Рихардын ярьсан шинэ даргын тухай битүүхэн яриа тэдний анхаарлыг татав. Ханнес дотроо хуучин дарга, барилга бүрмөсөн дуусаагүй явж түүнтэй салах ёс гүйцэтгэнэ гэж бодоход сэтгэл нэг л тавгүй ажээ. Хесселбарт, Катрин хоёртой ижил дасал болсноо тэрээр санаж тэд инженерүүд маань дахин шинэ бригад, ахлагчийн барилыг авахад бас л яггүй удаан хугацаа шаардагдана хэмээн бодно. Юунаас ч илүүгээр сэтгэл зовоож энэ өдрийн баярыг сааруулж буй нь түүнийг өөр газар ажиллуулна гэсэн Рихардын шийдвэр бөлгөө. Хэдийгээр социалист тусламж боловч урьдчилан ярилцаж шийдсэн зүйлгүй тусламжийг зөвшөөрөхгүй татгалзана гэдгээ Ханнес өөртөө батлав.

	Тэд рихткроныг «авчирч мөнгөлөг сайхнаар бариулыг чимэглэн өндөр өргөгчид уявал тэр нь дээшлэн дээшилнэ. Хус модны навч нарнаа гялалзаж, өнгийн бүчнүүд салхинаа намиран хийсэх нь үзэмж төгөлдөр бөлгөө.

	Ханнес, Бюхнер хоёр барилгын дотор шатаар дээш өгсөнө. Өвгөн хэдийгээр амьсгаадавч урьдын түүхээсээ ам хамхилгүй ярих агаад Ханнес түүнийг нь үл анхаарна.

	Ханнес байшингийн орой дээр гарч туслах шатан дээр зогсоход аяархан гуйвчина. Өргөгч кран алгуураар ойртож ирэхэд Ханнес хусыг буулган авч өргөөд дахин дээш шатаар өгсөв. Тэрээр рихткроныг нэг удаагийн чүүлтээр толгой дээрээ гарган баганын үзүүр дээр хаяхад баяр хүргэсэн «уухай» цуурайтав.

	Энэхэн зуур Ханнес алсад харагдах үзэсгэлэнт сайхан байгалийг ширтэж нүдний үзүүрт үзэгдэх нэгэн хотын үйлдвэрийн өндөр янданг ажиглана. Түүний санаанд гэнэт өөрийн нь туулж өнгөрүүлсэн амьдралын зам тольдон тусав. Тэрээр бас Харц, Балтийн тэнгис, хөндийд татсан суваг, хүнд үйлдвэрийн Айсенхюттенштадт хотыг ч үзэх шиг болов. Хаа ч гэсэн тэр очсон өнцөг булан бүрдээ банз харуулдаж, хана цементэлж байснаас бус хаана ч тэр муучлагдаагүй бөгөөд гараа шавардахаас зовоогүй ажээ. Өнгөрсөн урт хугацаанд бүхэл бүтэн улс гүрэн түүнд хамаарагдаж бүхэл бүтэн хот дахин сэргээн шинээр босгоход тэрээр ямагт хүчин тусалж байжээ. Ханнес өндөр шатны орой дээрээс цээж дүүрэн цээл агаар амьсгалж дор байгаа нөхөд рүүгээ малгайгаараа даллана.

	Ростокт байх үед Ханнес зөвхөн барьсан барилгаа тоолж байсан бол энэ удаад тэрээр эх орныхоо дундуур хөндлөн гулд чулуун мөр татсанаа тов тодорхой сэтгэн ухаарлаа.

	Хүн төрөлхтний төрөх нь түүнд зайлшгүй тохиолдох ч үхэлтэй адил аймшигт нөхцөлийг шаардах бөлгөө. Эх хүн үр хүүхдээ алтан дэлхийд бэлэглэхээр төрөх газар ирнэ. Түүнийг орж ирмэгц хөлс, эмийн үл таних үнэр хамар сэтлэм үнэртэж цав цагаан хана, ор хэрэгсэлд эх хүн анхандаа их л хүнийрхүү, ингээд өвдөнө, бас л өвдөнө, хашхирна, хөөрхий эхийн тамир барагдана, унтуулж өгөхийг хүснэ, сувилагчийн яаж арчлахыг үл анхаарна. Туршлагагүй залуу эх энэ үед амьдрах эсэхдээ эргэлзэнэ. Нэгэнт хашхиран, ёолох чадал нь барагдаж хашхираад тус болохгүйд хөлсөө чийхруулан шүдээ зуун уруулаа хазна. Гэтэл ус нь гарч хүүхдийн толгой цухуйна. Гэвч эх хүн амрах эрхгүй агаад туслагчид ажиллан, мөн л ажилласаар... дөнгөж сая хоёр яс хагацахчаан боллоо. Хөөрхий эхийн бие даагдахгүй тул хэвтсэн газартаа наачихсан мэт агаад бүх биеийг сул тавьж богино богино амьсгалан хэвтэнэ.

	Төрүүлсэн үр нь эхийн гар дээр дэрлэн хэвтэхийг ажиглавал царай зүс нь ув улаан, арьс хөрс нь нэвт гэрэлтсэн ерөөс тийм ч өхөөрдөмгүй мэт энэхэн үест бодогдоно. Гэвч залуу эх энэ үед энэ бүгдийг үл анхаарах агаад зөвхөн өөрийн бие, хоёр яс хагацсаныгаа дүрслэн бодож хэвтэнэ. Эр нөхрийн тухай ч хамгийн бага бодно. Харин ганц удаа эцгийн чихтэй төстэйг ажихад эхийн сэтгэл түгшиж ямар нэр өгөх вэ гэдэг бодол өөрийн нь биеийг зовооно.

	Шинэ хүн эхийн зол жаргалыг үл анзааран гагцхүү гүн нойрон дунд тайван сайхнаар умбан шумбана.

	 

	 

	Яваандаа нөхөрлөн эвсэж буй Ханнес, Вернер хоёр дугуйн дэлхийн аваргын уралдааныг очиж үзэхээр шийдэв. Театр очих хүсэлтэй Хесселбарт ч өөрийн хүслээр болов. Өглөө эртлэн тэд Ханнесын машинаар гарч замдаа хамаатныд нь буулгахаар Элберсийг авч явах боллоо. Гагцхүү Мариане Ростокоос нүүж ирснээс хойших анхны ганц ням гарагт нөхөртэйгөө хамт зугаацах бололцоо гарахгүйд нь уцаарлаж:

	— Заавал явах шаардлагатай гэж үү, Вернер? Чи зурагт радиогийнхоо өмнө тухтай сайхан сууж бүгдийг үзэж чадна шүү дээ... гэвэл Вернер түүнийг үнсэн аргадаж инээмсэглэн,

	— Амлачихсан юм чинь, амлачихсан л юм шүү дээ... энэ Ханнес надад гомдох хүн байгаа юм. Манайх бас нүүх таарчихсан болохоор байшингийн дээвэр тавьсны баярт оролцож чадаагүй юм. Түүнээс гадна энэ бид хоёр дээр үед хангалттай муудалцаж байсан боловч одоо жаахан эвлэрэх тийшээ хандаж байгаа юм гэхэд Мариане уулаас дуулгавартай тул энэ удаад мөн л Вернерийн сэтгэлийн гүнд юү нуугдаж байгааг үл анзааран зөвшөөрөв. Харин Муммел охин нь их л дурамжхан ажээ. Гэлээ ч Вернер явахаар шийджээ.

	Түүний амьдрал, Марианег нүүж ирснээс хойш нэн ч шамдамгайгаар тодорхой шийдвэрийг шаардах боллоо. Тэрээр Катрин хүүхдээ төрүүлээд эргэж ирэхээс өмнө заавал нэг шийд олсон байх хэрэгтэй ажээ.

	Тийнхүү тэрээр өдрөөс өдөрт гэр бүлийн нь амьдрал, авгайтайгаа харьцах харьцаа муудан суларч байгааг өөрөө ч ухаарах бөлгөө. Авааль гэргийнхээ гарыг хүрмэгц Катрины гарыг санаж, үнсэхэд нь Катрины үнсэн таалахыг санаж нэг үгээр хэлэхэд түүний санаанаас Катрин хоромхон зуурч болов үл сална. Харин энэ талаар юмны учрыг үл мэдэх Мариане бодож санах сэтгэлээ зовоох юмгүй зол жаргалтай үзэгдэнэ. Гэргийн хязгааргүй гүн итгэл найдвар, төвшин сайхан зан төлөв Вернерийг туйлын ихээр зовоох тул хэзээ ч хэний ч өмнө гэмшээгүй ихээр гашуудан гэмшинэ. Гэвч гэргий нь тэр шинж төлөв, гэр бүлийг согоггүй бүтэн барихад хүчин дутагдах болохыг ойлгох ажээ. Одоо Марианед хэлье гэхэд улмаар намын өмнө хэлж буруугаа хүлээн бүр ч бүтэн жил гэр бүл, намаа хуурч мэхэлж явсан хав хар бурууг хүлээх хэрэгтэй болно. Тэгэвч чухам яах вэ гэж бодох хугацаа нэгэнт өнгөрчээ. Нэг бол намтай харьцах харьцаагаа хамгаалж Марианетай дурлалгүй удаан хугацааны амьдралыг тэвчин өнгөрөөх, нэг бол хайр дурлалаа хамгаалж Катринд очиж хувьдаа чөлөөтэй болох энэ хоёр замыг сонгох хэрэгтэй болов.

	Амралтын өдрийг Марианетай хамт өнгөрүүлэх нь уйтгартай бөгөөд ямагт бодлогошрон суух тул юуны урьд явж одохоос эрхэм чухал хүслэн одоохондоо байсангүй.

	Ханнес, Хесселбарт, Вернер гурвыг өглөөний нартай уралдан Захисенрингд очиход арван мянга орчим үзэгчид шахцалдан суужээ.

	Төрийн далбаа намируулсан хүндэт суудлын хавьцаа хүмүүс хөл тавих зайгүй шигжээ. Хүмүүс замаа хөндийрүүлсэн хаалт руу цөмөртөл шахцалдаж энд тэндгүй хүйтэн умдаа, тамхи чихрийн үүргийн худалдаа үйлчилнэ.

	Зарим хол газрын хүмүүс эртхэн ирж сайн суудал авахын тулд хоногийн өмнө майхантай гарчээ. Сайх гурван эрд хаана тийм сайхан суудал олдох билээ дээ. Тэдэнд хамгийн холын цементэн суудлаас өөр юм олдсонгүй. Энэ жилийн дэлхийн аваргын уралдаан жил жилийнхээсээ улам ч сонирхолтой болох янзтай аж. Германы дугуйчид ч энэ жил, сүүлийн саруудад олон улсын чанартай уралдаанд хэдэн удаа амжилттай орж ялалт хийв. Дамжуулах зургаан цэгээс ирсэн зургаан танилцуулагч дуу өсгөгчөөр хоорондоо хоёроос гурван минутын зайтай сэлгэн ээлжилж уралдаан эхлэх сүүлчийн минутын байдлыг сэтгэл хөдлөм сүртэй нь аргагүй ярина.

	Вернерийн сэтгэл ихэд хөдөлж түүний угаас уйтгартай намуун дөлгөөн харц нь сүртэйеэ гялалзан эргэлдэж дуу өсгөгчид улам ойртохыг Ханнест шаардана.

	Харин Хесселбарт уулаас биеийн тамирын тэмцээнийг тун ч сонирхдоггүй тул энэ удаад мөнөөх л байдлаар, авчирсан хиам хавчсан талхаа амтархан зажилж:

	— Хэн нь түрүүлэх бол энээ тэрээ гэж сандрах хэрэг юү байна даа, энэ бол тодорхой асуудал, аль томхон биетэй нь түрүүлнэ биз гэнэ. 

	Уралдаан эхэлж эхний тойргийн үед онц сонин гойд юм болсонгүй, тамирчид зөвхөн бие биесийг зугтаалгачихгүйг хичээн өмнө хойноо оролцон уралдаан тайван явагдаж байх үес сайх гурван эр энэ тэрийг ярилцан хөөрөлдөхөд Шконагийн тухай ч дурсагдана.

	Өндөр хүчдэлийн станцын барилгыг иж бүрэн үйлдвэрлэлийн аргаар эхлэх хугацаа аль хэдий нь болсон боловч энэ тэр юм бүтэхгүй байсаар өнөөдрийг хүрч байгааг ярилцахад Ханнес, Вернерийг зэмлэж, химийн хэсгийн барилга дээр шөнийн ээлж явуулахад гэрлийн талаар тодорхой арга хэмжээ авсан шиг ажилд тус нэмэр болж өгөхгүй байна гэхэд Вернер татгалзаж энэ асуудлыг Рихард дарга хариуцах ёстой, ер нь хойшид аж ахуй инженер техникчдийн харилцах ажлыг шүүрч хийдгээ болихоор шийдэж байгаагаа ярьж одоогийн ажлыг хойшлуулж байгаа гол буруутан нь зураг төсөл зохион бүтээгчид болохыг ойлгуулав. Хесселбарт маргаанаас хөндийхөн байснаа Катрины тухай яриа гаргахад түүний ажиллахгүй байгаад харамсаж байгаагаа ярьж өөрт нь үлдээгээд явсан эцгийн гэрийн хаягийг тэдэнд өгөв. Энэхэн үест уралдаан ширүүсэх байдлыг Вернер ашиглан ярианы сэдвээс аятайхан зайлсхийж бүх анхаарлаа хөндийрүүлэн уралдааны түрүүчийн хэсэгт татагдлаа.

	Уралдаан нэлээд эртээс ширүүсжээ. Найман дугуйчдаас бүрэлдсэн толгойн хэсэг арын хэсгээсээ тойргоос тойрогт холдон холдоно. Тэдний дотор гурван итали, хоёр белги, германы талаас цорын ганц уралдагчдын дотроос хамгийн жижигхэн хүн оржээ. Радиогийн тайлбарлагчийн яриаг чагнавал толгойн хэсэгт орсон ганц нөхөртөө туслахаар эхний хэсгээс германы нэг дугуйчин зугтаж нийлэхийг хэд дахин оролдсон боловч Итали, Белгийн үлдсэн дугуйчид хашин хориглож толгойн хэсэгт орсон нөхдөдөө тусалж байгаа ажээ. 

	Вернерийн сэтгэл бачимдаж толгойн хэсгийг ажиглавал гарамгай тамирчдын зангирсан булчин наранд гялалзаж дугуйн хигээс жирэлзэн ер бусын хурдтай явах бөгөөд нөгөөх жижиг тамирчны нүүр нь барайж хажуу тийшээ зайлсхийж ар өөдөө эргэн харж явна.

	Вернер цагаа харж секунд бүрийг чангаар тоолж, нэг сайн ялагдлаа шив дээ, гэртээ байж зурагт радиогоор харж суусан бол дээр байж, энд нэгэнт ирсэн болохоор тэр харамсалтай төгсгөлийг арга буюу үзэх болсноо гашуудан ярихад Ханнес:

	— Чи ёстой заваан юм ярьж байна, хэрэв чи ийм заваан юм ярих юм бол... гэтэл хоёр дахь хэсгийг германы багийн ахлагч өндөр дугуйчин толгойлон гарч ирлээ. Тэрээр дугуй дээрээ тун ч их бөхийн хүч гарган зугтахыг хичээж яваа бололтой харагдана.

	Тэгтэл тасарч хоёр гурван минутаар холдон холдоно. Дуу өсгөгчөөр тайлбарлагчийн дуу сэтгэл хөдлөм цуурайтаж германы багийн ахлагч баригдаж явсан хэсгээс суга үсэрсэн болохыг илтгэнэ. Бусад нь түүнийг ч шамдан хөөж барихыг хичээж байгаа нь илт ээ.

	Ханнес цагаа харж хугацааг хэмжвэл толгойн хэсэгт дараачийн хэсэг сүүлийн тойролтод илт ойртжээ. Нөгөөх жижигхэн дугуйчин эмээл дээрээ өндийн тусламж горилж байгаа бололтой эргэж харна.

	Багийн ахлагч өндөр тамирчин хэдийгээр хөлсөө асгаруулан тэмүүлэвч түүний нэрд гарсан хүч чадал энэ удаад ашиггүй болсон шиг үзэгдэхэд Вернер:

	— Хэт оройтсон гэдгийг чи минь мэдээсэй дээ гэвэл Ханнес:

	— Оройтно гэж хэзээ ч байдаггүй юм. Харин би чамаас л дуулж байна гэв. 

	Уралдааны ширүүн тэмцэл Хесселбартын сэтгэлийг хүртэл хөдөлгөсөн бололтой тэрээр хоёр гараа өргөөд дэлхийн аваргад хандаж урдхаа гүйцэж нөхөртөө туслахыг шаардана.

	Гэнэт хоёр тойрог дутуу байхад нэгэн нэртэй булан дээр толгойн хэсгийг дэлхийн аварга гүйцсэнийг радиогоор зарлалаа. Энэ бол хэмжээлшгүй их хүч, ижилгүй сайхан зориг мөн. Толгойн хэсэг стадионд гялалзан орж ирмэгц тасарч явсан Италийг гүйцэхэд бүгдээр ядарсан нь илт ажээ.

	Гэтэл Италийн дугуйчин суга үсрэн зугтаж ойрхон хугацаанд улам холдоно. Түүнийг гүйцэхэд мянга мянган хүн хоолой нийлүүлэн хашхиравч гарамгай тэр дугуйчныг гүйцэх хүн өнөөдөр гарахааргүй үзэгдэнэ.

	Ханнес юү ч үл дуугаран ширтэх агаад Вернер хармааны алчуурын буланг зажилна.

	Гэтэл тэр дорхноо дуу өсгөгчөөр Белгийн дугуйчныг цагаан цамцтай хоёр дугуйчин шамдан хөөж байна гэсэн нь багийн ахлагч түүний нөхөр хоёр ажээ. Зам даган зогссон олон түмэн тэднийг өнгөрөхөд баяр хүргэн хашхирч исгэрч янз бүрийн дуу чимээ чих дөжрөм болов.

	Асар удалгүй Германы хоёр дугуйчин Белгийг гүйцэж авснаар дэлхийн аваргын гурав дахь том амжилтад хүрлээ.

	Хэрэв тэр Бельги шууд зүсэн гарвал нөгөөх хоёр нь барьж чадах эсэхийг хэн мэдэх бил ээ?.. Гэтэл бодож санаагүй сонин сайхан явдал боллоо.

	Ханнес өөрийн чихээр дэлхийн аваргын чанга тушаалыг тов тодорхой сонсов. Тэрээр жижигхэн нөхөртөө "Зугт, зугт, би үүнийг барьж байя" гэх энэхэн үес жижигхэн дугуйчин харвасан сум адил цойлон гарч явснаа барианы өмнөхөн халтиран унав. Ингэнэ гэж санаагүй Белгийн гарамгай дугуйчин соргог хурц хараагаа онийн ухасхийтэл дэлхийн аварга түүнийг хориглож өөрийн багийн нөхрийн ялалтыг бүрэн хамгаалав. Дараачийн гол хэсэг хол хоцорчээ.

	Хесселбарт сэтгэл хөдөлж хашхирсандаа баахан ядарч гар нь салганаж алчуураа гарган амаа арчих зуур:

	— Аргагүй л дэлхийн аварга хүн юм хөөрхий... том ч хүн юм... гэснээ гэнэт дотор нь орсон бололтой, Ханнесын цамцнаас татаж:

	— Катриныг эргэж очицгоовол яасан юм бэ? гэхэд тамирчдад баяр хүргэн хашхирч байсан Ханнес анхаарсан шинжгүйд Хесселбарт дахин: — Би бодоход бид түүнийг ганцаарыг хаяж болохгүй... гэхэд Ханнес уцаарлаж:

	— Юү Катриныг бодохтой юмтай... хэмээх нь түүнд энэ талаар бодох зав одоохондоо байхгүй бололтой ажээ.

	Тэрээр намын үүрийн даргыг эрвэл тэрээр олон хүний голд орчихсон хашхирч баяр хүргэж харагдана.

	Ханнес түүнд ойртохоор зүтгэхэд Хесселбарт залхуурч

	— Машины тэнд уулзацгаая гэж үлдэв.

	Вернер, Ханнесыг хүрээд ир гэж дохивол олон хүний урсгал тэднийг улам холдуулсанд Ханнес:

	— Машины дэргэд... дуусахаар... Дрезден хүрнэ шүү. 

	Гэвч Вернерийн сонссон эсэхийг үл мэднэ. Тэрээр хамгаалан зогссон цагдаа нарт тулж цааш явах нөхцөлгүй болсонд Вернерийн хойноос дахин хашхирч: 

	— Машины орчим... гэвэл Вернер толгой дохиж олны түлхэлтэд алга болов.

	 

	 

	Катрин найман ортой нэгэн өрөөнд хэвтэнэ. Тогтоосон хугацаанаас өмнө ширүүссэн учир түргэн тусламжийн тэргээр арай чүү амаржих газар иржээ. Хүнд хүчтэй өвдөөд ихээхэн хэмжээгээр цус алдаж Катрин бүсгүй нэгэн хүү төрүүлэв. Удаан хугацаагаар бие зовж тайван нойрсоогүй тэрээр бөх гэгч нойрссоны эцэст төрүүлсэн хүүгээ элгэндээ авч тэврэхийг хүсэн хүлээнэ. Амаржаад долоо хоносон нэгэн эмэгтэй КатРины дэргэд хааяа ирнэ. Тэрээр нэг удаа жорлонд очиж тамхи нууж татаад буцаж ирэхдээ Катрины хажууд ирэхэд тамхины үнэр ханхийжээ. Тэрээр өөрийн түүхийг илэн далангүй дэлгэж гурван хүүхэдтэй гэнэ, сүүлийн энэ хүүхэд нь бас өөр хүнийх гэнэ, тэгээд бас хэдэн эрчүүлийг яаж сэлгэсэн тухайгаа ичиж зовохгүйгээр ярих ажээ. Өөрөө галт тэрэгний үйлчлэгч байсан гэнэ. Ярианаас ажиглаад байвал ер нь огт хүнтэй суугаагүй ажээ. Катрин илүү дутуу үг үл ярих агаад тэр өрөөндөө ганцхан тэр л сувилагч нарын зөвлөгөөг чанд биелүүлж биеийн дасгалыг хүртэл алдалгүй хийнэ. Бусад авгай нар түүнийг шоолох төлөвтэй агаад зарим нэг залуу багш нар түүнийг хамгаална. Долоон хүүхэд төрүүлсэн нэгэн авгай залхуутайгаар орондоо хөлбөрч хөл дээрээ босоход ч гахайн мах, өөхтэй хиам хоёроос хэрэгтэй юм ч үгүй дээ гэнэ. Та нарын хийж байгаа гимнастик зэргийг хархүү нь үзэх юм бол үхтлээ инээнэ гэнэ. Тэр авгай ямагт идэх юм нэхэх бөгөөд гурав дахь өдрөө өөрийн дураар амаржих газраас гарч явав.

	Эцэг эх хоёр нь Катриныг эргэж ирэв. Тэд оронд тулж зогсоод олон юм ярихаас төвөгшөөж байгаа ажээ. Катрин Вернерт хэл хүргээч гэж тэднээс хүсэхээр аман дээр гарч ирсэн боловч арайхан зүрхэлсэнгүй.

	 

	 

	Дэлхийн шинэ аваргыг хүндэтгэх ёслол өнгөрмөгц Ханнес хотын захад байдаг машины гарааш руу яарав. Вернер, Хесселбарт, Ханнес гурвуул. Дрезден орж Катриныг эргэх болж цаг алдаж оройтож болохгүй байлаа. Тэрээр хамгийн түрүүнд машин дээрээ ирж шатахуун хүрэлцээтэй эсэх, ер нь энэ тэрийг нь шалгаж үзэв. Хесселбарт ирэв. Тэрээр олны чихэлдэх дундаас арай гэж гарч ирсэн бололтой хөлсөө гоожуулж цамцныхаа товчийг унагажээ. Тэрээр, концертод очсон бол хаанаас ингэж ядрах вэ дээ гэнэ. Вернер нэлээн удаан хүлээлгэв.

	Ханнес байн байн цагаа харж санаа алдан тэвчиж ядна. Харин Хесселбарт намын үүрийн даргыг хамгаалж энэ олон хүний дундаас гарч тэгээд энэ талбайг олно гэдэг тийм ч амар зүйл биш гэнэ.

	Ханнес зөвшөөрөн толгой дохисноо гэнэт замд явахад Катрины тухай яриа эхэлж Хесселбарт хаягийг нь өгөхөд аль болохоор зайлсхийж яриаг өөр юм руу чиглүүлж байсныг нь санав. Энэхэн үед Ханнесын санаа өөрөөр эргэж хэдийгээр Херман өөрт нь Вернер ямагт ачтай талтай зүйл хийдгийг илчилсэн боловч Ханнесын уур нь хүрч түүнийг эрэхээр хөдөлж хойш урагш хөрөөдөн явавч үл олдоно. Хүмүүс зүг бүртээ тарж бараг дууслаа. Вернер алга аа... 

	 

	 

	Бас Катрин ч Вернерийг хүлээнэ. Катрин хэдийгээр түүний ирэхгүйг мэдэвч хүлээсээр. Өөрт нь дурласан хайрт хүн нь ирнэ гэж бодсоор байгаад түүндээ дасжээ. Бусад эхчүүдийг олон ч хүн эргэж ирнэ, нөхөд нь ч ирнэ. Вернер одоо хүртэл очоогүй байлаа. Тэрээр сувилагч нар эрэгтэй хүн дагуулан орж ирж түргэн гарч ням гарагт дахин уулзахыг зөвшөөрөх бүрийд нүдээ анин хэвтэх болов. Катрин зөвхөн зүүдэндээ хайрт хүнээ үзэх бөгөөд хэдийгээр өөрөө үл итгэвч ирэх болов уу гэж горьдох бөлгөө. Хүн орж ирэх болгонд горьдон харснаа эргэж дэрэндээ нүүрээ наан сэмхэн уйлж нүд нь бөлцийнө. Тэрээр Вернертэй хамт зугаалсан Лөнштайн, ойн цуурай, хамгийн сүүлчийн тэврэн үнсэлтийг дотроо төсөөлөн хэвтэнэ. Гэнэт түүний дотор Вернерийн гэр бүл Марианег занах сэтгэл төрөхөд бусад авгайчуудад бүгдэд нь хандаж «Та нар хар хүнээ юү хийж явааг мэддэггүй шүү дээ...» гэж хашхирмаар санагдана.

	Гэвч тэрээр төрүүлсэн хүүгээ элгэндээ авч ажиглан хэвтэх үест огт ганцаараа юм шиг боддогоо больж хүүгийн шар толгой, дэлдэн чих, цайран буй нүүрийг ажиглан аавтайгаа тун ч адилхан болохыг шохоорхон ажиглаж хэвтэх болов.

	Энэ байдлыг хэрэв Вернер үзэх сэн бол... 

	 

	 

	Ханнес, инженер хоёр Дрезден хүрэх замын ихэнхийг авч оройн хоол замын гуанзанд идээд цааш хөдлөхөд инженер мөнөөх л уралдааны тухай ярьж хачирхсаар явлаа.

	Тэд хашааны хаалганы хонх дартал Беттина авгай гарч ирэв. Нэрээ хэлбэл авгай гэрт орохыг урьж Паулийг дуудав.

	Шконагаас зочид ирсэн нь хөгшний сэтгэлийг ихэд хөдөлгөх ажээ. Хесселбарт болгоомжтой, тогтуунаар Катриныг асуувал Беттина авгай,

	— Кати минь гурав дахь өдөр хүүхдээ төрүүлсэн шүү дээ... гэх нь энэ улс чухам ямар учиртайг тааж ядах мэт соргог гэгч ажиглана. 

	Учрыг ухаарсан Ханнес удаан эргэлзүүлэхгүйн тулд:

	— Бид Катитай уулзаж баярлуулах гэсэн юм. Бид нэг бригадын улс гэхэд Беттина горьдлого биелээгүйдээ санаа алдан дотроо бригадынх л улс юм байлгүй... хэмээн бодно. Паул харин түүнийг сонсоод охиныгоо бригадын гишүүн болж өөрөөр хэлбэл технологи инженерийн бүрэлдэхүүнтэй социалист хөдөлмөрийн бригад... хэмээн сэтгүүлчийн соргог ухаанаа хурцаар тусгав. 

	Ханнес сэтгэл зовонгуйгаар:

	— Бид юмтай сан бол эмнэлэг дээр нь очих юм сан. Хүүхдийн өлгий, цэцэг олж авах хэрэгтэй байна... гэхэд барилгачин залуу охиных нь төлөө ийнхүү санаа тавьж байгаа нь Паулд их л таашаагдсан учир Катриныг уйтгараас нь салгах ганц арга олж хөгшнийгөө дуудаад:

	— Өчигдрийнхөө авсан хүүхдийн өлгийг авчирч өгөөч хэмээн гуйгаад харилцуураа авч, «Саксоны ардын сонины ерөнхий эрхлэгчийн газраас ярьж байна... орой болсон байна гэсэн ч Хесселбарт, Ханнес хоёрыг оруулж Катриныг минь баярлуулж өгөөч» гэж гуйв.

	 

	 

	Вернер Халле орохоор галт тэргэнд сууж амьдралд тохиолдсон бүхнийг ширхэгчлэн бодож явна.

	Тэрээр Ханнест хэлсэн Хесселбартын үгийг сонсож Ханнесын хашхирсныг ч нэгд нэггүй ойлгоод тэр дороо олны дундаас сугаран гарч явсан билээ. Юү болохыг тэрээр урьдчилан мэдсэн ажээ. Мэдээжийн хэрэг Хесселбартын хүсэлтийг Ханнес хэрхэвч няцаахгүй. Учир иймээс тэрээр галт тэрэгний буудалд очиж Карл-Марксштат орох галт тэрэг хэдийд хөдлөхийг асууж билет авсны дараа ямар хэргээр явахын учрыг билет худалдагч асуухад хэдийгээр нүд ирмэхийн зуур ч болов түгдрэв. Катрины эцгийнд тэр хоёроос урьдаад оччихмоор ч санагдав.

	Тэрээр хэдийгээр нэг ч удаа очоогүй боловч Катрины байшинг эргэн тойрон ургасан алимын мод сэлтийг бүгдийг төсөөлөн бодно. Гэвч тэрээр Хесселбарт, Ханнес хоёртой хамт эцгийнд нь орж Катрины өмнө зогсож хэрхэвч чадахгүй.

	Халле хотоос эхлэн Вернер трамвайд суув. Мариане түүнийг ганцаараа эргэж ирлээ гэдгийг мэдэх ёсгүй байсан юм. Нэгэнт өглөө Ханнес машинтай тэдний үүдэнд ирээгүй болохоор энэ удаад явган хүрээд очиход харшлах юмгүй ажээ. Тэрээр маргааш нөгөөдрөөс инженер, бригадын ахлагч хоёртой утсаар ярьж бүтэлгүй түүхээ ярьж ойлгуулахыг хүснэ. Олон мянган хүний дунд орж баримжаа алдсан байж болох тул тэвдэж сандралгүйгээр аятайхан ярьж ойлгуулж болох ажээ. Нүүр нүүрээ үзэлцэлгүй бага зэрэг худал хэлэхэд тэвдэх зүйлгүй мэт санагдана. Тэр нь Катринд хэлсэн том худал хэлэлтийн дэргэд өчүүхэн зүйл ажээ... хэрэв Вернер Дрезден руу явсан сан бол... 

	 

	 

	Вернерийг гэртээ орж ирмэгц Мариане угтан авч хувцсыг нь авч өлгөв. Муммел аавыгаа дуудах нь орондоо орсон бололтой ажээ.

	Тэрээр Марианегийн хажуугаар шудран өнгөрч сууцны өрөөнд орж суумагцаа дотор нь палхийх шиг болов. Тэрээр замдаа галт тэрэгний билетээ устгахаа мартаж цувныхаа хармаанд үлдээжээ. Хэдийгээр Мариане тагнан туршихгүй боловч ямар нэг тохиолдлоор үзчихвэл муу юм бодож сэтгэлээ зовоох болно.

	Вернер үсрэн босож чагнан зогсов.

	Тэрээр өглөө Шконад Марианегаас зугтаж, орой Загсенрингд, Катринаас зугтаж билээ. Хаана ч очсон, зугтаж нуугдаж тэвдэнэ...

	Гэтэл Муммел орноосоо босож ааваасаа бэлэг авчирсан эсэхийг асуухад Вернер сууцны өрөөний хаалга саван гарч царай нь барайн цув руугаа ширтэнэ. Охин нь цувных нь хармаанд гараа хийж галт тэрэгний билет гаргаж шалан дээр унагав. 

	Вернер биеэ барьж үл тэвчин гүйж очоод охиноо цохиод авбал учир мэдэхгүй охин уйлан хайллаа. Мариане түүнийг сэтгэл тавгүйгээр харснаа:

	— Юунд чи үүнийг зодно вэ гэж дургүйцэв. 

	Яагаад гэнэ ээ? Яагаад гэвэл би өөрөө өөрийгөө ойлгохгүй, өөрөө өөрөөсөө ичиж байгаа учраас хэмээн Вернер бодно. Мариане шалан дээр унасан билетийг авч Карл-МарксШтатаас Халле хүртэл билет байсныг ажиглав. Бүх нуусан зүйл илэрлээ.

	Мариане:

	— Би ойлголоо хэмээгээд түүнийг цоортол ширтсэнээ: - Эргэж галт тэргээр ирэхдээ чи их ядарч уурласан биз дээ гэв. 

	 

	 

	Оройн найман цаг.

	Катрин нойр нь хүрэхгүй баахан уцаарлан эргэн хөрвөн хэвтэнэ. Катрин хэдийгээр хүний хөлийн чимээ чагнавч өөртөө ирэх болов уу гэж горьдохоо больжээ. 

	Хаалга нээгдэж сувилагч ерийн сурсан зангаар «Ердөө арван минут шүү, гурав дахь, бүтэн сайн өдрүүдэд оруулдаг юм шүү...» гэж сануулж буй сонстоно.

	Ханнес өрөөнд орж ирмэгцээ Катриныг тэр дор нь таньсангүй. Тэнд хэвтэх эхчүүдийн харц Ханнес дээр нэгэн хэлбэрээр эгцлэн тусаж зарим нь сонирхох агаад зарим нь дурамжхан янзтай харна. 

	Катрин хөнжилдөө шургаж тэрхүү чимээгүй байдлыг сонсон хэвттэл эргэлт ирсэн эхийн дуу ер гарахгүй юм тэгэхээр нь Кати хажуудаа хэвтэж байгаа сая төрөөд ядран унтаж буй багш эмэгтэйд ирсэн хүн юм болов уу гэж бодно. Гэтэл бодож санаагүй тохиолдол болж Катрин хөнжлөөс толгойгоо гаргаж эргэж харав. Кати тэднийг үзээгүй уджээ. Тэдний араас сувилагч: 

	— Энэ тасалгаанд цэцэг тавьж болохгүй шүү, арван минутаас илүү удаж болохгүй... гэв. Найман цаг найман минут болж байлаа. Катрины нимгэн цагаан царайд улбар ягаан туяа сууж бишүүрхэх бөлгөө.

	Ханнес түүнд их л хүнийрхүү байдалтай үзэгдэх нь өмссөн шинэ хувцсанд учир байгаа бололтой.

	Катрин, Ханнесыг зөвхөн дэлбэгэр хар малгай, хар тансран өмд цамцнаас өөр хувцас өмссөнийг хараагүй бөгөөд энэ удаад чихнийхээ ээмгийг хүртэл авсан нь урьдынхаас нэг л өөр харагдана.

	Хесселбарт хаанаас хаа хүрээд өөрийг нь эргэхээр гэнэт шийдсэн зэргийг ярилаа. Ханнес орон доогуур түлхсэн мухар сандлыг татан суухад Катрин, инженер Хесселбартыг орны хажууд сандайлан суугаач гэв.

	Ханнес түүнийг сэмхэн ажиглавал хоёр гар нь орны цагаан хэрэглэлээс огт ялгагдахааргүй цав цагаан ажээ. Нимгэн цагаан арьсны доорх нарийн судас хөхрөн гүвийх нь ерийнхөөс хөхдүү ч юм шиг харагдана.

	Урт сормуусны цаана соргог сэргэлэн харц нь гялалзан үзэгдэнэ.

	Найман цаг арван нэгэн минут. Катрин Эргэж ирсэн нөхөдтэйгөө дасаж, авчирсан цэцгийг сонирхон магтана.

	Тэрээр, өрөөний хүүхнүүд өөрийг нь эргэж ирсэн эрэгтэй хүмүүсийг дурамжханаар ширтэж, чухам хэн нь хүүхдийн эцэг болохыг дотор дотроо тааж ядан буйг мэдэх ажээ.

	Хүүхдээ гаргасныг яаж мэдсэн, Шконад ямар сонинтой зэргийг Катрин тэр хоёроос асууна. Гагцхүү түүний сэтгэлийг юу юунаас илүү түгшүүлэх ганц нэр л битгий яригдаасай. Тэрээр инээн баясаж сүүлийн хэдэн өдрийн уйтгар гунигаас салахыг хичээнэ.

	Амандаа орсон бүхнийг ярьж агсан Хесселбарт:

	— Бас Вернер таныг бидэнтэй хамт эргэх гэж байснаа алга болж ирсэнгүй... гэж ярив. 

	Оройн найман цаг арван хоёр минут болов. Хесселбартын үгийг сонсмогц Катрины бие арзасхийх шиг болохыг Ханнес ажив. 

	Тийнхүү Ханнес тэр бодлоос нь салгахын тулд авчирсан өлгийгөө задлав. Тэгээд Катрины эжий нь өгсөн жижиг өмд цамцыг гаргаж ийм юманд хөл гар нь таарах ямар хүн байх билээ гээд их л өхөөрдсөнөө:

	— Танд таалагдаж байгаа болов уу? Бригадын бэлэг? гэв. Бригадынхан онцгойлон бэлтгээгүй боловч тэгж хэлэхийг Катрины аав зөвшөөрсөн билээ.

	Найман цаг арван найман минут.

	Бригадын ахлагчийн туршлагагүй эв муутай гэгч том гараар хүүхдийн өлгий барихад Катрин арга буюу хөгжин инээнэ. Тэрээр өлгий авч илэн таалах бөгөөд Вернерийг мартаж химийн хэсгийн барилга, хуванцар хавтангийн тухай, барилгын дээврийн баяр хийсэн эсэх тухай асууна. Ханнес ч баярлан дуртайяа хариулж гагцхүү Вернерийг оруулан ярихаас зайлсхийж Херман, зурагчин Фосс зэргийн түүхээс хөгжилтэй ярина. Бригадын гишүүн Болбигийн тухай ярьж чухам хаана ажиллах нь Катриныг очихоос өмнө шийдэгдэх биз... аль эсвэл үгүй ч байж мэднэ гэв... 

	Найман цаг арван найман минут.

	Катрин өөрөө Вернерийг асуулаа. Тэрээр Вернерийн тухай асууж ярихдаа ерийнхөөс нам тогтуун агаад тун хүнийрхүү хөндий ярих ажээ.

	Найман цаг хорин минут.

	Сувилагч орж ирж цагныхаа шилэн дээр долоовор хурууны хумсаар тог тогшино. Арван минутын хугацаа аль хэдийний өнгөрчээ. Сайн сайхныг ерөөлцөж тэд цаг хэчнээн хурдан өнгөрснийг гайхацгаана.

	Намын үүрийн товчооны гишүүн Рихардаар удирдуулсан арван хоёр хүмүүс социалист хөдөлмөрийн нөхөрлөлийнхөн төлөвлөгөө биелүүлэхийн төлөө шамдгайлан ажиллана.

	Мужийн намын хорооны дарга төлөвлөгөөний хоцрогдлыг үлдсэн хоёр долоо хоногт нөхөж авахыг Вернерт үүрэг болгов.

	Захиргааны контор нүүж Шкона II-ын байрлаж буй довцог дээр байрлав. Цонхны жаазны завсраар хүхэр, устөрөгчийн ялзмаг үнэр ханхалж шохойн нунтаг салхинаа хийсэн цонхны шилийг бүрхэн цагааруулжээ. Вернер контороосоо гарч шинэхэн зассан хавтгай бетон зүймэл замаар хүрэн нүүрсний хадгаламж чиглэн алхахад найман сарын бүгчим халуун агаар дүнсийн нэвсрүүлэх нь ирэх жилийн халууныг нөөцгүй болтол зарцуулчхаж байгаа болов уу гэмээр ажээ.

	Вернер тийнхүү албан тасалгаандаа халууцаж сууж чадахгүй болоод гарсан биш, харин түүний иж бүрэн үйлдвэрлэлийн аргаар баригдах барилгыг шалгаж үзэхээр тохиролцсон цаг болж ийнхүү яарах бөлгөө.

	Тэрээр барилгын хугацаа хойшилсон шалтгааныг бодоод бодоод үл олох агаад гол шалтгаан зөвхөн зураг төсөл зохиох товчоонд баймааргүй санагдана.

	Түүний санаанд хэдийгээр жижиг сажиг аж ахуйн асуудлаар хөөцөлдлөө гэж зэмлэх болов уу хэмээн бодогдовч урагшгүй ажлыг хараад уур нь хүрч яах аргаа үл олохдоо орой, гэртээ шинээр барих барилгын бүх зургийг аваачиж нарийн сайн судалж үзэв.

	Хажуу дахь хүүхдийн өрөөнд байгаа Муммел охин саявтар алгадуулснаа марталгүй ээждээ эргэж Росток руу явахыг гуйна.

	Мариане охиндоо уцаарлангуй байсныг нь тайлбарлан уучлалт гуйгаад Вернерт хандаж:

	— Чи биднийг Ростокт байхад яагаад тэгж ховор очдог байсныг би одоо л гадарлаж байна. Та нар гурван ээлжийн ажил зохиож чи тэндээс салдаггүй байжээ дээ хэмээх нь гомдол ч биш хорссон үг хаялт биш мөнөөх л ерийн гүн итгэл, хязгааргүй үнэнч хайрыг илтгэх бөлгөө. Мариане химийн үйлдвэрийн хүүхдийн цэцэрлэгт шилжин ажиллаж Вернерт зарим хүүхэд, зарим нэг ухамсаргүй эцэг эхчүүдийн тухай ярихдаа ядахдаа оройн цагт нь хайрт нөхрийнхөө сэтгэл санааг ажлын дарамтаас салгаж амраахыг хүссэнээс өөр зүйлгүй бөлгөө.

	Тэр тасалгаанд Вернер цааш үргэлжлүүлэхээс дургүйцэн яриаг огт өөр тийш нь чиглүүлдэг шигээ энэ удаа ч мөн л:

	— Тийм ээ, тун их ажилтай, одоо удахгүй сонгино хураах ажил эхэлнэ гэв. Тэрээр шүдээ зуун дотроо буруу хэрэг хийсэн өөрийгөө зэмлэнэ. Хэрвээ Вернер одоохон учрыг гаргаж хэлэхгүй амьдрал энэ байдлаар үргэлжлэх бол хоёр бие хөндийрсөөр бүр сүүлдээ биесийг харахгүй болно гэдгийг өөрөө ч ухаарах бөлгөө. 

	Вернерийн нүүр нь шуумайн турж хүзүү нь нарийсан сүүжний яс гозойжээ.

	Амны нь эргэн тойрон гүн нугалаа тодорч уруулын нь ирмэг улам ч хурц болжээ. Шөнө дунд хүртэл тогтмол ажиллах тул өглөө бүр дутуу нойртой босно. Мариане түүний шар үсэн дотор анхны ганц нэгэн буурал үсийг олж хараад сүүлийн үеийн ширүүн хүйтэн ааш занг нь ажлын дарамтаас болоод тэр биз хэмээн бодож цагаатгана. Учир иймээс Вернерт уурлахгүй байх нь юунаас илүү ухаалаг харьцаа хэмээн шийдэж охиныгоо оронд нь оруулж унтуулаад Вернерт тоглоомоор:

	— Юү хийхийгээ аав минь өөрөө мэд дээ, харин охиныгоо л тэр ууртай харьцаандаа бүү дасгачхаарай гэв. Мариане охинтойгоо үргэлж энэ тэрийг ярилцаж хичээл дээрээ юү үзсэн, хичээлээ тармагц гэртээ шулуухан явж ирэхийг шаардан, уулаас сайн хүн болгохын төлөө туйлаас санаа тавих бөлгөө. Энэ байдалд өчүүхэн ч нэмэр болохгүй байгаадаа Вернер нэг талаар ичих ажээ. Мариане ч ажлын нь талаар нөхөртөө төдийлөн их тусалж үл чадна. Тэрээр хэдийгээр сэтгэлийн зүйн болоод сурган хүмүүжүүлэх ухааныг оройн сургуулиар судалж сайн дүнтэй төгссөн боловч барилгын томоохон гурван хэсэг хамтарсан технологийн шаардлага, түүнд хамаарах өдий төдий олон тоо баримтын учир утгыг төдийлөн сайн ойлгохгүй ажээ. Вернерт ч тийм хялбар биш тул зарим үед инженерүүдийн баталсан тооцоог баримжаалах үе бас л гарна.

	Зөвхөн нийгмийн ухааны боловсролоор эргэлдэж ердөө ч амжихгүй юм байна хэмээн Вернер шийдэж хоёр дахь мэргэжлийг эчнээгээр суралцъя гэж шийдэд Мариане сурч болоод байсан болохоор Вернер бас л дөнгөмөөр санагдана. Вернер, Катриныг бодож түүний, технологийн төлөвлөгөөг гаргаж байсан нь санаанд нь орно. Түүний мөрөөддөг Катя нь гүн их тэвчээрийг баримтлагч, Марианег бодвол өөрт нь ажилд туслалцаа үзүүлж чадах ганц хүн мөн шиг санагдах ажээ.

	Заримдаа үүр шөнө хагацах хүртэл ч Вернер толгойгоо түшин бодол болон сууна. Түүний санаанд төлөвлөгөөний алдагдал зөвхөн бригадын ахлагчийн бус бас инженер, мастеруудыг шинэ барилга руу шилжүүлж байж сая амжилтад хүрмээр бодогдоно. Тэнд Катя л их зүйлийг бүтээхээр бодогдоно. Түүнийг Херман магтсан, тэр ч байтугай Циймер «Ямагт өөрийн үүрэгт ажлыг бүрэн дүүрэн биелүүлдэг, энэ л түүний онцгой шинж бөгөөд юунаас ч чухал юм» гэж хэлсэн билээ.

	Захсенрингээс түүний зугтаж ирсний дараа түүн рүү Хесселбарт утасдаж Катрин хүүхдээ төрүүлж, хүүдээ Стефан гэж нэр өгснийг мэдэгдэхэд тэрхүү шинэ нэр тун ч хүнийрхүү санагдаж түүний нүднээ гагцхүү Катрин тодорно.

	Тэр хүүхэд өөрт нь амьдралыг заналхийлж хайрт ганц охиныг нь зүв зүгээр байхад зодуулахад хүргэсэн мэт Вернерт бодогдох бөлгөө. Тэрээр мухлагаас авсан жижиг бэлгээр охиноо аргадахыг хүснэ. Вернерийн бодол гэнэт салхинаа хийсэх галын дөл лугаа адил дүрэлзэж Катигаас хүүхэд төрсөн тухай мэдээ түүнийг баярлуулахаасаа урьтаж яггүй их цочоов. Тэрээр, чухамхүү хийсэн алдааныхаа гол шижим хаана нь байгааг олохыг хичээнэ. Тэр хүүхэд л хамаг шийдэх чадварыг сулруулан султгагч зангилгаа байжээ. Тэрээр дахин ажилдаа шамдаж тооцооны хуудсыг шагайхад түүний нүднээ учир зүггүй олон тоо бүжиглэн бужигнахаас бус утга санаа нь үл олдох бөлгөө. 

	Нэгэн өдөр Вернер өөрийн орлогчоо гэртээ авчирлаа. Блайбтрой уулаас намжиртай хүн тул хэдийгээр бүгчим халуун өдөр боловч зангиа зангиртал татаж сууцны өрөөний сандал дээр тухлан суун барилгын зургийг үл ойлгох авч их л няхуур үзэж сууна.

	Тэрээр ажилд шамдсан дүр үзүүлж суух агаад хажууд нь Вернерт авгайг нь шагшин магтаж, ийм сайн авгайтай Вернерийн зол жаргалант амьдралыг магтах үгээ олж ядах бөлгөө.

	Блайбтрой харин мөнгө зээлдэхийг гуйж хоёр гурван зуун марк хэрэгцээ хангана гэж орж ирснийг бодвол өнөөдөр арай ч царайлаг юм шиг Марианед бодогдоно. Вернер орлогчтойгоо эрж хайсаар нэгэн алдааг олж хамаг хэрэг газар ухахад болон зохион бүтээх товчоонд байгаад итгэлээ.

	 

	 

	Рихард Вернерийг бодвол юмны учрыг илүү мэдэх ажээ. Тэрээр төлөвлөгөө биелсэн атлаа хугацаандаа багтаахгүй байдгийн учрыг олов.

	Тэрээр урьдын адил өвчнөө чагнан залхууран сууж бусдад найдаж суудгаа болив. Нэгэнт инженер Катрин хэдийгээр эцэггүй боловч хүүхэд төрүүлж одоогоор ажиллах нөхцөлгүй болсон тул түүнд найдах найдвар тасрав. Нөгөө талаас Вернер түүнд хандаж, нөхөр Рихард, надад аж ахуйн асуудлыг битгий тохож бай, тэр бол таны хариуцлага, яаж шийдвэрлэхээ өөрөө мэд гэх тул хэнд ч найдах нөхцөлгүй болсны дээр Херманы хатуу сануулга зүрхийг нь цохиулах болов. Тийнхүү Рихард урьдынхаас улам ч эрүүл, улам ч хүчтэй чадалтай, ажилсаг болж цагаа харж суудгаа болилоо.

	Социалист хөдөлмөрийн нөхөрлөлийнх ч түүний бие даан шаргуу ажиллахад тусалж дэмжих болов. Хоёр долоо хоног хагас шамдан ажилласны үр дүнд социалист хөдөлмөрийн нөхөрлөлийнхөн зарах түлш цахилгаан, эд материалыг тооцоолон бодож гаргав. Харин нэгэн аюул мартсанаа Рихард гэнэт санав. Тэр нь мэргэжлийн нэг бүлэгт хэдэн чулуучин, хэдэн модчин, хэдэн төмөрчин барилгын хэсэг бүрд ажиллах шаардлагатайг тооцоолох хэрэгтэй байлаа. Анх тэрээр тооцоолохдоо үлдэх хоёр долоо хоногт ажлын хоцрогдлыг нөхөж чадна гэж бодсон юм. Тэрээр бригадын ахлагч нарыг нэгд нэгээр нь дуудаж асуудлыг ойлгуулахыг оролдвол яггүй эсэргүүцэлтэй тулгарав. Хоолой дамжуулах гүүрний ээлж удирдах ёстой. Хоннигмунд өвчтэй нүднээсээ асгарах нулимсаа арчин:

	— Би ердөө дөнгөхгүй. Шөнийн ээлжид ажиллаж тавтай нойр авч чадахгүй ажиллана гэдгийг хөгшин надад дахин битгий дуулга гэв. 

	Ханнесын бригадаас Болбиг, Галонский хоёр гарч бригад нь бие даан ажиллаж чадахгүй болсон учрыг Рихард ойлгуулж тэдний бригадад дөрвөн хүнээ өгөхийг Бастод санал болговол цаадах нь:

	— Очиж очиж Ханнест больё доо, тэр хүн юуны урьд хаанаас яаж мөнгөтэй болж байгаагаа анхаарвал зохино. Мөнгөний тулмыг хуухай... тэр хоёр нь манайд бас орсон юм шүү гэв.

	Тийнхүү Рихардын бодсон санаа тийм ч амархан бүтэхгүй бололтой ажээ. Төлөвлөгөө хэдийгээр биелэвч хугацаат зүйл хугацаандаа багтаагүйн учир тэр биелэлт, биелэлт болон харагдахгүй билээ. Гэтэл сонин тохиолдол болов... газар ухагчдаас, цааш ажиллах нөхцөлгүй боллоо, зохион бүтээх товчооноос зураг төслөө дахин хянаж өөрчлөх болсон гэж мэдэгдэв. Энэ бүтэлгүй мэгдээг сонссон Рихард гүн санаа алдсанаа Вернерт мэдэгдэж харин бригадын эсэргүүцлийн талаар нэг ч үг дурссангүй.

	Рихардын авгай уулаас энэ тэрийг үл анхааран сонирхдоггүйн улмаас тэр болгон юмыг мэдэхгүй бөлгөө. Тэрээр нөхрийн ирэхэд хоол унд амттай сайхан бэлтгэх нь түүний цорын ганц үүрэг хэмээн итгэх ажээ. Нэгэн өдөр Рихард гэртээ үдийн хоол дув дуугүй сууж идчихээд амрах гэтэл Траутхэн:

	— Чамайг ингээд харвал... бид олноос хэтэрхий тасархай амьдарч байна шүү. Вернер гуайгаас асуугаач, тэд мэдээжийн хүн танихгүй газар ирж уйдаж байгаа байх даа, бид бүсгүйчүүд уулзалдаж хүүхдийн тухай ярилцаж байвал миний уйтгар ч гэсэн гарах шүү дээ. Тэднийх бас нэг охинтой байх аа? гэвэл Рихард:

	— Вернерийн гэргий мэдээжийн хэрэг өөр ажилтай байлгүй. Тэр ажилтай хүн. Тэгээд оройн цагаар гэрийн аар саар юмнаас илүү гардаггүй байлгүй гэв.

	Энэ нь зориуд худал хэлсэн хэрэг байжээ. Тэрээр Вернерийн авгайн цэцэрлэгт ажилладаг эсэхийг ер мэдээгүй байв.

	Анх нь намын үүрийн даргыг гэртээ авчирч дасгахыг хичээж байсан боловч сүүлдээ түүнээсээ бүр айдаг болжээ. Авгай нь бас л зүтгэсэн хэвээр:

	— Тэгвэл Блайбтрой гуайг урь л даа. Вернер гуайг бодвол арай ойртож болмоор хүн байж магадгүй. Одоо гав ганцаараа байгаа байх аа, бодоод үз л дээ? Би аль чадлаараа сайхан хоол хийх юм, тэгээд ингээд л үлдчих юм гэвэл Рихард:

	— Блайбтрой гэнэ шүү, өнөөдөр тэр надаас хоёр зуун марк зээлдсэн. Заавал миний хармааны мөнгөнөөс авах гэнэ шүү. Ер нь тэр талаар тун дадлагатай бололтой гэвэл Траутхен:

	— Хоёр зуун марк гэнэ ээ? бас тэгээд түүний тулд байдаг сайхан... ер нь больё, харин хэдэн барилгачин авчир, оройн цагаар... гэвэл Рихард тас зөрж:

	— Юү солиороод байна даа... Юү болчих оо вэ? гэв. 

	Траутхан сэтгэл хөдөлсөн байртай:

	— Үгүй чи минь мэдэж байна шүү дээ, энэхэн гэр зуурын амьдралаар бид цаашаа явахгүй нь. Учир нь ердөө л хүчин дутагдаж байна... гэхэд гэргийгээ чалчигч гэдэг Рихард түүний үгийг үл ойшоов.

	Маргааш өдөр нь Рихард ажилдаа шамдамгайлан орж намын үүрийн даргыг эрж уулзаж олж мэдсэн алдааны талаар ярьж тэр дутагдал даргын толгойг тун их эргүүлж байсныг ярилаа.

	Вернер, зохион бүтээх товчооны алдаа, шөнийн ээлжээс дургүйцсэн ажилчдын тухай сонсмогц харилцуураа авч намын гишүүний нь хувьд шийтгэнэ хэмээн хашхиран зэмлэж харилцуураа тавьж замбараагүй явдлыг эцэс болгох тухай мужийн намын хорооны нэгдүгээр нарийн бичгийн даргад илтгэх хуудас бичнэ гэхэд Рихард сэтгэл хангалуунаар толгой дохин гарч одлоо... 

	 

	 

	Ханнес мөн өдөр Рихардад:

	— Тэд дээдчүүл будилж бидний үнэ өртөгт нөлөөлөөд байна... гээд шүлсээ хаян саяхан баригдсан хөх чулуун барилга өөд дохиход Рихард учирлаж:

	— За, за... дээд, доод гэж ялгаварлаад байх юү байх вэ... мэдээжийн та зохион бүтээх товчоог хэлж байгаа биз, тийм биз? хэмээснээ бусдыгаа дургүйцэхэд Ханнес шийдмэгхэн 

	— Манай бригад нэг сарын турш шөнийн ээлж хийгээд үзье, харин хөдөлмөр хамгааллын талаар үйлдвэрчний хорооны Заломонтой ярьж тохирно биз, би өөрөө хэдийд ажиллахыгаа мэднэ... гэв.

	Гэтэл асар удалгүй Ханнесын амлалт талаар болох шиг боллоо. Элс, цемент зуурагдах нөхцөлгүй болж тэр ч материал ирдэггүй, энэ ч багаж дутагдаж ажил саатах боллоо. Энэ байдлыг ажсан Рихард, Ханнесыг тайвшруулахын тулд:

	— Энэнд бэрхшээх явдалгүй, нөхөр минь, яльгүй жаахан хугацааны зөрүүг гаргах дээр нэгэн зэрэг л хөвөрхий уяа мэт хөвөрч гарах нь тэр... гэж тайлбарлана. Ханнес энэ үгэнд үл итгэх агаад бас л химийн барилгад болсон шиг машинтай элс буулгуулж авахын тулд янжуур худалдаж авах эсэхээ бодно. Хамт ажиллагч Баст нь түүнийг ширтэн ажиглах нь алив нөгөөх гурван ээлжийн ажил чинь... хуучиндаа ажиллаж байсан бол хэчнээн сайн сан... гэх шиг санагдана. Ханнесын урам ч хугарч үл итгэн эргэлзэх болов. Ямар нэгэн ажил эхлэхдээ ийнхүү бэрхшээлтэй тулгардгийг өөрийн амьдралаас тольдон харна. Тэр ч байтугай түүний бригад нь задарчээ.

	Клаймерт сургуульд сурахыг хүсжээ, Элберс ямагт сонин шагайж сууж дараа нь түүндээ талхтай хиамаа бооно.

	Бас инженер Хесселбарт, Катрин, зураач Фосс нар тус тусын хувийн хэрэгцээний тулд амьдрах шиг санагдана. Нөгөөх л социалист ёсоор ажиллана, сурна, амьдарна гэдэг лоозон сонстохоо болилоо. Баст түүнийг тоглон: 

	— Дуусаа! гэж хэлэх болно оо.

	Тийнхүү бодол болох нэгэн үедээ Ханнес жижигхэн Никт хандаж:

	— Чухам яагаад бичиж уншиж чаддаггүйг чинь мэдмээр байна гэвэл Ник:

	— Одоо л яг зөв! Би хаа ч байсан өргөгч цамхаг ажиллуулахаас хойш... Ханнес минь чи дулаан хувцсаа боож ав! Эндээс холдъё... гэв.

	Дахиад л бас шувуу шиг нүүх гэж үү... юу дутсан бил ээ, уул нь Ханнес нэгэн газар суурьшин төвхнөж идээшин дассан нутагтай болохыг хүссэн билээ. Гэтэл одоо дахин нэг газраас нөгөөд тэнүүчлэх бол хаанаас тэр идээшсэн нутгаа олох сон бил ээ? Хаана ч очсон адил. Харин энд бол түүний бүтээл усан цахилгаан станц, хийж туршсан санаачилга, Катрин инженер, Хесселбарт инженер... за тэгээд бас Вернер хүртэл байна. Ханнес дотроо Ник яг өөртэй нь адилхан бодолтойг хачирхан бодох ажээ.

	Гэнэт тэрээр эгдүүцсэн маягтай:

	— Амаа татсан нь дээр байх аа... боловсролоо дээшлүүл, ойлгов уу? Чамд энэ л дутаж байна, өөр юм алга гэхэд Ник тонгойн толгой дохино.

	Ханнес дотроо, сонин юм даа, бид хэчнээн жилийн турш хамт амьдрав даа? гэтэл дөнгөж өнөөдөр түүний яагаад уншиж, бичиж чаддаггүйг сонирхож байдаг, бид биесийг аль эртнээс судлах бололцоотой байсан бөгөөд тэгсэн бол бидэнд ч амар байх сан... хэмээн бодно. Нэгэн үдэш Ник өөрийн түүхийг дурсан ярихад Ханнес дуртайяа сонсох бөлгөө.

	Нэгэн айлын таван хүүхдийн хамгийн бага нь Ник байжээ. Эцэг нь дайнд сүйдэж эх нь нэгэн том хотод бөмбөгөнд амь үрэгдсэн гэнэ. Бусад ах эгч нар нь амь амиа тэжээхээр тарж явсан бөгөөд дахин үзэгдсэнгүй. Бяцхан Ник тариачин өвөг эцгээ түшжээ. Дайны сүүлийн жил Ник нэгдүгээр ангид орж суралцсан бөгөөд агаарын түгшүүр зарлалт хичээлийг саатуулдаг байв. Тийнхүү Ник цагаан толгойн үсгийг эхнээс аваад эцсийг нь хүртэл суралцаж чадсангүй ээ.

	Дайны дараагаар нэг хүн сургуулиас хоцроход анхаарах хүн тэр үедээ байсангүй. Юунаас ч урьтаж талх шаардлагатай байсан тул өвөг эцэг нь түүнийг тариалан дээр тавив: Ник морь хөтөлж, өвөг эцэг нь анжис барьдаг байв.

	Гэтэл тосгонд нэгэн шинэ багш ирж хичээл эхлэх болов. Энэ хооронд Ник сургуулиас хоёр ч жил завсардсан байлаа. Бусдаас хоцрохгүй хичээлээ гүйцээх гэдэг тун ч бэрхтэй байлаа. Тэгэхээр нь үеийнхээ хэдэн хүүхдийн хамт хонгил ухаж тэндээ хоноглох болж тахиа, нугас заримдаа ямаа ч хулгайлан аваачиж идэх боллоо. Гэтэл өвөг аав нь түүнийг эрж хайсаар олж гэртээ аваачаад өөрөө нас барав. Энэ үед Ник өөртөө сайн хүн бүхэн үхэж алга болсныг ухааран их л гашуудан уйлан хайлав.

	Эмэг ээж нь түүнийг ажилд оруулан хүмүүжүүлэхийг хичээвч тэрээр арван дөрвөн настайдаа баруун Германд очтол залуусын нэгэн бүлэгт нэгдээд уншиж бичиж чадахгүй тул туслах ажилчнаар ажиллав. Дараа нь хүрэн нүүрсний уурхайд ажиллах болов. Ер нь Ник ажлыг цамц солих лугаа адил сольж нэгээс нөгөөд шилжинэ. Тэгсээр Ханнестай уулзаад нэгэн хотод иржээ.

	Тэгээд Ник:

	— Түүний дараагаар чи өөрөө мэднэ шүү дээ... гэв. Энэ учрыг ойлгосон Ханнес, Клаймерттай чухалчлан ярилцаж:

	— Чи дунд сургуулиа төгсгө! Өөрийнхөө юү чаддаг бүхнийг дайчилж Никт тоо зааж сурга, харин түүнийг уншиж бичиж чаддаг болгоё гэв. Тэд орой бүгд хамтран сууж хэрэв шөнийн ээлжтэй бол өглөөдөө сууж суралцацгаах боллоо. Ханнес хамгийн наад зах нь хоёр цагийн турш өрөөгөө дотор талаас цоожилж хичээллэхэд, Ник заримдаа залхууран эвшээж:

	— Одоо ганц сайхан сэнгэнэсэн пиво цэлэлзүүлэх юм сан... гэхэд Ханнес:

	— Чи үүнийг цээж бичигтээ арваас дээш алдаа гаргахгүй болсон үедээ ярьж болох юм, түүнээс өмнө хэрхэвч ярьж болохгүй гэв.

	Ханнес ч бас өөрөө төдийлөн сайн нэвтэрхий бичигтэн хүн биш байлаа. Түүнд эргэж харах, уншиж түгдрэх тохиолдол олонтоо гарна.

	Заримдаа бичүүлэх өгүүлбэр Никт хэтэрхий хүнддэж зориг нь мохох шиг болоход Ханнесын сэтгэл зовж амархан аргаар сайн сургах арга сүвэгчлэх бөлгөө.

	Гэтэл түүний санаанд бага сургуулийн хүүхдийн том үсэгтэй сурах бичиг худалдаж авах бодол төрж номын худалдаанд ороод «Би хүүдээ авах гэсэн юм» гэнэ. Худалдагч бүсгүй хүүхдийг нь хэддүгээр ангид суралцдагийг асуухад Ханнес баахан тулгамдаж юү хэлэхээ бодтол цаадах нь «Хэдэн настай вэ?» гэж шаардана. Ханнес золтой л хорин хоёртой гэчихсэнгүй зогсож байтал худалдагч эмэгтэй уцаарлангуйгаар:

	— Та эцэг нь байна, ядахдаа хүүхдээ хэддүгээр ангид сурдгийг мэддэг байгаа даа... гэж толгой сэгсрэхэд Ханнес арай гэж:

	— Хоёрдугаар ангид гээд дотроо манай Никийн боловсрол ойролцоо очих байх хэмээн бодов. Тэрээр эрээн мяраан зураг болсон нэгэн унших ном байрандаа аваачиж Никийн хамар дор барив. Ханнес «нэгэн бяцхан охин байжээ, харсан хүн бүхэн түүнийг өхөөрдөнө» гэж түүнд уншиж бичүүлэхэд Ник хөгжилтэйеэ инээж:

	— Насанд хүрсэн хүнд ийм үлгэр уншаад яах билээ, ядахдаа үйлдвэрчний эвлэлийн дүрмээс уншаач! гэхэд Ханнес:

	— Тэгвэл бидний пиво ууна гэдэг зүүдэнд ч орохгүй зүйл гэв. 

	Шинэ барилгын явц ердөө урагшилдаггүй ээ.

	Баст гараа ч хөдөлгөлгүй наранд шаран сууна. Материал дутагдалтай.

	Клаймерт:

	— Ник тун сайн давшилттай яваа шүү. Одоо зуу хүртэл үржүүлэхийн хүрд мэддэг болж байна гэхэд Ханнес,

	— Уншиж бичихэд ч бас түргэн сайжирч байна. Миний бодоход энэ барилга эмх замбараагаа олтол бараг алдаагүй бичдэг болно биз гэв.

	Катриныг Шконад буцаж ирсний дараах нь зурагчин Фосс түүнийг зогсоож:

	— Таныг би зурмаар байна гэв. 

	Катрины нарийхан бэлхүүс, жавхаалаг тунгалаг царайг урьд өмнө нь үзээгүй болохоор их л шохоорхож дотроо би үүнийг зурахгүй өнгөрч хэрхэвч болохгүй хэмээн бодно. Катрин хэдэн долоо хоног амарч түүнд юунд ч ялагдашгүй хүч чадал орсон мэт харагдах ажээ. Фоссыг зурах хугацаанд Катрин сандал дээрээ үл ялиг цомцойн сууж түүний харц нь хүнд өвчний эцэст биелэгдээгүй хүслээ мөрөөдөн суугаагаа тод илтгэх бөлгөө.

	Тэрээр Фоссод тоглоомоор:

	— Ингэхэд би таны уран зургийн шаардлагыг хангаж чаддаг юм уу даа? Таны зурдаг эмэгтэйчүүдийн төрх маягийг би тэр болгон гүйцэтгэж чадахгүй дээ... түүнээс гадна нүүрэн дээр минь тогтсон толбыг үлдээчих юм бол би дараа нь нүүрээ хаана хийх бил ээ? гэвэл. 

	Фосс инээмсэглэж:

	— Бид хорин хоёр жилийн турш төөрөгдөн нүдүүлсэн сэхээтнүүд ээ. Бид үзэн ядагчдын эсрэг тэмцэх зоригтой байх ёстой. Тэгвэл бас гоо сайхныг үзүүлэх зоригтой байх ёстой гэв.

	Катрин дотроо зурагчны авьяасыг дээр үеэс магтаж байснаа бататгаж түүний үгийг дагах бөлгөө.

	Фосс эхлээд зураасаар эхэлж зургийн төслийг гаргаж ирэхэд Катрин зургийг ажиглаж заримдаа бүр шалдлаад суучихсан юм шиг санагдахад сэтгэл тавгүйцнэ. Тэрээр үг ярихаас дургүйцэж ерөөс татгалздаг байж уу гэж ч бодно. Гэвч түүний санаанд мөдхөн тохиолдох Вернер, Мариане нартай уулзах уулзалт тодорч бүх бодлын дундуур халин шинэ зүйлийг төсөөлөн бодно. Хүн өөрийн чадлаас хэт ажил үйлдэж түүндээ үйлээр шумбан унажээ. Катрины байдал төдийлөн сайнгүйд зураач Фосс яриагаа өөр тийш нь чиглүүлж:

	— Нөгөөх Ханнес, барилгын дээврийн баярын дараахан надад ирж энэ тэрийг их ярьж бид бага зэрэг тухлав. Ярианых нь өнгийг үзвэл цаадах чинь өөрийн гараар бүтээсэн барилга байгууламжаа чулуун мөртэй зүйрлэн бодож миний гараар хийсэн миний юм гэж ойлгож байгаа бололтой. Үнэндээ ч тэр чулуун мөр зөвхөн эх орны хөрс шороо тал хөндийгөөр татаад зогсохгүй бидний дундуур нэвт шувт татах хэзээ ч үл арилах юм шүү дээ. Түүнтэй зүйрлэх, түүнээс илүү сайхан зүйл юү байх билээ... хүн төрөлхтөн өөрөө өөрийнхөө эрх ашигт зориулан барихаас эрхэм зүйл юү байх бил ээ? хэмээн зургаа үргэлжлүүлэн зурахад Кати зөвхөн дуугүй л суухаас өөр юү ч үл чадах ажээ.

	 

	 

	Катрин хүүхдээ Шконад авчирч химийн үйлдвэрийн яслид өгчээ. Ээж нь хэдийгээр бяцхан Стефанд дасаж дуугарах бүрийд нь сандран очиж өчүүхэн ч уйлуулахгүйг хичээн энхрийлж Катиг явахад нь авч үлдэхийг хичээвч Катрин ийнхүү биеийн амрыг үл харан орхиогүй билээ. Эцэг нь урьдын түүхийг дахин сэргээхгүйг хичээх агаад Катрины сэтгэлийн зовлонд эцгийн зөрүүд зан нэгэн удаа дарагдав. Эцэг нь шинэ баригдаж ашиглалтад орсон гоёмсог сууцнаас хоёр өрөө байр авч Катриныг суулгахыг хичээвч тэрээр өөрөө ч энд байхгүй гээд хүүгээ ч авч явсан билээ. Учир нь Катрин, Вернерийг хэзээд эргэж хүүгээ нэхэх болно гэдэгт огтхон ч эргэлзээгүй юм.

	Вернер хүүгээ үзмэгц Марианегаас салж Лөнштайнд зугаалсан шиг гэрэлтэй гудамжаар гар гараасаа хөтлөлцөн явахдаа жаргалтай гэр бүлийн баясгалантай мишээлээр биесийг зугаацуулна гэж Катрин бодсон билээ. Гагцхүү хязгааргүй гүн хайрын дурлалдаа Катрин сэтгэл зовох бөлгөө.

	Тэрээр гудамжны утсаар Вернерийн өрөө рүү утасдаж өчигдөрхөн уулзаж ярилцаж байсан юм шиг ганцаараа байгаа эсэхийг нь асуув.

	Вернер түүний дууг тэр дор нь таньсангүй, хэгжүүнээр хариулбал «Катя, би Катя байна» гэх сонстов. Вернер хэдийгээр түүний ирэхийг хоног тоолон хүлээж буй боловч энэхэн үедээ гайхах шиг болж хэлэх үгээ ч олж ядахад «Би хүрээд ирсэн, тэгээд бас ирэнгүүтээ тусгай байранд орсон, гэрийн эзэн авгайгаас зовох явдалгүй, Крюгер гэдэг нэрээ ч орхивол таарна» гэж зогсоо зайгүй ярина.

	Крюгер гэдэг нэр Катрины чихэнд тун ч хүйтэн сонстох бөгөөд заримдаа Дрезденд байхад нь Лейпцегийн Крюгер гэдэг хаягтай захидал очиход би Лейпцигт Крюгер гэдэг хүнийг танихгүй гэж шуудан зөөгчид буцааж өгчихмөөр санагддаг байлаа.

	Вернер дуу цуурайлуулж баярлавч бас л гэрт нь очъё гэхэд айлын хүмүүс мэдэх тул одоохондоо мөнөөх л цэцэрлэгт уулзъя гэв.

	Вернер харанхуй болж сар хүрээлэн бүдгэрэх үест ирэв. Голын ус уйтгартайяа шоржигнож алсын гэрлийн туяанд модны ногоон навч харлан гялалзах нь өнгөрсөн бүтэн жилийн өмнөх үеийг санагдуулж байгаль өөрөө ихэд хувирсан нь мэдээж агаад энэ хооронд хүн төрж алтан дэлхийд хувиа хүртээсэн нь тийм ч гайхалтай биш ээ.

	Хэдийгээр өтгөн модон дунд харанхуй боловч Вернерийн өөрчлөгдсөнийг Катрин ажих бөлгөө. Тэр ч байтугай бутан дээгүүр хөндөлдөн хүүшлэх түүний сүүдэр ч өөр болсон үзэгдэнэ.

	Энэ нь тэдний удаан хугацаагаар бүтэн гурван сар уулзаагүйн тэмдэг биз хэмээн Катрин бодно. Тэрээр өөрөө Вернерийн хувиас нь илүүгээр үнэлдгээ үл мэдэх бөлгөө. Вернер бүсгүйн хажууд суун гарыг нь барьж илэн таална. Тэрээр түгдчин:

	— Чиний ирсэн нь... Чи минь хүрээд ирсэн нь... хэмээн өгүүлэх нь аргагүй л түүний үнэн санааны тэвдлийг харуулах ажээ.

	Катрин өөрөөс нь хамаг зүйл шалтгаалах болсныг ухаарах тутам салах явдлыг улам түргэтгэмээр санагдана. Катрин түүнийг сэтгэлийн зовлонгоос салгаж амраах цаг болжээ. Катрин түүнд налж толгойг нь түшиж ойртон ширтсэнээ үнсэн таалахуйд сэтгэлийн зангилаа тайлагдах шиг болов. Вернер түүнд баярлаж нарийн бэлхүүсээр нь хотойтол татан тэвэрч ширтэхийг ажсан Катрин, Вернер өөрөөс нь дутуугүйгээр мөрөөдөн шаналж агсныг мэдлээ. Тийнхүү төрөлх тосгоны эхчүүд, тэнд тэвчин өнгөрүүлсэн өөрийн нь уйтгар салхинаа хийсэх шиг боллоо. Хайрт хүн хажууд нь бол хамаг зүйл тонилон оддог биш бил үү. Гэтэл Вернер гэр бүлээ Шконад нүүж ирснийг ярьтал Катрины бие арзасхийн хүйт оргиж тэр тухай огтхон ч дурсаагүй захидлуудыг санав. Гэвч... хэмээн бодлогошрох нь амьдралын аль буртаг булингар дундаас цэвэр тунгалгийг шүүж авахыг ямагт хичээдэг нь сайн санаат Катрин бүсгүйн нэг шинж мөн болно. Вернер янжуур асааж чүдэнзний дөлийг Катрины нүдийг гялбахуйц ойрхон барьж гэрлээ унтраахыг ч оролдсонгүй. Тэрээр Катриныг ажсанаа:

	— Чиний цэвэр гоо үзэмж... хэмээн шагшихад Катрин:

	— Чи хэтэрхий их ядарчээ, яагаад тэр вэ? Чи битгий нуугаач... хэмээснээ, Мариане түүний санаанд орж: — Чиний нүүрэнд илхэн байна... 

	Гэвч түүнийг харахад дургүйцэх сэтгэл ер төрөөгүй билээ. 

	Вернер толгой дохин түүний үгийг зөвшөөрөвч зайлсхийж:

	— Чи тамхи татах уу? гэв.

	Кати:

	— Үгүй ээ гэж «хүүхэд»... гэдэг нэгэн үгийг анх удаагаа сонсож түүний араас ямар үг гарч ирэхийг сэтгэл хөдлөн зүрх цохилон чагнана.

	Тэрээр Вернер өөрийн нь гарыг чичирхийлсэн гараар сураагүй янзаар тэмтчин барихад Вернерийн бодол санаа ямаршуу бэрх зовлонтой байгааг гагцхүү түүгээр ойлгон сэнхрэв. Аль хэдийнээс аваад энэ үгийг Вернер хүлээж ядаад өөрөө ярихаар шийдсэн билээ.

	Тэрээр Катринтай уулзаж тунгалаг зөөлөн харц, хайрын сэтгэлийн үнсэлтээс хүч чадал орж, элч авах шиг боллоо.

	Катрин утсаар ярьж ирснээ мэдэгдсэнээс хойш Вернерийн санаанаас огт салсангүй. Тэрээр Катрины ирсэнд баярлан хөөрч хүүгээ үзээд сэтгэл хөгжинө гэж итгэжээ. Одоо төрүүлсэн хүүгийн тухай асууж лавлахгүй бол хэтэрхий буруутан болох нь тодорхой ажээ.

	Учир нь хажуудаа суугаа эмэгтэйд хайр сэтгэлтэй бол бас тэр хүүхдэд хайртай байх ёстой билээ. Тэрээр ийнхүү яриагаа эхлэхийг хичээвч Муммел охиноо доромжилж байгаа мэт бодогдоно. Гэтэл Катрин түүнийг зоригжуулах гэсэн юм шиг гарыг нь чанга атгана.

	Вернер:

	— Хөхөө өгч байгаа юу? Чамд их хэцүү байв уу? Чи одоо бүр эрүүл үү? хэмээн асуух тоолон Катрин чадахын хэрээр сайн сайхан хариулт өгөхийг хичээнэ. Вернер түүнд үнэхээр хайртай, түүнийг хүзүүдэн үнсэнэ. Урьдынхаас өөрчлөгдсөн зүйл ердөө үгүй, гурван сар салгуу байж, өөр юм ердөө болсонгүй. Тэрээр Катрины гэрт нь очихоор инээдэм, тоглоомоор зөвшөөрөн тохиролцов.

	Вернерийн мөрөөдсөн сэтгэл ч тайвшрав. Тэрээр Катрины туслалцааг хүссэн бөгөөд ажлын доголдол бас л хааяагүй гарсаар билээ. Голын ус шоржигнож, модны навч шил лугаа адил гялалзсан энэ орой Катрин барилга дээр болж буй бүх үйл явдлыг мэдэв.

	Төлөвлөгөө гэдэг ганц үг намын үүрийн даргын гол ажил хэвээр бөгөөд түүний сэтгэл үл амарна. Катрин, Вернерийг авгайдаа очих гэж яарч байгаа болов уу гэж бодож суусандаа өөрөө ичих бөлгөө. Гэтэл Вернер төлөвлөгөөний тухай ярьсаар, барилгын төлөө санаа тавьсаар ажээ. Ажил руугаа харж санаа тавих тоолон өөрт нь хэмжээлшгүй тусалсан Катрин инженер тодрон харагдана. Катрин түүний санаанаас хэзээ ч гарахааргүй хадагджээ. Энэ удаа ч мөн Катрин, намайг Шкона II-т өгчих, чи тэнд мэргэжлийн бус мэдэхгүй ажил дээр өөрийгөө зовоогоод яах вэ гэж ярих нь сэтгэл баярламаар санаа биш үү.

	Катрин аль эртнээс хүссэн хүсэлтийг Вернер асуугаагүйг бүр сүүлд мэдэв. Түүний бүх асуулт бүгд мэдээжийн байсан бөгөөд гагцхүү «хүүхэд» гэдэг нэгэн асуулт гарч ирсэн авч гол санаанд хүрч чадсангүй ээ.

	 

	 

	Катрины хүссэн санаа тэр болгон биелэгдсэнгүй. Тэрээр Вернертэй хамт ганц ч кино, музей, концерт үзсэнгүй. Бүгдийг Мариане өмчилж сүүлийн үед хагас бүтэн сайн өдөр ч түүнд олдохоо больсныг санана.

	Хаяа нууцаар уулзаж учрахыг Катрин уулзалт хэмээн бодохоо больж ямар нэг юманд хамт явахыг хүсэн хүлээнэ. Тэрээр ядахдаа зураач Фоссынд хамт очихыг сануулж:

	— Би Фоссынд очиж зуруулдаг, тэр миний зургаар үзэсгэлэн хийх юм байх гэхэд Вернер их л зэвүүцэж:

	— Чи ямар маягаар зуруулж байна? гэхэд Катрин түүнийг цаашлуулж:

	— Чи намайг юү гэж бодно оо... ер нь тэгээд хүн ердөө мэдэхийн аргагүй юм... алив хоёул очъё. Чи миний сэтгэлийг сэргээгээч! гэхэд Вернер зөвшөөрсөнгүй.

	Ханнес заримдаа оройн ээлжээс цагийн өмнө зурагчныд ирнэ. Тэрээр гэнэт захиргааны үүдэнд Катринтай тулгарав.

	Катрин түүний хаана ажиллаж байгаа, ажил ямар байгааг асуувал тэрээр:

	— Бетон цутгая гэвэл мод ирнэ, банз харуулдъя гэвэл элс ирнэ. Ийм л байна, охин минь! Гэхэд би тун их эргэлзээд байх боллоо. Нөгөөх бригадын ахлагч хэрүүлч хэвээрээ, нөгөөх л Рихард, Вернерийн ширээг алгадаж хэрэлддэг хэвээрээ. Би барахаа болилоо. Түүний хажуугаар бид нэг архичин амьтантай болсон. Баст гэдэг юм. Зав л гарвал яваад архидчихна. Түүнийг ч би нударч хэрэгт орох байх гэж бодож байна.

	Зургаан долоо хоног өнгөрөвч чухам юу хийснээ би одоо мэдэхгүй байна. Ингээд ч ердөө удахгүй л дээ. Тэсэж чадахгүй биз.

	— Гэлээ ч Ханнес би танд хэлэхэд ингээд зүгээр өнгөрөхгүй, болоогүй шүү... хэмээх буцашгүй идэвх нь Катрины сэтгэлийг хөдөлгөв. Тэрээр Ханнест хэрхэн туслахаа бодож ямар туслалцаа авахыг нь асуухаа ч мартжээ. Ханнес чихнийхээ ээмгийг имэрч Катрин инженерийг сая үзэж байгаа юм шиг ширтэвч харц нь анх удаагийнхыг бодвол аль хэдийний зөөлөрчээ. Ханнес Рихардаас Катриныг шинэ барилгад ажиллуулж өгөхийг хүсэж "Манай бригадын хүн тул бид хамт ажиллахыг хүснэ" гэхэд огт хавируулсангүй.

	Катрин Хесселбарттай уулзаж ажлын доголдлын учрыг лавлавал тэрээр өөрийн нь гаргасан саналыг Рихард дарга үл зөвшөөрсөн атлаа социалист хөдөлмөрийн нөхөрлөлийн хамтын бүтээл болгосонд их л дургүйцэж ажиллах ямар ч сонирхолгүй болсноо ярина.

	Үйлдвэрлэлд нэвтрүүлэх шинэ арга маань зөвхөн цаасан дээр л үлдсэнээс бус хэрэгжүүлэн биелүүлэхийн төлөө тэмцэж байгаа хүнгүй ажээ. Вернер уул асуудалд хэт оройтон орж, Рихардын урагшгүй ажиллагааных биз ээ.

	Учир иймд Катрин хэвлэлд шүүмжлэл өгч нийтлүүлэхээр шийдэж ажилд нэмэр болох ганц чухал саналыг боловсруулав. Гэвч тэрээр, одоо хүртэл жинхэнэ барилгын талбар дээр очоогүй бөгөөд бичих зүйлийн талаар Вернертэй ярьж зөвлөмөөр санагдана. Харин өөрийн нь бичиг шүүмжлэл юуны урьд намын үүрийн даргад хандах тул Вернерийгээ тусгүй явдалд оруулчих болов уу гэж нэгэн талаас бодно. Гэвч тэрээр Вернерт дурлаж түүнийгээ намд, Марианед хэлэхээс хулчийн нууж өнөөг хүргэсэндээ өөрийн биеийг зэмлэж тэдэнд буруутан болохоо бодох тутам сэтгэл бачимдана. Тэрээр, Вернер аль болохоор зөвийг өгч туслахыг хичээвч хүү Стефанаа бодохоор жирийн нэг намын үүрийн даргатай адил харьцаж үл чадах бөлгөө. Гэвч түүгээр шалтгаалж ажлаа хөсөрдүүлэхгүйг аль дээр үеэс аван хичээсэн билээ.

	 

	 

	Катрин Дрезден рүү аавдаа явуулсан захидлын хариу иртэл хүлээх зуур ажил хэргийн бүх бодлыг ус асгах мэт унтраасан нэгэн тохиолдолтой тулгарав. Тэрээр Вернерийн авгайтай уулзлаа. Катрин Шконад буцаж ирээд Вернерийн гэр бүл нүүж ирснийг сонссоноос хойш Марианетай хэрхэн уулзах тухай боддог боллоо. Тэрээр Марианегийн өөдөөс эгцлэн ширтэж ерөөс бууж өгөхгүй юм шүү гэдэг бодлыг хадгалж явсан боловч энэ удаагийн уулзалт санаснаас огт өөр боллоо. Катрин химийн үйлдвэрийн долоо хоногийн яслиас хүүгээ авахаар ирэв. Өнөөдөр бямба гараг тул хүүгээ гэртээ аваачив. Баярын өдөр тул Катрин өглөөнөөс хойш олигтой тогтвортой ч ажиллаж чадсангүй билээ. Хүүхдийнхээ тэргийг түрсээр гудамжаар яаруухан алхалж замдаа дэлгүүрээс жаал зугаа идэж уух юм худалдаж авлаа. Тэрээр яаран сандран трамвайд суухад хүүгийн уйлах дуу чихнээ сонсогдох шиг болоход түүний бодлоос өөр бусад зүйлс тонилон одов. Вернерийг хүүхдээ асрахад нь зориулж мөнгө өгөхөд «Би чамаар төлүүлэхгүй ээ...» гэснээ ч энэ удаа санах завгүй ажээ.

	Намрын шар наран орой дээр нэвт шарна. Катрин тэргээ хүүхэд асрах газрын өмнөх зүлгэн дээр тавьж хүүгийнхээ толгойг нарнаас хамгаалахын тулд бүрхүүл босгов. Дараа нь албан тасалгаанд нь орж хүүгийнхээ хоол, асрамжийн мөнгийг төлөв. Гараад иртэл тэрэгнийх нь дэргэд арав орчим насны нэгэн охин зогсож байлаа. Тэрээр ар нуруун дээрх цүнхээ хүзүү рүүгээ гулстал бөхийж хүүхдийн тэрэг рүү тонгойж гар хуруугаа сарвалзуулж алга ташиж өхөөрдөх бөгөөд нэг үе хөгжилтэй байснаа хүүг нь уйлахад их л урамгүй байртай болно. Нөгөөх охин ээжийгээ дуудан:

	— Ээж ээ, ээж ээ, энэ маамуу миний тоглохыг мэдээд байна... гэж бүр ч түрж аваачих төлөвтэйд уулаас хүүхдэдээ харамч Катрин бушуухан шиг очиход зайдуухан хоёр эмэгтэй зогсож сэтгэл хөдөлсөн байртай ярилцаж зогсоно. Нэг нь хүмүүжүүлэгч бололтойд мэндэлж нөгөөх нь нэг л газар үзсэн бололтой, нүүр царай, мөр сэлт нь таньдаг юм шиг бодогдоно. Гэнэт түүний дотор хүйт оргих шиг зүрх цохиж эхлэв. Мариане... 

	Тэр эмэгтэй нөгөөх охинд хандаж:

	— Муммел! Одоохон хүрээд ир! Үгүй ээ, чи сонсохгүй байна уу? Зөвшөөрөлгүйгээр хүүхдийн тэргээр оролдож болохгүй, Муммел! гэх нь дурамжхан боловч тийм ч хүйтэн бус сонстох ажээ.

	Муммел... 

	Эргэлзэх явдалгүй хүүхдийн нэр тэр болгон тохиолдох тархмал нэр биш. Катрин, Вернерийн авгай хүмүүжүүлэгч болохыг санав.

	Хүүхдийн цэцэрлэг яслийн хажууханд билээ. Мариане охиноо дуудаад ирсэнгүйд яаруухан алхлан ирж Муммелийн гараас ширүүн гэгч нь шүүрэн татаж авав. Хоёр эмэгтэй өөд өөдөөс эгцлэн харж зогсоно. Катрины ам нь цавуудсан мэт хамхигдаж, хэл нь тагнайд наалдсан юм шиг зогсоно.

	Мариане уучлалт гуйж:

	— Уучлаарай та... манай энэ ийм хүн байгаа юм. Жаахан хүүхэд үзэхээрээ ухаангүй юм шиг болдог юм хэмээн инээмсэглэж хариу хүлээнэ. 

	Катрин хүүгийнхээ тэргэн дээр бөхийж үс нь дух руугаа унжиж нүүрийг нь таглана. Тэрээр дээш харвал бүхий л зүйл сэдэвлэгдэхээр тул зүрхшээн тонгойно. Агшин зуур Марианег ажвал ёжтой хүйтэн инээх ч үгүй, харин сайхан дөлгөөн харцаар эвлүүхэн ажиглана.

	Катрин хэсэг уужирч биеийг барин өгүүлрүүн:

	— Зүгээр, яах вэ дээ... та уучлалт гуйх хэрэггүй... гэв. Ердөө л хэлсэн үг нь энэ.

	Тэрэгний бариулыг барихад түүний гар салганан чичирч салах ёс гүйцэтгэсэн болсноо бушуухан гэгч одов.

	Мариане өөрийн нь араас харж байгаа болов уу гэхээс ар зоо руу нь халуун тэвнэ шаах шиг халуун оргих ажээ. Тэрээр гудамж хөндлөн гарахыг далимдуулж эргэж харвал Мариане охиныхоо гараас барьсан хэвээр өөр нэг хүмүүжүүлэгч эмэгтэйтэй ярьж зогсоно. Тэгэхдээ бодож санасан зүйлгүй жаргалтай сайхан байдал түүнд илт ажгуу. Тэр ер бусын уулзалт Катрины сэтгэлийг удаанаар түгшээж Мариане охин хоёулыг үзэн ядах сэтгэл төрнө. Тэдэнд ялагдан амьдралын зовлонг амсаж яваа юм шиг бодогдоход бүр ч төвөгтэй болов. Хүүгээ авч гэртээ амрах энэ амралтын орой Катрин Шконагаас бүрмөсөн тонилдог ч юм бил үү гэж бодно.

	Гэтэл орой нь Вернер шинэ сууцанд нь ирж яг л өөрийн гэртээ ирсэн хүн шиг тухлав.

	Катрин түүнийг оруулахгүй гэмээр байсан боловч зүрх зориг нь дутав. Харин зөвхөн түүнийг өөртөө хүрэхээс зайлсхийж өдрийн болсон явдлыг ярилаа.

	Тэрээр нөгөөх л янзаар бас л амлав. Катрин хариуд нь:

	— Битгий хуураарай... Вернер... зөвхөн битгий хуур... Миний буцаж ирснээс хойш чи хүүгийнхээ төлөө ямар санаа тавьж байгаа бил ээ?! Ердөө юү ч үгүй шүү дээ?.. гэхэд Вернер сэтгэл нь их л зовсон байртай санаа алдан уйтгарлана. Катриныг дахин зовоосонгүй, Катрины сэтгэл ч ганцаардмал, учраа үл олно.

	 

	 

	Мариане, Муммел хоёртой уулзсаны дараахан Катрин Дрезден хот оров. Тэрээр эцэгтээ, явуулсан захидлын дотор бичсэн зүйлийг одоо анхаарах хэрэггүй, би Шконад дахин очихгүй гэв.

	Эцэг Паул нь охиныг ажиглан ширтэхийг үзвэл ажлаас л лав болж Шконагаас зугтаагүй биз, хувийн асуудал л юм аа даа хэмээн бодож буй бололтой байснаа эрс шулуунаар өгүүлрүүн:

	— Хэрэв чамд би зөвлөж болох сон бол одоо тэгж болдоггүй юм. Бодож санасныгаа сонинд бич. Чи бол намын гишүүн хүн. Бид ижил нөхдийн дунд амьдарч ажиллаж байна гэж бодож сурах хэрэгтэй юм. Хувийн жижиг харьцаанаас болж ажилд хүйтэн хандаж болохгүй. Би бодоход бусад нөхөд биднийг ад үзэж байна гэж үзэхгүй байна. Гагцхүү биднээс зориг тэсвэрийг бүх юман дээр шаардана. Үүнийг бид даван туулах ёстой гэхэд Катрин дуугүй л сууна.

	Харин сүүлд Катрин удаан хугацаагаар тэврээгүй эцгийг тэвэрч билээ. Тэрээр Шконадаа буцаж Стефан хүүгээ ч хамт авчрав. Катрин хэзээ ч түүнээс салж чадахгүй сэн билээ.

	Зураач Фоссынд Катрин очиж үл таних хүний зургийн хажууд байгаа өөрийн зургийг ажиглана. Катрин ийм болсон гэж үү?! Түүний хар хүрэн үс нь улаан үсээр солигдож, хэзээ ч өмсөж байгаагүй хөх хувцас өмсөж ар талд нь нүд гялбам цав цагаан хана байх нь тун ч зохимжгүй хүйтэн харагдана.

	Катрин:

	— Би бүр яг ийм гэж үү? гэхэд түшлэгтэй сандал налан ядарсан маягтай суух Фосс тамхи татаж байснаа: 

	— Би мэдэхгүй юм... тэгэхдээ харин та ийм байгаагүй байжээ гэхэд ийм болж болох байлгүй. Та харж зурахад тун эвчхэн байснаа итгэхгүй байна уу? Би таныг хараад л баймаар байсан юм. Та өдөр бүр өөр өөр харагдах юм гэв.

	Намрын хонгор салхи сэнгэнэн модны навч унаж эхний хяруу шөнийн цагаар айлчлах бөлгөө. Ууланд гэртэй үйлдвэрийн ажилчид цас орсон тухай үе үе ярих болж тариачид намар эртийн цас тариалан, малд муу гэж ярилцана Барилгачид, барилгын бүхээгт галлаж даарсан гараа ээх болов. Тарианы талбарт шөнөдөө хэтэрхий хүйтэн учир малын тэжээлийн манжин, сүүлийн ээлжийн төмс хураах цаг боллоо. Тийнхүү цагийн улирал хүйтэн тийшээ хэлбийж, тариа ногоо ч хурааж авахыг гуйна. Энэ үед хурим найр багасан төрөл садан биесээ үзэхтэй, үзэхгүйтэй болж ерөөс хүний ажил ихсэх цаг аа.

	 

	 

	Өвгөн Балла тарианы талбарт зогсож төмс хураана. Нэгдлийн тарианы талбар хоёр захаар нь цэлийж голд нь өвгөний, нусны алчуур лугаа зүйрлэмээр тарианы жижиг зурвас газар зурайна.

	Өвгөн хоёр үхрээ зүтгүүлж ард нь эмгэн нь сагс барьж ухсан төмс цуглуулна. Байсхийгээд л эмгэн хоцрох тул зогсож хүлээх болно.

	Энэ тосгоны хоёр нэгдэл хоорондоо уралдаж ажил урагшлах бөлгөө. Түүнд харин Балла өвгөний зурвас газар багагүй саад учруулах бөлгөө. Виндиш даргатай нэгдлийн тарианы яг голд нь өвгөний урт нарийн зурвас газар орших тул нэг талаас нөгөө талд гарч ажиллахад үнэхээр бэрхшээлтэй байлаа. Нэгэн өдөр Виндиш өвгөн Баллад

	— Хүүе! Би нэг саналтай ирлээ. Чи манай газраас зайлах хэрэгтэй... гэвэл Балла огт дуулаагүй юм шиг хоёр үхрээ гуядаж «хөөг, хөөг» гэж явлаа. Виндиш улам шаардаж:

	— Битгий уурла өвгөн минь... би чамд газар өгнө. Тосгоны ойролцоо голын захад үржил шимтэй сайн газар өгье. Бас танай энэ төмсийг хурааж өгье гэвэл Балла өвгөн:

	— Тонил! Энэ бол миний газар, би эндээ байх болно гэв.

	Виндиш зөвлөнгүйгээр:

	— Битгий тэнэглэ, өвгөн минь одоо өгөх газар мөн ч сайн газар шүү гэвэл өвгөн:

	— Бушуу тонил! Та нартай хамт би өлсөхийг хүсэхгүй, өөрсдөө хутганы ирэн дээр байж намайг бас хамгаалах гэж хүсэж гэнэ шүү хэмээн өвгөн хүйтнээр инээж үхрээ гуядна. Өвгөн тэднийг хуурч байна гэж бүрэн итгэж:

	«Та нарын дэмжлэгийг авалгүйгээр төмс хөлдөх цаг хүргэлгүй хураачих байлгүй» гэв. Түүний хойно бөгтөгнөх эмгэн нь төмстэй сагс өргөх бүрийд зоо нь хугарах шиг болно.

	Виндиш ууртайгаар занаж:

	— Чи муу санаалж байна. Би цагдаа авчраад чамайг шувт элдүүлчихье. Социализм чамаар сүйтгүүлэхгүй байх аа... хэмээн мотоцикл руугаа гүйн очиж ухасхийн алга болов.

	Хоёр хөгшин ч хуурай өвсөн дээр хэвтэн халуун цай ууж амрах цаг болжээ.

	 

	 

	Тарианы талбараас гучаад километрийн зайд Шкона II-ын барилга байгууламж орших бөлгөө. Ханнес захиргааны өрөөнд орж ирж сууж буй мастер Бастаас зөвшөөрөл авсангүй, шууд очиж харилцуур авав.

	Тэрхэн үед Баст архинд нэвчсэн баргил сөөнгө хоолойгоор:

	— Өнөөдөр чинь халуун умдаа хэрэгтэй өдөр байна даа... Балгахаар явлаа би. Энэ хүйтэнд ингэж сууж чадашгүй гэв. Ханнес, үйлдвэрчний хороо, барилгын дарга, гал тогоог хүртэл дэс дараалан эргүүлж дуудвал Заломон, Рихард хоёр маш чухал зөвлөгөөнтэй тул завгүй, гал тогооныхон мэдэж сонссон юмгүй гэнэ.

	Ханнес харилцуураа суурь нь хагартал чулуудахад мастер ч цочиж:

	— Эвдрэлийг одоохон төлчих... гэвэл Ханнес түүнийг егж:

	— Чи ч мөн юү ч үгүй л сууж байгаа биз дээ... тэгээд иймэрхүү төлбөрөөр халуун умдаа олж авах санаатай юу? гэхэд мастер үл зөвшөөрсөн маягаар толгой сэгсэрнэ.

	Ханнесыг буцаж ээлжийнхэн дээрээ ирэхэд бусад нь юу болсныг асуух маягтай ширтэнэ. Элберс амандаа алчуур барьж хан хан бүгшүүлнэ. Ник найтааж, Ёхманн захаа босгон хармаандаа хоёр гарын шуу далд ортол хийжээ.

	Ханнес амьсгаадан:

	— Мод ч авчрахгүй гэнэ, элс ч авчрахгүй гэнэ... бидэнд хийх юм алга гэв. Тэдний хажууд Баст ирж шил архи гарган ам руугаа хөнтрөхөд Ханнес:

	— Чи энд юугаан хийнэ вэ? Чиний ээлж өнгөрсөн. Чи ч тэртэй тэргүй юм хийдэг биш гэвэл Басст шуухитнаж:

	— Чиний юу бүтээхийг үзэх гэсэн юм... хэмээн доогтой нь аргагүй инээв. Түүний бригадын Болбиг, Галонский болон бусад нөхөд түүнийг дэмжин хөгжилдөх ажээ. Ханнес чухам яаж харьцахыгаа бодолхийлнэ.

	Түүний зорилго ээлжийн ажлыг ямагт эсэргүүцэж байдаг Бастын эсрэг чиглэгджээ. Түүнтэй тэмцэхдээ Ханнес Рихардаас ч тэр, Вернерээс ч, хэнээс ч туслалцаа авалгүй Бастын бригадын төмөр матагч:

	— Бастын зөв... би ч болсон юу бүтээхийг нь сэтгэл хөдлөн харж байна... гэхэд Ханнес дуугарсангүй.

	Ийнхүү бусдад амаа асуулгаж байсан удаа Ханнест тун ховор билээ.

	 

	 

	Ханнесын эцэг эх хоёр өвсөн дээр тухлан амарч гэрээсээ авчирсан шөлөө амтархан ууж сууна. Гэтэл тэртээ холоос хоёр морь хөллөсөн нэгэн тэрэг айсуй нь Цолленцол мөн бололтой ажээ. Энэ хавраас хойш Цолленцолын нэр тосгонд өсөж нэгдэл нь хөгжиж сонинд бичигдэх боллоо. Цолленцол түүнийг нэгдэлдээ элсүүлэх гэж олон дахин оролдсон билээ. Тэр ч байтугай нэгэн өдөр Цолленцол өвгөнд ирж:

	— Бид чамд тусалъя, чамд бид тогтмол хугацаагаар төмс нийлүүлж байя. Чи харин төмсөө хурааж дуусаад эргүүлж өгнө биз... гэхэд өвгөн:

	— Нөгөөх үнээний явдал шиг болох нь уу? хэмээн үл зөвшөөрсөн билээ. Одоо тэр юү гэж ирж байгааг бүү мэд. Тэрээр ойртон ирмэгцээ морио тушаад эргэж харах зуураа:

	— Өвгөн минь, битгий муу санаарай. Би чамд муу мэдээ хүргэж ирлээ... гэснээ өөрийн үг хэр зэрэг явцтай байгааг ажиж хэсэг хүлээзнэв.

	Балла өвгөн хувинтай шөлөө хоёр өвдөгний хооронд хавчуулж халбагадна.

	Цолленцол үргэлжлүүлж: 

	— Зальт чоно Виндиш чиний энэ жаахан газрыг ходоодонд орсон чулуу шиг үзэн ядаж байна даа гэвэл өвгөн:

	— Би мэдэж байна гэж амандаа бувтнан цааш юу ярихыг нь чагнана. Тэрээр Виндишийн хамаг нууцыг сүүлийн үед олсон олон сайн найзуудаараа Цолленцол мэдэж чадах нөхцөлтэйд үл эргэлзэх бөлгөө. Цолленцолын нөхөр сүүлийн үед олширсон билээ. Виндишийн нэгдлээс гарч Цолленцолын нэгдэлд шилжихийг хүсэгчид ч олширсон билээ.

	Цолленцол үнэгэн зальт нүдээрээ сэтгэл хангалуун гэгчээр гялалзан ширтэж өвгөн Баллагийн сэтгэлийн давлагааг сонирхон сууна. Тэрээр:

	— Виндиш газрыг чинь өнөө шөнө анжсаар сэгчих гэнэ билээ... гэтэл өвгөн үсрэн босож савтай шөлөө өвс рүү цацаж цухалдангуйгаар ээрч:

	— Миний газар хөрсийг үү?.. Чи юү гэж хэлэх вэ? Үгүй ээ, миний өмчийг үү дээ? гэв. Цолленцол малгайгаа тэгшлэн засаж мориндоо ташуур өгөн одлоо.

	 

	 

	Бюхнер эрт урьдынхаа түүхээс хуучилж түүнийг эргэн тойрон суусан оройн ээлжийн чулуучин, модчин, төмөрчид хөл дээрээ цомцойн сууж чагнацгаана. Хажууханд нь архидан хашхиралдах Бастын бригадынхныг зааж Бюхнер:

	— Хүүхдүүд минь, үүнийг зугаа цэнгэл гэж битгий эндүүрцгээ. Эхлээд зугаатай мэт боловч маргааш гэдэс хоосон. Аягүй бол авгайчуул нь ирж хоногийн хоолны мөнгө нэхэн хоёр чихнээс нь хонх уях болно. Надтай нэг нөхөр ажилладаг байсан юм. Хашаа дүүрмээр олон хүүхэдтэй байлаа. Тэр маань бүр баларлаа, бид мөнгө цуглуулж туславч нэмэр болсонгүй. Нэгэн өглөө мань эр гурав дөрвөн цагдаагийн дунд хүрч ирдэг байна. Бид барилгынхаа өмнө зогсоод гөлийтөл хараад л зогсож байлаа, өөр яах ч бил ээ дээ? Түүнийг чинь суллах гэж зодолдвол төрийн эсрэг бослого болох байсан биз. Тэгээд л өнгөрнө шүү дээ. Гэтэл өөдтэй ч юм болсонгүй. Бидний ажиллаж байсан эзэн гэдэг жигтэйхэн амьтан байлаа. Бид цалингаа нэмэгдүүлэх, ажлын нөхцөлийг сайжруулахыг шаардах болов. Нөгөө нөхөр маань долоон хүүхэдтэйгээ бидний өмнө жагсаж билээ. Тэгээд нөгөөдхийг чинь цагдаагийн хяналтад ажиллуулах болов. Гэтэл тэрээр тав зургаан метр өндөр шат өгсөж яваад уналаа. Түүний хоёр хөл нь хугарчээ. Гэтэл цагдаагийн байгууллагаас баахан улс ирж шалгалт хийж манай эзнийг баривчлав. Толгойлогчийг хүн алсан хэрэгт шийтгэх боллоо.

	Тэгээд бидний хэрэг бүтсэнгүй ээ. Бидэнд ашигтай юм болсонгүй, манай үйлдвэрчний байгууллага хүртэл биднээс хөндийрөв... гэтэл нэг нь:

	— Хориод минут өнгөрчээ, гадаа элс ирж байна гэв. Ханнес эргэн тойрон суугчдыг харснаа:

	— За алив, тэмцэлд гэвэл нэг нь:

	— Чи солиороо юу, Ханнес? гэв.

	Бригадын ахлагчийн нүд сүртэйеэ эргэлдэх агаад энэ харцын учир утгыг Бюхнер, Элберс, Клаймерт, Ёхманн бүгдээр мэдэх билээ. Ханнес:

	— Энд зохион байгуулагдаж дуусах хүртэл тэмцэнэ гэв.

	 

	 

	Гэнэт моторын дуу алсад сонсогдох шиг болоход өвгөн Балла толгойгоо дээшлүүлж тэнгэрийн хаяа өөд ажиглавал тосгоноос нэгэн трактор аажмаар дөхөж явна.

	Эмгэн нь бас чагнаж нуруугаа гараараа хөшиж чилсэн биеэ тэнийлгэн янцаглана. Тэрээр:

	— Яах гэж байгаа юм бол... юу болох бол... гэж сэтгэл түгшин өгүүлнэ. Өвгөн тариачин ууртай маягаар:

	— Чи одоо гэртээ харьж үнээгээ саа! гэж тушаав.

	Эмгэн нь айж:

	— Хэрэв... түрүүчийн хэлдэг үнэн болж... Виндиш... гэхэд өвгөн нь:

	— Виндиш яаж ч чадахгүй. Миний энэ шөнө эндээ байсан цагт хэн ч юу ч хийж чадахгүй гэв. 

	Тракторууд улам ойртсоор байлаа.

	Удахгүй тоо ширхгээрээ, өнгө зүсээрээ тодорлоо.

	Эмгэн нь:

	— Би чамайг ганцаарыг ч орхихгүй гэвч өвгөн нь түүнийг хүчээр явуулахад сэтгэл зовон эргэн эргэн харж гэлдрэв.

	 

	 

	Элс ачсан тэрэг хүрч ирэхэд оройн ээлжийнхэн бүгд гарцгаав. Ханнес хармаандаа гараа хийн гөлрөн зогсоно.

	Мастер албан тасалгаанаасаа гарч ирээд тавцан дээр шууд гарав. Элс ачсан тэрэг эргэж ухарч чадахгүй болсонд:

	— Та нар харахгүй байна уу? Ард нь байгаа юмыг зайлуулчхаач гэхэд түүний зааврыг биелүүлэх байтугай хөдлөх ч хүн алга.

	Мастер итгэлгүй янзаар нэгээс нөгөөд ээлжлэн ширтэж:

	— Та нар чинь яачихаа вэ? гэхэд Ханнес зэвүүтэйхэн аялгуугаар:

	— Тэмцэл... гэв.

	 

	Тракторын дуу чихнээ хадаж өвгөн Баллагийн газар луу ирэв.

	Хажууханд нь сүртэйеэ нижигнэх моторын дуунаас үргэн үнээнүүд уяагаа чангаана. Тракторчууд ч тарианы газар луу нь шуудхан тулж ирлээ. Чухамхүү шууд ороод ирвэл өвгөн Балла чухам яах сан бол? Дугуйны нь урд хэвтэх сэн болов уу? Тракторууд улам ойртсоор. Гэтэл тэдний нэг нь бүр хориод метр тулж ирэхэд тосны үнэр хамар сэтлэм ханхална.

	Балла үнээгээ гуядаж зодон тогтоохыг ядна. Тракторууд өвгөний газарт тулж өвс шажигнуулан орсноо эргэв. Өвгөний духнаас хүйтэн хөлс гарч дайны төгсгөлийн үед Америкийн доогуур нисэгчид тарианы талбайн дагуу орж ирээд буудаж агсныг санах бөлгөө. Өвгөний бие суманд өртөх гэж байгаа мэт сандарч мэгдэнэ. Яг л дайн шиг юм болов.

	 

	 

	Ханнесын хувьд анхны ажил хаялт байсан юм. Түүнийхээ ашиг тусыг ч өөрөө хэлж байх тэр үедээ сонссон билээ. 

	Бюхнер энэ үед японд үйлдвэрчний эвлэлийн гишүүд Икекагийн эсрэг гудамжны жагсаал хийсэн гэнэ. Өөрөө ч мөн энэ талаар бага сага туршлагатай гэх ажээ. Ханнес хэдийгээр юу болдог бол хэмээн дотроо баахан сүрдэвч гадна талдаа зоригтой шийдсэн маягтай зогсоно. Бастын бригадынхан ч гарч ирцгээн сонирхон харна. Тэд архинд халамцсан ягаан нүүрээ улалзуулж, бас л нөгөөх хуучин янз биз, чиний хувьд, Ханнес минь, хайран юм байсан юм гэлцэнэ. Мастер утасдах санаатай харилцуураа авбал утас эвдэрсэн байлаа. Тэгэхээр муу дугуйгаа унаад захиргааны зүг жирийлгэн одов. Асар удсан ч үгүй цэнхэр өнгөтэй суудлын тэрэг давхин ирж тооромслов. Хаалга нээгдэж Рихард, Блайбтрой хоёр гарч гараараа даллахад Ханнесын ээлжийнхэн гар гараасаа барилцан барилгыг хаав. Гэтэл шүгэлдэх хашхиралдах чимээ гарч Бастын ээлжийнхэн тийнхүү дэвэргэж түүний дундаас Болбиг онцгойлон үймүүлнэ. Рихард чангаар хашхирч:

	— Юү болж байгааг мэдэж байна уу? Энэ бол хууль бус, торгууль хүлээх асуудал. Энэ бол ажилчин тариачны засгийн эсрэг гэмт хэрэг. Үүний хувьд та нарыг хариуцлагад татах болно гэхэд Ханнес огт эмээсэн сандарсан шинжгүйгээр шүлсээ хаян доогтойгоор ийн хариулруун:

	— Удаан хугацаагаар энд үзэгдээгүй таныг хараад сэтгэл баяснам гэхэд Блайбтрой тэмдэглэлийн дэвтэр гаргаж ажилчдыг цагдаа маягийн зэвүүхэн харцаар ширтсэнээ нэгэн зүйл тэмдэглэв.

	Ханнес хармаанаасаа гараа авч Вернерийн орлогчийн хажууд тулан очиж:

	— Залуу минь наадахаа далд хий... аль эсвэл би урж хаяна. Хар данс уу, тийм үү? Бид хөрөнгөтөн ертөнцөд амьдраагүй байна шүү гэхэд цаадах нь цочин дуулгавартай гэгч нь хүлээн авч ер нь өөрсдийн хүч хүрэхгүйгээ тэр хоёр ухаарч машиндаа орж давхиж одов. Ханнесынхан тэдэнтэй салах ёс гүйцэтгэхээр бөөгнөрөв. Гэтэл Элберс түгдэрч ядан:

	— Би ч мэдэхгүй л байна. Ханнес... ингээд цааш үргэлжлүүлж болох юм уу даа, чи өөрөө ч бид хөрөнгөтөн ертөнцөд амьдраагүй гэж хэллээ шүү дээ гэвэл бусад нь түүнийг ширтэнэ. Ханнесыг ширтэнэ. Ханнес түүнийг эсэргүүцэж:

	— Зөөлөрчих нь тэр үү? гэв. 

	Болбиг толгойлогчийг зэмлэн хараана.

	Гэтэл чулуучны нэг нь намын үүрийн орлогчийг тэгж доромжилдог нь намын эсрэг болно гэж айх болж Ёхманн маргалдаж тэндээс салж явах гэвэл Ханнесын сэтгэл тавгүйдэж:

	— Эндээ үлд! Чи хаачих нь вэ? гэвэл Ёхманн эргэж:

	— Хаашаа очих шаардлагатай бол, Ханнес... гэснээ эргэн ирж бригадын даргын өмнө цугларав. Тэд илэн далангүй ярилцаж Ёхманн учирлаж:

	— Өнөө үед ажил хаяна гэдэг огт бүтэхгүй асуудал. Бид өөр замаар шаардаж болно. Бодооч... хэмээв. Ханнесын дотор юм орох шиг болж Ёхманн бол намын гишүүн хүн. Би чинь Рихард, Блайбтрой, Вернертэй тэмцэж байгаа болохоос биш, Ёхманнтай тэмцээгүй шүү дээ гэж бодмогц:

	— Ямар арга тэгээд байх бил ээ? гэвэл Ёхманн:

	— Үйлдвэрчний эвлэл, нам... ер нь тэгээд засгийн газар хүртэл чөлөөтэй шүү дээ гэхэд төмөрчин түүнийг дэмжиж:

	— Бид ер нь өөрсдийнхөө үйлдвэрийн эсрэг өөрсдөө ажил хаяж болохгүй шүү дээ гэвэл Баст тэдний дунд орж:

	— Завхарсан, намын суртал нэвтрүүлэг байна... бид цааш үргэлжлүүлэх болно гэхэд Ёхманн толгой сэгсэрч хүмүүсийн нэрс дуудаж,

	— Бид ажилдаа орно гэв.

	Тийнхүү намын таван гишүүн ажилдаа орж бөөгнөрсөн овоолсон бетон хавтанг зөөхөд Ханнес:

	— Ажил хаялтыг зогсоогч! гэж хашхирав.

	— Гэтэл нэг том чулуу Ёхманнын хөл дор ирж унав. Хэн чулуудсан нь үл мэдэгдэх ажээ.

	 

	 

	Оройн бүрэнхий болж тракторууд гэрлээ асааж өвгөний газрын залгаа газар хагалалтаа үргэлжлүүлэх зуур байсхийгээд л өвгөний газарт орж бужигнуулснаа эргэж буцна. Тэгэх тоолонд өвгөн хашхирмаар санагдана. Өвгөн төмсөө цуглуулсаар бөгөөд нэгэн удаа сагстай төмсөө тэргэнд ачиж байтал Виндиш ирж байгаа харагдав.

	Тэрээр тракторын жолоочтой ярьж байгаа сонстоно. Гэтэл тракторууд аажмаар урагшилсаар өвгөний газарт оров. Өвгөн хэдийгээр хашхиравч моторын нүргээний дуунаас үл ялгарна. Иймээс морины нэмнээ авч газар дэлгэж дээр нь хэвтээд өөрийн газар дээрээ тракторын дор няцлуулахаар шийдэв. Энэ газар тэрээр өсөж амьдарсан болохоор эндээ үхэхээс айсангүй.

	 

	 

	Ёхманн тонгойн чулуудсан чулууг авч үзтэл бусад нь түүнийг «Ажил хаялт эсэргүүцэгч», «Ажил хаялт зогсоогч» гэж хашхиралдана.

	Ханнес:

	— Ажилчин ангийн дайснууд! гэж зүхэвч Ёхманн, хоёр чулуучин, нэг төмөрчин, нэг жолооч энэ тав хаашаа ч хөдөлсөнгүй зогссоор байлаа.

	Ханнес,

	— Буцаж ир! гэж тушаавч тус болсонгүй.

	Хоёр дахь удаагийн чулуу ирэв. Үүнийг Баст шиджээ.

	Гэвч тэр тав зогссоор бөгөөд тэднээс айсангүй. Гагцхүү тэдний чулуунд оногдохгүйг хичээнэ. Тэд чулуудсан мод, чулуу, тоосгоны хэлтэрхийг эргүүлж шиднэ. Тэдний нэг нь гартаа таарсан чулуу элсээр Ханнес, Бастынхны зүг шидтэл Ханнесыг оносон бололтой Ханнес өвдсөндөө бүтэн тоосго аван шидэв.

	Тэрээр сүүлийн өдрүүдэд багтарч байсан уураа энэ тоосгонд бүгдийг шингээх шиг болов. Тэрээр гагцхүү материал бэлтгээгүй дарга, намын үүрийн даргад буруу хүлээлгэхийг хүснэ.

	Ёхманныхан арга буюу хүчинд автагдахад зугтаж нуугдах газраа олж ядан гүйж Ёхманн хуванцар хавтангаас хэсгийг авч толгой дээрээ тавихад бусад нь бас л дуурайна.

	Ханнес, Бастынхан ч бас тал тал тийшээ чулуудалцан зугтана.

	Ханнес нэг харвал Баст том төмөр аван явуулж байгаа харагдахад Ханнес дургүйцэж энэ бол ёстой солио, төлөвлөгөө тасарсны төлөө нэгийг чулуудаж алах гэдэг ёстой солио хэмээн бодоод «Болиоч! Зогсооч!» гэж хашхирав. Чулуудахаар барьж агсан тоосгоо ч хаяв.

	Тэрээр хураалттай вандан дээр гарч нөхдөө эрвэл бүгд нуугдаж манан дотор харагдаж үзэгдэх хүн огт үгүй ажээ. 

	Тэрээр

	— Ёхманн гарч ирээч! 

	Дэмий л хашхирахад Баст хажуугаас нь,

	— Ханнес хоёулаа эднийг хэмх цохьё гээд барьсан тоосгыг чулуудахаар бэлтгэнэ.

	Ханнес түүний гарыг атгаж доош дарахад Ёхманн эвдэрсэн байшингийн нурсан хананы цаанаас гарч ирэв.

	Тэрээр хэсэг хүлээснээ юм мэдэгдэхгүйд болгоомжтойхон урагшилна.

	Тэрээр хуванцар хавтанг өмнөө дуулга мэт барьж Ханнесаас,

	— Юү болох гэж байна аа, Ханнес! гэхэд Ханнес түүний барьсан хуванцар хавтан юү ч үгүй нүх сүвээр дүүрсэнд

	— Би мэдэхгүй байна, учраа олохоо болиод байна аа... гэв.

	Тэрээр нүүрээ нуух гэсэн шиг цааш харав. Тэгээд эргэж харалгүйгээр засмал замаар алхахад түүний хойноос олон хөлийн чимээ гарч даган алхаж бүдэг харанхуйн дунд оров.

	Хэрэв Шконад гарсан ажил хаялтыг сонинд нийтэлсэн бол Катрины бичсэн зүйлтэй яг нэг дугаарт хоёул таарах байлаа. Катрины бичсэн зүйл шүүмжлэлийн нарийн үндэстэйгээрээ Ханнесын эсэргүүцлээс ялгагдахаас бус хоёулын санаа адилхан байлаа.

	Катрин шүүмжлэлээ гурван тодорхой үндэс дээр тодорхойлжээ. Нэгдүгээрт: Залуу инженер бид ажлаар дутагдаж сарын эцэст сул цалин авч байгаа нь тэсвэрлэшгүй явдал мөн! Хоёрдугаарт: Барилгын энэ хэсэгт адил эрхтэй ажиллахын онцгой арга дэлгэрч, хөдөлмөрийн нөхөрлөл нэртэйгээр нэг хүний хийсэн хөдөлмөрийг дарж хамт олноороо хийсэн болгож байгааг Рихардаар жишээ аван дурдав. Гуравдугаарт: Ажилчдад улс төр, эдийн засгийн ашиг тусыг ухуулж ойлгуулж ухамсрыг нь дээшлүүлэхийн оронд албадах арга хэрэглэдгийг шүүмжлээд жишээ болгож барилгын төлөвлөгөөг ажилчдаар хэлэлцүүлээгүйг дурдав.

	Катрин бүх юмыг Вернертэй зөвлөдөг байсан боловч энэ удаа зөвлөсөнгүй. Ажил хаясан өдөр Блайбтрой намын үүрийн даргын өрөөнд орж ирээд өмнө сонин чулуудан гарчгийг зааж:

	— Үүнийг унш... гэвэл Вернер сонин руу тонгойж бичсэн хүний нэрийг эрвэл гарчигтай нь адил үсгээр тодоос тод хэвлэсэн нь түүний нүднээ тов тодхон байв.

	Вернер хэдийгээр сэтгэлийн догдлолоо барихыг хичээвч гар нь чичирч сонин салганахыг ажигласан Блайбтрой:

	— Чиний чичирч байдаг ч таарч дээ, юү бол оо вэ? Энэ Ханнес, инженер хүүхэн хоёрыг хасаад хаячихъя, олон түмэн биднийг юү гэж бодох вэ? гэв.

	Вернер дотроо, Катя минь намайг юү гэж бодоод надад юү ч үл дурсана вэ... би чамд итгэж чиний тусламжид ямагт биширдэг сэн. Чи надаас илүү мэддэг чинь үнэн. Тэгээд чи надад ярьсангүй гэж үү... хэмээн бодох зуур, Блайбтройн «Та нарт үзүүлээд өгье, энэ бол намын удирдлагын эсрэг бүлэглэл» хэмээн занахыг сонсож гартаа барьсаар суусан сониноо тавьж хүч орох шиг болоод хүйтэн харцаар орлогчоо ширтэж өгүүлрүүн, 

	— Чи юундаа хашхирна вэ? Энэ бол надад чамаас илүү ашигтай болох зүйл... гэж Блайбтройг дуугүй байгааг сануулан хэлэв.

	Тэрээр учир шалтгааныг Блайбтройд тайлбарлаад ойлгохгүй болохыг мэдэх тул хүсээгүй ажээ.

	Блайбтрой их л гайхсан байртай ширтэнэ.

	Вернер:

	— Ер нь тэгээд, би намын үүрийн дарга болохоос биш чи биш шүү дээ гэвэл Блайбтрой дургүйцэж, 

	— Өчигдөр чи өөрөө биеэр үзэж загнуулаагүй болохоор мэдэхгүй байгаа биз, чи Халлед хол явж байсан шүү гэхэд Вернер:

	— Ханнес түүнээс өөр юм бодож хийж чадахгүй хүн шүү дээ, түүнд бид зохицох ёстой гэв.

	Тэрээр Халлегаас буцаж ирээд Блайбтройн үгийг сонсож түүнийг буруутгасан юм. Уул нь Ханнесыг «Бид хөрөнгөтөн ертөнцөд амьдраагүй шүү» гэхэд нь Блайбтрой «Харин тийм, чинийх зөв, тийм учраас ажил хаялтаа боль» гэж ганц л хэлсэн бол хамаг ажил бүтэх байсан юм. Вернер цонх руу очиж хүчит цахилгаан станцын барилга өөд ажиглан харж зогссоноо ажиллах цаг оройтоогүй хэмээн сэтгэнэ.

	Тэрээр эргэж Блайбтройд хандан:

	Мужийн намын хороонд энэ талаар илтгэх нь зүйтэй, Рихардаас өмнө мэдэгдэх нь чухал, Херман тэртэй тэргүй уншсан биз. Харин би одоо Ханнестай очиж уулзъя, учраа ололцох байх гэж бодож байна. Харин инженер эмэгтэйг авчирч товчооны гишүүд бүгдээрээ ярилцъя. Тэгэхдээ түүнийг зэмлэхийн тулд биш харин өөр юү мэдэж байгааг нь сонсъё гэвэл Блайбтрой дургүйцэж,

	— Ажил хаялт бол ажил хаялт. Тэдний толгойг ингэж илээд байвал тун ч их бэрхшээл учрах биз гэв. Вернер цонх руу харж,

	— Ажил хаялт мөн бишийг зөвхөн би шийдвэрлэнэ шүү, Блайбтрой! гээд Катя, зөвхөн Катя л өөрийг нь шахаж байгааг эргэцүүлэн бодно.

	Химийн хэсгийн барилгын конторт Катрин ганцаар сууна. Нэг долоо хоногийн өмнө Хесселбарт амралтаа авч ахындаа очихоор явжээ. Ажил төрөлд ганцаардан сандрах ч явдал гарахгүй ажээ. Түүний удирдлагын дор машин цэвэрлэх бригадын 5 хүн ажиллана. Тэрээр сонинд өгсөн материалаа хэвлэгдсэн эсэхийг мэдэхээр өглөө бүр сонин худалдаалах мухлагаар дайрч сонин үзнэ.

	Харин өнөө өглөө тэрээр сонины дотор талд хэвлэгдсэнийг сонин авч дэлгэмэгцээ үзэв. Катрин сонины тэр дугаарыг авч хармаандаа хиймэгц л хүн бүхэн түүнийг ажиж байгаа юм шиг санав. Тэрээр өглөө ажилд ирэх замд нь тааралдсан бүх таньдаг хүмүүс, хаалгач хүртэл аль хэдийний уншчихсан байх гэж бодох ажээ. Тэрээр утас дуугарахад хүртэл толгойтой үс нь арзасхийх шиг болж чухам хэн түүнийг голлон занах бол гэж бодно. Рихард дарга арай ... есөн цаг болоход Катрин дотроо өдийд Вернер ч уншсан биз гэж бодох ажээ.

	Гэтэл онц мэдэгдэх юм ердөө ч алга. Намын үүрийн дарга ч тэр, хэн ч тэр түүнтэй ярьж, түүнд анхаарагдмаар юм болсонгүй. Катрин гарч бригадынханд албан тасалгаагаа галлаж дулаацуулахыг зөвлөхөд цаадуул нь энд ажил хаялт болсон гэж ярих авч чухам хаана, хэн ажил хаясныг үл мэдэх ажээ.

	Катя тэдний яриаг цуурхал хэмээн онц анзаарсангүй. Бага үдийн үед хаалга хүчтэй тогшиход Кати нээж өгвөл хүчтэй салхи борооны ширхэг хаалгаар гуядан орж, химийн үйлдвэрийн хөдөлмөр хамгааллын нэг ажилтан, буурал үс цухуйлган толгойгоо янгинатал бүчилсэн нэгэн настай авгайтай хамт зогсож байлаа. Борооны хуучин шүхэр барьсан авгайн гарын хумс мохоо, гар нь саарьтжээ.

	Хөдөлмөр хамгааллын хүн,

	— Энэ авгай хүүгээ эрж иржээ гэв. Катрин, хүү нь хэн гэдэг хаана ажилладаг болохыг асуувал химийн үйлдвэрийн барилгад ажилладаг нэр нь Ханнес гэдэг гэжээ. Катрин тэр даруйд хөгшнийг оруулж дулаан өрөөнд суулгаад хүргэж ирсэн хүний орох зөвшөөрлийн бичигт гарын үсэг зураад буцаав.

	Катрин дотроо Ханнесын ээж нь ийм хүн байжээ хэмээн бодоод

	— Танай хүү энд ажиллахаа больсон ажиллахаа болиод бүтэн долоо хонож байна гэтэл Элзе хөгшин агшин зуур үсрэн босож,

	— Үгүй ээ, тэгээд миний хүү хаана байгаа бол? Би уулзах хэрэгтэй юм сан... гэж уруулаа арчин хэмлэж их л тэвдүү үзэгдэх бөлгөө.

	Кати сандарч,

	— Үгүй ээ, та яагаа вэ? Юу болов оо!? гэвэл Элзе огт хариулсангүй, нүдэнд нь нулимс гүйлгэнэх ажээ.

	Катрин цаашлуулж олон юм асуусангүй.

	— Одоохон би таныг хүргээд өгье. Харин би энд хүнд хэлчхээд явъя хэмээв. Катрин зочин ирсэнд анх баярласан боловч цаадах нь их л төвөг удлаа.

	Тэрээр ямар ч болсон эндээс холдож ганц цаг ч гэсэн төвөгтэй бодлоос холдохыг хүсэв. Тэд Шкона II-ын зүг алхаж хөгшнийг сугадан явахад Элзе:

	— Хүү минь юү гэж бодно вэ? Өчигдөр би төмс ачаалаад зоо нуруугаар хөшиж хөдлөхийн аргагүй хэмээнэ!

	Кати замдаа хөгшнөөс Ангерсфуртын хоёр нэгдэл ямаршуу тэмцэлтэй байгааг мэджээ. Элзе замдаа хууч хөөрч:

	— Бид амьдралдаа ердөө өвдөж байгаагүй юм. Өвгөн ч үгүй, би ч үгүй. Ер нь тэгээд нэг нь эмнэлэгт хэвтвэл эргэж буцаж ирэхгүй биз. Миний ах, аав хоёр эмнэлэгт хэвтээд эргэж гарч ирээгүй юм... гэж санаа алдана. Тэд Шкона II-т хүрч барилгачдын сууцанд орвол Ханнес хутга барьж хиам зүсэж сууна. Тэрээр гэнэт хармагцаа огло харайн босож,

	— Ээж, та хүрээд ирэв үү? гэж хүрч очоод тэврэв. 

	Ээж нь мэгших бөгөөд Ханнес ч хүргэж ирсэн хүнийг харах сөгөөгүй ажээ. Катрин тэндээс аяархан сугаран гарч явав. Түүний эхийн зовсон сэтгэлийн үндсийг мэдэхийг хүсэвч биелэгдсэнгүй, гагцхүү бүсгүйн сэтгэл буцах замдаа энэ тэрийг бодон зовно.

	Катрин контортоо ортол тасалгааны төв дунд зогсож байсан Блайбтрой, түүнийг гармагц хаалга руу ухасхийж түгжиж их л сүрдүүлэх байдал үзүүлээд шүд зуун:

	— Чи аргагүй нэг ирэхчээ болов уу, чи сонинд бичжээ. Түүнийхээ шагналд хэдий мөнгө цохив доо! хэмээн асуулаа.

	Катрин сөргүүлж,

	— Та надаас юү хүсэв? хэмээн нуруугаа үүрч бичгийн ширээ налж зогсов.

	Блайбтрой:

	— Чи тэр сонинд бичсэн зүйлээрээ үйлдвэрийн захиргааны намын байгууллагыг доромжилж байна гэвэл, Катрин,

	— Захиргааг ч биш, намын байгууллагыг ч биш ээ. Харин Рихард... гэхдээ түүнийг муучлахыг хичээгээгүй юм... харин түүний, шинэ санаачилгыг дарагдуулдгийг илчилсэн юм гэхэд Блайбтрой,

	— Бид юмны учрыг ойлгож чадна аа, чи түүнийг чадах гэсэн санаанаас өөр юм алга. Рихард чамайг намын сахилга батын хариуцлагад татах гэсэн оролдлогын хариу биз. Түүнээс биш тус байгууллагын талаар олон түмэнд нийтлэх зүйлийг намын байгууллагад хянуулах ёстойг чи мэдэх ёстой гэв. 

	Катрин:

	— Бид гэдэг чинь, хэн бил ээ? гэхэд,

	— Намын үүрийн нарийн бичгийн дарга, түүний орлогч хоёр... гэж Блайбтрой хариулав.

	Катрин:

	— Вернерийн санаа ч биш байна даа гэвэл Блайбтрой тэсвэр алдан уурлаж хашхиран:

	— Хариул аа! гэв.

	Катрин ажиллах байдлаар ширээний ард суувч хийх ажил байсангүй.

	— Хэрэв би энэ эсэргүүцлийг эрт мэдсэн сэн бол... харин миний бичсэн зүйл сонирхолтой болсон гэдгийг би танд батална гэж хэзээ хойно өгүүлэв.

	Блайбтрой түүнийг сүрдүүлэх гэсэн боловч инженер үг тоох шинжгүйд хаалга саван гарч одов.

	Кати сэтгэл уужирсан байртай санаа алдаж Блайбтрой, Рихард нарын удирдлагын дор ажиллахад бэрхтэй болохыг бодож сууна.

	Вернер Шкона II-т ирж оройн ээлжид ажиллаж буй Ханнестай уулзав. Хуванцар хавтангууд энд тэндгүй тарж цоочиж хэмхэлсэн үзэгдэнэ. Ханнес хэдийгээр Вернерийн ирснийг мэдсэн боловч ажлаа шамдамгайлан хийсээр байв. Вернер түүнийг ажиглах зуур анх түүнтэй хэрхэн уулзсанаа санав.

	Вернер түүнд хандаж,

	— Түр завсарлаач Ханнес гэвэл Ханнес

	— Юу гэнэ ээ?.. гэх нь үнэхээр асуулт уу, аль эсвэл мэндийн хариуд зориуд хэлэв үү гэдэг нь эргэлзээтэй ажээ. Вернер хэсэг хүлээснээ 

	— Наад ажлаа зогсоо, чамтай ярих хэрэг байна гэж тушааж өгүүлбэл Ханнес ууртайгаар:

	— Ярьж л байхгүй юу гэхэд Вернер:

	— Үгүй ээ, хоёр нүүрээ харалцаж байж ярина гэвэл Ханнес алхаа газар тавьж сандран өмдний тоосыг арилгах зуур Вернер түүний гараас хөтөлж барилгын пинд орж,

	— Чи яагаад тийм хэрэг хийв, Ханнес? гэвэл Ханнес малгайгаа авч тавин духныхаа хөлсийг арчаад халуун цай хийж оочилно. Тэрээр Вернерийг хялалзан харснаа:

	— Надаас битгий асуу... Рихардаас асуу гэв.

	Вернер

	— Чамд хэлэх шалтгаан ч олдохгүй байгаа биз дээ? Тийм үү? гэвэл Ханнес:

	— Юү гэж л ойлгоно, түүгээр л бол гэхэд Вернер инээж хармаанаасаа сонин гаргаж гарчиглаад; — Бид чамд тусалж чадна... тэр нь юу вэ гэвэл энэ! май, үүнийг чи уншаагүй бол унш гэж сониноо өгвөл Ханнес уншина. Цааш унших тутам улам их сонирхоно. Ханнес уншиж дуусаад

	— Үүнийгээ авч хармаалах уу? гэвэл Вернер

	— Яалаа гэж? гэхэд Ханнес тодорхой үг хэлэлгүй толгой сэгсэрснээ:

	— Яг оносон байна... яг л энэ... энд л хамгийн чухал зүйл байна гэж гарын алгаар сонин эвхэж, — Би зөвийг өгнө. Тэрээр намайг бодвол зүйтэй ажил хийжээ гэхэд нь Вернер 

	— Чи яагаад надад очиж хэлсэнгүй вэ? Ханнес аа, нам чамд туслах байсан юм гэвэл Ханнес гараараа хэрэггүй гэсэн янзаар дохиж:

	— Юм их өөрчлөгджээ... бид тэр үеэс хойш бүгдээрээ өөрчлөгджээ. Та ч тэр, би ч тэр. Миний хувьд гэвэл хайран юм ердөө алга. Харин таны хувьд гашуудам харамсалтай байна хэмээн халуун цайнаас нэг сайн оочоод малгай тавин пингээс гарч одов.

	Вернер түүний хойноос ширтэн зогсож хамаг хэргийн буруу нь Катрин, Ханнес хоёрт бус харин өөрт нь тэдэнтэй харьцах харьцаанд оршиж буйг тодоос тод ухаарав.

	Тэрээр одоо худал хэлэх ч бололцоо алга, нуух ч газар алга. Тэрээр нэгэнт хүмүүсийн итгэл найдварыг алдсан бол намыг алдсантай адил болжээ. Тэр нь өөртөө ноогдсон үүргийг биелүүлж чадсангүй гэсэн тэмдэг болно. Тэрээр чадлын хэрээр бодовч хязгаарт нь үл хүрэх ажээ.

	 

	 

	Шконад хийх шалгалтыг Херман удирджээ. Тэрээр ерөнхийлөгчийг нас барсны ёслолыг гүйцэтгэх комиссын бүрэлдэхүүнд оролцсон учир сайд нарын зөвлөлд очих замдаа сониныг уншжээ. Тэрээр ирээд ажил хаялтын тухай сонсож инженер эмэгтэйн бичсэн шүүмжлэлийг шалгахаар зарим нэг мэргэжилтэн, туршлагатай хүмүүсийг авч иржээ. Өөрөө түүнийг удирдахыг бодоогүй байсан боловч ажлын түргэнийг бодоход өөр хүнд хариуцуулаагүй байсан байж болох юм.

	Уулаас Херман Шконад амьдралынхаа тал хувийг зарцуулсан тул Шкона гэсэн нэгэн үг түүний зүрх сэтгэлээс уяатай аж.

	Эртнээс аваад тэрээр Шконагийн сайн сайхан ирээдүйг зөгнөн боддог байсан агаад одоо тэрхүү хүсэл нь биелэгдсэнд өвгөн Херман үнэхээр баяртай байх ажгуу. Учир иймээс Шконаг тэрээр миний хуучин нөхөр хэмээх агаад би хэзээ ч сүйтгүүлэхгүй гэж хэлдэг билээ.

	Комиссынхон өглөө бүр намын үүрийн албан тасалгаанд цугларч үзэж харсан, шалгасан зүйлээ тус тусын чиглэлээр дүгнэн ярилцана. Дараа нь тал тал тийшээ тархацгааж барилгын булан тохой бүрийг хэрэн тэнэнэ. Зарим нь үйлдвэрлэлд нэвтрүүлсэн иж бүрэн үйлдвэрлэлийн аргын эх сурвалжилгыг судалж зарим нь социалист хөдөлмөрийн нөхөрлөлийн ажиллагаа зарим мастераас эхлээд дарга нар, аж ахуй санхүү бүгдийг тус тусад нь даан авч үзнэ. Харин Херман өөрийн хуучин аргаа хэрэглэх тул түүнийг гол цагаа хаана өнгөрөөж байгааг болон маргааш хаана очих нь үл мэдэгдэнэ. Тэрээр ихэвчлэн социалист ёсоор ажиллаж амьдарч эхэлж буй бригадууд болон залуу инженерүүдийг хамарсан сэхээтний нөхөрлөлийнхөнтэй ажиллаж буй үзэгдэнэ. Тэрээр Ханнес, Катрин хоёртой удаан ярилцав. Вернер тэр хоёрын анхны багахан сөргөлдөөн тэдний ирсний дараах нь болов. Херман түүнд намын үүрийн дарга өөрөө тэр комиссын бүрэлдэхүүнд ор гэж шаардсан юм.

	Херман:

	— Чи улс төр, үзэл суртлын асуудлыг хариуцах ёстой. Бусад эд аж ахуй, хөдөлмөрийн зохион байгуулалтын асуудлыг эрхэлсэн Рихард бэлээхэн байж байна гэхэд Вернер эсэргүүцэж, 

	— Нөхцөлгүй хэрэг. Би бүр тэр чиглэл өөд чинь хамаг гол анхаарлаа тавих хэрэгтэй байна. Учир нь бүх юм өргөгч цамхаг ажиллах эсэх, элс тогтмол хугацаанд тасралтгүй ирэх эсэхээс шалтгаалж байгаа юм. Үүнийг та мэдэж байгаа эсэхийг би мэдэхгүй байна гэвэл Херман:

	— Уул нь чи л мэдэх ёстой... 

	Бид сүүлд дахин ярилцана гэв. Нэгэн долоо хоногийн дараа комиссынхон явсаар явсаар Рихард руу чиглэх болов. Тэрээр ер нь л зочдоор эргэн тойрон хүрээлэгдлээ.

	Рихард Катрины шүүмжлэлийг өглөөний кофе дээр уншсан билээ. Рихард түүнийг уншмагц царай нь цайж үүний дараа юу болдгийг эс андах учраас их л тэвдэх бөлгөө. Гэвч айж тэвдсэн сэтгэл нь утасны нэгэн удаагийн хонхны дараа намдах шиг болов.

	Намын үүрийн орлогч Блайбтрой түүн рүү утасдаж,

	— Наашаа хүрээд ирж үзээч, инженер хүүхний шүүсийг шахъя гэхэд даргын дотор баахан уужрав.

	Бие нь арай гайгүй болоход Рихард, маргааш нь ажилдаа очтол шалгалтынхан ирчихсэн байв. Рихард гайхах шиг болж Блайбтрой өөрийг нь хуурсан юм уу, аль эсвэл амжсангүй юу гэдэгт эргэлзэх боллоо. Рихард нэлээн сүрдэж Херман тэргүүтэй комиссынхны очсон газар, явсан мөрийг чих тавин чагнаж хараа сунган ажиглана. Заримдаа Вернерийн өрөөний хаалганд чихээ наалдуулан чагнах ч үе тохиолдов.

	Нэгэн удаа чагнаж зогстол хүн ирэх шиг болоход сандрахдаа хонх даран зөвшөөрөл авсан болоод дотогшоо орж очив. Ормогцоо тулгамдан сандарч уучлалт гуйн эгэн тойрон ширтсэнээ өрөө андуурчээ хэмээн гарч одов.

	Асар удалгүй ерөнхий инженертэй ярилцаж шалгасан хүн Рихардтай уулзахыг мэдэгдэв. Асуусан асуултад Рихард уцаарлан мөн ч заримдаа эсэргүүцнэ. Шалгалтынхан түүнээс Хесселбарт инженерийн гаргасан санаачилгыг ямар учраас дарагдуулж нийтийн дунд тархуулсан болохыг тулгаж асуувал Рихард өөрийгөө хамгаалах хүч хүрэлцэхгүй болсон бололтой шүлсээ гуд гуд залгана. Тэрээр өөрийн нь зэс цухуйв бололтой хэмээн бодоод дотор бие нь хүйт оргих ажээ.

	Заримдаа шөнө нойрон дундаа комиссынхныг хариултаар мадалж байгаагаар зүүдлэвч маргааш нь очоод өөрөө л мадлагдан бүлтгэнэсэн хэвээрээ байлаа.

	Комиссын гишүүд зөвхөн түүний үгийг чагнаж бичиж тэмдэглэхээс бус хариу дуугарч ярих хүн үгүй. Тэгэхэд нь Рихард тэмдэглэлийн нь дэвтрийг ураад хаячихмаар бодогдоно.

	Энэхэн өдрүүдэд Херман бас түүнтэй ярилаа. Тэрээр товчхон хатуухан асуулт тулгана.

	— Үнэн үү, нөхөр Рихардад чиний тухай бичсэн нь? Тэр талаар ярих юм алга, уу? 

	— Тийм ээ... үгүй.

	— Тийм гэдэг чинь юу бил ээ? Үгүй гэдэг чинь бас юу бил ээ?

	— Би нөхөрлөлийнхнийг хэт үнэлж миний санаа буруутжээ. Би шүүмжлэлийг хүлээн авах ёстой.

	— Хамт олноо хэт үнэлснийг уучилж болно. Харин инженер Хесселбартын санаачилгыг хулгайлсан явдлыг өөрөөр үзнэ дээ.

	— За.

	— Юу, за гэж?

	— Би залуу мэргэжилтний мэдлэг чадлыг хэт дорд үнэлсэн болно.

	— Энэ бол тохиолдож болох хэрэг. Надад ч тохиолдоно. Тэгэхдээ хэтэрч байна. Яагаад инженер Катриныг шинэ барилга дээр очуулаагүй вэ? Өөрийнхөө зарчимгүй үйлдсэн ажлыг мэдчих болов уу гэж айснаас бол оо юу? гэхэд нь Рихард

	— Тийм ээ, хэмээн бүх асуултад шударгаар хариулан өөрийн биеийг буруутгана.

	Тэрээр агшин зуурч атугай ганцаар тайван суухыг хүсэвч байсхийгээд л нэг нь орж ирж энэ тэрийг шалгаан залхаана.

	Аргаа барахдаа урьд өмнө ямагт зоригжуулж байсан намын үүрийн орлогч Блайбройтай уулзаж зөвлөгөө авахаар очив.

	Гэтэл тэр нь урьдын адилаар найрсгаар угтаж зөвлөгөө өгөх байтугай суудал ч өгсөнгүй, түүнийг зогсоов.

	Тэрээр толгой сэгсрэн ямар ч зөвлөгөө өгч чадахгүй хэмээн хариулав.

	Рихард

	— Үгүй ээ, чи чинь инженер хүүхний шүүсийг шахна гэж хэлсэн биш бил үү? гэвэл Блайбтрой огтхон ч зовох шинжгүй,

	— Өөрийнхөө бузар ажилд намайг татан оруулах гэж битгий оролд. Би тэр үед чамайг тийм бузар хэрэг үйлдэж байгаа гэж яаж мэдэх бил ээ? Ойлгож байна уу? гэхэд урьд өмнө хэзээ ч байгаагүйгээр доромжлогдох шиг болж сэтгэл гутрах бөлгөө.

	Тэрээр Катринтай хэрэлдсэнийг маань Блайбтрой мэдэх вий хэмээн айж байгааг нь огтхон ч мэдсэнгүй. Блайбтрой, Херманы ирэх гэж буйг мэдмэгц хэрэг биш боллоо хэмээн ойлгон өөрийн биеийг хамгаалах зорилгоор Катринд:

	— Нөхөр намын гишүүн, таны бичсэн шүүмжлэлийг маш их сонирхож ойлгосон... харин тэр үед жаахан буруу ойлгож байж шүү гэснээс хойш Рихардтай уулзах вий гэхээс зүрх нь шимширдэг болж, түүнээс хөндийхөн байхын хүслэн болж зээлдсэн мөнгөө уван цуван эргүүлэн өгч юуны өмнө урьд хувийн харьцаагаа тастахыг хичээнэ. Удалгүй Рихард амралтаа авах болоход түүнийг өөрөө Шконагаас бүрмөсөн явахын эхлэл гэж үзнэ. Магадгүй ахь ахисаар авирсан өндөр тушаалаасаа огцрохын эхэн болж ч мэднэ. Түүнийг одоо намын үүрийн товчоо, үүрийн бүх гишүүдийн хуралд шүүмжлэн хэлэлцэж, комбинатын захиргаа, яамны коллегид очиж зэмлэл хүлээнэ. Эцсийн бүлэгт намаас арга хэмжээ авагдаж ажлаас чөлөөлөгдөх болно. Рихард ийнхүү бодолд автагдавч авгай нь дуулбал багагүй тоглох тул хэлэхээс айна. Авгай нь юуны урьд авдаг цалинд үхэж хажуугийн профессор эмч нарын авгай найртай барьцаж сүйд майд болно. Рихард амралтаа авч нэгэн удаа авгайгаа туршиж эрүүл мэндийн байдлаас ажлаас чөлөөлөгдөх бол яах вэ хэмээн асуувал авгай нь ядахдаа ганц жил ч гэсэн хуучин суурин дээрээ ажиллахыг хичээхийг гуйх ажээ. Рихард хэдийгээр тийм удаан хугацаагаар ажиллах боломжгүй болсныг мэдэвч авгайгаа тайвшруулах арга олсондоо нэг талын сэтгэл тайвшрах бөлгөө.

	Нэгэн удаа авгайдаа эмчийн бичиг авчрахаар явж хүлээх өрөөнд баахан сууснаа гэрэлд харуулсан бичиг авч эхнэртээ үзүүлэх юмтай боллоо. Эмнэлэгт сууж байхдаа Рихард танихгүй нэгэн өвчтөнөөс ерөнхий инженер байсан Бретром, барилгын ерөнхий дарга болсныг сонсоод сэтгэлийн түгшүүр батлагдав. Катрины зааснаар хотын төв орохоор Ханнес давхина. Түүнд хэлснээр бол инженер Хесселбарт Домплатц хэмээх талбайн ойролцоо тугалган жааз бүхий цонхтой нэгэн хуучны байшинд суудаг ажээ. Ханнес Херманы даалгавраар давхина.

	— Херман барилгын ерөнхий дарга Рихардыг ажлаас нь зайлуулах шийд өгсний дараа Ханнесыг дуудаж:

	— За хүү минь, чамайг бид одоо яавал таарах вэ? Чи ажил хаясан. Анх би бодохдоо чамайг барилгын хэсгээс хөөнө гэж шийдэж байсан юм. Яавал зүйтэй вэ? гэхэд Ханнес дуулгавартай нь аргагүй толгой дохин дуугүй зогсоно.

	Гэвч Ханнес мужийн намын хороон даргын харцаас тийм муу юм ч олж үзсэнгүй.

	Херман өнгөрсөн хугацаанд Ханнесын үйлдсэн хэрэг түүний шалтгаан сэлтийг бүгдийг судалж, энэ удаа Ханнестай ярих яриагаа дуусгахаар төлөвлөсөн бололтой. 

	— Чи хийсэн хэргийнхээ тухай их л ярьж чадах биз. Харин түүнийг надаас огт нуугаагүй Вернерт баяр хүргээрэй. Тэр үед чамд надаас илүү ч тусалсан байж магадгүй «Бид хөрөнгөтөн ертөнцөд амьдраагүй гэж ярьдаггүй юм. Энэ үе намайг хамгаалж чадахгүй чамайг би сайн таних учир зөвлөе. Чамд одоо дахин давтан хэлэхэд манай улсын иргэн бүр хэний төлөө ажиллаж байгаагаа ойлгож өөрийн бүтээлч хөдөлмөрөөр ажилчин ангиа бэхжүүлж байна гэдгийг гүн ухамсарлах ёстой...» гэхэд мужийн намын хорооны даргыг ажиглаж Ханнес:

	— Юү гэсэн зөвлөгөө юм бол? хэмээн эелдэг төлөвөөр асуувал Херман:

	— Бидний одоогийн хэрэгцээт зүйл бол маш чухал зүйл. Чи өөрөө эртээд яаманд хөдөлмөрийн бүтээмжийг шинжлэх ухааны үндэстэй тодорхойлохыг шаардаж байсан. Бид тэр санаачилга дээр ажиллаж байна. Техникийн үндэслэлтэй хөдөлмөрийн норм зохио... гэхэд Ханнес тэр дор нь эргэлзэх шиг болж:

	— Шинэ барилга дээр даргагүй байгаа шүү дээ гэтэл Херман:

	— Бид инженер Катриныг төлөвлөөд байгаа. Хесселбарт өөрийнхөө гаргасан санаачилгыг барилгын энэ гурван хэсэгт дүүрэн нэвтрүүлэх шаардлагатай гэвэл Ханнес:

	— Тэр амралтаа авсан шүү дээ гэтэл Херман:

	— Тэгвэл одоохон аваад ир гэснээр Ханнес тийнхүү явж байгаа нь тэр билээ.

	Хесселбарт инженер нэгэн үсчинд үс засуулахаар оочирлон суухдаа тэнд тавьсан сонин санамсаргүй эргүүлж байгаад Катрины бичсэн шүүмжлэлтэй тулгарч түүнийг уншсанаас хойш тэр зүйл сэтгэлээс нь гарахаа болив. Түүний санаанд Катриныг төсөөлөх, барилгын бүх салаа мөчирт ажил ямаршуу байгаа бол гэх зэрэг бодол хоногшоод Катринд туслахыг хүсэж «Би гэрч байна... Катрины бичсэн шүүмжлэл маргаангүй үнэн...» хэмээн хэлэхийг хүсэвч төдийлөн зүрхэлсэнгүй.

	Хесселбарт хэдийгээр хөгжим сонсох дуртай ч ах ламын хөгжимдөн унших номын уншлагаас үнэхээр залхана.

	Гэтэл хонх дуугарав. Ах лам, уцаарлан уншлагаа таслахгүйг хичээнэ. Хонх гурав дахь удаагаа дуугарахад ах лам арга буюу хүн явуулж үзүүлэх болов.

	Удалгүй барилгачны том хар бүрх малгай тавьсан Ханнес хаалга дүүрэн эр орж ирлээ.

	Ах лам зочинд дурамжхан байдлаар:

	— Чамд зочин иржээ, хүү минь гэв.

	Хесселбарт угтан очтол Ханнес, мэндэлж

	— Би таныг аваачихаар ирлээ... Рихард гэнэтийн халагдлаар хөөгдсөн... гэх ганц мэдээ түүнд бүх юмны учрыг ойлгуулав.

	Хесселбартын дотор муу юм сүлбэлдэж Шконагийн тухай нэгэн бодол бүхний дээгүүр халив.

	Ханнес үргэлжлүүлж,

	— Намайг нам явууллаа... гэх ганц үг бүхнийг доргиулах шиг болж ах лам хүртэл сэтгэл догдлох маягтай хавчганана.

	Ханнес

	— Та амралтаа хагаслаад ажилдаа орох юм биш үү? Таны хэрэгцээ Шкона II-т чухал шаардлагатай байна гээд хармаанаасаа комбинатын албан бичиг гаргаж өгөв. Уул нь бичигт түүний ирэх шаардлагатай болохыг товч дурдаж барилгын ерөнхий даргыг Бертрам төлөөлөн гарын үсэг зуржээ.

	Хесселбарт уншиж их л сайн харавч ер хариу дуугарсангүй. Гэтэл тэрхүү чимээгүй байдлыг ашиглаж,

	— Маргааш шашны баяр, миний хүү гэтэл бид бэлтгэх юмаа яагаа ч үгүй байдаг хэмээн хийл хөгжмөө мөр эрүү хоёрын завсар хавчуулж сургуулилж эхлэхээр бэлтгэхэд Хесселбарт ч буцан суудлаа эзлэв. Ханнес түүнийг их л сонирхон ажиж тасалгааны доторх байдлыг эргэн тойрон ажиглавал цонхны шилийг том жижгээрээ туйпууны хэртэй жаазанд хавчиж түүнийгээ эрээлэн буджээ.

	Хесселбарт хэдийгээр хөгжмөө хоёр өвдөгний завсар хавчиж явахыг хүсэвч ахтайгаа зөрөлдөхөөс бэрхшээж суух нь илт ээ. Гэтэл харин ах лам нь тэр талаар бодох ч үгүй мэт сууснаа Ханнест хандаж,

	— Эрхэм зочин минь, та сандал авч суу даа, харвал та барилгачин хүн бололтой, бурхан тэнгэр тийм мэргэжлийг өршөөн таалдаг юм гэхэд Ханнес:

	— Бидэнд цаг гарздах хэрэггүй... та санаж байж ч магадгүй, нөхөр Хесселбарт, намайг оройн ээлжид ажиллаж байхад нэгэн хүн, ганц бетон нэг долоо хоногийн сүүлд түрүүнд цутгаснаар ямар нөлөөтэй байдаг вэ гэж асууж байсан. Тэр ч тийм биш юм, ганц цагийн хөдөлмөрөөр хүн бүх амьдралаа алдах уу, аврах уу гэдгийг шийдвэрлэж болно... хэмээн тэрээр малгайгаа авч тавихад Хесселбарт ахдаа хандаж,

	— Та хүлээгээрэй... би энд байснаас тэнд илүү ашигтайгаар хэрэглэгдэх юм гэж инженер их л зориг гарган Шкона руу буцлаа.

	Машинд явах замдаа үйлдвэр дээр юү болсныг мэдэж авав. Түүний ажил гэдэг толгойноос өндөр болж Бертрам ч түүнээс салахаа болилоо. Тэрээр Хесселбартад үл тушаах боловч аргагүй л хийхээс өөр гарцаагүй арга хэрэглэж,

	— Та бидэнд туслах хүсэлтэй байгааг сайн мэдэж байна энэ л надад хангалттай... гэнэ.

	Хесселбарт бүх төлөвлөгөөг шалгаж химийн үйлдвэрийн барилгаас цуглуулсан чухал туршлага сэлтийг түүгээр хэмжүүр болгоно. Тэрээр засварын чухал асуудалтай тулгарч технологийн процесстой ээлжийн ажилд зохилдохгүй байгаа зэрэг дутагдлыг олж түүнийгээ зөвөөр шийдвэрлэхийн тулд төрөл бүрийн мэргэжлийн хүмүүсээр бүрэлдсэн социалист хөдөлмөрийн нөхөрлөлийг байгуулахад түүний бүрэлдэхүүнд Ханнес, Катрин хоёр оржээ. Анхандаа Хесселбарт ийм том нөхөрлөлийг удирдаж чадахгүй гэж зүрхшиж байсан боловч тэр нь сүүл сүүлдээ үгүй болов. Рихардын егж янгасан үгнээс холдсоноос хойш тэрээр чөлөөтэй сайхан ажиллах болж ухаан нь урдынхаас улам ч сэргэлэн болсон юм шиг санагдана. Түүний үгийг хүмүүс сонсож зөвлөгөөг нь дагаж мөрдөх боллоо. Учир иймээс өөрөө чухам хэн болохыгоо амьдралдаа Хесселбарт анх удаа таньж байж ч магадгүй юм.

	Үүнийг сайд нарын зөвлөлийн гишүүн, намын төв хорооны гишүүн Херман харсан ч байж болох юм. Тэрээр Шконагаас явахын өмнө намын үүрийн нарийн бичгийн даргатай уулзахаар орж ирэхэд Вернер түүнийг юү хэлэх бол гэж сэтгэл бачууран хүлээнэ.

	Мужийн намын хорооны дарга

	— Би бут цохигдлоо. Бидний өндөр дээр гарч ажиглах үест зарим юм тун ч жижигхэн харагдаад байна. Гэтэл буугаад ирэхээр нэгэн тэгш талбай дээр санасныг бодвол бас ч арай томроод ирэх шиг болох юм. Хүний төлөө санаа тавих нь зарчмын асуудал гэж чи надад хэлж байсныг би санаж байна.

	Вернер инээмсэглэж хошин үг хэлэх гэтэл Херман үнэнээсээ ярих тул болив.

	Херман түүнийг нэлээн удаан ажиглаж байснаа: 

	— Би нэг л юм асуумаар байна:

	— Ер нь Катрин тэр шүүмжлэл бичиж, Ханнес ажил хаяагүй сэн бол юү болох байсан бол? гэв.

	Вернерийн инээмсэглэл алгуураар арилж яг энэ асуултыг Мариане асуусныг санав.

	Тэрээр гар цүнхнээсээ сонин гаргаж:

	— Яагаад тэр эмэгтэй сонины газар өгөхөөсөө өмнө намынхаа үүрт ирж зөвлөдөггүй бил ээ? Үүнийг би ойлгохгүй юм гэж билээ. Вернерийн царай тэрхэн үес улсхийснээ одоо ч санаж байна. Вернер түүнийгээ нуухын тулд маш хурдан гэгч доош тонгосхийхэд Мариане:

	— Чи намын үүрийн нарийн бичгийн дарга хүн гээд ярьж байгаа нь яг л галт тэрэгний билет олсон тэрхэн оройны байдлаас огт ялгагдах зүйлгүй байна. Вернер яриаг өөр тийш нь чиглүүлэхийг хичээвч Мариане хамт ажиллагч залуу хүмүүжүүлэгчийн тухай ярьж:

	— Тэр эмэгтэй над руу үргэлж ирж зөвлөгөө авдаг юм. Би намын гишүүн учраас намайг итгэдэг учир биднийг өөртөө тусална гэж бүрэн найддаг юм хэмээн ярьсныг нь санав.

	Херман:

	— Бид Лениний хэлсэн үгийг эш татаж болох байна. Тэр хэлэхдээ түүхийн сургаалаас аваад үзвэл олон түмэн бол намаас илүү ухаалаг юм гэжээ. 

	Учир иймээс бид бүтэлгүй хэрэг хийгээгүй гэж үү? хэмээгээд эргэж хариулт ч хүлээлгүй явлаа. Вернер сандал налж хоёр долоо хоногийн турш нойр хоолгүй ажилласаар одоо нэг амрах болов уу гэхэд арай л болоогүй, болохыг бодно. Тэрээр энэ байдлыг урьдчилан мэдсэнээ санана. Түүнд Кати олон удаа сануулж Рихардын хурууг ажиглахын чухлыг цөөнгүй хэлсэн билээ. Гэвч Вернер өөрийн хэрэг задрах болов уу хэмээн хулчийснаас өдий хүргэсэн билээ. Харин мужийн намын хорооны дарга өөрөө удирдан шалгалт хийсэн нь түүний сэтгэлийг тайвшруулав. Гэвч тэрээр хуурч мэхлэхийн туйлд хүрсэн шиг бодоод гагцхүү Катяд дурлаж түүнтэй холбогдох болсноос өөрийн нь дур хүслийг татсан намынхаа ажлыг унагахад хүрснийг Вернер сэхээрч Марианед бүрмөсөн эргэх нь зөв хэмээн шийдэв. Хэрэв тэгэх бол түүнд нууж хавчаад, айж хулчийгаад байх юм ер үгүй сэн.

	 

	 

	Вернерийн зөв гэдгийг Ханнес бүрэн ойлгов. Ажил төрөл ердийн байдалд орлоо. Нэгэн удаа шөнийн ээлж эхэлсний дараа тэд үзүүртэй юмаар бетон дээр зурж "...-тэй хамт сөнөтүгэй!" гэсэн үг сийлснийг үзэв. Үүнийг Вернерт мэдэгдвэл Вернер:

	Ийм юм болно гэдгийг би аль хэдийний мэдэж байсан юм гэснээ Ханнесын үл ойлгох байдлыг ажиж товчоор:

	— Учрыг нь чи ойлгохгүй байна уу? Хөдөлмөрийн зохион байгуулалт уналтын байдалд ороход удирдлага худал хэлж, чи ажил хаяж эсэргүүцсэн. Тэд, чиний эсрэг зогссон хүмүүс. Тэгж өөрсдийгөө гоочлуулахад дургүйцэхгүй байсан юм. Гэвч бид тэднийг давжээ. Тэгэхээр тэд биднийг гоочлох гэж хуучирсан оролдлого хэрэглэжээ. Ийм л болдог юм гэхэд учир нь ойлгогдов бололтой ажээ.

	Ханнес сэтгэл тавгүйгээр буцаж ажилд заалт гаргасан намын үүрийн хурлын тогтоолыг хүлээж өөрөө зөвлөгөөнөөс хасагдсандаа харамсана. Тэрээр эргэцүүлэн бодвол анхны барилга дээр ажиллаж агсныг, бодвол ажил их л нэмэгдэж тийм ч амаргүй болсон ажээ. Хесселбарт ч нөхөрлөлийн хуучин төлөвлөгөөнд шинжилгээ хийж амьдралд хэрэгжүүлэхийн төлөө цуцалтгүй ажиллана.

	Катрин нэг хэсгийг удирдаж уулаас үзэмж төгөлдөр, ухаан сэргэлэн учир дээр нь бас хөдөлмөрийн өндөр бүтээл нэмэрлэх учир хэвлэл сэтгүүлд зурагт тавигдаж хурал, зөвлөгөөнд уригдах болов. Тийнхүү шинэ үүрэгт ажлаа ч хийх чөлөө бага олдох болов. Тэрээр хэдийгээр бага боловч өнгөрсөн хугацаанд том асуудал болон яригдаж агсан мянга түмэн жижиг сажиг асуудал бөөгнөрүүлэв.

	Арван нэгэн сарын хүйт орж анхны цас орчныг цайруулав. Гал тогооноос хэдийгээр халуун цай илгээвч барилгуудыг дамжин түгээсээр замдаа хөрчихсөн ирнэ. Энэ үед Катрин өөрийнхөө өрөөнд дахин халааж данхтай цайг ноосон цамцандаа хучин барилгачдад хүргэж өгөхөд:

	Ханнес:

	— Хэрэв анхаарал тавивал халуун цай уух ч хялбар байдаг байжээ гэв.

	Инженер эмэгтэйн зурагтай сэтгүүлийг барилгачид худалдан авч зургийг нь хайчлан авч барилгын пинд энд тэндгүй наах ажээ.

	Гэтэл нэгэн өдөр инженерийн нүүрэн тус газар муухай үг бичсэн байлаа. Ханнес, Катриныг мэдэхээс урьтан урж аваад өөрөө доромжлуулсан мэт сэтгэл хорсох бөлгөө. Энэ бүхэнд Ханнес, Бастын бригадынхныг хардаж шөнийн ээлжээс хойш суусныг бодоод туйлаас дургүйцнэ.

	Тийнхүү Ханнес хор нь хүрэх шиг болж Херманы зөвлөснөөр ажлын өндөр амжилт гаргаж шинэ норм тогтоохын төлөө шамдан ажиллах бөлгөө. Тэрээр найз нөхөдтэйгөө зөвлөнө. Клаймерт хандаж,

	— Ажил хаялт, хуучин норм хоёрыг устгая, чи ч тэгж бодож байгаа байх. Анх би үүнийг бололцоотой гэж ердөө боддоггүй байлаа. Гэвч чамайг би хорлоогүй, тэгэх ч үгүй. Чи бол миний нөхөр гэв.

	Ёхманн:

	— Намын үүрийн товчооны хурлын тогтоолын заалтыг л биелүүлье гэлээ. Элберс ч учрыг олж барилга байгууламж, эх орноо тодорхойлон гараа алдалж,

	— Энэ бүхний төлөө, худал хуурмаг суртал нэвтрүүлэхийг үзэн ядъя гэв. Ханнес дотроо түүний зөв замаа ухаартал мөн ч удаан хугацаа шаардагдсаныг төсөөлөн бодно. Ханнес ажил тарахад захиргааны албан тасалгаанд орж ажлын байдал тэмдэглэсэн цаас гаргаж ажлаа бичиж бодоход Катрин түүнд хүснэгт өгч мэдэхгүй асуултад нь хариулна. Катрины хажууд суухад сайхан үнэр Ханнесын хамрыг цоргиж түүний санаанд тохилог сууя, авгай хүүхэд гэсэн хуучин хүслэн эргэн төрөвч өнгөрсөн хугацаанд энэ талаар ямар ч алхам хийгээгүйгээ санав.

	Барилгын талбар дээр анхны норм өөрчлөгдөж хуванцар хавтанг банзтай хаддагаа больж урьдынхаас зузаан бөхийг хэрэглэдэг болсноос дангаар нь хэрэглэдэг болов.

	Катрин, Хесселбарт нарын нарийн шалгалт хийсний дараа өндөр барилгын материал цаг алдалгүй нийлүүлэгдэх болж хуучин хүлээлгийн цаг нэг ажилчинд нэг цаг хорин минутаар багасав.

	Ханнес өгүүлрүүн:

	— Бид хуучин нормоор ажиллана гэдэг маань ичмээр юм. Бид чулуун зэвсгийн үед амьдарч байгаа биш шүү дээ. Тэгээд хэрэв би тэр үеийн нормоор ажиллах юм бол мэргэжлээ мэддэггүй муу барилгачин болно. Үүнийг би тэвчихгүй гэнэ. Ханнес энэ саналаа үйлдвэрчний хороонд илтгэхэд Катрин тооцоолж шинэ техникийн туслалцаатайгаар хөдөлмөрийн бүтээмж дөчин хувь дээшилсэн болохыг гаргав.

	 

	 

	Ханнес ажлаас буугаад байтал эмнэлгийн газраас түүнийг дуудаж эцэг дээрээ ирж уулзахыг зөвшөөрөв. Ээж нь өөртэй нь ирж уулзахдаа аавын чинь уушгинд сэв суусан юм байх гэж хэлжээ.

	Ханнес тэр дороо Катрин даргадаа орж хоёр цагийн чөлөө аваад гарах гэтэл Катрин хойноос нь дуудаж Халлед өөрийгөө хүргэж өгч туслахгүй юу гэж гуйв.

	Ханнес хөгжилтэйгөөр,

	— Таны хүссэн бүгдийг биелүүлнэ... бүх химийн үйлдвэрийг ч таны тулд хурааж авахад бэлхэн байна гэвэл Катрин:

	— Би Фоссын хаачсаныг мэдэх гэсэн юм. Химийн үйлдвэр дээрх зурагчны байр бүтэн долоо хоног хүнгүй байлаа. Биднийг хаяад явчхав уу гэж би бодлоо. Би ер нь учрыг нь олохоо байлаа. Аль эсвэл бид энд ажилтай болоод очихгүй байхаар гомдсон юм болов уу. Түүний зурсан зураг магтагдаж шагнагдсан, сонинд хүртэл бичигдсэн гэвэл Ханнес:

	— Би бас тэр талаар бодсон юм гэв.

	Эцэг нь оронд хэвтэж янцаглаж хуухитнах ажээ Уруул нь омголтож намрын навч шиг шарлан умайжээ. Тэрээр ердөө үзээгүй эрээн эмжээртэй унтлагын цамц өмссөн байв. Эжий нь хаа нэг нээдэг шүүгээнээс л гаргасан биз. Ханнес тэр олон цамц сэлтийг үзээд инээж тоглоом хийхэд ээж нь, миний хүү... ээж, аав хоёр нь яаж мэдэх вэ дээ, юм болбол... гэхэд Ханнес харин нь ээ тэрэг дүүрэн, тоолж баршгүй олон дотуур өмд, цамц... хэцүү байна гэдэг байлаа.

	Өвгөн Балла сэрж толгойгоо дээшлүүлэхэд хөлөрснөөс орных нь даавуу хүртэл норж газрын хөрс лугаа адил хөрслөг бор гараар хөнжлийн толгойг засна.

	Өвгөн хэдийгээр хүүгээ үзээд өндийхийг хичээвч дааж үл чадах бөлгөө. Ийнхүү урьд нь огт өөрөөр төсөөлж агсан Ханнес их цочин айж ажиглавал эцэг нь өндийсхийж чадахгүй болохоор гэдрэг саван унаж бачуухнаар амьсгаадна.

	Ханнес их л сандарч авчирсан ганц шил улаан архиа ширээн дээр тавьж,

	— Та өөрөө буруугаа хийх юм чинь. Шөнө, тэгээд газар хөлдсөн цагаар тариалангийн талбай дээр унтана гэсэн чинь юү гэсэн үг вэ дээ... гэв. Эцэг нь бүгшүүлэн ханиаж бас завсарт нь:

	— Ээж чинь хаана байгаа вэ? Яагаад ирэхгүй байна? Эмч нар хэлэхдээ миний зүрхийг эв эрүүл байна гэх юм.

	... Виндиш, муу нохой харин миний газарт шууд орж ирээд, намайг хэвтэж байхыг хараад ухрах хүртлээ дайрсан шүү... хэрэв миний зүрх байгаагүй сэн бол мэдэхгүй дээ, юү болох байсан бол доо... хэмээн элдвийг хойно урд нь оруулан ярихдаа атгасан гар нь салганан чичирнэ.

	Ханнес зөвлөж,

	— Сэтгэлээ битгий хөдөлгө, танд одоогоор тайван байхаас өөр хэрэгтэй юм алга. Эмнэлгээс сая надад хэллээ. Би ээжид очиж хэлье, мэдээжийн маргааш ирэх байлгүй гэхэд аав нь:

	— Чи түүнд тусалж байна уу? Түүний суганаас нь түшиж байна уу? гэх нь өвгөн ер өөрчлөгдсөн шинж огт үгүй өвчин түүний ширүүн занг номхотгосонгүй. Тэрээр нөгөөх л асуудгаа асуусаар аж.

	Ханнес сөргүүлж,

	— Миний тэнд туслаад байх юм юу бил ээ дээ? Виндиш нэгэнт тарьсан төмсийг чинь трактороор дайруулсан юм бол сүүлд төлж өгөх юм байгаа биз. Би үүнийг дам сонссон. Харин одоо хүртэл хураагаагүй байгаа цөөхөн манжинг чинь Цолленцол авна... гэхэд эцэг нь шүдгүй амаа жимийн буйлаа зууж, хөмсгөө зангидан тун ч төвөгтэй байртай хариулна. 

	Эцгээ тайвнаар зүүрмэглэж эхлэхэд Ханнес гарч одов.

	Ханнес Фоссынд очихоор явав. Тэрээр үнэхээр ч зурагчин яасныг сонирхоно.

	Чухам хаана Фосс суудгийг нь мартжээ. Катринтай нэг удаа очсон боловч хэдийний тул одоо төдийлөн сайн санахгүй ажээ. Фосс хаалга нээж өгөв. Тэрээр хаалганы завсраар толгой цухуйлган шагайж Ханнесыг танимагц гарч ирлээ. Тэрээр сахлаа хусуулаагүй удсан бололтой агаад өмд цамц сэлт нь бүгд будаг шунх болжээ.

	Урьдын адил тэрээр нөхөрсгөөр угтаж шилний бөглөө мултлав. Ханнес уухаас татгалзаж өөрийн нь хэлснээр дөрвөн зүг найман зовхисоос мэнд дамжуулах гэснээ өгүүлж баяр хүргэв.

	Фосс гайхаж,

	— Юуны тулд бил ээ? гэвэл Ханнес,

	— Шагналд тань гэвэл Фосс ердөө талархсан шинжгүй.

	Ханнес өрөөний доторх зургуудыг үзэн сонирхож байснаа Катриныг төсөөлсөн зургийг харан гайхаж,

	— Тэр чинь ийм тарган биш шүү дээ. Би түүнийг чинь өргөж үзсэн хүн байхгүй юү хэмээн савар лугаа зүйрлэмээр мангар сарвуу сарвайж, — Би бооц тавьсан ч бэлэн гэж хөгжилтэйгөөр инээв.

	— За боль доо наадахыгаа, чи юү гэж бодно. Тэр шалгаруулах комисс... мөн л бас адил хэмээх нь их л сэтгэл зовж байгаа байдалтай ажээ.

	Ханнес

	— Чи яагаа вэ? Катрины зураг шагнагдсан уу? Аль эсвэл үгүй юу? хэмээвч төдийхөн их удалгүй Фосс өөрөө ярина гэдэгт эргэлзсэнгүй.

	Фосс хоёр хундага архи дараа дараагаар нь явуулж орхиод ярьж гарлаа. Тэрээр зургийн үзэсгэлэнд зургаа тавьсан гэнэ. Уралдаанд оролцсон гэнэ. Гэтэл түүний зургийг сэдэв хямдхан гэдэг нэрээр гуравдугаар байр эзлүүлжээ. Үүндээ Фосс сэтгэл хангалтгүй байгаа ажээ.

	Ханнес хэдийгээр оролдовч түүнийг авч явж чадсангүй. Тэгээд харамсавч салах ёс гүйцэтгэн гарч одов. Тэрээр буцах замдаа Ангерсфуртээр орж эцгийн биеийн байдлыг ярьж ээжийгээ авч явахыг хүсвэл ээж нь эмнэлгийн том цагаан байшинд орж чадахгүй хэмээн татгалзах бөлгөө. Тэрээр эмч, сувилагч нарын тухай юү ч үл дурсах бөгөөд ердөө хувь заяагаа шийдвэрлэх гагцхүү хүн эзгүй том байшинд хэвтэж буй мэт бодно. Ханнес ээжийгээ тайвшруулан учирлаж:

	— Ээж ээ, аав нөгөөх л нэгдэл, Виндиш, Цолленцолыг зүхсээр байна. Энэ нь түүний эрүүл мэндэд... гээд ээж нь нулимс унагах дундаа инээхэд Ханнес яарч ухасхийв. 

	Нэлээн орой болсон хойно Ханнес нийтийн байранд ирж бригадынхаа өрөөнд орвол нэг ч хүнгүй ажээ. Тэгэхлээр нь машиныхаа хаалгыг цоожилчхоод саяхан нээгдсэн хажуугийн уушны газар орлоо. Ойртож очвол их л дуу шуугиантай ажээ. Ханнес яваад ортол ер бусын чив чимээгүй байдлаар түүнийг угтав. Барилгачин модчин нөхөд нь ажлынхаа хувцастай зэрэгцэн зогсжээ. Тэд онц их юм болсон шинжгүй өөр хоорондоо шивнэлдэх ажээ. Өрөөний гэрэл сүүмийн тусаж ширээн дээр зарим нэг нь үүрэглэнэ.

	Ханнес дотогш ороод үзвэл Никтэй тулгарч түүний царай нь цайчихсан гутал дээр нь бөөн бөөлжис лаглайчихсан үзэгдлээ. Ханнес түүнээс:

	— Юү бол оо вэ? Хариулаач! гэвэл Ник

	— Франц Бюхнер бүр эв эрүүл байсан. Тэрээр уухгүй гэж бүр эсэргүүцэж ядсан шүү. Тэгсэн дараа нь харин сайхан гулгаж байна гэдэг байгаа даа. Тэр дотроо нэгэн зүйл боджээ. Одоогийн гаргах шинэ санаачилгыг бетон дээр туршина, өөрөө зуурагч машины хүчээр цаг хагас зуурдгийг нэг цаг зуурдаг болгох гэнэ... гэвэл Ханнес:

	— Тэгээд юу бол оо вэ, энд? гэвэл Ник

	— Тэгтэл бөөн маргаан үүслээ. Бастин босож оволзож гарлаа. Бюхнер эсэргүүцэн алхаа барьж занан хэн энд тэнд эсэргүүцлийн үг бичиж зураг зурж байгааг мэдэж байгаа гэлээ... гэхэд Ханнес түүнийг тавьж цааш явбал хагарч бутарсан шил дайралдаж, Бюхнер газар өвдөглөн суужээ. Ёхманн зэрэг хэдэн хүн Болбигийг барьжээ. Тэрээр амнаасаа хөөс сахруулан зүтгэлнэ. Элберс газар сунан унаж энд тэндээ шархтжээ. Түүний нүдний тус газар нөжрөн цус хурж нөгөө нүд нь цагаанаар эргэлдэнэ.

	Гэтэл нэгэн хүн

	— Алхны ирмэгээр! гэв

	Ханнес

	— Бюхнер! Бюхнер! хэмээн түүн рүү тонгойн шивнэвэл тэрээр яраглан байснаа Ханнесыг, таньж босов. Тэрээр гараа дээш өргөж цааш нь хүчгүй янзаар сул тавив.

	Вернер гудамжнаас Катрины цонх гэрэлтэй байхыг харав. Тэрээр наймдугаар давхарт сууна. Кати энд нүүж ирснээсээ хойш би ч энд ирсээр тэнгэрт гарсан юм шиг ойр орчноо харж их л сайхан байна гэж ярьж билээ.

	Байшингийн гадна хаалга нээлттэй ажээ. Энэ байшинд химийн үйлдвэрийн инженер, техникч, ажилчин, оюутан сэхээтэн нийлсэн барагцаалбал зуугаад хүн суудаг бололтой. Гэвч тэд биесийг танихгүй. Харин зарим нэгэн залуус энд тэндхийн бүжиг, найрт тааралдаж танилцан хүргэж өгөх болоход хөрш болохоо сая мэдэлцэнэ.

	Шинэ барьсан байшингийн будаг шунхны үнэр хэвээр агаад хаалган дээр суугчийн нэрийг гараар бичиж наажээ.

	Катрин өөрөө хөх чернилээр бичиж наасныг үзэж Вернерийн сэтгэл хөдөлж түүнтэй уулзаагүй удсанаа дурсаж үнсэж таалахын хүслэнд автагдав. Гурван долоо хоног нууцаар уулзаагүй нь түүний хувьд өнөөдөр бүтэн жилийн хугацаа шиг бодогдоно. Херман ирж Шконаг угаан цэвэрлэх үес хүн бүхэн зав чөлөөгүй байсан юм. Тэрээр Катид харин захидал бичиж байсан агаад тийнхүү Кати өөрийн нь бичсэн шүүмжлэлийн талаар Вернер юу бодож байгаа тухай мэдэх бөлгөө. Гэвч өнөөдөр Вернер бүх сэтгэлийн нууцыг илээр, нуулгүйгээр ярих ажээ. Вернер хаалганы хонх дараад чагнахдаа Катрин ирж тайлахыг тэсэж ядан хүлээж түүнтэй анх удаагаа болзсон юм шиг зүрх сэтгэл догдолно.

	Гэтэл хаалга нээгдсэнгүй. Вернер чих тавин чагнаснаа дахин хонх дарав. Катрин унтсан юм болов уу, дуулдах юм юу ч алга. Дээр үед Кати жирэмсэн байхдаа ажлаас ирмэгцээ ядарч унтчихдаг байсан. Хуучин байрны нь нэг түлхүүрийг Вернер авч явдаг байсан учир заримдаа түүнийг үнсэж сэрээх гэж гэтэж ордог ч удаа байсан сан. Тэгэхэд Катрин баясан сэрж, «Өглөө бүр ингэж сэрж байх юм сан» гээд хүзүүгээр нь тэвэрч ялдамхнаар үнсэн таалдаг байж билээ. Кати түүнд туйлаас дурлах тул түүний хүслийг Марианег бодвол чөлөөтэй хангадаг байсан сан. Вернер тэр үед «Бид гэрлэчихвэл бас өөр юм бодолгүй болохгүй» гэдэг байлаа. Хаалга хаалттай хэвээр Вернер хонхыг дарсаар ажээ. Вернерийн сэтгэл үймэрнэ. Тэрээр цоожны нүхэн тус газар чихээ наалдуулан чагнавч тасалгаа дотор юү ч үл хөдөлнө. Ганц удаа амьсгалах чимээ сонсох шиг боловч түүндээ итгэсэнгүй. Өөрөө ч хүчтэй амьсгалж үе үе чагнахдаа өөрийн, хүнийхийг үл ялгана. Дахин хонх дарлаа. Гараараа тогшивч хэрэг алга. Хажуугийн айлаас нэгэн хүн гарч ирэх нь түүний хонх даралт нүүдэлтэд залхсан бололтой ажээ. Тэр хүн оройн мэнд хүргэж сонирхох байдалтай харан харан цахилгаан шатаар доош буухад Вернер ч түүнийг ширтэн ширтсээр байв. Вернер дахин хонх дарахыг үл зүрхэлнэ. Тэрээр түлхүүрийн нүхээр шагайна. Гэрэл тасалгаа дотор бүүдийх агаад түлхүүр дотор талаасаа шургуулаастай ажээ. Вернер хаалганы завсарт амаа тулгаж «Катя, Катя чи байна уу?» хэмээхэд Катя байгаа л бол сонсохоор ажээ. Тэрээр чимээгүй болон чагнан хүлээснээ толгойгоо уйтгартайяа унжуулна.

	Түүний санаанд муу юм орж тэр бичсэн шүүмжлэл бол Катрины зөвхөн ганц удаагийн дургүйцэл биш гэдэг бодол төрөв. Тэрээр гүн санаа алдаж явав. Цахилгаан шат бий гэдэг бодол ч түүнд төрсөнгүй. Шатаар бууж явахдаа эргэж чагнасаар гадаа гарч, Кати намайг оруулахгүй байх ёсгүй хэмээн бодсон хэвээр ажээ. Шөнийн тэнгэр цэлмийж одод гялалзана. Тэрээр эргэж Катриныг цонх гэрэлгүй байхыг хараад учрыг олж сэтгэлийн эргэлзэл бүрэн батлагдлаа. Катя үгүй болжээ.

	 

	 

	Катя хаалганы дэргэд зогсоно. Хонх анх дуугармагц нарийн хонгилоор яаран хүрч ирсэн юм. Гэвч алхаа нь огцом татарч, хананд наалдан зогсов. Тэрээр харахыг хүсэвч түлхүүрийн нүх хүртэл түлхүүр нь дотроосоо байгаа тул харах бололцоо үгүй ажээ. Тэрээр ухарч ч чадахгүй урагшилж ч чадахгүй, гагцхүү чимээгүй зогсохыг туйлаас хичээнгүйлэн амьсгална. Тэрээр нүдээ анин гозойн зогсоно. Түүний яг толгой дээр хонх хангинахад Кати болиулахыг бодно. Түүнийг явуулахын тулд яахаас ч буцахааргүй байлаа.

	Вернер эртэджээ. Хоёр өдрийн өмнө түүний захидлыг Катрин авсан юм. Түүнийг уншмагц энэ орой харуй бүрий болох үес Вернер ирнэ гэдгийг мэдэж түүнд бэлтгэжээ.

	Тэд уулзалгүй гурван долоо хонож дэлхий ертөнц тэр яараа хувьсан өөрчлөгджээ. Вернер харин дуртай цагтаа ирж дургүй цагтаа больдог сурсан зангаа хэвээр үргэлжлүүлэхийг хүссэн бололтой. Харилцуураар айж зовон ярихаас Катрин ч залхжээ. Катрин түүнд бодол санаагаа илэн далангүй ярихыг хүснэ. Хэрэв Вернер түүнд бичихдээ гэгээн саруул өдрийн цагаар очиж ярилцъя хэмээ сэн бол бүх юм ёсоор өнгөрөх байсан байж ч магадгүй.

	Гэвч Вернер айх бөлгөө. Харин Катрин хайр дурлалаа нуун хавчганах цаг биш тул үл айна. Вернер түүнээс холдох гэсэн санаагаа лавшруулан лавшруулсаар гүйцээсэн шиг санагдахад Катрин уруулаа хазан шүдээ зуун тачигнаж буй хонхны дууг сонсохгүйн тул хоёр чихээ таглана. Кати нүдээ нээвэл өмнөх толинд өөрийн нь дүрс аймшигтайяа үзэгдэнэ. Үс нь сэгсийн дух руугаа унжиж, ам нь нарийн зураас лугаа харлан тодорч үзэгдэхүйд өөрийн зураг мөн гэдэгт эргэлзмээр ажгуу. Катрин гараа сул тавин унжуулж санаа алдана. Тэрээр хонхны дуу тасарч нам тайван болохыг хүсэн хүлээнэ.

	Гэтэл Вернер хаалгыг гарын алгаар хүчтэй балбахад өмнөх толь нь чичирч түүний доторх Катийн дүрс далбилзах бөлгөө. Катрины зүрх чичрэн бачимдана. Зөвхөн энэ аймшигт зовлонгийн төлөө бүтэн жилийн турш зовж зүдэрсэн байх нь ээ дээ. Горьдсоны хэрэггүй би чамд дурлалгүй... хүү минь өсөж томорч байна... өөр надад юу ч хэрэггүй гэж хэлэхийг хүснэ.

	Цаг хэчнээн хурдан өнгөрнө вэ? Намын үүрийн товчооны өмнө ичин зовж, уйтгарлан гашуудсан хагас цаг, Марианетай уулзсан уулзалт, Вернерийн авгайгаасаа айн хулчийх, эд бүгдийг Катрин тэвчин өнгөрөөсөн цаг хэдийгээр хэмжээгүй боловч яасан хурдан өнгөрнө вэ? Тэр ч байтугай түүний хуурамч асуулт, худал үг... эд бүгдийг тэсвэрлэсэн юм. Катрин тэрээр Вернерт гүн сэтгэлийн угаас дурласнаа санах боловч одоо мөн тийм хэмжээгээр дурлаж байгаагаа үл мэдэх бөлгөө. Катрин ийм гэж хэлж үл чадах агаад гагцхүү дэлхий ертөнцийн хамгийн бузар булай, хүнд бэрх зүйл... болохыг бодно. Хамгийн гол нь Вернер Катринаас гарсан өөрийнхөө хүү Стефаны тухай ганц ч үг дуугараагүйг Катрин хэзээ ч уучилж чадашгүй мэт бодох ажээ. Түүний санаанд Лөншитайнд зугаалж ойн цуурай дахин нэг жил... дахин нэг жил гэж дуулдаж байсныг санаж тэрхүү ганц жил дуусах шахаж буйг ч бодов. Түүнээс хойш бүх зүйл уучилшгүйгээр хувиран өөрчлөгдөж түүнээс хойш Катрин ч хүйтэн харж явдаг болжээ.

	Гэтэл хажуугийн айлын хаалга дуугарч химийн үйлдвэрийн инженер гарав бололтой. Түүний элэгсэг дотно харьцааг Катрин дотроо төсөөлөн бодно. Хонх ч дуугарахаа больж хаалга ч цохихоо болив.

	Чив чимээгүй болоход Катрин чагнана. Цахилгаан шат доошлов. Катрин хаалганд чихээ наалдуулан Вернерийн байгаа эсэхийг чагнана. Гэтэл Вернер хүндээр амьсгалж, Катя Катя чи байна уу? гэх дуутай тулгарав. Катрин цочиж Вернер их л бачимдаж байгаа бололтой агаад хаалга нээгээд өгвөл зүгээр болчихмоор ч юм шиг бодогдоно. Харамсалтай байна... Гэвч энэ хүний зовлонг хуваалцахын төлөөнөө хамт амьдарч чадашгүй хэмээн бодоод хаалгаа тайлсангүй. Эргэж хулгалгүй хөөж явууллаа. Хүний алхаа шат уруудан буух нь Вернер явлаа шүү гэж дохио өгөх мэт ажээ.

	Катрины сэтгэл тайвшрав. Тэрээр ямар нэг аюулт заналхийллээс хагацан салсан мэт бүх бие сулран амрах шиг болов. Зол жаргал, уй гашуу хоёр салан шийтгэх шиг боллоо.

	Катрин түүнийг дахин нэг харахыг хүсэхүйд сууцны өрөөний гэрлийг унтрааж тавцан дээр гарав. Шөнийн тэнгэрт одод энд тэндгүй түгж орчин тойрны юмс тов тодхон харагдах ажээ.

	Катрин түүний сүүдрийг ч танихаар билээ.

	Вернер байшингаас гарч эргэн харахад Катрин өөрийгөө харуузай гээд хүйтэн хананд хавчийн наалдав. Салах ёс энэ болжээ. Вернер тэндээс холдож хүмүүсийн дунд ороход гудамжаар хөлхөлдөх хүмүүсээс ялгагдах зүйл огт үгүй болов.

	 

	ЧУЛУУН МӨР - 3 (e-nom.mn)

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Герман ард түмний уламжлалт ёс гэрлэсэн хос хамтран аяллын зугаалга хол газар явж хийнэ




	[←2]
	 Грок гэгч халуун умдаа. Герман хүмүүс түүнийг дулаацах буюу хий ханиад дарахад сайн гэх тул буцалгасан аяга халуун усанд нэг хундага шарз хийж уудаг юм




	[←3]
	 Нимбэг (ЦБ)




	[←4]
	 Рихткрон гэдэг нь барилгачид нэгэн барилгын их биеийг босгож, дээврийг тавих цагт хийдэг баярын гол тэмдэг болсон өнгөт будгаар чимэглэсэн мөчир бүхий хус модыг хэлнэ

